
        
            
                
            
        

    
	Эмиль Золя

	 

	МӨНГӨ

	 

	“Улсын хэвлэлийн газар” 1968 онд эрхлэн 

	Улаанбаатар хотноо эрхлэн хэвлүүлсэн “МӨНГӨ” номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Эмиль Золя-гийн «Мөнгө» гэдэг романы тухай

	Францын их зохиолч Эмиль Золя нь хорь гаруй роман бичсэн алдартай хүн юм. Тэр өөрийн туурвисан эдгээр олон романдаа хөрөнгөтний нийгмийн бүх давхаргыг шүүмжилж үнэн мөнөөр нь уудлан гаргасан байдаг. 

	Эмиль Золя-гийн эдгээр зохиол дотроос сайны нэгийг нь бид энэ удаад орчуулан гаргаж уншигчдадаа толилуулж байна. Үүнээс түрүүн «Урхи» гэдэг романыг та нөхдөд нэгэнт уншуулсан билээ. Одоо тун удахгүй түүний алдартай зохиолын нэг «Жерминаль» уншигчдын гарт очих гэж байна. 

	«Мөнгө» романы үндсэн гол санаа нь бол францын ялзран задарч байгаа хоёрдугаар империйн үеийн дамын худалдаа, санхүүгийн олигархийн балмад явуулга хэмжээ танаггүй болж байгааг хурц тод, нарийн эрэмбэтэй өгүүлсэн байдаг. Санхүү банкны эзэд мөнгөний төлөө улангасан хөөцөлдөж буйг энэ романд зохиогч яруу эвлэг харуулж байна. 

	Улс төрийн үзэл бодол, депутатын хэлэх үг, сэтгүүлчийн үзэг ер нь бүх юмыг мөнгөөр худалдан авдгийг зохиогч «Мөнгө» романдаа ихэд утга учир гүнзгий гаргасан юм. Банк санхүүгийн том хөрөнгөтнүүд аж үйлдвэр, соёл, шинжлэх ухаан, төрийн эрх энэ бүхнийг яаж залгин эзэгнэж байгаатай уншигч та бүхэн танилцах болно. 

	Эмиль Золя «Мөнгө» гэдэг романдаа үйлдвэр банкны эздийн хоорондын ширүүн тэмцэл, инженер ажилчны хувь заяа тэдний хөөрхийлөлтэй хайр дурлал, мөнгөнд хэрхэн нам цохиулж байгааг үлэмжийн мэдлэгтэй бүх талаас нь гарган бичжээ. 

	Эцсийн бүлэгт, балран унасан банкны уршгаар үгүйрэн хоосорч байгаа олон хүнтэй уншигчид учрах болно оо. Ер нь романыг уншсаны эцэс сүүлд хөрөнгөтний нийгэмлэг өмхийрөн задарч эхэлж байгааг харуулжээ гэсэн дүгнэлтэд хүргэнэ. 

	«Мөнгө» гэдэг роман бол амьдралын үнэнийг сэтгэлд шингэцтэй зурсан реалист зохиолын нэг мөн. 

НЭГДҮГЭЭР БҮЛЭГ

	Шампо рестораны талбай руу харсан хоёр өндөр цонхтой алтадмал цагаан танхимд Саккарыг ормогц бирж (мөнгөн зээл)-ийн цаг яг арван нэгэн цагийн жин цохив. Тэр, хэд хэдэн ширээнд санаа зовуурилсан байртай бие бие рүүгээ ханаран шахцалдаж суугаа хүмүүсийг тойруулан ширвэж хараад эрж яваа хүнийг байхгүй болохоор гайхав бололтой. 

	Танхим дотуур ийш тийшээ шалавлан холхиж яваа хоол зөөгчдийн нэгийг тосгуур дүүрэн юм барьсаар дэргэдүүрээ өнгөрөхөд

	— Гюре ноён ирсэнгүй юу? гэж Саккарын асуухад

	— Үгүй л байна шүү, эрхэм ээ гэв. 

	Тэгэхээр нь Саккар хүлээхээр шийдэж цонхны харалдаа суларсан ширээнд очиж суугаад «би хожимдчихов оо доо» хэмээн зовж, ширээний бүтээлэг сольж байх зуур гудамж руу харж зорчин явагчдыг ажиглаж байлаа. Хоолны хэрэглэл авчирч өгөхөд хүртэл тэр даруйдаа өглөөний хоол зууш захиалсангүй, 5-р сарын эхний нарлаг сайхан өдөр жавхлантайяа туяаран харагдах талбайг нэгэн хэсэг ширтэн гөлөрсөөр байв. Хүмүүс цай ууж суух тэрхэн зуур талбай бараг эзгүй болчхов. Зөөлөн булбарай ногоон навчтай туулайн бөөр модны ёроол дахь суудлууд ч сулрав, зогсоол дээр өдий төдий хөлсний тэрэг хашаа даган нэг захаас нь нөгөө захыг нь хүртэл эгнэн зогсож байв. Бастилаас явдаг омнибус хэмээх сүйх тэрэг конторын өмнөх цэцэрлэгийн хажууд ирэн зогссон боловч хүн буулгасангүй суулгасан ч үгүй, Биржийн байшинг хоёр баримал дүрс, олон том багана, өргөн шат, одоохондоо сул байгаа сандлыг ярайтал өрж жагсаасан баганын арын зайтай нь хамт нарны гэрэл бараг орой дээрээс нь гийгүүлнэ. 

	Саккар эргэн, дэргэдэх ширээндээ сууж буй биржийн маклер (мөнгөн зээлийн худалдаачин) Мазог хараад гар сарвайн

	— Энэ чинь та байсан юм уу! Сайн биз дээ гэхэд нь

	— Сайн. Сайн уу? гэж Мазо хайхрамжгүй хариулаад гар барив. 

	Мазо гэдэг нь жижгэвтэр биетэй, хар үстэй, түргэн хөдөлгөөнтэй цэвэрхэн залуу бөгөөд саяхан гучин хоёр насандаа авга ахаасаа тэрхүү албан тушаалыг залгамжлан авчээ. Мазо өөрийнхөө өөдөөс харж суугаа алдарт Амадьё гэдэг сахлаа хуссан бүдүүн улаан ноёнтой яриа дэлгээд улайрчихсан бололтой байв. Сельсисскийн уурхайн эзэдтэй азаа үзэх гэж хийсэн цуутай панзнаас нь хойш бүх «бирж» Амадьёг хүндэлдэг болсон юм. Акц хэмээх үнэт цаасны үнэ арван таван франк болтлоо буурч түүнийг худалдаж авсан хүн бүхэн солиотой амьтан гэгдэж байх үед Амадьё тэр хэрэгт ямар ч тооцоо баримжаагүй, азтай тэнэгийн мугуйд зангаар гүжирмэглэн, байдаг бүх хөрөнгөө, хоёр зуун мянган франкаа зориулсан ажээ. Хожмоо тэнд нь үнэхээр хүдрийн баялаг нөөцөт уурхай олдож үнэт цаасны ханш мянган франкаас илүү гараад ирэхийн хамтаар Амадьё арван таван сая шахуу франк хонжжээ. Тэр галзуу наймаа нь тухайн цагт түүний биеийг галзуугийн эмнэлэгт хэвтүүлүүштэй хэрэг байсан атал харин одоо бүүр санхүүгийн хамгийн гүнзгий ухаантны нэг гэдэг алдар цуутай болгочхов. Хүн бүхэн түүнтэй толгой дохин мэндэлж зөвлөн ярилцдаг болжээ. Харин үүнээс хойш Амадьё панз наймаа хийхээ бользноод ганц удаа домогт ортлоо хонжсоныхоо алдар гавьяанд бахдаж ханасан юм шиг суудаг болчихжээ. Мазо л түүнийг өөртөө клиент (акц дамжуулагч) болгон авахаар санагалзаж байх шиг бололтой. 

	Амадьё, Саккарыг хүний урамд тоож инээмсэглэсэнгүй. Саккар өмнөх ширээндээ суугаа таньдаг гурван худалдаачин Пильеро, Мозер, Сальмон нартай толгой дохиж мэндлээд

	— Сайн байцгаана уу! Ажил амжилттай юу? гэхэд нь 

	— Зүгээрээ... Сайн л биз дээ! гэцгээв. 

	Цаадуулынхаа мөн л хүйтэн харилцаж бараг ад үзэж байгааг Саккар ойлгов. Өндөр нуруутай, маш туранхай, ширүүн дориун хөдөлгөөнтэй, хэрмэл цэргийн нүүр шиг ясархаг нүүртэй, харцага шувууны хоншоор шиг шовх хамартай Пильеро нь азаа үзээд алдахаар шийдчихсэн панзчины эрээ цээргүй байдлаараа содон харагдана. Бодож сэтгэж л эхэлбэл би чинь бүүр балрах нь тэр ээ гэж ярьдаг хүн билээ. Тэр бол үнэт цаасны үнийг дээш нь ахиулж хадаадаг хөөргөн зантай хүн ажээ. 

	Гэтэл намхан нуруутай элэгний өвчинд нэрвэгдэж туйлдсан шаравтар царайтай Мозер нь дандаа яаж балрах бол доо гэж айж үглэж гиншиж явдаг хүн сэн. Сальмоны тухайд гэвэл тэр хэдийгээр тавь хүрсэн боловч өтлөх шинж ороогүй, тас хар гялгар сахлаараа бахархан гайхуулдаг их сайхан хүн бөгөөд сүрхий овжин эр гэж тооцогддог байжээ. Бас дуу цөөтэй, инээмсэглэх төдийгөөр хариулсан болдог тул ер нь үнэт цаасаар панз үсэргэдэг эсэх, түүний үнийг ахиулж хадаадаг юм уу, дарж буулгадаг юм уу гэдгийг хэн ч үл мэднэ. Ямар сайндаа Мозер түүнд ажил явдлаа ярьж байгаад дуугарч өгөхгүй болохоор нь аргаа бараад үнэт цаас худалдан авах буюу арилжин наймаалах ордероо сольж өөрчлөхөөр гүйж гардаг байсан гэж бодно доо. 

	Хүн амьтанд эс тоогдсон Саккар маань танхимд байгаа улсыг тогтож ядсан зэвүүн харцаар харсаар суулаа. Тэр бээр Сабатани гэдэг тормолзсон хар нүдтэй, гонзгой бор царайтай, зүүн аймгийн нэгэн дэгжин гоё өндөр залуутай холоос толгой дохин мэндлэлцэв. Хүнд итгэл төрүүлэхээргүй эвгүй уруул ам нь л тэр залуугийн нүүр царайны төрхийг баахан эвдэнэ. Тэр дүрсгүй бандийн сайхан аашлах нь Саккарын уур хилэнг бадраажээ. Энэ лав ямар нэгэн гадаад улсын бирж дээр баларсан хүн, хүүхнүүдийн дурыг булаагч Сабатани гэгч сэжигтэй энэ хүн ноднин намар л энд гарч ирэв. Нэг банкийг сүйрүүлэх үеэр энэ хүнийг зориуд төлөөлөгчөөр тавьж ашигласан удаа буй бөгөөд хамгийн нэр хүнд муутай хүмүүстэй ч эелдэг зөөлөн эвлэгхэн харилцдагаараа үнэт цаасаар ил далд наймаа хийгчдийн итгэлийг зугуухан олж авсан гэдгийг Саккар мэднэ. 

	Хоол зөөгч Саккарын дэргэд хүрч ирээд:

	— Юу авчирч өгөх вэ, эрхэм ээ?

	— Аа тийм л дээ! Юу ч яах вэ котлет, спарж1 хоёр л байвал болно гэж хэлснээ хоол зөөгчийг дахин дуудаад:

	— Ноён Гюре энд ирээгүй гэж үү, намайг орж ирэхээс өмнө явж одоогүй гэдгийг та лав мэдэж байна уу?

	— Лав байлгүй яах вэ!

	Аравдугаар сард бас л арилжаа наймааны их алдагдалд орж сүйрээд Монсо цэцэрлэгт байдаг байшингаа зараад оронд нь байр хөлсөлдөг болтлоо баларснаас хойш юунд хүрэв гэвэл урьд ноёлж агсан ресторандаа орж ирэхэд нь зөвхөн Сабатани мэтийн юмнууд л мэндлэхээс биш, хүмүүс эргэж харж гар барьдгаа больчихсон байв. Саккар төрөлхийнхөө зан араншнаар донтой панзчин болох учир хамгийн сүүлд газар худалдан авах гэж бөөн хэл амтай золгүй панз гүйлгээд сүйрэхдээ арай чамай амиа тээж гарснаас хойш тэр зэргийг хайхарч гомддоггүй болсон байна. Гэвч хариугаа авах сан гэдэг цаглашгүй хүслэнд автагдаж тэр үедээ эрхэм дээд сайд агсан түүний ах Ругонтой уулзаад юу ярьсан тухайгаа заавал арван нэгэн цагт энд ирж хэлнэ гэсэн Гюрег алга болохоор нь бухимдаж суув. Түүнээс илүү ахдаа уурлаж байв. Гюре бол сайдын үгнээс гажихгүй, түүний ивээлээр дэвшсэн депутат, зөвхөн зууч (хэл дамжуулагч) юм даг. Гэтэл хамгийг чадагч Ругон дүүгээ заяа нь мэдэг гээд тэр чигт нь орхичихно гэж үү? Ругон бол хэзээ ч хүний ах шиг байгаагүй юм даг. Саккарыг сүйрсний дараа түүнд уурлаж өөрийгөө хөөдөхөөс болгоомжлон харилцаагаа эрс тасалсан нь ойлгомжтой хэрэг ээ. Харин энэ хагас жилийн дотор, тэр далдуур дэмжлэг үзүүлж чадахгүй байсан юм гэж үү! Ахынхаа уур хилэнг бадруулахгүйг бодоод Саккар биеэр очиж уулзахаа зүрхлэхгүй, гурав дахь хүнээр хэлүүлж байхад нь эцсийн удаа гуйсан тусламжийг нь үзүүлэхгүй байх бөх зүрх одоо түүнд байдаг юм аа даа? Тэр нэг л дуугарвал Саккар дахин өндийж босоод энэ муу өөдгүй нөсөр Парисыг эрхэндээ оруулж авах сан. 

	— Эрхэм та, ямар архи авчруулах сан бол? гэж хоол зөөгчдийн даамал асуув. 

	— Танай ердийн бордо (жимсний архи) байвал зохино. 

	Саккарын котлет нь хөрчихлөө, гэвч Тэр бээр бодолдоо автагдаад өлссөнөө ч мэдсэнгүй. Түүний суусан ширээний бүтээлгэ дээгүүр нэг сүүдэр сүүдгэнэн өнгөрмөгц толгой өндийн харвал биржийн агент, урьд их ядуу зүдүү явсан тарган улаан залуу Массиас байжээ. Тэр гартаа ханшны эрээмэг барьсаар ширээ сандлын хоорондуур өнгөрөв. Эргэж харсан ч үгүй хажуугаар нь гараад Пильеро, Мозер хоёрт эрээмгээ аваачиж барихад нь Саккарын дургүй нь хүрэв. Тэр хоёр маргаандаа болоод эрээмгийг нь хайхрамжгүй хальт хараад, — Үгүй дээ ямар ч даалгавар алга, дараагаар болох уу даа гэлээ. Алдарт Амадьё дигваранзан салатаа зооглонгуут Мазотой намуухан дуугаар ярилцаж байсан болохоор Массиас түүний дэргэд зүрхэлж очсонгүй. Сальмон дээр буцаж ирэв. Сальмон эрээмгийг нь авч удтал судалсан хэр нь ганц ч үг хэлэлгүй буцааж өгөв. Танхим доторх үймээн шуугиан улам нэмэгдэж өөр агентууд гаднаас байнга хаалга хаялан орж ирсээр байлаа. Олонх нь холоос хоорондоо чанга чанга ярилцаж жин үд ойртох тусам биржийн хөл үймээн улам ихдэв. Талбай ч мөн л аажмаар хөл хөгжөөнтэй болж олон хүн морь тэргээр, явгаар хүрэлцэн ирцгээж хурц улаан наран гийгүүлсэн биржийн шатан дээгүүр хойно хойноосоо хар бараан толбо аятай цувралдан явааг Саккар байн байн цонх руу эргэн харсаар суухдаа ажиж байв. Гуравдугаар сарын хорины нэмэгдэл сонгууль их л түгшүүртэй совин доо гэж би та нарт хэлж байна шүү дээ. Нэг үгээр хэлэхэд эсрэг талынхан бүх Парис хотыг эзлээд авлаа гэж Мозер өөрийнхөө гашуудалтай дуугаар хэлэв. Гэтэл Пильеро дал мөрөө хавчисхийлээ. Зүүнтний суудал дээр Карно, Гарнье-Пажес хоёр суулаа гээд юу нь өөрчлөгдөх аж даа?

	Мозерын үргэлжлүүлэн хэлсэн нь:

	— Герцогт улсын2 тухай асуудал бас босож ирнэ. Тэр чинь ээдрээтэй л асуудал байгаа юм. Тэгэлгүй яах вэ! Инээлдэх хэрэг байхгүй! Данийг мөлжиж өөхлөхөд нь саад хийх юм сан гэсэндээ ч бид Прусстэй дайтах ёстой гэж байгаа хэрэг биш ээ. Гэвч өөр замаар оролдоход болох л байсан даа... тийм, тийм чадалтай нь чадалгүйгээ залгиж эхлэхээр юугаар шувтрахыг тааварлах арга алга аа. Мексикийн тухайд гэвэл... 

	Пильеро тэр өдөр хамгийн сайхан ааштай байсан тул чанга гэгч нь хөхөрч түүний яриаг тас дайран зогсоогоод

	— За хонгор минь, та Мексикийн төлөө түгшиж зовдгоороо биднийг бүр залхааж гүйцсэн шүү дээ... Мексик— тэр хаанчлалын яруу алдарт хуудас шүү3... Аа золиг гэж дээ. Эзэнт улс аюулд учрав гэж та юугаа ярьж байгаа юм бэ? Нэгдүгээр сард гаргасан гурван саяын зээллэг арван тав дахин нөхөгдөөд илүү гарчээ. Мөн гайхамшигтай амжилт шүү!.. Сонс л доо, гурван жилийн дараа жаран долоон онд эзэн хааны саяын шийдвэрээр дэлхий дахины үзэсгэлэн нээгдэхэд би тантай болзоо тогтооё. 

	— Ажил явдал муу байна аа гэж би танд хэлээд байгаа шүү дээ гэж Мозер найдваргүй дуугаараа үглэсээр л байлаа. 

	— За боль л доо, юм бүгд сайн сайхан л байна даг!

	Сальмон юмыг нэвт шувт ажигладаг байдлаараа инээмсэглэн тэр хоёрыг ээлжилж харсаар суув. Тэд нарын яриаг чих дэлсэн сонсож суусан Саккар өөрийнхөө хувьд учирсан зовлон эзэнт улсад нүүрлэж ирлээ хэмээлдэж буй хямралтай зүйрлүүлэн бодов. Хорвоо бас дахиад Саккарыг сүйдлэв. Өөрийг нь цогцлон бүтээсэн энэ ёс дэглэм бас түүнтэй нэг адил туйлын их өндөрлөгөөс нурж юу ч үгүй болтлоо бут үсэрнэ гэж үү? Тааламжтай хөрсөнд үндэс ёзоор нь шигдэж ургасан мод лугаа адил Саккар сүүлчийн арван хоёр жилийн туршид хэрхэн өсөж өндийж тарган тансаг тавтай хангалуун амьдарч ирснээ бодон бодон эзэнт төрөө хэчнээн их дотночилж хайрлан хамгаалдаг байлаа даа! Тэгэхэд одоо ах нь Саккарыг эндээс хөөж зайлуулах сан гээд жаргал цэнгэлийн тослог хар хөрсөн дээр дэвжиж дээшилсэн хүмүүсийн тооноос гаргахыг хүсээд байгаа юм бол энэ найр наргиантай байгуулал нь их ниргэлтэд цөм баларч сөнөг!

	Саккарыг захиалсан хоолоо хүлээж суух завсар улирсан юмс санаанд нь орж ирээд үймээн шуугиан нь улам бүр нэмэгдсээр байсан тэр танхимаас холдуулж орхисон байв. Тэр бээр өөдөөсөө харсан толинд өөрийгөө харснаа гайхлаа. Түүний жижгэвтэр биед нь овор сууж өтлөх шинж орсонгүй, тавь хүрчихсэн хэр нь гучин наймаас дээш настай гэмээргүй, хүүхэд шиг нарийхан туранхай, хөнгөн шингэн хэвээрээ байх юм. Гялалзсан нүдтэй, шовх хамартай шумайсан хацартай, хүүхэдтэй төстэй боровтор нүүр нь одоо харин бүүр ч нүдэнд дулаахан, толимог золбоолог болоод цовоо сэргэлэн залуумсаг байдлыг баттайяа хадгалсан юм шиг харагдана. Түүний өтгөн хар үсэнд ширхэг ч цагаан үс алга аа. Саккар засгийн эргэлт гарсан даруй өвлийн нэгэн үдэш Парис хотноо орж ирснээ өөрийн эрхгүй дурсан санав. Тэгэхэд халаасандаа ганц ч улаан мөнгөгүй, гэдэс нь өлөн хомхой шуналт сэтгэлээ хангах гэсэн цадиггүй хүслээр дүүрэн Парисын гудамжинд зогсож байлаа. Тэгэхэд цоорхой гуталтай даг даарь болсон пальтотой, барьж явсан чемоданаа ч нээж амжилгүй Парисын гудамжаар анх сэлгүүцэн явахдаа тэр чигээрээ хотыг дайрч орж эзлэн авах юм сан гэдэг солиотой эрмэлзлээр бялхаж байж билээ! Түүнээс хойш олон дахин өөдөө хөөрч үй олон сая мөнгийг өөрийн гараар барьж холхиулсан боловч хувь заяаг дур зоргоороо барьж тавьж баадагнан цоожилж байдаг биетэй бодитой өмч хөрөнгө шигээ эзэмшиж боол мэт захирч чадсангүй ээ. Кассад нь дандаа худал хуурмаг үнэ бүхий зүйлүүд хадгалагдаж байхаас биш, алт бол кассад нь тогтохгүй ямар нэг нүх рүү л цутгаж ордог байжээ. Аль эрт анхан дөнгөж олз омог хайж эхэлж байсан шигээ Саккар одоо бас дахиад л гудамжинд гарав. Мөн л залуухнаараа, цэнгэх ялахын дон нөхөцсөн, сувьдаг шунахай хэвээрээ байж байв. Тэр юм бүгдийг туршиж үзсэн хэр нь ханасангүй, яагаад гэвэл хүмүүсийг ч, олдож байсан бололцоо байдлыг ч бүрэн гүйцэд ашиглах завшаан олдсонгүй, зав гарсангүй гэж санагдаж байв. Ийнхүү гэлдэрч явахдаа тэр хоосон санаа, горьдлогоор сэтгэлээ зогоож явдаг жулдрай залуугаас ч өөрийн биеийг энэ гудамжинд дор болчхоод явна гэж бодоод гойд их гутрав. Тэгээд одоо бүүр цөмийг нь эхнээс нь дахин давтаж дахин эзэмшиж урьд хүрээгүй өндөрт хөөрч эрхэндээ оруулж авсан хотыг өлмий дороо хэвтэж байхыг үзэх юм сан гэдэг цаглашгүй хүсэл түүнийг эзэмдэв. Одоо түүнд хуурмаг хоомой баялгийн хэрэг алга, зузаан бэл бэнчний бөх бат дэвсгэр суурь хэрэгтэй, пиг дүүрэн чихсэн ууттай алтны жинхэнэ эзэн болох эрхийг эдлэх хэрэгтэй! Мозерын огцом жингэнэсэн дуу дахин дуулдаж Саккарыг бодож байсан бодлоос нь хэсэг зуур хөндийрүүлэв. 

	— Мексикт экспедиц явуулах чинь сард 14 сая гарзадна гэж Тьер баталсан юм... Танхимын ихэнх нь найдлагагүй байгааг мэддэггүй юм бол ёстой сохор болно доо. Зүүнтний тоо одоо гуч гараад ирлээ. Хаан өөрөө эхлээд эрх чөлөөний тухай ярьдаг чинь хэмжээгүй эрхт засаг тогтох боломжгүй болсныг өөрөө сайн ойлгож байгаа хэрэг биш үү. 

	Пильеро хариу хэлсэнгүй, зөвхөн үл тоомсорлосон байртай инээмсэглэнэ. 

	— Би мэдэж байна, та нарт ч зах зээл бат тогтвортой, ажил явдал амжилттай байгаа юм шиг санагдаж байгаа байх аа... Гэвч хожмоо юу болохыг харж бай л даа Парист дэндүү их эвдэж нурааж дэндүү их барилга барьснаас л ийм боллоо. Энэ их ажил чинь хуримталсан хөрөнгийг барагдуулж орхив. Том банкнууд баяжин цэцэглэж байгаа юм шиг харагдана, гэтэл тэдгээрийн аль нэг нь л сүйрвэл бусад нь цөм цувраад сүйрнэ дээ, хараад л байгаарай... Ард түмэн үймж бужигнаж байгааг ч яриад яах вэ... Ажилчдын аж амьдралыг сайжруулах зорилготой саявтар байгуулагдсан олон улсын хөдөлмөрчдийн нэгдлээс4 би хувьдаа их айж байна. Францын нутаг даяар дургүйцэл ширүүсэж хувьсгалт хөдөлгөөн өдөр ирэх тутам хүчтэй болсоор байна... Жимсэн дотор өт орчихжээ гэж би танд хэллээ шүү дээ. Цөмөөрөө баларна даа. 

	Тэгэхэд нь бүгдээрээ чанга дуугаар татгалзав. Энэ муу золигийн Мозерын элэг нь бас дахиад өвдсөн байлгүй. Тийн байтал Мозер үгээ хэлэхийн завсраар нийтийн шуугиан дунд зэргэлдээ ширээн дээр аяархан ярилцсаар суусан Мазо, Амадьё хоёроос нүдээ салгалгүй харсаар байлаа. Танхимд суугчид цөм аажмаар тэр хоёрын битүү нууц яриаг сэжиглэцгээв. Тэд нар юугаа аминчлан шивнэлдэж байгаа бол доо? Лав Амадьё ямар нэг панз үсэргэх гэж ордер өгч байгаа биз ээ. Суэцийн хүзүүвчинд хийгдэж байгаа ажлын тухай цуурхал дэгдсээр даруй гурав хонов. Мозер нүдээ анивалзан дуугаа намтгаад:

	— Тэндэх ажлыг үргэлжлүүлэхэд англичууд дургүйцэж байгааг та нар мэднэ. Дайн болох ч магадгүй. Энэ зүйл даанч их гайхалтай сонин болохоор Пильеро хүртэл энэ удаа эргэлзээд явчхав. Гэвч энэ мэдээ нь үнэхээр айхавтар байсан учир ширээ ширээнд дамжин түгсээр үнэний хувьтай болжээ. Ажлыг нэн даруй зогсоохыг Англи улс тулган шаардаж тусгай бичиг илгээжээ. Амадьё Мазотай лав тэр тухай ярилцаад өөртөө байсан Суэцийн сувгийн бүх акцыг худалд гэж түүнд даалгавар өгсөн байх нь ээ. Хоолны үнэр ханхалж аяга таваг чөлөө завсаргүй харжигнахын хажуугаар хүмүүс үймэлдэн сандарч хөл хөгжөөн туйлдаа хүрч байтал Мазогийн нэг албан хаагч— жижиг Флори гэгч битүү хүрэн сахалтай аятайхан залуу гэнэт гаднаас орж ирээд даргынхаа дэргэд шулуухан очиж гартаа барьж явсан мөрийтэй тоглоомын багцтай тэмдэгтүүдийг өгөнгүүт чихэнд юм шивнэв. 

	— За болж дээ гэж Мазо огцом хариулаад мөн тэмдэгтүүдийг өврийнхөө дэвтрийн завсарт хавчуулж орхив. Тэгээд цагаа харж хэлсэн нь:

	— Мөдхөн 12 болох нь ээ! Та Бертьеэд намайг хүлээж бай гэж хэлээрэй. Өөрөө ч байрандаа байгаарай. Цахилгаанаа очиж аваарай гэв. Флорийг гараад явмагц Мазо Амадьётой ярьж байсан яриагаа үргэлжлүүлэн халааснаасаа цэвэрхэн тэмдэгтүүд гаргаж ирээд тавгийнхаа дэргэд бүтээлгэн дээр тавив. Түүний клиентүүд цаг ямагт гарангуутаа Мазогийн чихэнд тонгойж хэдэн үг хэлээд явахад нь Мазо хоолоо идэнгүүт түүнийг нь ямар нэг цаасны тасархай дээр хурдан тэмдэглэж авна. Уг нь үүсэх ямар ч иш үндэсгүй, хаанаас дуулдсан нь үл мэдэгдэх худал мэдээ үерийн ус лугаа адил газар авсаар байв. 

	— Та ч зарна шүү дээ, тийм ээ? гэж Мозер Сальмоноос асуув. Цаадах нь үг дуугарсангүй цаанаа нэг хачин эгдүүтэй инээмсэглэсэн тул Мозер өөрөө айх шиг болж дөнгөж сая санаанаасаа зохиосон английн тулган шаардах бичиг гэдэгт эргэлзээд явчхав. 

	— Миний тухай гэвэл, би хэд л бол хэдийг хамаагүй авна даа гэж Пильеро ямар нэг арга авралыг хэрэгсдэггүй тоглоомчны бардам зоригоор шийдэмгий хэлэв. 

	Бачуухан тасалгааг эзэмдэн дүүрч өглөөний цай ууж шувтрах үеэр бүр ч гаарч байсан арилжаа наймаа нь амьсгалд согтуурсан Саккар Гюрегийн ирээгүйд бас л бухимдсан чигээрээ эцэст нь арай гэж нэг шийдэв. Асуудал бүхнийг ямагт түргэн шийдвэрлэдэг Саккар маань юм л болбол эргэлзэн тээнэгэлзэж гуйвж холбирдог болсоор даруй хэдэн долоо хоножээ. Өөрийнхөө байдлыг үндсээр нь өөрчлөх хэрэгтэй гэж тэр ойлгожээ. Саккар анхандаа цоо шинээр амьдралаа эхэлж захирах тушаах буюу улс төрийн дээд албанд орох юм сан гэж бодолхийлж байсан юм. Төрийн дээд эрх барих газар түүнийг ахтай нь адилхан сайд нарын зөвлөлийн бүрэлдэхүүнд оруулахад яагаад болдоггүй юм бэ? Мөнгөн биржийн панз наймаа үлэмж их мөнгө алдахдаа ч амархан, хожихдоо ч амархан, үргэлж тогтворгүй байдаг болохоор нь Саккарын дургүй хүрнэ. Хэнд ч өр ширгүй би нээрэн сая хөрөнгөтэй дээ гэж санаа амар унтаж болдоггүй ажээ. Одоо өөрөө өөрийгөө нарийн чанд хянаж байвал мөнгөний төлөө тулалдахдаа маш тайван уужуухан байх ёстой атал хэтэрхий догшин шазруун байгаа юм уу даа гэж ухамсарлав. Лав тийм ч учраас тарган тансаг, ядуу зүдүү бүр явж үзсэн ер бусын амьдралдаа Саккар 10 жил шинэ Парист газар арилжин наймаалж их панз үсэргээд сүүлдээ шатаж хоосорсон байлгүй, гэтэл хөдөлж ядсан удаан бөгстэй хүмүүс маш баяжиж хөрөнгөжсөн билээ. Тэр бээр жинхэнэ авьяас чадвараа зөв зохистой юманд зориулж чадаагүй төөрсөн юм болов уу, түүний идэвх өөрийнхөө хүчинд сүрхий итгэдэг чанар нь улс төрийн үйл ажилд тохироод амжилт олох байсан юм биш байгаа даа? Одоо ах нь ямар хариу өгөхөөс бүх асуудал шийдвэрлэгдэнэ. Хэрэв ах нь түүнийг түлхэж дахиад л Саккарыг акцын үнэ хаялцах өрсөлдөөнд оруулдаг юм бол өөрт нь ч, өрөөл бусдад ч муу болно. Тэгвэл хэнд ч хэлэлгүй хэдэн сарын турш бодол болж яваа их хөлийн нэг хэрэг үүсгэнэ, өөрөө хүртэл айж сүрдмээр асар том хэрэг үүсгэнэ дээ; тэр ажлын амжилт нь ч, нуралт нь ч дэлхий дахиныг донсолгож мэдэхээр тийм лут далайцтай болно. 

	— Шлоссерыг халахаар бүр шийдчихсэн гэж үү, Мазо? гэж Пильеро чанга дуугаар асуув. 

	— Тийм ээ, өнөөдөр сонсгол нь гарна... Одоо яая гэх билээ дээ? Иймэрхүү юм хэзээд эвгүй л байдаг, гэвч би түгшүүртэй мэдээ авахтайгаа зэрэг хамгийн түрүүн түүний векселийг төлөхгүй гэдгээ албан ёсоор мэдэгдсэн юм даг. Элдэв бусын хог новшийг үе үе биржээс шүүрдэж байлгүй болохгүй нь гэж Маклер хариулав. 

	— Таны түнш Якоби, Деларок хоёр тэр наймаанаас бөөн бүхэл мөнгө алдсан юм аятай надад дуулгасан шүү гэж Мозер хэлэв. 

	Акцын Маклер худалдаачин мөрөө хавчисхийж:

	— Яах ч арга алга даа... Шлоссерын ард бүлэглэсэн дээрэмчид ажиллаж байх шиг бололтой, тэр ч яах вэ? Одоо Берлиний юм уу, Венийн мөнгөн биржийг л дээрэмдэхээр явна биз гэв. 

	Саккар Сабатани руу харав. Түүний Шлоссертой далдуур сэмхэн хуйвалддагийг тэр санамсаргүй мэдчихсэн юм санжээ. Арилжаалж байгаа үнэт цаасны үнийг нэг нь ахиулж байхад нөгөөх нь бууруулж байдаг; ийнхүү хэн бүхний сайн мэддэг тоглоомоор хоёулаа нийлж тоглоод алдсан нь хожсоныхоо орлогын тэн хагасыг л аваад алга болдог байжээ. Гэтэл тэр залуу амттай нарийн хоолныхоо мөнгийг тухтайяа сууж төлчхөөд итали цус холилдсон дорно зүгийн хүний эелдэг зөөлөн зангаар Мазогийнхаа гарыг барихаар дэргэд нь очоод тонгойхдоо ямар нэг даалгавар өгснийг нь Мазо цаасан дээр тэмдэглэж авав. 

	— Тэр Суэцийн акцыг худалдаж байна гэж Мозер аман дотроо хэлээд хардан сэжиглэж тэсвэрлэн ядахдаа чангаар асуусан нь:

	— За, Суэцийн тухай та юу бодож байна? гэв. 

	Шуугиан үймээн намдаж зэргэлдээ ширээн дээр суусан хүн бүхэн түүний зүг эргэж харав. Улам нэмэгдсээр байгаа түгшүүрт байдлыг тэр асуудал илэрхийлэв. Нэг дүүгээ ажилд оруулах тухай л ярилцах гэж Мазог урьж хамт хоол идсэн Амадьёг араас нь харахад юу ч мэдэж болмооргүй байлаа, яагаад гэвэл түүнд үнэхээр хэлэх юм байсангүй ажээ; акц худалдах ордер олширсонд гайхшаа барсан мөнгөн зээлийн худалдаачин сурсан мэргэжлийнхээ даруу зангаар бодсон санаснаа хэлэлгүй дэмий л толгойгоо дохиж суув. 

	Гарах замдаа Саккарын гарыг уриалагхан барих гэж ширээнүүд тойрч ирсэн Сабатани:

	— Суэц - найдлагатай шүү гэж уянгалсан хоолойгоор хэлэв. Эмэгтэй хүний гар шиг зөөлхөн эвлэгхэн тэр гар Саккарын гарыг минут хэртэй барьсаар байгаа юм шиг санагдав. Саккар ямар зам сонгон авч амьдралаа хэрхэн шинээр өөрчлөн зохиохыг шийдээгүй байтал энд нүдэндээ харагдсан хүмүүсийг цөмийг луйварчид даа гэж бодож суув. Ээ дээ, эд нар хэрэв Саккарыг заавал тэгүүлэх гээд байвал энэ муу хулчгар Мозерууд, сагсуу Пильерууд, хулуу шиг хөндий толгойт Сальмонууд, аз дайрсан төдийгөөр суут ухаантан хэмээн алдаршсан Амадьёнуудыг зад хавчиж байгаад хоосруулах юм хуна даа гэж бодно. Аяга тавгийн хангинах нь улам нэмэгдэж хүмүүсийн хоолой сөөнгөтөн паргиатаж хаалга тас няс хаялан гарч байх энэ үест Суэцийн акцын үнэ шал буухыг үзэхээр хүн бүхэн бирж дээр очихыг яарна. Саккарыг цонхоор харсаар суутал талбайд явган хүмүүс дүүрч сүйх тэрэг өөдөө сөөргөө зөрөлдөж нар туссан зээлийн байшингийн шатаар хорхой шавж баарцагласан мэт төвхөн хар костюмтай эрэгтэйчүүд тасралтгүй өөдөө өгсөж аажмаар баганын тэр хавийн зайг дүүргэв. Хайсны цаад талд туулайн бөөр модны ёроолоор сэлгүүцэн яваа эмэгтэйчүүдийн бүдэгхэн бараа харагдана. Саккарыг дөнгөж бяслагаа идэж эхэлж байтал нь ямар нэг хүний бүдүүн хоолой дэргэд нь дуугарах дээр толгойгоо сая өндийлгөв. 

	— Уучлаарай хонгор минь, би эртхэн ирж тун чадсангүй шүү гэсэн нь өнөөх Гюре чинь ирэхчээ болж! Энэ бол гэмгүй царайлсан залирхуу тариачны болхидуу өргөн нүүртэй, Кальвадосоос гаралтай норманд хүн юм. Тэр одоохон ямар нэг идэх юм, ядахдаа байнга байдаг ногоотой хоол авчирч өг гэж хэлэв. 

	— За юу болов? гэж Саккар хүлцэнгүй байдлаар хүйтэн асуув. Гэтэл нөгөөх нь хянуур ухаантай хүн болохоор яаралгүй сууж хоолоо идэнгүүт тонгойж намуухан дуугаар өгүүлрүүн:

	— За би чинь их хүнтэй уулзлаа. Тийм ээ, өнөө өглөө гэрт нь. Тэр танд туйлын энэрэнгүй, маш энэрэнгүй байна билээ. Тэр хэсэгхэн амсхийж аяга дүүрэн жимсний архи уугаад төмс амандаа үмхэв. 

	— Тэгээд яав?

	— За хонгор минь ийм байна... Тэр таны төлөө бүгдийг, юу хийж чадах бүхнээ хийхэд бэлхэн байна. Тэр танд тун сайхан ажил олж өгнө гэнэ, харин францад л биш юм даг... Жишээлбэл манай шилдэг сайн колонийн нэгэнд амбан ноёноор суулгана. Тэнд очоод та бүрэн эрхтэй эзэн, ёстой хаан шиг суух болно доо. 

	Саккарын царай шаргалтаад явчхав. Тэр бээр хариуд нь:

	— Та чинь харин надаар доог хийх нь үү? Нэртэйгээр нь шууд цөллөгт явуулчихвал дээр биш үү? Аа тэр надаас салахын мөн болж байна! Би түүнд үнэн хэрэг дээрээ гай болж магадгүй шүү, болгоомжилж л байг гэлээ. Гюре амандаа дүүрэн юмтай хэр нь Саккарыг тайтгаруулах гэж оролдоно. 

	— Яалаа гэж дээ, бид танд сайн сайхныг хүсэж байна. Өөрийгөө бодож халамжлахыг даанч зөвшөөрнө биз. 

	— Би өөрийгөө устгахыг зөвшөөрөх хэрэгтэй болж байна уу? Тийм шив дээ?.. Сонс л доо! Эзэнт улс маань ямар алдаа хийж болох бол бараг цөмийг хийлээ гэж энэ тушаа дөнгөж саяхан ярилцлаа. Италитай байлдсан5 Мексик гэж тэр Прусстэй харилцаж байгааг хар. Энэ бүгд яах аргагүй үнэн юм шүү! Та нар тоо томшгүй тэнэг мангуу, солиотой хэрэг үйлдсэн болохоор мөдхөн бүх франц босож ирээд та нарыг авч хаяна даа. 

	Сайдын дуулгавартай төлөөлөгч өнөө депутат маань тэр даруйхнаа сандарч зүс царай нь зэвийгээд эргэн тойрон харангуут:

	— Уучлаарай, та бидний санаа нийлэхгүй байна... Ругон чинь шударга хүн. Тэр л засгийн эрхэнд байгаа цагт айх юмгүй... Үгүй байз л даа, та түүнийг дутуу үнэлж байна, нээрэн шүү. 

	Саккар түүний яриаг эв дүйгүй зогсоогоод хоолойгоо шахаж хэлсэн нь:

	— За яах вэ, түүнтэйгээ үнсэлц, хуйвалдаж бузар ажлаа явуулж бай! Тэр чинь энд, Парист надад тус хүргэх нь үү? Тэгэх нь үү, үгүй юу?

	— Парист ч хэзээ ч үгүй л дээ!

	Саккар дахиад нэг ч үг хэлэлгүй босоод мөнгөө төлөхөөр хоол зөөгчийг дуудав. Гэтэл түүний галзуу занг мэддэг Гюре түүнийг дэврээж сөргөцөлдсөнгүй талхаа том томоор хээвнэг үмхэлж байв. Энэ үеэр танхимын дотор хүчтэй шуугиан дэгдлээ. 

	Гундерман гэдэг жаран настай том халзан толгойтой, бүлтгэр дугариг нүдтэй хүн орж ирэв. Энэ бол банкны эздийн хаан, биржийн ба бүх дэлхийн эзэн сэн билээ. Түүний цаглашгүй зөрүү зан, туйлын их ядаргаа нүүрэн дээр нь илхэн харагдана. Тэр хүн бирж дээр нэг ч үзэгддэггүй, албан ёсныхоо төлөөлөгчдийг ч тийш нь санаатай явуулдаггүй, олон нийтийн газар ер хооллодоггүй ажээ. Шампо ресторанд өнөөдрийнх шигээ хааяа нэг үзэгдэхдээ ширээн дээр суугаад аягахан рашаан л захиалж уудаг, тэр рашааныг түүнд таваг дээр тавьж авчирч өгдөг байжээ. Хорин жил ходоодны өвчнөөр өвдсөн тул ганцхан сүүгээр хоол хийдэг юм байж. 

	Хоол зөөгчид рашаан аягалж авчрахаар шалавлан гүйлдэж тэнд сууж байсан хүмүүс бүгдээрээ бялдуучлан ая тал засацгаав. Мозер номхон хүлцэнгүй байдлаар тэр хүнийг ажиглан харж суув. Тэнгэр бурхан аянгаа захирдагтай адилхан тэр хүн үнэт цаасны ханшийг өөд нь ахиулж доош нь буулгахыг шийддэг бөгөөд тэр хавийн бүх нууцыг мэддэг байжээ. Пильеро хүртэл тэрбум хөрөнгийн нь давагдашгүй чадалд итгэж бишрээд тэр хүнийг хүндэтгэн мэндчилэв. Нэгэнт 12 цаг хагас болчихсон боловч Мазо, Амадьёг гэнэтхэн орхиж зарим үед ордерыг нь авах завшаан тохиолддог байсан банкныхаа эзний өмнө очиж бөхөсхийв. Гадагшаа гарахаар завдаж байсан биржийн олон панзчин бурхан шүтээнээ зогсоогоороо хүрээлэн зусардаж хүзүү сээрээ бөхийлгөн тонголзож түүний чичирч салганасан гараараа аягатай усаа барьж зэвхий уруулдаа хүргэж байхыг хүндэтгэн харж зогсоно. Энэ үед хоол зөөгчид ширээнийхээ хиртсэн бүтээлгийг энд тэндгүй яаруу тэвдүү авч яваа харагдана. Урьд Монсод газар дамлан худалдаалж байхдаа Саккар Гундермантай зөрөлдөж нэг удаа хэрэлдсэн ч юм даг. Тэд даанч өөр өөр зантай хүмүүс байлаа. Нэг нь догшин хурц, жаргал цэнгэлд дуртай байтал нөгөөх нь юм юмны хэрийг тааруулдаг, муу санаа шүглэсэн хүн сэн билээ. Түүний баяр ёслолын байртай нүргээнтэй орж ирэхлээр бүр уур нь шатаж бухимдсан Саккарыг ресторанаас гарч явтал Гундерман хойноос нь дуудаад:

	— Найз аа, та наймааныхаа ажлыг орхиж байгаа гэдэг үнэн үү? Сүүл сүүлдээ ухаан орж л дээ. Аль язгуурын ингэх байсан юм гэв. Энэ нь Саккарын хувьд нүүрэн дундуураа шавхуурдуулсантай адил санагдлаа. Тэр намхан нурууныхаа хэрээр цэх шулуухан зогсоод мэс хутга шиг хүйтэн зэвүүн хоолойгоороо хариу болгож хэлсэн нь:

	— Би хорин таван саяын хөрөнгөтэй банк үүсгэн байгуулж байгаа. Мөдхөн танайхаар очих байх шүү гэжээ. 

	Саккар тэгээд тэвдэж бачимдсан хүмүүсийн шуугиан наргианаас ангижран гарч одов. Тэр танхим дотор байсан хүмүүс цөмөөрөө мөнгөн бирж зээл нээхээс хожимдолгүй очих билээ гэж хаалга руу ханарч чихэлдэв. 

	Ээ дээ, хожмоо нэг амжилт олоод одоо түүнд нүүр өгөлгүй бөгс өгч байгаа этгээдийг хөлийнхөө уланд гишгэж алтны эзэн хаантай нь хүртэл ана мана үзэлцэж болбол хэзээ нэг цагт унагааж аваад харж байх юм сан! Саккар тэр асар том ажлаа хараахан үүсгэхээр шийдээгүй байтлаа зөвхөн нэг юм хариуд нь хэлэх билээ л гэж хэлчихсэн үгэндээ өөрөө гайхаж бантав. Ах нь тоож хайхрахыг больж, цусаа асгаруулж байгаа бухыг цэнгэлдэхийн тавцан дээр дахин дахин түлхэж гаргадгийн адил хүмүүс ч, учир явдал ч түүний биеийг цаг ямагт дайрч доромжлоод нэгийгээ үзэх тэмцээнд өдөж дуудсаар байгаа энэ үед тэр өөр ямар нэгэн талбар дээр азаа үзэж болох уу даа?

	Хоёр нарийхан судас шиг Монмартрын ба Решельегийн гудамжаар олон хүн цувж Парис хотын амьдрал тэр хоёр гудамжны завсар дахь төв талбай руу давлагаалж байгаа юм шиг болдог ихээхэн шуугиан үймээнтэй цагт Саккар нэг минут хэртэй явган замын ирмэг дээр дагжталаа чичирч зогсов. 

	Яаруухан алхалж яваа явган хүмүүсийн бужигнаан дунд өдий төдий морин тэрэг талбайн дөрвөн этгээдээс засмал замаар зогсоо чөлөөгүй урсаж байгаа харагдана. Хайсны арын зогсоол дээр хоёр эгнэж зогссон хөлсний тэрэгний хэлхээ нэг нийлээд, нэг тасраад байна. Вивьены гудамжинд биржийн агентуудын жууз тэрэг эгнээгээрээ ярайтал жагсаж дээр нь жолоогоо атгаж суугаа хөтөч нар тушаал л өгвөл морьдоо ташуурдахад бэлэн байцгаана. Биржийн байшингийн шат болон баганын хавь дахь зай хүнээр пиг дүүрч тэдгээрийн өмссөн костюмын өнгөөр пад харлан харагдах бөгөөд цагны дор хэргийн эзэд цугларан ажиллаж авч, өгөлцөхийн тухай шуугиан дэгдээж үнэ хаялцан орилолдох нь усны давлагаа хүржигнэхтэй адил сонстож хот газрын ердийн шуугианыг дарж намхруулна. Ихэнх францчууд оролцож болдоггүй санхүүгийн нууц гүйлгээ хийгддэг энэ газар хүмүүс учир зүггүй орилолдон бархиралдаж шахцалдаж байдаг бөгөөд ойлгохын аргагүй гэв гэнэт хоосрох нь хоосорч, баяжих нь баяждаг энэ байшингийн дэргэдүүр гарсан улс түүний дотор юу болж байгаа бол гэж шохоорхон айхдаа эргэн эргэн харцгаана. 

	Саккарыг явган замын зах дээр зогстол хол хоцорсон орилоон шуугиан чихэнд нь хоногшиж дэргэдүүр нь яарч яваа хүмүүс түүнийг тохойгоороо шүргээд өнгөрч байна. Шунал нь шулам болсон энэ биржид алтны ноёрхол тогтоох сон гэж Саккар төв дунд зогсоод санагалзаж байв. 

	Сүйрснээсээ хойш Саккар бирж дээр зүрхэлж очдоггүй болсон бөгөөд өнөөдөр ч гэсэн доромжлогдсон сэтгэлдээ хөтлөгдөж намайг ялагдсан хүн өөдгүй эр гэж үзнэ дээ гэж санаад шатаар өөдөө өгсөх гэсэн чинь болсонгүй ээ. Дурласан хүүхнийхээсээ хөөгдсөндөө түүнийг үзэн ядах боловч хөндийрөөгүй сэтгэл нь холдон хагацаж чадахгүй байгаатай адил Саккар үйлэндээ хөтлөгдөж байгаа юм шиг янз бүрийн шалтгаар эргэж буцсаар биржээс салж чадахгүй баганын араар тойрч туулайн бөөр модны сүүдэрт зугаалж байгаа хүн болж ч билээ. Цэцэрлэг дундуур сэлгүүцэж явлаа. Зүлэг цэцэггүй, тоос шороонд дарагдсан тэр цэцэрлэгийн дотор нийтийн жорлон, сонины мухлагуудын дунд байрлуулсан вандан сандал дээр сэжигтэй байрын дамын наймаачид арвалзаж саахалтын айлын толгой нүцгэн эмэгтэйчүүд хүүхдээ хөхүүлж суухад Саккар тэнд тухайлсан зорилгогүй дэмий тэнэж яваа хүний дүр үзүүлэн нүдээрээ үргэлж биржийг ажиж харсаар байв. Хэзээ нэгэн цагт биржийн энэ байшинд яллагчийн буурьтай орж очихын тулд одоо өөрөө үүнийг тойрон бүсэлж авах гэж байгаа мэт дандаа санагдаж байжээ. 

	Саккар банкны гудамжны харалдаа байдаг модны сүүдэр бараадаж булан тойроод баруун тийшээ эргэтэл, үнээ алдсан акц худалддаг «бага» бирж залгаж сүйрч сөнөсөн байгууллагын акцыг салхи бороо, шавар шавхай дунд борлуулж биржийн хог новш нойтон хөлтөн хэмээх жигшүүртэй хоч авсан хүмүүсийн дунд орж явчхав. Тос дааварлаж гялалзсан нүүртэй, хажуугаас нь харвал идэмхий шувууны хоншоор шиг шөвгөр хошуутай хэсэг бөөн еврей нар энэ тушаа овооролдож ижилхэн хамартан эд нар ер бусын байдлаар улай дээр суусан сүрэг шувуу шиг бөхийгөөд хоолойгоо шахаж чанга чанга бархиралдах нь бие биеэ урж тастах гэж байгаа мэт харагдана. Хиртэй бүдүүн хуруугаараа бадмааргаа барьж нарны гэрэлд болгоомжтой эргүүлж хараад холхон зогсож байсан нөсөр том биетэй хүнийг Саккар дэргэдүүр нь өнгөрөхдөө гэнэт ажиглан

	— Аа, Буш!.. Би ердөө сая танайхаар оръё уу гэж явснаа мартчихаа шүү. 

	Фейдогийн гудамжинд ажлынх нь контор байдаг Буш бол Саккарт бэрхшээлтэй юм тохиолдоход олонтоо тус хүргэсэн хүн билээ. Тэр хүн эрдэнийн чулууны хурц гэрэлд гялбаж хавтгай нүүр, бүлтрэх шахсан бор нүдээ дээш харж нарны туяанд тэр чулуу олон өнгө болон хувирахыг ухаан алдан нарийвчилж үзсээр байв. Огт солихыг мэддэггүй цагаан зангиа нь эрчилж мушгираад нэг юмны далимаар худалдаж авсан хар цамц нь уг цагтаа гойд сайн эд байсан боловч даанч хэт элэгдэж туждаа тосон толбо болоод нүцгэн гавал дээрээс нь ар шил рүүгээ унжсан хамжааргагүй хэдэн сөөвгөр өнгө зүсээ алдсан үсэнд нь хүртэл өөдөө огшиж хөөрсөн байлаа. Нар бороонд гандаж больсон муу бүрх малгайных нь насыг тогтоох нөхцөлгүй болжээ. Нэг мэдэхээ мань хүн тэнгэрээс газар бууж ирэхээр шийджээ. 

	— Аа, ноён Саккар та ч гэсэн үүгээр мөн орж ирэв үү?

	— Тийм ээ... Надад оросоор бичсэн нэг захидал байна. Константинополь хотод банктай нэг оросоос ирсэн захидал юм. Танай дүү чинь надад орчуулаад өгөх сөн болов уу гэж би бодлоо. 

	Буш баруун гартаа бадмааргаа барьж учир зүггүй нандигнан өнхрүүлсээр зүүн гараа сунган "өнөө оройдоо орчуулгаад өгчилгөе" гэлээ. Тэгэхээр нь Саккар байгаа захидал нь дөнгөж аравхан мөр шүү гэж тайлбарлав. 

	— Би танайд оръё доо. Дүү чинь дор нь надад уншаад өгнө биз гэв. Гэтэл биржээс салдаггүй, хүн бүхэнд нүдлэгдсэн гайхалтай бүдүүн Мэшен авгай хүрч ирээд яриаг нь тасалж орхив. Тэр авгай бол сэжиг цээртэй юм болгонд бэлцгэр хуруугаа үргэлж дүрж явдаг цадаж ханахыг мэддэггүй жижигхэн панзчины нэг байжээ. Түүний онигор цэнхэр нүд, товчин чинээний жаалхан хамар, гонгинуур дуу гардаг өмгөр ам, бүтэн сар лугаа адил дув дугариг бэлцийсэн улаан нүүр нь, улаан хүрэн өнгийн тууз мурийлган зангидсан хуучин ягаан бүрх малгайн дороос бултайн харагдах бөгөөд мундаг түнтгэр мээм, цүндгэр том гэдсийг нь хиртэж бараантсан ногоон торгон даашинз ороож халхалсан байв. Тэр авгай биеэсээ нэг ч салгадаггүй, чемодан шиг том, гүнзгий ёроолтой, хуучин хийцтэй хар цүнхээ гартаа барьсаар л явна. Өнөөдөр тэр цүнхээ багтаж ядтал нь чихэж дүүргэсэн тул, хүнд нь дийлээд Мэшен авгай налуу ургасан мод шиг баруун тал руугаа хазайж явна. 

	— Та ч ирлээ гэж түүнийг хүлээж байсан бололтой Буш хэлэв. 

	— Тийм, би Вандомоос цаас аваад ирлээ, тэр цаас энд байна. 

	— За болж дээ! Манайд очъё... Өнөөдөр энд хийх ч юм алга. 

	Саккар сүр бараатай том арьсан цүнхийг нь хялайн харав. Сүйрч баларсан компаниудын үнэ цэнээ алдсан акц цааснууд л тэр цүнхэнд гарцаагүй ордог бөгөөд өнөөх «нойтон хөлтнүүд» тийм цаасаар наймаалан 500 франкийн үнэтэй цаасыг бие биеэсээ 10-20 су-гаар худалдан авч ханш нэмэгдэх юуны магад хэмээн хий хоосон үл биелэх юманд горилхийлдгийг Саккар мэднэ. Харин авхаалжтай нэг нь тэр цаасыг гуйврын бараа болгон худалдаж аваад өр шир пассивээ дэвэргэхийг хичээдэг сүйрэгсдэд хонжоотой өгчихдөг байжээ. Мэшен бол санхүүгийн үхэх сэхэхээ үзэх тулалдаанд аялж яваа армийг үдэж гаргадаг хар хэрээтэй л адилхан байлаа. Хувь нийлүүлсэн нийгэмлэг, банк болгоны үүсэж бий болоход тэр авгай цүнхтэйгээ дэргэд нь байлцаж, байрыг нь тандаж, цэцэглэн мандаж акцыг олноор нь хэвлэн гялалзуулж байх үед нь хүртэл үхээрийн үнэр авч сүйрэх нь гарцаагүй, бут ниргэгдэх өдөр нь би ирж хүүрийг зулгаан хог новш цусан дотроос ч акц түүж авч болно гэдгийг мэддэг байжээ. Мань Саккар өөрөө лут том банк байгуулах гэж бодож явсан болохоор тэр цүнхийг хараад эгдүүцэв. Яагаад гэвэл биржээс шүүрдэж хаясан муу сайн цаас хураадаг үнэ өртгөө алдсан цаасны энэ савыг үзмэгц муу ёрын юм бодогдов. Буш эмгэнтэй цуг гараад явтал Саккар түүнийг хоргоогоод:

	— За тэгээд би очих шив дээ, дүү чинь гэртээ байгаа байх аа гэв. Бушийн нүүрийг харвал түгшүүрлэн гайхсан бололтой байна. 

	— Миний дүү юу? Гэртээ байлгүй дээ! Тэр хаачив гэж дээ?

	— Тун сайн байна, тэгвэл бид хоёр уулзах нь ээ. 

	Саккар тэднээс салаад Нотр-Дам де Виктуарын гудамжийг чиглээд модны хажуугаар аажуухан алхлав. Талбайн энэ хэсэг бол хамгийн их хөлтэй худалдааны пүүс, жижигхэн үйлдвэрийн газрууд оршдог бөгөөд алтан үсгээр бичсэн нэрс нь наранд гялбалзана. Тагт дээр хөшиг намилзаж тавилгатай тасалгааны цонхон дээр хөдөөгийн бүхэл бүтэн гэр бүл хүмүүс ангарайтан зогсоно. Саккар өөрийн эрхгүй хүзүүгээ өлийлгөж тэднийг харав. Тэд нарын сандарч уймарч байгааг хараад инээд алдаж хөдөө газар ч хувь нийлүүлэгчид хэзээд олдоно шүү дээ гэдэг тайтгаруулагч санаа түүнд төрөв. Алсын давлагаа юу юугүй үелзэн ирж түүнийг сорон залгих гэж байгаа мэт Биржийн үймээн шуугиан хойноос нь дагалдан цуурайтсаар байв. Гэтэл түүнийг бас нэг учрал зогсоов. 

	— Яана гэнэ ээ, Жордан, та чинь бирж дээр ирээ юу? хэмээн тэр дуу алдаж шийдэмгий хатуужилтай байрын царайтай, ширвэгэр сахалтай өндөр бор залуугийн гарыг барилаа. 

	Жордан гэдэг нь урьд Марселийн банкны эзэн агсан эцгийгээ бирж дээр сүйрч амиа хорлосноос хойш даруй арван жилийн турш Парист дөнгөн данган амь зууж утга зохиолд туйлын их дуртай болж хамгийн аймшигтай үгүйрэл хоосролтой эрэлхгээр тэмцэж иржээ. Түүний суудаг Плассанд төрөл садны нэг хүн Саккарынхантай танил байсан учир Саккарыг Монсо цэцэрлэгийнхээ харшид бүх Парисыг хүлээн авч байх үед Жорданыг анх танилцуулжээ. 

	— Бирж дээр? Үгүй чи-ш, хаанаас даа! гэж тэр залуу эцгийнхээ тухай гунигтай дурслыг сэргээхгүй гэсэн бололтой гараа цочмог дохиж хэлэв. Тэгээд бас дахин инээмсэглэж түүний хэлсэн нь: — Та мэдэх бил үү, би чинь гэрлэсэн шүү... багынхаа найз хүүхэнтэй. Намайг баян байхад бид хоёрыг нийлүүлж өгсөн юм сан, одоо намайг ядуу хоосон болсон хойно хүртэл бүр яасан ч орхихгүй гээд байдаг шүү. 

	— Тийм ээ, нээрэн би тэр мэдээг сонссон юм гэж Саккар хэлэв. Урьд таны хадам эцэг ноён Можандрийг Лавилетэд брезентийн фабрик ажиллуулж байх үед тэр бид хоёрын дундын ажил явдал байж билээ. Тэр ч фабрикаасаа овоо хөрөнгөтэй болсон байх ёстой. 

	Тэр хоёр гудамжинд байдаг сандлын дэргэд хүрч ирээд зогстол Жордан Саккарыг ирэхээс өмнө ярилцаж байсан бөгөөд одоо хэр нь тэр сандал дээрээ суусаар байгаа намхан тарган, цэргийн хүн шиг жавхалзсан ноёныг түүнтэй танилцуулахаар яриагаа таслав. 

	— Миний эхнэрийн нагац ах Шав ахмад... Миний хадам эх Можандр хатан бол Марсельд төрсөн, багаасаа Шав гэдэг овогтой хүн юм. Ахмад босож Саккар түүнтэй мэхийж мэндлэв. Тэрхүү сааны согог суусан нүүр, хатуу зах зүүсээр яваад нугарч чаддаггүй болчихсон хүзүүг Саккар үүнээс өмнө бас үзсэн байжээ. Энэ тушаа өдөр бүр нэг цагаас гурав хүртэл дандаа дайралдаж байдаг, бэлэн мөнгөөр наймаа арилжаа хийдэг жижиг панзчидын нэг л байлаа. Энэ нь бараг тогтмол 15-20 франкийн хожоотой гардаг өчүүхэн жаахан наймаа бөгөөд тэр хожоогоо мөн л тэр өдөртөө бирж дээр борлуулдаг хүн юм. Жордан гэнэн цагаан сэтгэлээр инээж өөрөө бирж дээр ирснээ тайлбарлан нэмж:

	— Миний авга ах гэж нэг улайрсан панзчин байдаг. Би алдаг оног гарыг нь барьж чадвал дээд заяа л гэж үздэг гэв. 

	— Одоо яах вэ дээ! Засгаас л өлсгөж үхүүлж мэдэхээр тийм жаалхан тэтгэвэр надад олгодог болохоор дуртай ч дургүй ч панз наймаа хийж явах юм байна шүү дээ гэж ахмад энгийн байдлаар хэлэв. Амь зуухын төлөө тэмцэлдээ эрэлхэг зориг гаргаж байгаад нь талархаж өрөвдсөн Саккар тэр залуугийн утга зохиолын ажил хэрэг хэр зэрэг байгааг асуун лавлав. Тэгэхээр нь Жордан бүр хөгжиж сэргээд ярьсан нь: Можандрынхан түүний зохиолчийн мэргэжилд үл итгэн бас чиг гэрлэхийг нь зөвшөөрснөөрөө ихээхэн гялайлгав гэж санацгаагаад хөрөнгө зоорио хөндөлгүй байлгаж байгаад дээр нь хадгаламжаа нэмэрлэж цөмийг бүхлээр нь үхэх дээрээ охиндоо үлдээж орхино гэдэг нэрийдлээр тэр хоёрт юу ч өгөөгүй болохоор тэд юухан хээхнээ аваад л Клишийн гудамжны байшингийн 6-р давхарт байрласан гэнэ. Утга зохиол ч дээ, түүнд биеэ зориулсан хүнийг барагтайхан тэжээдэг юм даг аа. Тэр бээр нэг үргэлжилсэн зохиол бичих гэж сэдэвлэсэн боловч бичих зав гардаггүй, дуртай ч дургүй ч сонины газруудаар ажиллаж сэтгүүлч хүн л юуны тухай бичдэг бол тэр бүгдийг эрээчиж баримт тэмдэглэлээс эхлээд шүүхийн хурлын тайлан болон аливаа болсон явдлын мэдээ хүртэл бичихэд хүрдэг ажээ. 

	— За яах вэ дээ, хэрвээ би нэг том ажил үүсгэвэл та надад хэрэгтэй болж мэднэ шүү. Манайхаар очоорой гэж Саккар хэлэв. Тэр салах ёс гүйцэтгэж яваад зээлийг нэг тойров. Хол орилж байгаа хүмүүсийн дуу, үнэ хаялцан хашхиралдах чимээ нь энд ирэхэд намжиж талбайн шуугиантай нийлээд хий хүнгэнэн донгинох нь л сонстоно. Шатны энэ талд бас л хүн дүүрэн чихээстэй байв. Үймээн шуугиантай том танхим, багана хоёрын хооронд хавчуулагдсан биржийн маклеруудын ажлын өрөөний ханыг чимсэн улаан эрээн цаас өндөр цонхоор нь харагдана. Дамын наймаачин баячууд олны дунд орж хутгалдахгүйг бодоод ганц заримаараа тэндэх сүүдэрт эвтэйхэн сууж авцгаажээ. Дээгүүрээ задгай тэр өргөн уудам галерей (хонгил) тэдэнд клубэрхүү юм болжээ. Жүжигчид орж гардаг хаалгатай театрын ар талтай жаалхан төстэй биржийн байшингийн энэ тал нь зүсэн бүрийн улс цуглардаг том жижиг ресторан, архи пивоны газраар дүүрсэн Нотр-Дам де Виктуар хэмээх харин санаснаас арай тайвандуухан харанхуй гудамж руу харжээ. Газар доогуур гүйдэг бохир усны асар том татуургын зах хөвөөгөөр ургасан хогийн ургамал шиг эндхийн газрууд нь гаднах гарчиг хаягаараа аяндаа танигдана. Энэ нь нэр хугарсан даатгалын нийгэмлэгүүд, санхүүгийн луйврын сонинууд, янз бүрийн компани, банк, агентлаг, конторууд, мухлаг буюу намхан ханзан дээгүүр багширч орогносон дээрэмчдийн харахад доожоогүй өдий төдий олон үүрнүүд эгнэжээ. Гудамжны голоор ч, явган замаар ч хэн нэгийгээ хүлээсэн хүмүүс их зам тоссон дээрэмчид шиг газар сайгүй холхисоор байна. 

	Саккар хашааны ард зогсоод хэрэм рүү дайран орохын өмнө түүнд ойртох газрыг бүгдийг судалдаг цэргийн жанжны хурц харцаар худалдаачдын өрөө рүү ордог хаалгыг ажиглан харав. Нэг өндөр хүн архины гуанзнаас гэнэтхэн гарч ирээд гудамж огтлон Саккарын дэргэд тулж очмогц доошоо мэхийн тонгойж ёслов. 

	— Ноён Саккар аа, надад хийх ажил ч танайд байхгүй биз дээ? Би хөдлөх хөрөнгийн зээлийн нийгэмлэгээс бүрмөсөн гарч ямар нэгэн газар ажил олж хийх санаатай гэв. 

	Жантру гэдэг хүн бол Бордод багшилж байгаад нэг сэжигтэй явдлаас хойш зайлж одсон хүн юм. Их сургуулиас зайлуулагдаж гарсандаа сэтгэлээр унажээ. Хэдийгээр дагз дээрх үс нь эрт халзарсан боловч тэрвэгэр хар сахалтай, буурьтай суурьтай харагдах бөгөөд боловсронгуй ухаалаг, эелдэг хүн байлаа. Бирж дээр 28 орчмын настай ирснээсээ хойш арван жилийн туршид холхиж комиссын худалдаачиншуу юм болж хог новштой зууралдаж явахдаа, өөдгүй муу заншлаа хангах төдийд л дөнгөж хүрэлцэхүйц мөнгө олдог байлаа. Янхан эмийн нүүр үрчийх дээрээ үмх талхнаас нь салгахад хүрдгийн адил Жантру одоо бүр халзан болчихсондоо гутардаг болжээ. Гэсэн хэдий боловч амжилт хөрөнгө хоёрыг түүнд авчирч өгөх тийм тохиолдол гарч ирэх юуны магад хэмээн горилон хүлээсээр байна. 

	Саккар түүний хэрхэн хүндэлж байхыг нь хараад Шампогийн дэргэд Сабатани мэхийснийг санан санан хар бууж одоо ч надтай дандаа нэр нь хугарсан, бүтэл муутай хүмүүс уулзаж учирдаг болоо шив дээ гэж бодлоо. Гэлээ ч гэсэн Тэр бээр Жантруг сэргэлэн ухаантайд нь хүндэлдэг бөгөөд яадгаа алдаж цөхрөнгөө барсан, гээх юмгүй болохоороо яахаас ч буцдаггүй болчихсон хүмүүсийн дундаас л хамгийн зоригтой цэрэг шигшиж авдгийг Саккар тун ч сайн мэднэ. Тэр зөөлөн сэтгэл гаргаж давтан хэлэхдээ

	— Таныг ажилд оруулах уу? Яах вэ болох ч байлгүй дээ. Над дээр хүрээд очоорой. 

	— Одоо Сен-Лазарын гудамжинд шүү дээ, тийм биз?

	— Тийм ээ, Сен-Лазарын гудамжинд, юу ч гэсэн өглөөгүүр очоорой. 

	Тэр хоёр яриа дэлгэв. Жантру биржийг сүрхий харааж зүхээд тэнд нэг амжилт олохын тулд хамгийн өөдгүй амьтан байх хэрэгтэй гэж үйлс нь хазайсан луйварчны хорсол хилэнгээр дахин давтан хэлэв. Одоо түүнээс арайхийж ангижирсан хойно өөр ямар нэг ажил дээр л хүч чадлаа туршиж үзэх бодолтой гэв. Тэр бээр их сургуулийн боловсролтой ба дээгүүр танилтайн хувьдаа захирах тушаах чиглэлийн аятайхан ажил олоод хийхэд дөхөмтэй сэн болов уу гэж өөрт нь санагддагийг ярив. Саккар ч сайшаасан бололтой толгойгоо дохиж байв. Тэр хоёрыг хашаанаас гадагшаа гараад явган замаар уруудаж Броньярын гудамжны ам дээр хүрч очтол өөгүй дэгжин тоногтой хар сүйх тэрэг зогсож байгаа харагдав. Мориных нь толгой Монмартрын гудамж руу харж байв. Өндөр сандал дээр чогчийж суугаа хөтчийн нуруу бие нь хадаастай юм шиг огт үл хөдөлнө. Тэр хоёрыг харсаар байтал жуузны гэгээвчээр эмэгтэй хүний толгой хоёр ч удаа цухалзаад далд оров. Гэв гэнэт тэр эмэгтэй толгойгоо дахин цухуйлгаж ичих айхаа мартчихаад бирж рүү тэсэж ядсан нүдээр харсаар байв. 

	— Сандорф бароны хатан л байна гэж Саккар шивгэнэв. Хар үстэй сонин содон толгой байлаа. Гадуураа хөх хүрээ татуулсан цогтой золбоотой хар нүдтэй, час улаан уруултай янаг тачаангуй байрын хүүхэн юм; дэндүү урт хамар нь л түүний зүсийг ялимгүй дарна. Тэр хорин тавтай хэр нь арай наснаасаа эрт байргашсан бололтой боловч маш гоо үзэсгэлэнтэй яг л эзэн хаант улсын шилдэг сайн оёдолчноор хувцаслуулсан дар эх дагина шиг харагдана. 

	— Тийм ээ, бароны хатан байна хэмээн Жантру давтаж өгүүлрүүн: — Би түүнийг бүр бага байхад нь түүний эцэг Ладрикур вангийнд танилцсан юм. Тэр ван ёстой нэг мөрийчин байсан даа! Бас тэгээд зэвүү хүрмээр хэрцгий хүн байв. Би тэднийд өглөө бүр ордер авахаар очдог сон, нэг очиход минь намайг арай л зодчихоогүй шүү. Түүнийг хэд хэдэн гаслантай сүйрлийн дараа хоосроод цус харваж үхэхэд нь би харин даанч харамсаагүй дээ. Тэгээд ч охин нь австрийн элчний зөвлөх өөрөөсөө 35 ах Сандорф баронтой ханилахад хүрсэн, тэр хүүхэн дөл бадарсан нүднийхээ харцаар бароныг ёстой нэг ухаан алдуулаа биз дээ. 

	— Би мэднэ ээ гэж Саккар хэлэв. 

	Бароны хатны толгой ч дотогшоо буцаж далд оров. Гэтэл мөн тэр даруйдаа бас дахин цухуйж улам их тэвдсэн байртай хүзүүгээ эргүүлэн талбай руу холуур хараагаа чиглүүлэв. 

	— Энэ хүүхэн панзалж байна, тийм ээ?

	— Тэгэлгүй яах вэ, хар муйхраар л болохоос биш. Ямар нэг үйл явдал болох бүрийд энэ хүүхэн тэргэндээ сууж энд ирээд акцын ханш хаашаа болохыг ажиглан харж тэмдэглэлийнхээ дэвтэрт яаруу сандруу бичиж аваад ордероо тарааж өгдөг юм. Байз яана гэнэ. Тэр чинь Массиасыг хүлээсэн юм байж шүү. Цаадах нь энэ ирж явна. 

	Үнэхээр ч Массиас гартаа ханшийн хүснэгт бариад атигар биеийнхээ тэнхээгээр хар хурдаараа гүйж очоод жуузны хаалгыг тохойлдон жууз руу толгойгоо шургуулаад бароны хатантай сүрхий зөвлөлдөж гарав. Саккар, Жантру хоёр хулгайгаар сэм харсан болохгүйн тул жаалхан холдоод зогстол комиссын худалдаачин буцаад гүйхээр нь хойноос нь дууджээ. Түүнийг эргэж харахад бароны хатан байшингийн булангаар халхлагдаж далд орсон болохоор тэр хүн дороо амьсгаадан зогсов. Батганд баригдсан нүүр нь минчийж улайсан боловч том цэнхэр нүд нь цовоо сэргэлэн бөгөөд хүүхдийнх шиг тунгалаг харагдав. 

	— Тэд цөмөөрөө солиорчхоо юу даа? гэж тэр хашхирав. Суэц балран унаж байна. Англитай ч дайтах гэж байгаа юм аятай хэлэлцэнэ. Хаанаас дуулсныг ч бүү мэд, нэг л юмны сураг дуулах дээрээ сандчаад байх юм. Дайн болно гэнэ шүү! Хэн ингэж зохиодог байна вэ? Тэр сураг чимээ өөрөө аяндаа үүсэж гарсан юм биш байгаа даа... Чөтгөрийн сандрал л гэсэн үг ээ. 

	Жантру нүдээ ирмээд:

	— Өнөөх хүүхэн чинь бас л панзаа хийсээр байна уу даа? гэв. 

	— Тэгэлгүй яах вэ! Хэнээрхээд л байна! Түүний ордерыг Натансонд аваачиж өгөх гэж явна. 

	Саккар энэ яриаг сонсож байгаад:

	— Нээрэн, Натансоныг бас нууц байдалд орсон гэж надад хүн хэлсэн, гэв. 

	— Тэр Натансон гэдэг чинь ёстой жаргал буянаа эдлэх хувьтай учраас эдэлж байгаа сайхан залуу даа гэж Жантру хэлэв. — Хөдлөх хөрөнгийн даатгалын нийгэмлэгт бид хоёулаа хамт байсан. Гэвч тэр, еврей юм болохоор мэнд гараад ирнэ л дээ. Түүний эцэг Австри хүн, одоо тэр Безансонд суудаг, цагчин бил үү дээ. Тэндэх нийгэмлэгт байхдаа тэдний луйвардахыг харсаар байгаад яасан юм бэ дороо тэр ажлыг сонирхож дурласан юм даг. Үүнд ер түвэг орох юмгүй, нэг өрөөтэй болж аваад л касс нээчихвэл гүйцэх нь тэр гэж бодоод тэр ёсоор гүйцэтгэсэн... Харин Массиас аа, танд тааламжтай санагдана уу?

	— Тааламжтай ч гэж дээ, арай ч тиймгүй байлгүй дээ! Та өөрөө түүгээр дайраад гарсан шүү дээ, тэр ажлыг хийхийн тулд еврей л байх хэрэгтэй, эс тэгвэл юу ч ойлгохгүй, яахыгаа ч мэдэхгүй гэж та зөв хэлэв, тун ч бүтэмж муутай байна даа. Адгийн муухай ажил юм! Нэгэнт хийгээд эхэлчихсэн хойно үргэлжлүүлэх л хэрэгтэй болов. За яах вэ, хөл л хөдөлж байсан цагт би цөхрөхгүй ээ. 

	Тэгээд тэр инээд алдсаар цаашаа гүйв. Ямар нэг бузар хэргийн улмаас албанаасаа хөөгдсөн Лион хотын шүүхийн түшмэлийн хүү бөгөөд эцгийгээ алга болохоор хууль цаазын ангиа орхиод бирж дээр гарч ирсэн юм гэж түүний тухай ярилцдаг байв. 

	Саккар, Жантру хоёрыг аажуухан алхалсаар Броньярын гудамжны аман дээр хүрч ирэхэд бароны хатангийн жууз мөн тэндээ л зогссон хэвээр бөгөөд харин шилнүүд нь сөхөөстэй, өнөөх нууцлагдсан тэрэг жууз эзгүй бололтой байлаа. 

	Хөтөч нь огтхон ч хөдлөлгүй яг суусан чигээрээ сууна. Тэр их бирж хаахыг хүртэл тийнхүү хүлээж суудаг болохоор лав дасчихсан биз. 

	Энэ мөн золигийн хөөрхөн хүүхэн ээ. Би ч хөгшин бароныг ойлгож байна гэж Саккар эв хавгүй хэлж орхив. 

	Жантру жуумалзан инээмсэглэв. 

	— За баронд ч энэ хүүхэн аль хэдийн яршиг болсон байх аа. Барон чинь аюултай харамч юм гэнэ билээ. Энэ хүүхэн хэнтэй нөхцөж хэнээр тэтгүүлдэг гэж бодно, та мэдэх үү? Тэр дан панзаар амьдарч чадахгүй шүү дээ. 

	— Мэдэхгүй л дээ. 

	— Далькамбртай гэнэ ээ, 

	— Ерөнхий прокурор уу, тэр муухай ааштай, ихэмсэг ёсорхуу зантай, ясан хэдрэг шиг өндөр ноёнтой юу!... Ээ дээ, энэ хоёрыг цуг байхыг нь харах юм сан!

	Ингэсээр Саккар, Жантру хоёулаа хөгжил баясгалантай гар гараа чанга барилцаад салав. Жантру нь хэд хоногоос очно гэж Саккарт сануулав. 

	Саккарыг ганцаараа үлдмэгц эргэж ирж яваа давлагааны түрэлтээр буцалж бургилж байгаа биржийн шуугиан чихэнд нь чанга дуулдав. Тэр бээр булан тойроод ресторан байхгүй учир арай төв төвшин бололтой талбайн нөгөө тал болох Вивьены гудамжаар бас дахин орж худалдааны танхим, шуудангийн контор, реклам зарлалын том том агентлагийн дэргэдүүр явж өнгөрөв. Биржийн урд нүүрэн талд ойртож очих тусам чихэнд нь дүнгэнэх шуугиан улам нэмэгдэж сэтгэл нь догдолж байв. Баганууд цөмөөрөө ярайтал харагддаг газар нь хүрч очмогц тэндээс хөдлөхөө болъё гэсэн юм шиг дахин зогсоод хомхой сувдаг, шуналаар төгс харцаар багануудыг цөмийг хараандаа багтааж харав. Тэр хавьд нь гол зам өргөсөөд амьдрал оргилон оволзож байв. Кафе гэдэг цайны газрыг бөөн бөөнөөрөө дүүргэж, нарийн боовны дэлгүүр ч чихээстэй, дэлгүүрүүдийн цонхон дээрх дэлгэцийн дэргэд, ялангуяа цул мөнгөн эдлэл гялалзсан алт мөнгөний зүйлийн дэлгүүрийн дэргэд өдий төдий хүн багшран овоорчээ. Талбайн дөрвөн булан, дөрвөн гудамжнаас хөлсний тэрэг, явган хүмүүс асгаран цувах нь толгой эргэмээр мурилзан мушгиралдсан олон шугам татна. Ялангуяа омнибусын зогсоол дээр морь тэрэгтэн ба явганчуул шаваарч биржийн агентуудын хөнгөн тэрэг бараг бүх хайсны дагуу явган замын хажуугаар ярайтал эгнэн зогсоно. Гэвч Саккарын хараа нь хар бараан костюм баарцаглаж нарны хурц гэрэл туссан шат руу чиглэнэ. Дараа нь баганууд руу харахад нь үй олон хүн бараантан багширч тэдний зэвхий цайвар царай нь гэгээн толбо аятай гялс гялс хийнэ. Суугаа хүн нэг ч байхгүй, суух сандал ч үгүй харагдана. Цагны доорх... дугуйг ямар нэг үелзлээр, агаар доргитол нижигнүүлдэг олон хүний орилоон, хөдөлгөөнөөр л дөнгөн данган таамаглана. Зүүн талд нь баахан банкны эзэд бөөгнөж хөндлөнгөөс зарга таслах, биржийн баталгаа (вексель) ба англи чекийн учрыг олох ажилтай бузгай тогтуухан байцгаана. Цахилгаан мэдээний газар очихоор яваа хүмүүсийн зээглэсэн цуваа тэд нарын дундуур байн байн зүсэж гарна. Панзчид хажуу талын саравчинд хүртэл орчихсон, тэгээд газар сайгүй чихэлдэж аюултай түрж шахах бөгөөд зарим нь хоёр баганын хоорондох төмөр хайсыг түшээд дээрх хилэн хашлагыг нь ар өврөөрөө налж бүр гэртээ байгаа юм шиг зогсоно. Галын дөл дүрэлзэхээр уураар ажилладаг машин яадаг билээ, түүнтэй адил бирж тэр аяараа чичиргэнэн донсолж байлаа. Нэг мэдэхээ Массиас агент шат руу хар эрчээрээ харайж буугаад тэргэн дээрээ үсрэн гарч хөтөч нь морио ташуурдаж довтлуулж одохыг Саккар олж харав. 

	Саккар өөрийн эрхгүй гараа зангидав. Тэгээд тэр шохоорхон харж байсан юмнаасаа өөрийгөө хүчлэн салгаад Вивьений гудамж руу хандаж зам огтлон Бушийн суудаг Фейдогийн гудамж чиглээд алхлав. Орос хэлээр бичиж ирүүлсэн захидлаа орчуулгаж авахыг сая санажээ. Доод давхрыг нь эзэлсэн бичгийн цаас худалддаг дэлгүүрийн үүдэнд зогсож байсан нэг залуу хаалганы хажууд түүнд мэхэсхийв. Тэр нь Жёнёрын гудамжинд байдаг торгоны фабрикийн эзний хүү Гюстав Седиль гэгч мөн болохыг Саккар таниад авлаа. Эцэг нь түүнийг санхүүгийн ажилд сургах санаатай Мазод шавь оруулсан байжээ. Түүний юу хүлээж байгааг Саккар төдхөн тааварлаж мэдчихээд тэр өндөр ганган залууд талархсан байртай инээмсэглэв. Бичгийн цаас худалддаг Конены мухлаг нь жижигхэн биетэй хатагтай Коненыг нөхөртөө туслах болсноос хойш бүх биржийг тэмдэглэлийн дэвтрээр хангадаг болов. Түүний нөхөр бүдүүн Конен байнга дэлгүүрийнхээ арын байшинд сууж бараагаа бэлдэж төхөөрдөг бол эхнэр нь хойш урагшаа явж лангууны ард ажиллаж гадуур ажлаар хөөцөлдөнө. Тэр хүүхэн махлаг ягаан царайтай, ёстой бужгар хурга шиг торгомсог цайвар үстэй, ямагт баясгалантай, эелдэг зантай, шаламгай хөдөлгөөнтэй хүн дэг. Тэр хүүхэн нөхөртөө их л хайртай юм гэнэ билээ. Гэлээ ч гэсэн хажуугийнхаа нэг зочломтгой байшинд өөрийнхөө нүдэнд дулаахан харагдсан биржийн нэг хархүүд энхрий хайраа бэлэглэхэд нь тээг болоогүй юм гэлцдэг, тэгэхдээ мөнгөний төлөө биш, гагцхүү баяр цэнгэлийн төлөө цорын ганц удаа юм шүү гэсэн домог явдаг байжээ. Ямар ч атугай тэр хүүхний анхаарлыг татсан аз завшаантай хүмүүс дотроо баяртай дуугүй номхон томоотой яваа биз. Яагаад гэвэл түүнийг хүн шохоорхож эргүүлдэг хэвээрээ, түүний тухай хэн ч муу хэлж цуу дэгдээдэггүй байжээ. Тэр хүүхэн Гюставыг харчхаад цонхоор ямаршуу янзтай инээмсэглэж байхыг Саккар хажуугаар нь өнгөрөхдөө ажиглажээ. Ямар хөөрхөн, хурга шиг үс вэ? Түүнийг хармагц өхөөрдөж таалмаар аятайхан сэтгэл түүнд төрөв. Явж явж Саккар шатаар өөдөө өгслөө. 

	Буш хориод жил байшингийн хамгийн дээдэх 6-р давхарт гал зуухнаасаа гадна хоёрхон өрөөтэй давчхан байранд суусаар өдий болжээ. Түүний эцэг эх герман гаралтай тэр өөрөө Нансийд төрсөн бөгөөд Парист ирээд ер бусынхаа нарийн төвөгтэй ажлын хүрээг бага багаар тэлж өргөсгөсөөр ирсэн байна. Уужим илүүхэн зайтай ажлын өрөө хэрэгцээгүй болохоор нь тэр гудамж руу харсан нэг өрөөгөө дүү Сигизмунддээ өгөөд өөрөө хашаа руу харсан цонхтой жижигхэн нүхэнд суух болж тэр тушаа янз бүрийн уут сав, цаас хавтас овоолсон тул бичгийн ширээнээс гадна дөнгөж ганцхан сандал л багтах зайтай юм санжээ. Түүний орлогын гол нь үнээ алдсан цаас наймаалах ажил байв. Тэр бээр тийм муу сайн цаас цуглуулаад «нойтон хөлтнүүдийн» бага зээл болон баланстаа гарсан дутуу гүтүүг бөглөх хэрэгтэй болсон сүйрэгсдийн хооронд зуучлах болжээ. Тийм ч учраас тэр хүн цаасны ханш хаашаа болохыг тандаж зарим үед өөрөө цаас худалдан авна. Гэвч их гэрээрээ авчирч өгдөг бөөн бөөн боодолтой цаасаар арилжаа хийдэг байжээ. Буш мөнгө хүүлэх ба алт мөнгөн эдлэл, эрдэнийн чулуугаар нууц далдуур наймаалдгаас гадна бас биржийн баталгаа вексель авдаг ажээ. Тэр векселиүд нь Бушийн ажлын өрөөний таазанд тултал дүүрэн чихээстэй хэвтэнэ. Векселийн улмаас ч Тэр бээр нийгмийн бүх давхаргын хүмүүстэй холболдон сүлбэлдэж бүх Парисаар таваргаж өр тавьсан улсыг эрж сурч отож амддаг байжээ. Ямар нэг байгууллага л сүйрсэн сураг дуулдвал мань хүн хэзээний тэнд оччихсон өр ширэнд баригдсан эзнийх нь төлөөлөгчид болон түүнд зээлдүүлэгчдийг эргүүлдсээр байгаад давын өмнө бодитой ашиг өгмөөргүй юм бүгдийг нь худалдан авдаг байв. Мөн Тэр бээр нотариатуудын ажил явдлыг ажиглан өв хөрөнгийн маргаан үүсэхийг хүлээж найдваргүй болчихсон векселийг үнэ хаялцуулан худалдахад бас байж байдаг юм санжээ. Тэр өөрөө зарлал гаргадаг, авлагатай хүнээс нэхэл дагал болсоор байгаад аль ч үгүй хоцорсонд орвол даруйхан ядахдаа хэдэн цөөн мөнгө олж авбал гүйцэх нь тэр гэдэг тэвчээргүй зээлдүүлэгчийг биедээ татаж авна. Ийм олон эх булгаас ундарсан цаас чинь уут саваар үүрч авчирсан юм шиг нэвсийтэл дарж төлөгдөөгүй вексель, цаасан дээр үлдсэн гэрээ, хугацаа хэтэрсэн баримт баталгаа зэрэг өр авлагын бичиг сачиг түүж явдаг тэр новш цуглуулагчийн овоолгоотой хог нь улам арвижсаар байнам. Тэгээд цэгцэлж янзлах ажилдаа орно. Үнэр орсон (холимол ногоонд) бүрэлдэж орсон зүйлүүдийг сэрээгээр ялгаж салгахтай адилхан ажил хийнэ гэдэг бол үнэртэх эрхтэн онцгой хурц соргог байхыг сэдэвлэнэ. Хүчээ хэтэрхий цацаж сарниулахгүйн тул өрөнд баригдаад алга болчихсон үй олон хүний дундаас танагтайг нь шилэх хэрэгтэй болно. Ер нь зол дайрвал вексель бүхний өртгийг хамгийн найдлагагүй гэсний ч өртгийг олж авч болно гэж санадаг байжээ. Буш өдий төдий хавтаст хэрэг хөтөлж туйлын нямбай хадгалж байдаг бөгөөд зохих хүмүүсийн нэрсийг жагсааж орхиод мартчихгүйн тул байн байн эргүүлж хардаг байжээ. Өрөө дарж чадахгүй болсон улсын дотроос түргэн баяжих бололцоотой гэж үзсэн хүнээ бүр гойд анхааран харгалзаж явна, нарийн зовлон учрыг нь дуулж сонсчихсон, тэр орных нь нууцыг мэдчихсэн, баян төрөл садных нь тухай, амь зуух арга нөхцөлийнх нь тухай, ялангуяа цалинг нь барьж авахын тул албан тушаалын шинэ томилолтын тухай юу олж сонссоноо цөмийг тэмдэглэж авдаг ажээ. Буш өөрийн эрхэнд оруулсан хүнийг тэнхэртэл нь хэдэн жилээр боловч хүлээж байгаад анхны амжилт олохтой нь зэрэг багалзуурдаж авахыг завдаж байдаг. Өрөнд ороолон нуугддаг этгээдийг олж барихын тул бүр ч их шунаг хорхойтой эрэлхийлэн хөөцөлдөх бөгөөд түүний хойноос зогсоо чөлөөгүй махран эрэл сурал болж сонинд дурсагдсан хүний нэр, байгууллага, газрын хаягийг харуулдан отож суудаг, байрынх нь хаягийг нохой, ан амьтныг мөрдөж мөшгөхтэй адил эрж шиншилдэг байжээ. Тэдгээрийг арай чуу гартаа барьж авмагц Буш хилэгнэн догширч амьдаар нь зулгаан цус нөжийг нь сордог байлаа. Аравхан су зарцуулсан юмнаасаа зуун франк завшдаг мөртөө панз үсэргэхдээ хамаг байдгийгаа алдаж хохирдог болохоор гарын салаагаар ус мэт гоожин алга болдог хүмүүст алдсаныгаа гарт баригдсан нэгээс нь төлүүлж авалгүй яах сан билээ гэж ичих ч үгүй тайлбарладаг юм. 

	Өртэй хүмүүсийг мөр мөшгөн хөөж элдэхэд нь Мэшен авгай түүнд тусалдаг бөгөөд түүний хүчийг байнга ашигладаг байжээ. Бушийн тушаалаар ажилладаг бүхэл бүтэн отряд эрэлчид байсан боловч Тэр бээр өлөн хоосон нэр муутай тийм улсад итгэдэггүй байжээ. Харин Мэшен бол тэдний дэргэд ямар ч гэсэн байшин сууцын эзэн дэг. Монмартрын гүвээний цаад дор Неополитаны хот хэмээн нэрлэгдсэн бүхэл хороолол түүний мэдэлд байдаг бөгөөд тэр уудам зайтай газар барьсан өчүүхэн доожоогүй байр сууцаа сар бүр хүнд хөлсөлдөг ажээ. Тэр нь туйлын ядуу үгүйрлийн оронжин юм, ядуу зүдүү өлсгөлөн хүмүүс гахайн хашаа хороонд бөөн бөөнөөрөө хоргодон орогнож гахайд хаяж өгсөн хоолны үлдэгдлийг хоорондоо булаалцалдана. Мэшен сууцынхаа хөлсийг төлж чадахыг больсон айлыг үл шалих хогшилтой нь хайр найргүй гадаа гудамжинд хөөж гаргадаг байжээ. Гэвч тэр жижигхэн хот балгаснаас олдог бүх олборыг нь панз өнхрүүлэх дон шүглэсэн золгүй сувдаг шунал нь залгиж уг эзнийг нь хоосруулна. Гэсэн мөртөө тэр авгай бас мөнгөөр шархалсан сорви, эвдэрхий балгас, гал түймэр гарсан газар осолдохгүй очиж ямар нэг хайлж урссан эрдэнийн зүйл байж байвал хулгайлж авахыг бодно. Буш түүнд ямар нэгэн юмны сураг гаргах, өртэй хүнийг мөр мөшгөн хөөж олох даалгавар өгөхөд нь чухам тэгэх дуртайдаа өөрөөсөө мөнгө зарцуулан байн байн үрлэг болдог байжээ. Мэшен өөрийгөө бэлэвсэн эхнэр гэдэг боловч түүний нөхрийг мэдэх хүн нэг ч байдаггүй юм. Ер нь тэр хаанаас ч гарч ирснийг бүү мэд. Дандаа л энэ байгаа шигээ бүдүүн тарган, тавин настай, жаахан хүүхэдтэй адилхан нарийхан хоолойтой байсан мэт санагддаг билээ. 

	Өнөөдөр Мэшенийг орж ирээд гав ганцхан сандал дээр нь суумагц түүний лут том бие нь тэр дороо ажлын өрөөг дүүргэж тасалгаа дотор багтаж ядсан мэт чихэлдээд явчхав. Буш ч бичгийнхээ ширээний өмнө гарах газаргүй шахагдаад тоо томшгүй олон хавтсан дотроос дөнгөж данхар толгой нь цухуйж харагдана. Мэшен пиг дүүрэн юм чихэж явдаг хуучин том цүнхнээсээ бөөн цаас гаргаж навсайтал овоолоод хэлсэн нь:

	— За үүнийг л Фейё Вандоноос надад явуулж дээ. Таны хэлснээр би түүнд Шарьпегийн сүйрсэн тухай биччихсэн, тэгээд ч тэр яг сүйрч байхад нь юу байдгийг нь танд өгөхөөр худалдаад авчихсан байна. Цөмөөр зуун арван франк болжээ. 

	Мэшений садан төрөл гэж ярьдаг Фейё нь саявтар тэндээ түрээс хураадаг касс нээжээ. Албан ажлыг нь ярих юм бол Фейё өөрийнхөө нэг нутгийн жижиг рантье (баячуул)-н түрээсийг тасалбараар авч байдаг ажилтай бөгөөд улс түүнд тасалбараа ч, мөнгөө ч итгэмжлэх болсонд өөгшөөд мань эр бирж дээр галзуу хорхойтой панз үсэргэдэг болжээ. 

	— Хөдөө орон нутгаас шахаад шахаад базаалтай юм гарах биш дээ, гэсэн ч бас тэндээс олз олж болдог л юм аа, гэж Буш бувтнав. 

	Тэр бээр ирсэн цааснуудыг барьж үзээд сурамгай гараараа хэсэг хэсгээр нь салган тавьж бүдүүн тоймоор зэрэглэн цэгцэлж хар ухаанаараа багцаалдан үнэлж орхиод мэлгэр хавтгай нүүрээ барайлган урамгүй дүр үзүүлж хэлсэн нь:

	— За даа, тусгүй л байна, ашиг завшаан олох арга алга боллоо. Хямд байгаа нь бас яамай... Энэ вексель... бас дахиад вексель... Хэрэв эдгээр нь залуу хүмүүс байж гэмээ нь, тэгээд Парис орж ирсэн байвал бид бариад авч ч юу магад билээ дээ... 

	Гэтэл Тэр бээр гэнэтхэн гайхсанаас болж дуу алдан өгүүлрүүн:

	— Хараач! Энэ чинь юу вэ?

	Сүлд тамга гэрэлтсэн цаасан дээр де Бовилье вангийн гарын үсэг байсныг тэр дөнгөж сая олж харсан юм байжээ. Түүний дээд талд хөгшин хүний бадируун том хэвээр бичсэн гуравхан мөр өгүүлбэрт: «Леони Крон бүсгүйг насанд хүрсэн өдөр арван мянган франк төлөх үүрэгтэй» гэжээ. 

	— Де Бовилье ван гэнэ ээ, түүний чинь хэд хэдэн ферм бий, Вандомын орчим бүхэл бүтэн газар эзэмшилтэй... Тэр анд явж байгаад гэнэтийн аюулаар нас барахдаа хоёр хүүхэдтэй эхнэрээ хөрөнгөгүй орхисон юм сан. Тэдний векселиүд урьд надад байсныг тэд арай чамай төлж билээ... Тэр шалиг завхай л хүн байсан, юу ч биш, гэж бодогдсоноо ярьсаар аажуухан давтаж хэлээд Буш гэв гэнэт чанга хөхөрч ямар учиртай болохыг ухаарав. 

	— Ээ муу хөгшин луйварчин чинь жаахан хүүхдийг бас хөөрхөн хуурчихжээ! Тэр бүсгүй лав зөвшөөрч өгөхгүй болохоор нь мань хүн хууль ёсоор ямар ч үнэ цэнгүй энэ жаахан цаасыг бариулж зөвшөөрүүлээ биз. Тэгээд өөрөө үхсэн... Харахгүй юу, энэ цаасыг чинь тавин дөрвөн оноор нүүрлэсэн байна, арван жил өнгөрчээ... Тэр бүсгүй одоо насанд хүрчээ, вуа золиг доо? Энэ баталгаа яаж Шарпьеэгийн гарт ороо вэ? Шарпье чинь үр тариа худалддагаас гадна бас мөнгө хүүлдэг байсан шүү дээ. Тэр бүсгүй лав хэдэн экю авч энэ баталгааг бариулсан байх, эсхүл Шарпье үүгээр түүний мөнгийг олж өгөх гэсэн ч байж магадгүй. 

	— Үгүй, харин энэ чинь ашигтай таатай хэрэг биш үү, тэгээд бас найдлагатай! гэж Мэшен хажуугаас нь хэлэв. 

	Буш үл тоомсорлон мөрөө хавчисхийгээд:

	— За үгүй чиш, энэ баталгаа ямар ч хуулийн үндэс учир байхгүй зүйл гэж би хэллээ шүү дээ. Хэрэв би үүнийг өв залгамжлагч нарт нь үзүүлбэл хөөгөөд гаргаж мэднэ. Ван, тэр мөнгийг үнэхээр төлөх ёстой гэдгийг нотлох хэрэгтэй болно оо доо. Гэвч бид тэр хүүхнийг эрж олбол би тэднийг эрхбиш номхотгон наашлуулж дөнгөх байлгүй дээ, эвгүй цуу яриа тархахаас тэд даанч зовох биз... Ойлгож байна уу? Тэр Леони Кронийг л эрж олж үз, түүнийг бидэнд хаа байгаа газраас нь олж өг гэж Фейёд бичээрэй. Тэгээд харж байя даа. 

	Буш ганцаараа үлдэх дээрээ тухтай үзэх билээ гэж цааснуудаа хоёр хэсэг хураагаад дээрээс нь хоёр гараараа дарж хөдлөлгүй сууна. Мэшен хэсэгхэн зуур дуугаралгүй сууснаа үргэлжлүүлэв. 

	— Би Жорданы векселиэр хөөцөлдлөө... Тэр, хархүүг олох шиг байна. Тэр нэг газар алба хааж байснаа болиод одоо сонинд юм бичдэг болчихжээ. Гэтэл тэр сониных нь газрууд туйлын муу хүлээж авах юм, хаягийг нь өгөхгүй байна, бас тэгээд тэр хүн бичсэн юмаа жинхэнэ өөрийнхөө нэрээр гаргадаггүй бололтой. 

	Буш ганц ч үг дуугаралгүй гараа сунгаж үсгийн дарааллаар босгож өрсөн хавтастай хэргүүдийн дотроос Жорданы хэргийг сугалан гаргаж ирэв. Үүнд таван жилийн өмнө нэг нэг сарын зайтай цувуулан олгосон тавь, тавин франкийн зургаан вексель хадгалаастай байсан бөгөөд тэдгээрийн бүгд үнэ нь гурван зуун франк байв. Тэр векселийг мань залуу бүр гачигдахдаа нэг оёдолчинд өгчихсөн юм байжээ. Векселиэ эргэж үзүүлэхэд өр зээлээ төлж чадалгүй явсаар байсан тул асар их хүүтэйгээ нийлээд долоон зуун гучин франк 15 сантимд хүрсэн ба үүнтэй холбогдох цаас баримт ч зөндөө их овоорчээ. 

	— Хэрэв тэр хүү ирээдүйтэй бол би шүүсийг нь шахаж амжина даа гэж Буш бувтнав. 

	Үүний улмаас болов уу гэмээр өөр нэг хэрэг санаанд нь гэнэт орж ирмэгц Тэр бээр дуу алдан:

	— Өнөөх Сиккардогийн хэрэг юу болов оо? Бид түүнийг бүр орхичихсон бил үү? гэв. 

	Мэшен гашуудангуй байдалтай пандгар гараа өөд нь сарвайлгав. Түүний хүн аймаар биеийн дүрс нь аргаа барсан байртай харагдана. Лимбэ шиг нарийхан хоолойгоор түүний гиншиж дуугарсан нь:

	— Ээ дээ бурхан минь! Тэр ч намайг лав залхааж ална шүү! 

	Энэ нь романтик түүхтэй хэрэг байсан бөгөөд тэр тухай Мэшен өөрөө ч ярихдаа дуртай сан билээ. Өөрийнх нь эгчийг нас ахисан хойно нь гарсан, өөрийнх нь садан төрөл болох Розали Шавайль гэгч охин арван зургаан настайдаа эхтэйгээ хоёулаа Лагарпын гудамж дахь байшингийн 7-р давхарт байрлаж байгаад нэг үдэш шатан дээрээ хүнд хүчирхийлүүлсэн байжээ. Хамгийн муухай нь юу вэ гэвэл уг болсон явдлын буруутан этгээд өөрөө эхнэртэй хүн, нэг долоо хоногийн өмнө 3-р давхарт суудаг авгайн нэг жижигхэн өрөөг хөлслөөд тэнд эхнэртэйгээ хоёулаа суух болсон бөгөөд тэр хүн шунаг тачаангуйдахдаа хөөрхий муу Розалийг шатан дээр учир зүггүй яаран унагахдаа мөрийг нь мулталчихжээ. Охин нь би өөрөө зөвшөөрсөн, харин мөрөө санамсаргүй юманд цохичихсон, хэрэв тэр муу ноёнтныг шоронд хийлгэвэл даанч хөөрхийлөлтэй болно гэх мэтээр уйлж дуулсаар байсан хэдий боловч эх нь ихэд уурлаж сүрхий хэрүүл зарга болохыг завдаж байсан байлгүй яах вэ дээ. Тэгээд нэг жилийн хугацаатай, тус бүр тавин франкийн, нийлээд зургаан зуун франкийн үнэ бүхий арван хоёр векселийн бараа хараад эхийн санаа амарч дуугүй өнгөрөөхөөр шийдсэн ажээ. Тэр даруйдаа уг төлбөрийг нэмж ахиулсан ч үгүй, түүний охин оёдолчныг дагалдан суралцаад биеэ даах шахсан атал тийнхүү мөнгө олох аргаа барж өвчтэй хэвтэх болсныг бодвол тэр төлбөр нь дэндүү жаахан байлаа. Түүнээс гадна эмчлүүлэх гэж их мөнгө зарцуулсан боловч эмчилгээ муу болжээ. Охины гарын булчин хатаж агшаад дутуу тахир хүн болов. Ганц сар ч бололгүй өнөөх ноён хаягаа орхилгүй алга болчихжээ. Гэтэл гаслан зовлон тэр бүсгүйн толгой дээр ер эцэслэхгүй мөндөр шиг л буусаар байв. Розали хүү төрүүлэв, түүний эх нь нас барав, өөрөө замаа алдаад ядарч зүдрэхийн туйлд хүрэв. Неополитан хотод байдаг төрөл дээрээ нүүж ирээд хорин зургаан нас хүртлээ гудамжаар сэлгүүцэн тэнүүчилж, заримдаа нимбэг худалдаж, янз бүрийн харчуудтай нийлж бүтэн долоо хоногоор алга болсоор байгаад сүүл сүүлдээ тэд нарт согтуугаараа хүрэн няц болтлоо зодуулан хөөгддөг байлаа. Явж явж жилийн өмнө тэр бүсгүйн аз дайрав. Хэд хэдэн гойд осолтой явдлын дараа Тэр бээр талийгч болжээ. Чингээд Мэшен түүний хүү Викторыг татаж авах хэрэгтэй болсон бөгөөд тэр бүхий л паянгийн эцсийн бүлэгт Сикардо гэгч гарын үсэг зурсан мөнгө нь төлөгдөөгүй арван хоёр вексельтэй л хоцорчээ. Нэрийг нь л Сикардо гэхээс өөр түүний тухай юу ч олж мэдсэнгүй ээ. 

	Буш бас дахин гараа сунгаж нимгэхэн саарал цаасан хавтастай Сикардогийн хэргийг гаргаж ирээд үзтэл түүний дотор зөвхөн арван хоёр вексель л байж байсан бөгөөд түүнийг төлөхгүй байх гэж оролдсон юм ер байсангүй. 

	— Хэрэв энэ Виктор хүүхэдтэй адил хүүхэд сэн бол бас яах вэ, тэр чинь зэвүүн муухай хүүхэд л дээ... Цаазаар авхуулж төгсөх хүү, бас түүний дээр юунд ч хэрэг болохгүй энэ муусайн цаас-иймэрхүү өв уламжлан авна гэдэг мөн хэцүү еэ хэмээн эмгэн уйлагнан тайлбарлав. Буш гөлийсөн цайвар нүдээ бүлтийлгэн тэдгээр векселийг тасралтгүй ширтэж үсгийн хэлбэр, тамгатай цаасны фактур болон ямар нэг хүн ажиглахааргүй зүйлсээр нууцыг нь тааж олох санаатай хэчнээн эргүүлж судалсан гэж санана вэ! Энэ нарийхан шовх үсэгтэй бичгийг одоо анх үзэж байгаа биш шиг түүнд санагдав. 

	— Бас хачин юм даа, i үсэгтэй төсөөтэй бичигдсэн энэ нарийхан босоо «о» «а» хоёр үсгийг би бүр лав үзсэн байх юм гэж тэр дахин давтаж хэлэв. 

	Тэр үеэр хүн хаалга цохисонд уг хаалга нь эгц шат руу харсан болохоор Мэшенийг гараа тэнийлгээд онгойлгож өгөхийг гуйв. Гудамж руу харсан цонхтой нөгөө тасалгаанд орохын тул Бушийн ажлын өрөөгөөр дамжих ёстой бөгөөд гал тогоо болохчоо болдог цонхгүй жижигхэн нүх нь шатны нөгөө талд байдаг юм санжээ. 

	— Ор ор, эрхэм ээ. 

	Саккар орж ирэв. Том хар үсгээр «маргаантай хэргүүд» гэж зэс самбар дээр бичээд хаалгандаа хадаж бэхэлсэн байхыг хараад тэр сонирхож инээмсэглэв. 

	— Аа тийм л дээ, ноён Саккар та өнөөх орчуулгын тухай яваа биз? Миний дүү тэнд өөр өрөөнд байна. Ор л доо, ор гэв. 

	Гэтэл Мэшен ордог хаалгыг нь биеэрээ битүүлэн таглаад шинэ ирсэн хүний өөдөөс маш их гайхсан нүдээр эгц ширтчихэв. Тэд хоорондоо байраа солилцох хэрэг гарч Саккар шат руу ухарч түүнийг урьдаар оруулахын тулд Мэшен гадагшаа гарч хананд наалдан зогсов. Тэгсний сүүлд Саккар нэг юм зэргэлдээ өрөө рүү далд оров. Ийнхүү түвэг чирэгдэл болох үеэр ч гэсэн Мэшен авгай түүнийг нүд салгалгүй ажиж харсаар л байлаа. 

	— Ёох гэж амьсгаадсаар түүний хэлсэн нь, — Би энэ Саккар ноёныг чинь ийм ойрхноос нэг ч хараагүй... Виктор түүнтэй ширхэг солиогүй адилхан юм аа. 

	Буш тэр даруйдаа учрыг нь ололгүй дэмий л гайхахдаа Мэшен өөд харав. Тэгснээ тэр гэв гэнэт ухаа орж намуухан дуугаар хараал тавин:

	— Цусаар урс. Тэгэхгүй яах вэ! Тэр бичгийн хэвийг би нэг л газар үзсэн шиг санагдаад байсан юм аа гэлээ. 

	Энэ удаа Буш босож бүх байдаг хавтсаа онгилон эрсээр байж нэг өртэй хүүхнээр өрийг нь төлүүлэхийг бользнооч гэж Саккарын гуйж бичсэн ноднин жилийн захидлыг олов. Тэр бээр вексель дээр бичсэн бичгийн хэвийг захидалтай бушуухан тулгаж хараад өнөөх л «о» «а» яг дүрээрээ, харин яваандаа улам ч шовх болсныг ажиглав, том үсгүүдийг нь бас л нэг гараар бичсэн байв. 

	— Тэр чинь энэ ээ, энэ, гэж Буш давтан хэлэв, — Харин яагаад Саккар гэлгүй, Сикардо гэсэн юм бол доо?

	Баяжиж сая чинээний хөрөнгөтэй болсон Ларсонс хэмээх агентаас Саккарын урьд яаж явсныг дуулж сонссон нь бүүр түүр санаанд нь орж ирлээ. Төрийн эргэлт хийсний дараахан Саккар дөнгөж сая дэвшээд байсан өөрийн ах Ругоны тушаалыг ашиглахаар Парис хот орж ирсээр их хуучин латин хорооны бохир гудамжинд ямаршуу ядуу зүдүү явлаа, тэгээд аз болж анхныхаа эхнэрийг нутаглуулсны дараа ямар нэг аргаар сэжиглэлтэй гэр бүлийн харилцаа тогтоосны хүчинд яаж түргэн баяжчихсан зэрэг нь бодогдов. Тэр хүндхэн үед ч мань хүн Ругон гэдэг ёстой овгоороо овоглохыг больж анхныхаа эхнэрийн Сикардо гэсэн овгийг жаахан өөр болгоод Саккар гэж нэрлүүлдэг болсон байх нь ээ, 

	— Тийм ээ, тийм, Сикардо гэж байсныг би бүр сайн санаж байна гэж Буш бувтнав. Тэр мөн эхнэрийнхээ овгоор вексель дээр ичихгүй гарын үсэг зурдаг байж шүү. Тэр хоёр Легарпын гудамжинд байрлан суухдаа бас л энэ овгоор овоглож байсан байлгүй яах вэ. Тэгээд жаахан түгшүүртэй болмогц л энэ муу хог чинь суудаг байраасаа нүүж янз бүрийн сэрэмжлэх арга хийсэн байна шүү... Аа тийм вий! Мань эр зөвхөн мөнгө хүүдийлэх газар л эрж явдаг биш, бас жаал охидыг шатан дээр өнхрүүлж унагааж явдаг байжээ! Энэ ч тэнэг хэрэг л дээ, адаг сүүлдээ тоглоом биш, шоглоом болж мэднэ дээ. Гэхээр нь Мэшен хажуугаас нь:

	— Аяархан, аяархан, тэр одоо бидний гарт орлоо! Яав ч гэсэн бурхан тэнгэр гэдэг юм байгаа л юм байж дээ. Өнөөх муу жаахан Викторыг асарч тэтгэж байсныхаа шанг би адаг сүүлд нь энэ Саккараас авах нь дээ. Хэдийгээр засрах төлөвгүй зүггүй боловч би чинь түүндээ хайртай юм шиг байна лээ шүү. 

	Мэшений магнай тэнийж хөлс дааварласан нүүрэн дээрх хоёр жаахан онигор нүд нь гялтганаж байлаа. 

	Гэтэл Буш нууц учрыг олох гэж удтал эрэлхийлсээр байж санамсаргүй тайлсандаа баярласных нь түрүүчийн дөл намдахын хамт бодол болон тээнэгэлзэж толгойгоо сэгсрэв. Саккар яриангүй, одоо хоосорчээ, гэлээ ч гэсэн түүнээс юухан хээхэн зулгааж авч болно. Түүнээс ч дор орсон эцэг дээр бид бууж мэдэх л байсан шүү. Харин Саккар чинь өөрийгөө маллуулахгүй хүн дээ, түүнээс болгоомжилж л байх хэрэгтэй болно. Ер нь тэгээд түүнийг чинь яах ч билээ дээ? Тэр лав хүүтэй болсноо мэдээгүй яваа даа, Мэшений гайхаад барахгүй байгаагаар үнэхээр гоц гойд адилхан байлаа ч гэсэн Саккар минийх биш гэхийг хэн байг гэх билээ. Ядахдаа тэр хоёр дахь удаагаа бэлэвсэрсэн сул чөлөөтэй хүн болохоор өнгөрсөн завхарсан юмаа хэнд ч тайлагнаж хэлэх үүрэггүй шүү дээ, тэгэхээр хүүгээ минийх мөн гэж хүлээлээ ч гэсэн, түүнийг хэчнээн айлгаж сүрдүүлээд тус болохгүй л биз ээ. Хэрэв хүүхдийн эцэг болох хувьд нь вексельд заасан ёсоор зургаан зуун франк түүгээр төлүүлээд авбал тэр нь даанч өчүүхэн бага мөнгө болох учир ийм таатай сайхан шалтаг гарсаар байхад ингэж муу ашиглах нь харамсалтай яа даа. Үгүй ээ, үгүй! Бодох л хэрэгтэй, эд бүхнийг тэвчээрлэн өнгөрөөгөөд үрийг нь сайн боловсорч гүйцсэн хойно тариагаа хурааж авах арга олох хэрэгтэй. 

	— Яарч тэвдэхээ болъё, бас тэр маань хүнд байдалд байгаа, сэхээ авхуулж байгаад болъё доо гээд Буш төгсгөв. 

	Янаг амрагийнхаа төлөө эрдэнэ чимгээ бариулсан залуу эхнэрийнхээ тухай, хэрэв эвийг нь олж оролдвол өр ширийг нь нууц амраг-хадам эхээр нь төлүүлээд авч болох нэг хүргэн дүүгийн тухай зэрэг векселиэр өр нэхэж төлүүлэх яршиг төвөгтэй хэцүү бэрхтэй ажил явдлын хамгийн нарийн олон янзын арга мэх ордог үл ялих хэргүүдийг Мэшенд даалгаснаа түүнтэй салах ёс гүйцэтгэхийн өмнө Буш нэгд нэггүй тайлбарлаж өгөв. 

	Зэргэлдээ өрөөнд Саккарыг ортол хөшгийг нь татаагүй цонхоор цацран туссан нарны хурц гэрэлд нүд нь агшин зуур гялбав. Хөх цэцгэн хээтэй цайвар цаасаар цаасалсан тэрхүү өрөөний нэг буланд нь нарийхан төмөр ор тавьсан, гол дунд нь гачуур модон ширээ, хоёр дэрсэн сандал байхаас өөр юу ч үгүй бараг хоосон байлаа. Зүүн талынх нь ханын дагуу бүдүүвтэр хийцтэй тавиураар номын шүүгээ орлуулсан тул дээр нь ном сонин товхимол элдэв цаас овоолсон харагдав. Гэвч тэр өрөө их өндөрлөгт өргөгдөн орших тул үдийн нарны хурц гэрэл түүний нүцгэн ханыг идэр залуугийн баясгалан цагаан цайлган инээмсэглэлээр таалж гийгүүлнэ. Бушийн дүү Сигизмунд гэгч сахал ургуулаагүй, шингэхэн урт хүрэн үстэй гучин тав орчим насны хүн туранхай гараараа том эргэнэг духаа тулж ямар нэг гар бичмэл маш шамдан уншиж ширээний ард суусан тул хаалга онгойхыг ч мэдсэнгүй, эргэж харсан ч үгүй. 

	Сигизмунд бол их ухаантай хүн билээ. Германы их сургуулиудад сурч боловсроод өөрийн эх хэл болох франц хэлээс гадна герман, англи, оросоор бас ярьдаг байжээ. 1849 онд Кёльнд Карл Маркстай танилцаад түүний «шинэ Рейний сонины» хамгийн хайртай ажилтны нэг нь болсон юм. Тэр үеэс эхлээд өөртөө шашин шүтлэгтэй болов. Тэр бээр гүнээ биширсний үндсэн дээр социализмыг сурталчилж үгээгүй ядууст аз жаргал түгээн олгох учиртай мөдхөн болох нийгмийн шинэчлэлтийн үзэл санаанд бүх биеэ зориулжээ. Багш нь Германаас хөөгдөөд 6-р сарын хувьсгалын дараа бас Парисаас зугтаан зайлалгүй болохгүй болж Лондонд очиж суугаад ном бичиж нам байгуулахын төлөө их хүч гарган ажиллаж байгаа энэ үед шавь нь аминдаа бодлого болсоор суунам. Хэрэв ах нь түүнийг биржийн дэргэдэх Фейдогийн гудамжнаа авчран суулгаж олон хэл мэддэгээ ашиглан орчуулагч болох санаа төрүүлээгүй бол тэр хүн практик амьдралд даанч арчаагүй болохоор өлбөрч үхэх ч магадгүй байсан даа. Ах нь түүнийг эхийн хайраар энхрийлдэг байлаа. Өрөнд баригдсан улсын хувьд чоно шиг ширүүн хүний тунасан цусан дотроос арван су малтаж авахаасаа буцахгүй байтал мань хүн тэрхүү том салан хүүхдийн тухайд болохоор эмэгтэй хүнээс ч дутахгүй эрхэм дээд энхрий хайр сэтгэл гарган нулимсаа гоожтол өрөвдөж уярдаг байжээ. Гудамж руу харсан цонхтой шилдэг өрөөгөө түүнд өгч асрагчтай адил түүнийг үйлчлэн хог арилгадаг, ороо засдаг, хажуугийнхаа жаахан ресторанаас өдөртөө хоёр удаа авдаг хоолны аяыг боддог, өөрөө өвөрмөц аж ахуйгаа хөтөлдөг байв. Буш өөрөө толгой өндийлгөхийн аргагүй янз бүрийн ажилд ноёлуулчихсан эрчим чадалтай хүн мөртөө Сигизмундын хувийн аар саар ажил нь голлоод орчуулга хийх зав гарахгүй тэр нь ахиж дөхөхөө байсныг харсаар дүүгийнхээ сул назгай байдлыг тэсвэрлэн өнгөрүүлсээр байв. Тэр ч байтугай Буш түүний зөөлөн боловч цаанаа нэг зэвүүн ханиалгахаар нь зовоод ажил хийхийг нь ч хориглодог байжээ. Буш мөнгө зоосны донтой бөгөөд сувдаг шунахай нь дэндээд олз омгийн хойноос хөөцөлдөхийг амьдралынхаа гав ганц зорилго болгосон хэр нь хувьсгалын онол сонсоод хүлцэнгүй инээмсэглэдэг, капиталист байгууллыг сөнөөх тухай дүүгээ санааширч суухад дуугүй байдаг нь тоглоомоо эвдчихэж мэднэ гэж мэдсэн хэр нь хүүхдэд тоглоом бариулж саатуулдагтай адилхан билээ. Сигизмунд нь ахыгаа зэргэлдээ өрөөнд чухам юу хийж байдгийг ер төсөөлдөггүй байжээ. Тэр бээр үнээ алдсан цаасны аймшигтай наймаа ба вексель худалдаж авах тухай огт ойлгож мэдэх юмгүй, эрхэм дээд шударга ёсны тухай мөрөөдөн мөрөөдсөөр огторгуйн өндөрт хөөрч явдаг хөлс мөнгөгүй тусална гэдэг түүнд гутамшигтай санагддаг, түүний уурыг хүргэдэг, хөлс мөнгөгүй тусална гэдэг бол өглөг өгнө гэсэн үг, өрөвчхөн сэтгэлээр ариутгасан тэгш бус ёс мөн гэж үздэг байлаа. Тэр бээр зөвхөн шударга ёсыг эрхэмлэн хүн нэг бүрийн эрхийг сэргээж шинэ нийгмийн системийн хөдөлшгүй суурь үндсэнд бататгахыг шаарддаг байв. Чингээд тэр маань үргэлж захидал бичгээр харилцаа барьж байдаг Карл Марксынхаа жишээгээр тэрхүү системийг судлахад хамаг цагаа зарцуулж ирээдүйн нийгмийг цаасан дээр тасралтгүй өөрчлөн засаж сайжруулж хуудас бүгдийг тоогоор дүүргэж түгээмэл төвшин жаргалын хэцүүхэн барилгын шинжлэх ухааны үндэс суурийг тавилцаж байв. Сигизмунд хоосон өрөөндөө зарим нэгийнх нь капитал хөрөнгийг булаан авч бусад олонд нь хувааж хүртээж, мөнгийг тэрбумаар нь өнхрүүлэн дугаруулж, дэлхий дахины баялгийг ганцхан тушаал захирамжаар ийш тийш нь нүүлгэж суудаг ажээ. Тэгэхдээ санааширч мөрөөдөхөөс ондоо юманд зориг сэтгэлээ хуваалцалгүй, жаргал цэнгэлийг сэдэж эрэх ч байтугай хооллож ундлахыгаа ч төдий л хайхардаггүй болохоор ах нь түүнтэй хэрүүл хэл ам болохоос нааш үмх мах идүүлж балга дарс уулгаж чаддаггүй байжээ. Чадлынхаа хэрээр хийж гүйцэтгэсэн ажил нь тэр хүний хэрэгцээг хангахад тохирсон байх ёстой гэж үздэг хүн маань аминдаа юу ч авна гэж шаардалгүй ажил хийсээр байж өөрийнхөө биеийг сүйдлэв. Энэ бол ёстой нэг гоц ухаантан мөн бөгөөд шинжлэх ухаанд бахдалтай биширсэн, материаллаг амьдралаас ангижран хагацсан төвшин төлөвхөн цэвэрхэн амьтан билээ. Өнгөрсөн намраас хойш түүний түгшиж ханиалгах нь улам нэмэгдэж сүрьеэ өвчин нь лавширсаар байхад ойшоож мэдсэн ч үгүй, эмчлүүлж эхэлсэн ч үгүй байна. 

	Саккарыг урагшаа алхтал Сигизмунд бөөн бодол болсон том нүдээ эргүүлж харахад нь таньдаг хүн байсан боловч гайхасхийв. 

	— Би нэг захидал орчуулгаж авах гэсэн юм сан. 

	Залуу маань бүр ч их гайхжээ. Яагаад гэвэл банкны эзэд, худалдаачид, маклерууд болоод ихэвчлэн Англи, Германаас захидал бичиг, тушаал заавар, янз бүрийн компанийн дүрэм авдаг биржийн албан хаагчид цөмөөрөө түүнээс холдож хөндийрсөн юм байжээ. 

	— Тийм ээ, орос хэлээр бичсэн захидал, ердөө аравхан мөр юм аа. 

	Тэгэхээр нь тэр гараа сунгав. Орос хэл түүний мэргэжил байсан бөгөөд тэр герман, англи хэлээр амь зуудаг тэр хорооллын орчуулагч нар дотроос тэр л ганцаараа оросоос түргэн орчуулж чаддаг байжээ. Гэвч орос хэлээр бичсэн баримт бичиг Парисын бирж дээр тохиолдох нь ховор болох учраас орчуулгах юмны хооронд, удтал завсарлага гардаг байлаа. Сигизмунд уул захидлыг францаар чанга уншив. Энэ нь Константинополийн нэг банкны эзнээс ирсэн гурван өгүүлбэртэй хариу байсан бөгөөд түүнд худалдааны талаар тавьсан саналыг зөвшөөрсөн төдий зүйл байв. 

	— Танд баярлалаа гээд Саккар их л баярласан аятай дуугарав. Тэр тэгээд энэ хэдэн мөрөө ар талд нь бичээд өгөөч гэж Сигизмундыг гуйв. Гэтэл нь өнөөх залуу сүрхий ханиалгаж эхлэв! Ханилгахыг нь сонсохтойгоо зэрэг ах нь гүйж ирдэг болохоор түүний сэтгэлийг зовоохгүйг бодоод алчуураар амаа таглав. Ханиалгаа намжихын хамт Тэр бээр цэвэр агаараар амьсгалахын тул амьсгаадаж очоод цонхоо онгойлгов. Саккар хойноос нь дагаж цонхон дээр очоод гудамж руу өнгийж хармагц ялимгүй цочисхийгээд:

	— Аа, танай эндээс чинь бирж харагдаж байна! Эндээс яасан хачин харагддаг юм бэ!

	Саккар биржийг ийм өндөрлөг дээрээс хараагүй болохоор үнэндээ чамин сонин санагджээ. Биржийн налуухан дээврийн дөрвөн өргөн ташуу доогуур нь өдий төдий олон яндангийн хамтаар арзайж аянга зайлуулагчийн шовх шовх үзүүр тэнгэрийг чичилж байгаа аварга жад мэт өндөрт хаджээ. Биржийн бүх байшин бол орой дээрээ навсайтал урагдсан далбаатай, нүцгэн өөдгүй муухай, зэвхий саарал өнгөтэй, тэгшхэн эгнүүлсэн багануудаар зүсэгдэн тасархайтсан чулуун шоо шиг л санагдав. Ялангуяа хар шоргоолж баарцагласан юм шиг үзэгдэгч шатнууд ба багануудыг нь ямар гэж санана даа. Үймүүлэн бусниулчихсан шоргоолжны үүр л гэсэн үг ээ. Эндээс, энэ өндөрлөгөөс харахад эцэж цуцалгүй хөдөлж овгонож байгаа нь ямар ч утгагүй бөгөөд өрөвдмөөр харагдана. 

	— Энэ өндрөөс мөн яльгүй жижигхэн харагдаж байна шүү гэж Саккар үргэлжлүүлэн, — бүгдийг нь гартаа базчихмаар гэснээ дэргэдээ байгаа хүний үзэл санааг мэдэх учир

	— Энэ мэт юмсыг та нар газрын хөрснөөс хэзээ арччих юм болж байна гэж инээн нэмж хэлэв. 

	Сигизмунд дал мөрөө хавчисхийн

	— Устгаж яах юм бэ? Та нар өөрсдөө өөрсдийгөө устгана гэж хариуллаа. 

	Сигизмунд бага багаар урам зориг орж хорвоо ертөнц дээр өөрийн сэтгэлийг юу юунаас догдлуулж байдаг юмныхаа тухай ярьж гарав. Бусдыг шинэ шүтлэгтэй болгох сон гэдэг хүсэл эрмэлзэл нь яльгүй шалтаг гарах бүрийд өөрийнхөө систем сургаалыг тайлбарлан ярьж өгөх зантай болгочихжээ. 

	— Тийм ээ, тийм та нар өөрснөө мэдэхгүй болохоос биш, бидний төлөө л ажиллацгааж байна шүү дээ. Та нар чинь засгийн эрхийг хэдүүлхнээ өмчилчхөөд ард түмний эд баялгийг булааж авсан улс болохоор тануусыг гэдсээ хагартал цадах дээр чинь бид бас ээлждээ тануусын эд баялгийг булааж авна даа... Эд баялгийг ямар ч аргаар булаалаа гэсэн, ямар нэг төвлөрөлт бол эв хамтын ёсонд хүргэнэ ээ. Үнэхээр тийм болохыг ч та нар бас харууллаа, гэрээр ажилладаг гар урчуудын том мануфактур үмхдэг ба том банк, их дэлгүүр аливаа өрсөлдөөнийг тас цохиж жижигхэн банк, жаал жаалхан мухлагуудыг хоосруулах замаар баяжиж хөлждөгийн нэг адил их газар эзэмшигч нар багашаархныгаа залгидаг шүү дээ! Энэ бүгд чинь хэдий удаан боловч лавтай шинэ нийгмийн байгуулалд дөхүүлсээр л байна... Хөгжлийнхөө эцсийн шатанд тулж очсон одоогийн үйлдвэрлэлийн арга тэсвэрлэшгүй зөрчилд хүрээд юутай хүүтэйгээ донслон бутрахыг л бид хүлээж байна. Тэр үед хөрөнгөтөн ч, тариачид ч бидэнд өөрсдөө туслах болно оо. 

	Саккар хэдийгээр солиотой амьтан гэж бодож байсан ч Сигизмундийг үл мэдэг зовуурилсан бололтой шохоорхож хараад

	— Танай тэр эв хамтын ёс гэдэг чинь юу байдаг юм бэ, надад ядахдаа тайлбарлаад өгөөч дээ гэв. 

	— Эв хамтын ёс гэдэг бол өрсөлдөөн тэмцлээр амьдардаг хувь хувийн жижгэвтэр капиталыг, бүх хөдөлмөрчдийн мэдэлд шилжүүлэн нийгмийн нэг бүхэл капитал болгож өөрчлөхийг хэлнэ. Үйлдвэрлэлийн багаж зэвсгийг бүгдээрээ эзэмшдэг, бүгдээрээ оюун ухааны ба биеийнхээ чадал хүчний хэрээр хөдөлмөрлөдөг, тэгээд тэр олон нийтийн хоршооллын бүтээгдэхүүнийг хүн бүрийн хөдөлмөрлөсний хэр хэмжээгээр хуваарилдаг тийм нэг нийгэм тогтлоо гэж бодоод үзээч. Үүнээс хялбар юм гэж байж боломгүй байгаа биз? Заводууд, усан онгоцны үйлдвэр, улсын мэдэлд авсан дархны газруудад нийгмийн үйлдвэрлэл явагдаж хөдөлмөрийн хөлсийг бүтээгдэхүүнээр төлнө. Илүү үйлдвэрлэсэн зүйлсийг нийт олны агуулахад хадгалж байгаад ховордох цагаар нь гаргаж нөхнө. Харин хамаг юмыг нарийн тооцоолох хэрэгтэй болно... Тэгсэн байвал ялзарсан модыг балтаар тас цавчсантай адил болно. Өрсөлдөөн ч алга болно, хувийн капитал ч алга болно, нэгэнт тэгсэн хойно элдэв бусын панз наймаа, арилжаа худалдаа, зээл бирж мэтчилэн цөм алга болно. Баяжих гэдэг хомхой сэтгэл аяндаа утга учиргүй болоод ирнэ. Дамын наймааны эх булаг, хөдөлмөр хийлгүй сууж олдог олбор, түрээс зэрэг аяндаа ширгэж барагдана. 

	— Уухай хэмээн Саккар түүний яриаг таслаад, — Тэгвэл мөн олон хүн зан заншлаа өөрчлөхөд хүрэх нь ээ! Одоо болтол газар түрээсэлсээр байгаа хүнийг та нар яах юм болж байна? Жишээ нь Гундерманыг яах вэ? Түүний тэрбумыг та нар булааж авах хэрэг үү?

	— Хаанаас даа, бид ямар дээрэмчид биш дээ. Бид түүнээс тэрбумыг нь, үнэ бүхий зүйл юу байдгийг нь, хүү проценттой цааснуудыг нь цөмийг түүнд эд бараа эзэмшин хэрэглэх эрх олгосон жил жилийн хугацаатай пиу тэмдэгт өгөөд худалдаж авна. Өргөн хэрэгцээний тоо томшгүй их эд бараагаар солигдон тэр асар их капиталыг л аваад үз л дээ! Зуун жил болох уу, үгүй юу, та тэр Гундерманы чинь үр ач нар бусад иргэдийн нэг адил өөрсдөө хөдөлмөрлөхөөс өөр аргагүй болно, яагаад гэвэл жил жилээр тасалж олгосон пиу тэмдэгтийн хугацаа ч дуусна, өргөн хэрэгцээний барааны өдий төдий илүү гарсан зүйл, хав дарж хадгалсан хүнсний зүйлээ тэд нар өвлөх эрх энэ хэвээр байлаа ч гэсэн мөнгө болгон борлуулж чадахгүй л дээ!... Зөвхөн амь үйлдвэр, хувь нийлүүлсэн нийгэмлэг, хувийн капиталын нэгдлээр ч зогсохгүй, зээлийн бүх систем, зээллэг, орон сууцын болон түрээсний хөлс зэрэг олз ашиг олох хөндлөнгийн нүх сав цөмөөрөө ганцхан далайлтаар л устаж арилна. Юмны үнэ цэнийг ганцхан хөдөлмөр л хэмждэг болно. Цалин хөлс ч бүр устаж таарна, учир юу вэ гэвэл одоогийн капиталист ёс дэглэмд ажлын хөлсийг хөдөлмөрчин хүний амиа тэжээх аргагүй чухал хэрэгцээнд л тааруулан олгодгоос биш, түүний хөдөлмөрийн бүтээгдэхүүний өртөгтэй тэнцүүлэх биш дээ. Ийм байгаагийн гэм буруу нь одоогийн байгуулалд л оногдох ёстой бөгөөд үүний харгайгаар хамгийн шударга эзэн ч гэсэн өөрөө амь зуухаа бодвол өрсөлдөөний хатуу ширүүн хуульд захирагдан ажилчнаа мөлжих л болдог байна шүү дээ. Манай нийгмийн бүхий л системийг эвдэж хаях хэрэгтэй. Аах, өнөөх Гундерман чинь өргөн хэрэгцээнийхээ юмны өдий төдий олон баримт бичгүүдэд дарагдаж үхнэ дээ! Гундерманы ач үрс бүгдийг идэж яасан ч барахгүй, хүнд өгөлцөх хэрэгтэй болно, тэгээд бусдын адил алх зээтүү барих л болно доо. 

	Сигизмунд цонхон дээр зогссоор хар шоргоолжны үүр шиг арвалзсан панзчидын байгаа биржийн зүг тийш хараад завсарлагаагаар тоглосон сургуулийн хүүхэдтэй адилхан үнэн голоосоо хөхрөв. Түүний хацар туяаран ягаарав, ирээдүйн шударга ёсны үед энэ бүх булай юм хачирхагдан шоологдох болно гэж санахад зугаа цэнгэл, ид бахыг нь төрүүлнэ. 

	Саккарын сэтгэл зовоод явчхав. Хэрэв энэ бясалгагчийн хэлдэг зөв бол яана? Хэрэв мань хүн үнэхээр ирээдүйг тааварласан байвал яана? Түүний ярьсан хэлсэн бүгд их л учиртай бөгөөд ухаантай юм шиг санагдлаа. 

	— За яах вэ, энэ ямар өнөө маргаашгүй болох хэрэг биш, хэмээн өөрийгөө тайтгаруулахын тул бувтнав. 

	— Тэр ч тийм л дээ! гэж өнөө залуу хүн маань уулзахын өмнө байсан шиг төлөвхөн бөгөөд эцэж цуцсан царай гаргаж өгүүлрүүн: — Одоо бид шилжилтийн үед, ухуулгын үедээ байцгааж байна. Хувьсгалт хүчирхийлэл ч болохоо магадгүй, их төлөв зайлшгүй болдог л юм сан. Бидний мөрөөдөж байдаг тэр ирээдүй маань үл гүйцэлдэх юм шиг санагдаж байна. Зан байдал нь манайхнаас шал ондоо ирээдүйн тэр нийгмийн тухай, шударга хөдөлмөрийн тэрхүү нийгмийн тухай хүнд төгс зөв ойлголт өгнө гэдэг бэрх хэрэг ээ. Яг л өөр гараг дээр орших шинэ ертөнцтэй адил юм... Бас тэгээд шинэчлэн байгуулах ажил маань бэлэн зэлэн биш, бид эрэлхийлсээр л байгаагаа хүлээх хэрэгтэй. Би бол огт унтдаггүй шөнийн туршид бодоод хонодог, бидэнд «одоогийн юм чинь энэ л чигээрээ байгаа болохоор зүй тогтоол л тийм болгосон байж таарна» гэж хэлж болно л доо. Учир иймд голыг эх авсан газар өөд нь эргүүлээд өөр судгаар урсгуулахын тулд хэчнээн их ажил хийх хэрэгтэй болох вэ дээ... Одоогийн байгаа нийгмийн байгуулал чинь хувиа боддог үзлийн зарчим дээр тулгуурласны хүчинд олон зуун жилээр цэцэглэн мандсан бөгөөд тэр зарчим нь өрсөлдөөн ба хувийн сонирхлын ачаар бүтээмжийг улам улмаар нэмэгдүүлдэг нь яриа үгүй хэрэг ээ. Эв хамтын ёс мөн үүнчлэн үр бүтээлтэй байх болов уу? Хэрэв баяжих сонирхол алга болбол хөдөлмөрийн бүтээмжийг ямар аргаар дээшлүүлж болдог бол оо? Энэ асуудал л надад ойлгогдоогүй намайг шаналгасаар л байдаг, бидний сул тал энд байгаа юм аа, хэзээ нэг цагт социализм ялж мандаг л гэвэл түүний төлөө бид урт удаан хугацаагаар тэмцэх хэрэгтэй болно. Гэсэн ч бид ялна аа, яагаад гэвэл үнэн шударга ёс чинь бид биеэрээ байгаа юм. Хараач дээ! Таны өмнө чинь байшин байна. Та түүнийг харж байгаа биз дээ?

	— Биржийг үү? гэж Саккар асууснаа, — Харалгүй яах вэ гэв. 

	— За тийм ээ! Биржийг дэлбэлчихвэл бас тэнэг хэрэг болно оо доо, өөр нэг газар дахиад л барьж босгохоос хойш... Гэвч улс өөрөө нийт үндэстний ганц банк болж биржийг хурааж авах цагт бирж чинь өөрөө аяндаа дэлбэрнэ гэдгийг танд харин урьдчилаад сануулчихъя. Тэр чинь хэрэгцээнээс илүүдсэн баялгийг агуулах сав болж бидний ач нар тансаг гоёмсог баяр ёслолоороо хэрэглэх юмсыг тэр элбэг дэлбэгийн савнаас авч байх ч болох юм бил үү, хэн мэдэх вэ?

	Сигизмунд өргөн далайцтай дохио зангаагаар хүн бүхэнд хүртэж оногдох бүх нийтийн тэр жаргалт ирээдүйг нээчих шиг болов. Түүний сэтгэл машид догдолсон учир бас дахиад ханиалгаж эхлэв. Ширээн дээрээ эргэж ирээд бичиг цаасаа тохойлдоод хоёр гараараа толгойгоо базалж цээжийг нь дэлбэлэх шахсан хэржигнүүрийг дарах гэж оролдсон боловч ханиалгах нь энэ удаа намдаж өгсөнгүй. Мөн тэр үеэр Мэшентэй салах ёс гүйцэтгэж байсан Буш гэв гэнэт хаалга онгойлгоод гүйж орж ирэв. Тэр бээр ихэд сандарч тэвдсэн байлаа. Дүүгээ аягүй муухай ханиалгахыг сонсоод тэр өөрөө өвчтэй юм шиг болдог ажээ. Буш тэр дороо бөхийгөөд дүүгээ хоёр том гараараа тэвэрч авах нь өвчтэй хүүхэд тэвэрч бүүвэйлэхтэй адил харагдана. 

	— За хүү минь чи бас яагаад бөглөрчих гээд байна? Юу ч гэсэн эмч дуудалгүй болохгүй ээ. Ингэж байж яаж болох вэ... Чи арай хэтэрхий их ярьсан байлгүй дээ. 

	Буш тэгээд Саккарыг нүднийхээ булангаар хартал тэр нь өвчинд нэрвэгдсэн эцэнхий тахигар залуугийн дөнгөж сая ярьсныг сонсоод сэтгэл нь догдолсоор өрөөний гол дунд зогсож байв. Тэр залуу цөмийг нурааж орхиод цоо шинээр барьж байгуулах хэрэгтэй гэж ярьдгаараа өндөр байшингийнхаа цонхон дээрээс биржид гай удах ч хөөдөх ч юу магад вэ. Саккар

	— Баярлалаа, би явъя даа гээд гадагшаа гарахыг завдан хэлсэн нь, — Энэ захидлыг орчуулгатай нь хамт надад явуулчхаарай. Би бас өөр захидал ирэхийг хүлээж байгаа, цөмийг хамтруулаад тооцоо хийе гэлээ. Гэтэл ханиалгах нь намжиж Буш түүнийг нэг минут хэртэй саатуулав. 

	— Ингэхэд дөнгөж саяны энд байдаг эмэгтэй таныг урьд үзсэн юм гэж байна... Аль хэдийний бололтой доо. 

	— Аа тийм үү? Хаана тэр вэ?

	— Лагарпын гудамжны тавин хоёрдугаар байшинд. 

	Саккар биеэ хэчнээн барилаа ч гэсэн царай нь зэвхийж цайгаад ам нь таталдаад явчхав. Аль эрт урьд шатан дээр чангаасан жаал бүсгүйг энэхэн зуур бодсондоо ч биш, түүний хүүхэдтэй болсон тухай, хүүхэд нь одоо амьд байгаа тухай тэр ямар мэдэх биш дээ. Харин Парист ирж суусан анхны хүндхэн жилүүдийг дурсан санах бүрийдээ тэр их л аягүйцдэг байжээ. 

	— Лагарпын гудамжинд гэнэ ээ? Би Парис орж ирээд байр олоогүй байхдаа тэнд ердөө долоо л хоносон юм сан... Дараа баяртай!

	— Баяртай гэж Буш цаанаа нэг учиртайхан хариулав. Тэр бээр Саккарын ичиж эмээхийг ажиж харахын хамт хүлээж байгаад тооцож энэ болсон явдлыг яаж ашиглавал дээр бол гэж бодол болсоор ажээ. 

	Саккар гудамжинд дахиад гарч ирмэгц Биржийн талбай руу санамсаргүй эргэв. Бичгийн цаас худалддаг мухлагийн үүдэнд бужгар цайвар үсээрээ гоёж гоодсон хөөрхөн царайтай Конэн хатагтай инээмсэглэж байсныг ч мань хүн маш сандарсандаа болоод харалгүй өнгөрчээ. Талбай дахь хөл үймээн улам нэмэгдэж биржийн панз наймааны хүрхрээ далайн давлагааны ширүүн түрэлтээр хүмүүс бужигнасан нь явган зам дээр цуурайтан сонстоно. Гурван цагт 15 минут дутуу байхад дандаа гойд их галзуутай орилолдог бөгөөд энэ бол сүүлчийн үнийн тулаан болж өнөөдөр чухам хэн нь халаасаа чихэж дүүргээ бол гэдгийг мэдэх сэн гэсэн цаглашгүй хүсэл оргилж байдаг цаг сан билээ. Саккар Биржийн гудамжны өнцөгт багануудын эсрэг харж зогсоод тийнхүү эмх замбараагүй шахцалдахыг ажиглав; багануудын хооронд байгаа улс дотор хорхой нь хүрсэн доошлуулагч Мозер дээшлүүлэгч Пильеро хоёр үзэгдэх шиг болоод том танхимын дотроос маклер Мазогийн хангинах дуу дуулдах шиг ч, мөн цагны дор нууц байранд суугаа Натансоны паргилтагч бүдүүн хоолойг дуугарах дээр байн байн тасалдах шиг ч санагдаж байлаа. Ус урсдаг шуудууны хөвөөгөөр гэнэт өнгөрсөн морин тэрэг түүнийг шавхайдаж орхив. Жолооч нь морьдоо зогсоож амжаагүй байтал Массиас тэрэгнийхээ гишгүүр дээрээс буун харайж ямар нэг үйлчлүүлэгч хүнийхээ сүүлчийн ордерыг өгөх гэж шат өөд амьсгаадсаар гүйж гарлаа. Гэтэл Саккар мөн л хөдлөлгүй зогссон чигээрээ дээгүүр болж байгаа хэрүүл уруулыг гөлөртөл ширтэж Парист ирээд хийсэн анхныхаа алхмыг Буштай ярьсны улмаас дурсан санаж өөрийнхөө амьдралыг дахин эргэцүүлж бодлоо. Парисыг өөртөө захирахаар орж ирсэн балмад байлдан эзлэгч мэт цоорхой гуталтай Лагарпын гудамжаар, дараа нь Сен-Жакийн гудамжаар сэлгүүцэн явснаа санав. Тэгээд одоо болтол санасандаа хүрч чадаагүй, бас дахиад гудамжинд, мөн л зол завшаан тохиолдохыг горьдон хүлээсээр, урьдын адил сувдаг шунахай, урьд өмнө хэзээ ч байгаагүй жаргах цэнгэх донтой болчхоод байж байгаагаа бодохоос галзуурах шахав. Хүний адаг шаар, тэнэг мангуу юмнууд л бусдыг таргалуулж тэнхрүүлэх билээ гэж ажил хийхээс биш, ер дан ажлаар амьдарч болохгүй гэж өнөөх муу солиотой Сигизмунд үнэн юм хэлсэн байна. Ганцхан панз наймаа л ёстой нэг ажил даа, тэр л ганц өдрийн дотор хүнийг чинээлэг байдал, гоёмсог эдлэл, ёстой төгөлдөр амьдралтай болгоно. Хуучин ертөнц хэзээ нэг цагт сөнөх юм бол түүнийг сүйрэхээс наана нь Саккар шиг хүн хүслээ хангаж амжихгүй гэж үү?

	Ямар нэг хүн түүний дэргэдүүр гарахдаа түлхээд авсан атал буруугаа хүлээж эргэж харсан ч үгүй. Эмчийн зааж өгснөөр өдөр тутмынхаа зугаалгыг хийж яваа Гундерман л байхыг тэр таньжээ. Тэрхүү алтны эзэн хааны нарийн боовны дэлгүүрт орохыг Саккар харсан бөгөөд тэндээс ач хүүхдүүддээ нэг франкийн үнэ бүхий чихэр авдаг байжээ. Сэтгэл санаа нь туйлын ихээр уймарч биржийг эргэн тойрч яваа энэ үед түүнийг Гундерман ёвроод авсан нь шилбүүрээр ороолгосонтой адилхан санагдаж шийдвэр гаргахыг түргэлүүлсэн сүүлчийн түлхэц мөн байв. Саккар цайзыг тойрон бүслэхээ дуусгаад одоо дайрч орохыг завдав. Тэр бээр эцэст нь хүртэл тэмцэхээр өөртөө тангараглав. Францаас явахгүй, ахдаа дайралт хийнэ, эцсийнхээ нүүдлийг тавьж тоглоно, үгүй бол би Парисыг хөлийнхөө өлмий дор гишгэнэ, эсхүл Парис миний хүзүүг булгалж усны шуудуу руугаа хаяг гэж нэгийгээ үзэлцэх агуу зоригт тулалдаанд орно гэж бодно. 

	Саккар өнөө байрандаа заналхийлсэн харцаар ажиглан бирж хаагдтал тэсвэртэй зогссоор байв. Багануудын ар дахь зай хоосорч сэтгэл нь хөгжиж хөөрсөн, эцэж ядарсан олон хүн шатан дээгүүр бүрхэж ирэхийг харав. Түүний ойр орчмын морьтой явган хүний замыг түрүүчийн адил хүмүүсийн тасралтгүй цуваа, ямарваа мөлжлөгт өртөгдөгч үй олон, энэ биржийн том байшингийн дэргэдүүр эргэж харалгүй өнгөрч чаддаггүй маргаашийн акцын эзэд дүүргэсэн байх бөгөөд тэнд юу болж байдаг ба санхүүгийн ажиллагааны нарийн нууцыг мэдэх хүн ховор болохоор францчуудын сонирхлыг улам их татаж тэднийг горьдоох нь ч, сүрдүүлэх нь ч адилхан хэмжээлшгүй юм санжээ. 


ХОЁРДУГААР БҮЛЭГ

	 

	Саккар сүүлчийн удаа газрын панз үсэргэж хоосроод улам илүү сүйрч балрахаас болгоомжлон Монсо цэцэрлэг дэх ордноо зээлдүүлэгчдэдээ орхиж нүүхийнхээ үед өөрийн хүү Максимынд очиж хоргодох юм бил үү гэж санажээ. Хүү нь одоо Ломбарди дахь хүүр оршуулдаг бяцхан газар энхжин буй эхнэрийгээ нас барсны дараа хатан хааны өргөн чөлөөнөө байдаг харшийг ганцаараа эзэлж хашир догь хатуу яхир аминчхан зангаар амьдралаа зохион сууж авчээ. Тэр бээр садар самууны уршгаар яагаа ч үгүй эрт өтөлсөн сул биетэй залуу хүний адилаар ямар нэг хөнгөмсөг явдал үйлдэхгүй талийгчийн хөрөнгөөр аж төрөн амьдардаг ажээ. Харин хүү нь эцгийгээ гэртээ оруулж суулгахыг хүйтнээр татгалцаж түүнийгээ сайн харилцаагаа хадгалж байхын тул болгоомжилж байгаа юм шүү гэж намжиртай инээмсэглэн тайлбарлав. 

	Чингэхлээр нь Саккар өөр орон байр эрж олохыг бодлоо. Тэр бээр панз наймаа хийхээ больсон худалдаачны Пассийд байдаг бэртэгчний жижигхэн муу байшинг хөлслөхөөр завдаж байтал Сен-Лазарын гудамж дахь Орвьедогийн харшийн нэг, хоёрдугаар давхар нь хов хоосон хаалга цонх нь хадаастай байгаа шүү дээ гэж санаанд нь оров. Вангийн хатан Орвьедо нөхрийгөө нас барснаас хойш гуравдугаар давхрынхаа гуравхан тасалгааг эзлэн суугаад сахлаг өвс ногоо ургасан хашааныхаа хаалга дээр өрөө хөлсөлнө гэсэн зарлал наа гэж ч тушаагаагүй байжээ. Харшийн нүүрэн талын нөгөө өнцөгт байдаг намхан хаалгаар ормогц арын шатаар гуравдугаар давхарт гарна. Саккар тэр хатныд ажлаар олон очиж байхдаа байшингаасаа зэгсэн орлого оруулж авах бололцоотой байтал тоохгүй байгаад нь гайхдаг байлаа. Гэтэл хатан мөнгөний асуудлаар өөртөө нэг бодолтой байдаг болохоор зөвхөн толгойгоо сэгсэрдэг байв. Харин Саккарыг өрөө хөлслөөч гэж гуйхад нь хатан дор нь зөвшөөрч нэг хоёрдугаар давхраа инээдэмтэй хямдхан, аравхан мянган франкаар хөлсөлсөн бөгөөд гэтэл вангийн сууж байсан тэр сайхан гоё байрыг хоёр дахин илүү үнээр хөлсөлж бүрэн болох байсан юм. 

	Орвьедо ван баян тансгаа нийтийн өмнө харуулах дуртай байсныг мэдэх хүн олон бий. Үй олон сая мөнгө зоосыг өвөр түрий рүү нь цутгаж оруулсаар байдаг санхүүгийн ажил явууллагаар хурааж хуньсан асар их хөрөнгө зөөрөө эдэлж ашиглахыг учир зүггүй яарч Испаниас хүрч ирээд Парист суурин суухдаа тэр ван дэлхийд гайхуулах санаатай алт гантиг хоёроор ордон бариултлаа энэ харшийг худалдан авч засуулсан юм санжээ. Уул байшин нь бүр өнгөрсөн зууны үед зугаа цэнгэл хийхэд зориулан бариулсан байшингийн нэг бөгөөд найрлан цэнгэлдэгч дээдэс язгууртан уудам өргөн ой цэцэрлэгээр тойруулан хашсан байжээ. Хожмоо хэсэг хэсэг газар эвдэрснийг нь яг тэнцүүхэн болгож сэлбэн зассан билээ. Урьд тэр байшингийн хавьцаа байсан цэцэрлэгээс морины пин, тэрэгний саравчаар хүрээлэгдсэн цэлгэр том хашаа л үлдсэн боловч түүнийг нь мөдхөн кардинал Фешийн гудамж гаргах болох дээр газарт оруулан нурааж устгах ёстой байжээ. Ван, тэр байшинг Тетбу гудамжны залгаа нь болдог байсан Труа-фрер гудамжийг хүртэлх газрыг эрт урьд эзэмдэж агсан Сен-Жермений ураг төрлийн нэг эмэгтэй төлөөлөгчийн үр саднаас худалдан авчээ. Түүнээс гадна Сен Лазарын гудамжнаас тэр байшингийн арын хашаа руу ордог том хаалга хэвээрээ үлдсэн нь мөн л нэг үед баригдсан бас нэг том байшинтай зэргэлдээ оршино. Тэр нь Бовильегийн хуучин зуслангийн сайхан байшин бөгөөд түүний эзэд Бовильегийнхэн яваандаа хоосрон ядуурсан хэдий боловч одоо болтол эзэмдэн суусаар бөлгөө. Тэр хорооллыг шинэчлэн засаж барихад бас л газарт орж огтлуулах учиртай болсон гоо үзэсгэлэнтэй мод ургадаг гайхалтай сайхан цэцэрлэгийн үлдэгдэл мөн тэднийх юм санжээ. 

	Саккар хэдий хоосорсон ч гэсэн өдий төдий олон зарц дагуултай явдаг хэвээрээ байсан бөгөөд тэр нь хуучин хэтэрхий олон зарц нарынх нь үлдэгдэл юм. Үүнд нэг зарц, тогооч, түүний авгай-юм угаагч, хөтөч, морь маллагч, ямар ч үүрэггүй нэг хүүхэн эдгээр болно. Тэр бээр морины саравч, тэрэгний пингүүдийг эзлэн хоёр морь, гурван сүйх тэргээ байрлуулж байшингийн доод давхарт өөрийнхөө хүмүүсийг хооллох газартай болгожээ. Мань хүн үнэндээ таван зуун франк ч үгүй байтлаа жилд хоёр юм уу гурван зуун мянган франкийн орлоготой хүн шиг л чинээлэг амьдардаг ажээ. Тийм учраас ч Тэр бээр урьд тавин хүний ширээ засдаг байсан хоолны их том өрөөг эс тоолбол зочдын гурван өрөө, унтлагын таван тасалгаа зэрэг хоёрдугаар давхрын уужуухан зайтай өрөө тасалгаануудыг ганцаараа дүүргэж чадсан байлаа. Урьд тэр хоолны өрөөнөөс гуравдугаар давхрын гуанз руу дамжиж ордог дотор талын шат өөд харсан жижигхэн хаалга байсныг хатантан саявтар гуравдугаар давхрынхаа тэрхэн хэсгийг дүү хүүхэнтэйгээ хоёул суудаг эхнэргүй инженер ноён Гамленд хөлслөхдөө хоёр бүдүүн боолтоор өнөөх хаалгыг эрэгдэн хадаж битүүлжээ. Хатан тэр хоёр хүнтэйгээ арын шатаар орж гарч гол шатаа Саккарын мэдэлд шилжүүлэн өгчээ. Монсо цэцэрлэг дэх харшаас авч үлдсэн зарим тавилгын зүйл Саккарт байсан нь бүх өрөө тасалгаанд тавьж хүртэхээргүй боловч вангийн нас барсны маргааш нь ямар нэг хүний хүдэр гар наалт бүрээсийг нь юу ч үгүй болтол нь хуу татаж хаясан бололтой харагдах угсраа хана туурганы нүцгэн гунигтай байдлыг бага зэрэг сэргээнэ. Энэ тушаа Саккар бас дахиад баяжих хөлжихийн мөрөөдөл болон сууж болохтой болов. 

	Орвьедо хатан бол тэр үед Парисын гайхамшигт хүний нэг нь байв. Тэр арван таван жилийн өмнө өөрийн эх, герцогийн хатан де Комбевилийн эрс тас тушаасанд захирагдаж хайр сэтгэлгүй хэдий боловч вангийн эхнэр болохыг зөвшөөрчихжээ. Тэрхүү хорин настай бүсгүй тэр үедээ өөрийн гоо үзэсгэлэн төлөв зан аашаар алдаршсан, маш шүтлэгтэй, дэндүү хэрсүү суусан хүн байсан бөгөөд гэхдээ ихэс дээдсийн тэнхлүүн амьдралд хачин дуртай байжээ. Энэ хүүхэн вангийн тухай хөгийн цуу явдаг ба гурван зуун саяар үнэлэгддэг түүний үлгэрт гардаг шиг их хөрөнгийн гарал үүслийн тухай болон ван чинь бүх насаараа жигшүүрт муухай дээрэм хийсээр ирсэн гэдэг тухай яахан мэдэх билээ. Ван, дээрэмдэхдээ шударга шулуун мөртөө балмад дээрэмчдийн адил зэр зэвсэг бариад их зам тосон зогсдог байгаагүй ч гэсэн үгүйрэн хоосорч үхэхээс өөр аргагүй болчихсон хөөрхийлөлтэй, итгэмтгий улсын халаасанд гэгээн цагаан өдрөөр гараа шургуулдаг орчин үеийн дэгжин дээрэмчин юм гэдгийг тэр яаж мэдэх байсан билээ. Тэртээ Испанид байхдаа ч энд Парист ирээд ч гэсэн ван, хорин жилийн турш үлгэр домог болсон бүхий л луйврын том том дорвилог панз наймаанаас олсон хожооны ихэнх хувийг хамж авдаг байжээ. Вангийн олон сая хөрөнгө нь цусан дотроос, булай буртгаас шүүж авсан хөрөнгө юм гэдгийг хатагтай огт сэжиг аваагүй боловч анх вантай учирсан цагаасаа эхлээд дургүй нь хүрч тийнхүү жигшиж зэвүүцсэн сэтгэлийг нь түүний сүсэг бишрэл ч арилгаж чадаагүй юм. Эхийнхээ тааллыг дагаж энэ вантай гэрлэсэн боловч хүүхэд ер гарахгүй байсан нь энэ бүсгүйн дургүйцлийг хорсол хилэн болгож хувиргав. Үртэй л болсон бол хатагтай ганц жаргах байжээ. Хүүхдэд туйлын их хайртай хүн байсан бөгөөд ван түүний хайрын сэтгэлийг сэргээн ундрааж эс чадсан төдийгүй, ядахдаа эх хүн болгож чадаагүйд нь тэр хүүхэн ванг бүр үзэн яддаг болжээ. Тэгэхээр нь энэ хатан хосгүй гайхам баялаг тансаг байдлаар ухаан жолоогүй туйлж өөрийнхөө бүжигт үдэшлэгээ Парис даяар гайхуулан сүр жавхаагаар өөрийгөө хүрээлүүлж чадсанд нь Тюильрийн ордныхон хүртэл атаархдаг байсан гэлцдэг. Тэгээд сүүлд нь ванг сааны гэм тусаж нас барснаас хойш гэв гэнэтхэн Сен Лазарын гудамжны энэ харш хав харанхуй, чимээ аниргүй нам гүм болчихсон юм аа. Тэр харшаас нэг ч гэрэл гэгээ гарахгүй, дуу чимээ сонстохгүй, хаалга цонх нь хаалттай байдаг болсон бөгөөд бас вангийн хатныг гэв гэнэт нэг хоёрдугаар давхраасаа нүүж гуравдугаар давхрынхаа гурван жижигхэн өрөөнд эхийнхээ хуучин аягачин, өөрийгөө сувилж өсгөсөн Софи эмгэнийг дэргэдээ аваад олноос хөндийрөн суух болжээ гэдэг сураг дуулдав. Тэгээд хатагтай гэрээсээ дахин гадагш гарч явдаг болохдоо энгийн хар ноосон даавуу даашинз өмсөж үсээ сүлжмэг алчуураар зангидсан харагдав. Тэр бээр нуруу намхантай, хуучин шигээ махлаг байв. Нарийхан духтай нүүр, сувдан цагаан шүдтэй уруул ам нь мөн л хөөрхөн гоёороо боловч зүс царай нь шаргалтаад аль язгуурын хорвоо ертөнцөөс холдож хөндийрсөн, сахил хүртсэн эмэгтэй мэт амаа жимийсэн нь ганцхан бодол бодож чин зоригийг барьсны шинж тэмдэг буй за. Тэгэхэд хатагтай дөнгөж гуч хүрч байсан ба түүнээс хойших амь насаа үгээгүй ядуусыг тэтгэх асар их үйлстээ хоёрдолгүй зориулах болов. 

	Парисынхан нийтээрээ гайхаж, хачин жигтэй цуурхал ч дэгдэв. Сонинд хүртэл бичигдэж байсан гурван зуун сая хөрөнгийг вангийн хатан өв залгамжлан эзэмшжээ. Сүүл сүүлдээ романтик домог гарав. Хатныг унтлагынхаа өрөөнд нэг үдэш орондоо орох гэж байтал нь гэнэт ямар нэгэн үл таних хүн хав хар хувцастай орж ирсэн бөгөөд ямар нууц хаалгаар орсныг ч хатан олж мэдсэнгүй. Тэр хүн хатантай юуны тухай ярьсныг хэн ч мэдсэнгүй ээ, бодвол тэр хүн гурван зуун сая хөрөнгийн бузар булай гарал үүслийг илчлээд хатныг аймшигт гай зовлонгоос хэлтэрье гэвэл гэмт хэргээ засаж цайруулан нүглээ наманчилна гэж тангараг өргө хэмээн шаардсан болов уу, тэгээд л тэр хүн алга болсон юм аа гэж хүмүүс ярилцдаг байлаа. Дээрээс буулгасан зарлигийг ч дагасан юм болов уу, баялгийнхаа гарал үүсэлд зэвүүцэж шударга сэтгэлийнхээ дуудлагад гол төлөв нөлөөлөгдсөн хатантан бэлэвсэрсэн таван жилийнхээ туршид хорвоогийн юм бүхнээс татгалзаж үйлдсэн хилэнцээ наманчлан арилгах гэсэн ганц цогтой эрмэлзлээр амьдарч ирсэн бөлгөө. Янаг амрагийн ба эх хүний баяр баясгаланг эдэлж амсаагүй, хамаг байдаг нандин сэтгэл нь нэн ялангуяа хүүхдийг энхрийлэн хайрлах сэтгэл нь ханалгүй дарагдсан тэр хатагтай ядуу зүдүү, чадал тэнхээгүй, хоосон үгээгүй, зовлон зүдүүртэй хүмүүсийг л асран тэтгэхийн мөрөөдөл болж өнөө олон сая мөнгөө бөөн бөөнөөр нь тэдэнд өглөг болгон эргүүлж хайрлахаар шийджээ. Тэр үеэс хойш мань хатагтайн бие сэтгэлийг нэг бодол эзэмдэж уураг тархинд нь ганцхан санаа үргэлж хадаастай байдаг болсон бөгөөд юу гэвэл ядуучууд аль болохоор өөрсдөдөө үр ашигтай зарцуулаарай гэж гурван зуун сая франкаа захиж хадгалуулсан банкны эзэн хэмээн өөрийгөө үзэх болжээ. Тэгээд ч Тэр бээр данс хөтлөгч, худалдаачин болж олон тоон дотор эргэлдэн нарийн бичгийн дарга нар ба ажилчид хийгээд уран барилгачдын дунд амьдрах болов. Гэрээсээ гадна тэр хориод албан хаагчидтай том контор байгуулав. Гэртээ, өөрийнхөө гурван жижиг өрөөнд зөвхөн хэдэн итгэлтэй туслагч нарыг хүлээн авч уулзана. Тэндээ үргэлж цуваад байдаг залхуутай хүмүүсээс зайдуу, өрөөгөө дүүргэсэн бичиг цаасны дунд нуугдан бичгийнхээ ширээний ард том үйлдвэрийн дарга шиг суусаар бүхэл өдрийг өнгөрөөнө. Түүний ганц хүслэн бол хүн болж төрсөндөө гасалдаг хүүхдээс эхлээд гаслан зовлонгүй үхэж чаддаггүй хөгшдийг хүртэл цөмийг санааг нь амраах сан гэж боддог байлаа. Тэр таван жилийн дотор алтыг атга атгаар нь цацлан Лавилетэд нялхаст нь цагаан өлгийтэй, арай томоохонд цэнхэр ортой Мари дагинын ясли байгуулсан бөгөөд тэр уужим саруулхан байшинд гурван зуун хүүхэд асрагдсаар уджээ. Сен-Манд хэмээх газар байгуулсан Иосиф гэгээний нэрэмжит өнчин хүүхдийн байранд зуун эрэгтэй, зуун эмэгтэй хүүхэд хөрөнгөтний гэр бүлд өссөн хүүхдээс дутуугүй хүмүүжил боловсрол олж авцгаадаг болов. Мөн тавин өвгөн, тавин эмгэнийг багтаасан асрамжийн газар Шатионд бий болгосноос гадна хоёр зуун ортой Сен Марсо гэдэг эмнэлгийг тун саяхан хотын захад нээсэн байна. Гэвч хатны хамгаас хайртай, энэ үед бүх хүчээ гаргаж ажилласны үр дүн болсон хөдөлмөрт дуртай болгох газар билээ. Энэ нь шоронг халах ёстой байжээ. Энэ газарт Парисын гудамжны гэмт хэрэг, завхайрал дотроос түүж авсан тавин охид, мөн төдий чинээ хөвгүүд нийтдээ 300 хүүхэд асрагдан тэтгэгдэж гарын урлалд суралцан шинэ амьдралаар амьдрах болцгоов. Эдгээр бүх байгууллагууд, асрах тэтгэх үйлст ухаан жолоогүй бийлэгжүү зарцуулсан зүйлс өглөгт тараасан юмс нь таван жилийн дотор зуу орчим саяыг нь залгиж орхижээ. Бас дахиад хэдэн жил тийм үрлэг зарлага гаргавал мань хатан бүр юу ч үгүй болтлоо хоосорч одоогоор амиа тэжээж байгаа талх сүүгээ ч худалдан авч үл чадахад хүрнэ ээ. Түүний эмгэн зарц Софи дандаа дуугүй байдгаа болиод догшин ширүүн аашилж сүрэл дээр л хэвтэж насаа барна вий дээ гэж муу ёрлоход нь хатан итгэл найдлагынхаа цэвэрхэн мишээлээр инээмсэглэх бөгөөд сүүлийн үест хатны зэвхий уруулаас зөвхөн тийнхүү дуртай дургүй инээмсэглэлээс өөр юм үзэгдэхийг байжээ. 

	Хөдөлмөрт дуртай болгох газрыг зохион байгуулж байх үеэр Саккар Орвьедо хатантай танилцсан бөгөөд түүний барилгыг барихаар хатны худалдаж авсан газрын нэг хэсэг нь Саккарынх байжээ. Тэр нь урьд Биногийн цэцэрлэг гудамжийг дагаж явсаар байгаад Нельи паркийн ойд тулж очдог гайхамшигт сайхан модтой цэцэрлэг байсан юм. Ажил хэрэг хөтлөхдөө шалмаг шийдэмгийгээрээ Саккар нь хатанд их л таалагдсан бөгөөд хатан барилгаа барьж өгөхөөр гэрээ хийсэн этгээдтэй ойлголцоход бэрхшээл учрахын хамтаар Саккарыг урьж авчирчээ. Саккар ч өөрөө тэр ажилд шохоорхож архитекторт хатны хэлж өгсөн асар том барилгын төсөлтэй танилцмагц чин сэтгэлээр даган баясав. Жижигхэн сүм, гуанз, контор, албан хаагчдын байр багтаж орших тэрхүү барилгын гол төв хэсгээр хоорондоо холболдсон баруун зүүн жигүүрийн сүрлэг өндөр хоёр байшингийн нэгэнд нь охид, нөгөөхөд нь хөвгүүд сууна гэнэ. Тэр хоёр жигүүр нь тус тусдаа цэлгэр уудам хашаатай, дархны газар болон албан ажлын янз бүрийн өрөөтэй юм. Өргөн далайц, сүр жавхланд угаасаа дуртай Саккарын сэтгэлийг гоц гойд юу татчихаа вэ гэх юм бол тэр барилгын лут том цар хэмжээ, гоё тансаг байдал, хэдэн зуун жилийн эдэлгээ даах материал, гантиг чулуугаар харамгүй чимэглэсэн хана туурга, шарын мах шарж болмоор зайтай гал зуухны шаазандсан өрөө царс мод зүйж гял цал болтол өнгөлсөн том том хооллох газрууд, хөгжилтэй зураг хуараар гоёж чимсэн гэгээн саруул унтлагын өрөөнүүд, гойд дэгжин тоноглож төхөөрсөн хувцас агуулах, халуун ус, эмнэлэг зэрэг болно; хаа сайгүй харагдах өргөн уужуухан хүзүүвч шат, хонгилууд нь зуны цагт сэрүүхэн, өвөл нь галлаж халаадаг болох юм байжээ. Нар туссан энэ их байранд хүүхэд багачуудын баяр баясгалан, энх жаргалан төгөлдөр болох нь зайлшгүй бөгөөд харин ихээхэн хөрөнгө орох нь айхавтар. Энэ бүгдийг нь арай хэтэрхий сүр жавхлантай юм биш үү гэж сандарч цочсон архитекторыг зардал чирэгдэл их орох тухай өгүүлэхэд хатагтай тэр дор нь тастаж аваад: 

	— Би өөрөө урьд гоё тансаг байдалд туйлж суусан болохоор энэ гоё тансаг байдлыг баячууд бүтээж бий болгож өгдөг ядуучуул ч гэсэн өөрсдөө бас энэ байдалд ханатлаа туйлаг гэдэг байжээ. 

	Зол заяагүй хүмүүсийн хүссэн бүхнийг нь биелүүлж энэ дэлхийн зол заяатын нэг адил эвтэйхэн ор дэрэн дээр унтуулж, элбэгхэн хоол идүүлэх сэн гэхээс өөр юм хатанд санагдахыг больжээ. Түүний өглөг талхны зах, муу ор төдийгөөр хязгаарлагдалгүй байгаасай, ядуучууд ордонд суугаад өөрөө өөрсдөдөө эзэн болж амьдралын тэмцэлд ялсан хүмүүсийн эдэлдэг жаргал цэнгэлийг цөмийг нь зовлон зүдүүр үзсэнийхээ хариуд эдлээсэй гэж хатан боддог байжээ. Гэтэл хатныг тийм их үрлэг зарлага гаргаж асар том төсөв зохиож байх үеэр нь залилж хулгайлах явдал хэмжээгүй болсон бөгөөд хөлсөөр ажиллуулсан өдий төдий хүн хатны мөнгөөр тэжээгдэж байснаас гадна хяналт шалгалт сул байсныг далимдуулан хатныг хохиролд учруулах, ядуучуудад зориулах гэсэн энэ хөрөнгө хогшлыг хулгайлж авах нь тоймгүй болжээ. Саккар энэ тухай хатанд санаа авхуулаад бүх баримт тооцоог нь шалгаж үзэхээр зөвшөөрөл авахдаа далд муу санаа амин хувьдаа ашиг олъё гэж бодсонгүй харин сэтгэл санааг нь догдлуулсан энэ олон сая мөнгөний учир зүггүй ойж бууж байгааг цэгцлэн янзлахыг л бодсон юм. Тэр бээр хэзээ ч ийм сүрхий шударга зан гаргаж яваагүй дэг билээ. Тэр их нарийн төвөгтэй ажил явдалд Саккар шиг идэвхтэй хар амиа бодолгүй оролцсон хүн байгаагүй ба энэ хэрэгт өөрийнхөө мөнгөө хүртэл зарцуулж Саккарын гараар ийм үлэмжхэн хэмжээний мөнгө дамжин гарч байгаад баясаж суудаг байлаа. Хатан нүднээ үл үзэгдэгч шидэт сайн санаат үлгэрийн дагинын адил өөрийнхөө гурван жижигхэн өрөөний мухарт нуугдаад үүсгэн байгуулсан газрууддаа, түүний дотор хөдөлмөрт дуртай болгох газраа нэг ч очоогүй болохоор тэнд ганцхан Саккарыг л таньдаг байсан бөгөөд олон амьтныг баяр талархлыг байн байн сонсоход хатан эвгүйцдэг болохоор тэр бүхнийг нь Саккар хүртэж Саккарыг л бүх хүмүүс хүндлэн соёрхдог болжээ. 

	Тэр үед Саккарын балар бүдэг бодогдож байсан нэг юм Орвьедогийн харшийг хөлслөн суух болсноос хойш бүр тодхон бөгөөд донтой хүсэл эрмэлзэл нь болж иржээ. Вангийн хатны асрамж тэтгэмжийн ажил явууллагыг удирдан гүйцэтгэх хэрэгт өөрийн биеийг зориулж яагаад болдоггүй юм бэ? Мөнгөний тулаанд ялагдаад яах учраа олохгүй мэл гайхчхаад байх үед нь түүний шинэ амьдрал эхэлж санамсаргүй аятайхан дорвитой төгсгөл болох юм биш байгаа даа гэж санагддаг байв. Эзэнтний тэрхүү ач ивээл асрамж тэтгэмжийн ажлыг захирдаг болоод Парис руу цутган орж байгаа алтан урсгалыг чиглүүлэгч болчихвол вангийн хатны одоо үлдсэн хоёр зуун сая хөрөнгөөр ямар газрууд байгуулж хэчнээн гайхамшигт хот босгож болох сон билээ! Тэр олон сая хөрөнгө түүний гарт орвол үр шимээ өгөхөөс гадна Саккар түүнийг хоёр гурав дахин өсгөөд бүхэл ертөнц бий болгож чадахуйцаар ашиглах сан. Саккар төрөлхийн хомхой сувьдаг зангаа гарган өөрийнхөө үйл ажиллагааны талбарыг сэтгэл санаандаа улам бүр тэлж тэр олон саяыг эцэслэшгүй тэтгэмж өглөг болгон тарааж гялайлгасан Францыгаа тэр их мөнгөөр пиг дүүргэх юм сан гэдэг л ганцхан оргилуун санаагаар амьдрах болов, тэгэхдээ амин хувийн ашиг бодолгүй, ганц ч улаан мөнгө халаасандаа нууж хийлгүй байснаа бодон бодон уярдаг байжээ. Гэсэн ч урьд үйлдсэн дээрэм тонуулынхаа наймаа панзыг өршөөлгөж цагаатгах хүсэл огтхон ч байгаагүй ичиж зовсон байдал нэг ч гаргаагүй Саккар тэсгэлгүй хий бодлогодоо агуу их энх төвшин жаргалыг сэдэвлэн бүтээж тэр байтугай Парисыг эзлэх гэсэн энэ яваа насных нь хүсэл мөрөөдлийг биелүүлж мэдэх шинэ төлөвлөгөө бясалгаж байлаа. Асрамж тэтгэмжийн эзэн, эдгээр бүхий л олон ядуучуудын тахин шүтдэг бурхан болж ганцаараа мандаж алдар цуу олно гэдэг бол нэр алдарт дуртай Саккарын бүхий л хүслээс давуу байлаа. Хэрэв Саккар өөрийн зохион байгуулах авьяас чадвар, ов заль, махруун зан, сүсэг бишрэлээс бүрэн чөлөөтэй байдлаа сайн сайхан хэргийн төлөө зориулбал хэчнээн гайхамшигт үйлсийг бүтээж болох сон бол оо! Чингэвэл тулалдахдаа лавтайяа ялан дийлэх давагдашгүй чадал хүчинтэй болохоос гадна голдуу гай гамшиг тарьдаг боловч ядуусыг тэтгэхээрээ бахархан цэнгэдэг болбол ихээхэн буян үйлдэж чадах мөнгө, бөөн бөөн овоолгоотой мөнгө Саккарын гарт байна шүү дээ. 

	Тэгээд Саккар төлөвлөгөө юугаа улам дэлгэрүүлсээр байгаад ер нь Орвьедо хатантай гэрлэхийг минь хэн байг гэдэг юм бэ хэмээн өөрөөсөө асуув. Чингэсэн бол элдэв бусын хэл амнаас хагацаж хоёр биеийнхээ хоорондын харилцааг төлөвшүүлэн тогтоох сон болов уу. Ингээд Саккар бүхэл сарын туршид чадамгай маневрласаар байгаад одоо ч хатан надгүйгээр байж сууж чадахгүй болоо биз гэхийнхээ үед нэг мэдэхээ олон тав юм бодож санасан ч үгүй намуухан дуугаар хоёулаа толгой холбож суувал яах вэ гэж санал гаргаад өөрийнхөө сэдэж сэдэвлэсэн асар их төлөвлөгөөг ярьж танилцуулав. Саккар хатантай жинхэнэ холбоо тогтоогоод вангийн дээрэмдэн авсан хөрөнгө зөөрийг үгүй хийгээд, ядуучуудад арав дахин өсгөж буцаан өгнө хэмээн ам өгчээ. Хатан өөрийнхөө байнга өмсдөг хар даашинз сүлжмэл алчууртайгаа сууж түүний хэлснийг анхааралтайяа сонссон боловч түүний шаргалтсан царай дээр сэтгэл хөдөлсөн шинж огт илэрсэнгүй. Ийм холбоо тогтоох нь хатанд олон давуу чанартайгаараа их л сэтгэгдэл төрүүлэх боловч өөр талаар бодоход нь огт тоогдсонгүй ээ. Хатан хариу өгөхийгөө маргааш болгож хойшлуулаад эцэст нь татгалзсан бөгөөд санавал тэр авгай хэдий болчимгүй ч гэсэн өөрийнхөө хөрөнгийг хэмжээгүй эрхтэй эзэн хүн шиг зарж үрэх сэн гэж хүсдэг юм болохоор энэ хүнтэй холбоо тогтоовол өглөг тэтгэврийнхээ бүрэн эрхт эзэн байж чадахыг больчихно гэж бодсон биз ээ. Гэлээ ч гэсэн хатан Саккартай хамт ажиллахыгаа өндөрт үнэлдэг ба түүнийг зөвлөгч хэвээрээ байвал баярлах л байна гээд чухамдаа захирал нь болсон хөдөлмөрт дуртай болгох газраа хуучин хэвээр байзнаач гэж гуйв. 

	Саккар бүтэн долоо хоногийн турш хамгийн чухаг мөрөөдөл нь биелээгүй юм шиг гутаж гуньсан бөгөөд энэ нь улигт дээрмийн панз наймааныхаа балчигт шигдэж унахаас айсандаа ч биш харин сэтгэлийг сэргээн уяруулагч дуу хөгжим сонсох дээр хамгийн адгийн завхай архичны ч нулимс гүйлгэнэдгийн адил олон сая мөнгөн дээр асар их энх төвшин жаргал байгуулна гэсэн хүсэл мөрөөдөл мань хуучин хашир дээрэмчний сэтгэлийг мөн хөдөлгөчихсөн ажээ. Энэ нь түүний хувьд бас л уналт доройтол байсан бөгөөд гэхдээ түүнийг хаан ширээнээс түлхэн унагаасан мэт туйлын хүнд уналт болов. Мөнгө бол Саккарт зөвхөн шунал хүслээ хангахад нь төдийгүй ихэс дээдсийн тансаг хангалуун амьдралаар аж төрөн амьдрахад нь хэзээ ямагт хэрэгтэй байсан боловч Тэр бээр санасандаа хүрч нэг ч чадсангүй яваад өдий хүрчээ. 

	Саккар өөрийнхөө горьдож явсан юмсыг удаа дараалан гүйцэлдэхгүй болохоор уурсан бухимддаг байсан бөгөөд харин хатны дөлгөөхөн, тодхоноор татгалзсан үг түүний сүүлчийн төлөвлөгөөг нураасан тул Тэр бээр нэгийгээ үзтэл тэмцэх хүсэлд бас дахиад тэсгэлгүй автагдав. Баян тансаг жаргал цэнгэлд сувдаглахын хажуугаар биржийн панз үсэргэх хатуу ширүүн тулалдаанд тэмцэлдэн ялж дийлэх, бусдад залгиулахгүйн тулд өөрөө бусдыг залгих сан гэдэг нь Саккарын үйл ажилд цуцалтгүй эрмэлздэгийн ганц гол шалтгаан нь юм. Тэр бол мөнгө хурааж дарахдаа дуртай биш, өөр баяр баясгалангийн төлөө амьдардаг байсан бөгөөд энэ нь арми шиг тулалддаг асар их олон бүхэл бүтэн хөрөнгөнүүдийг харшилдуулж байх дуртай хүн сэн билээ. Тэр бээр бие биедээ дайсагнагч сая сая хөрөнгө мөргөлдөж, ялах нь ялж ялагдах нь ялагдаж байхад л ганц тав нь ханадаг байжээ. Саккар бас л өнөөх Гундерманыг үзэн ядаж түүнээс өшөөгөө авах юм хум даа гэж санав. Өөрөө дийлэгдэж хөсөр унаад газар хэвтэх бүрийдээ Гундерманыг давж дийлэх юм сан гэдэг үл биелэх хүсэл нь бадарч Саккарыг шаналгадаг байжээ. Энэ нь огт найдваргүй дэмий хэрэг гэж Тэр бээр сайтар ойлгох боловч хүч чадлаар тэнцүү зэргэлдээ гүрнүүдийн эзэд, хаад ах дүү шиг эрх тэгш харилцдагийн адил Гундерманыг жаахан шахаж зай гаргаад хажууд нь байр эзлэн авч түүгээр буулт хийлгэж яагаад болдоггүй юм бэ? Үүний сацуугаар Саккарын санаа бирж рүү дахин тэмүүлж зүйл бүрийн зөрчилтэй төлөвлөгөөнүүд толгойд нь орж гарч хөврөлдөөд тэдгээрийн алийг нь ч баримтлах учраа олохгүй ухаан жолоогүй хий самгардан тээнэгэлзэж байтал нь хамгийн сүүлд эцсийн нэг лут санаа бусдыгаа бүтээн халхалж түүний бие сэтгэлийг бүрмөсөн эзэмдэв. 

	Саккар Орвьедогийн харшид ирж сууснаасаа хойш инженер Гамлены дүү хүүхэнтэй хааяа дайралддаг болжээ. Тэр нь гуравдугаар давхарт жижигхэн байртай гайхалтай гоолигхон нуруутай эмэгтэй байсан бөгөөд түүнийг цөмөөрөө хээгүйгээр Каролин авгай хэмээлддэг ажээ. Анх удаа дайралдахад нь тэр хүүхний гоё тансаг цэл буурал үс нь түүнд гойд гайхмаар санагдсан бөгөөд хааны титэм шиг цагаригласан буурал үс, залуухан царайтай нь хослоод нэг л хачин сэтгэгдэл төрүүлжээ. Тэр бээр саявтар гучин зургаа хүрсэн атал бүр хорин тавтай байхдаа бууралтсан юм байжээ. Үенгээр хажиж эмжээрлэсэн юм шиг нүүр царай нь түүнд онцгой чамь оруулсан өтгөн хар хөмсгөндөө чимэглэгдээд бүр залуухан харагдана. Тэр бээр хэзээ ч гэсэн гоо үзэсгэлэнтэй хүүхэн байгаагүй юм. Хамар ам нь том, эрүү нь урт боловч зузаан уруул нь туйлын сайхан санааг илэрхийлнэ. Харин сэвэлзэн хийсэх нарийхан торгомсог хонин цагаан үс нь тэр хүүхний нүүрийн ширүүвтэр төрхийг зөөлрүүлэн эмгэний намбатай аятайхан инээмсэглэл сайхан эхнэрийн идэр залуухан, цог золбоолог байдал хоёрыг хослон нийлүүлсэн ажээ. Өндөр нуруутай, махлаг биетэй тэр хүүхэн маш намбатай бөгөөд жавхлан төгөлдрөөр биеэ авч явна. 

	Саккар түүнээс биеэр жижигхэн болохоор учрах бүрийдээ шохоорхож түүний өндөр нуруу, чийрэг биетэйд дотроо битүүхэн атаархаж хардаг байлаа. Тэр ойр орчныхоо хүмүүсээс Гамленыхны бүх түүхийг бага багаар дуулж мэдэв. Каролин, Жорж хоёрын эцэг нь Монпелльегээс гаралтай эмч бөгөөд нэртэй эрдэмтэн атал бас бишрэлтэй католик хүн байгаад нас нөгчихдөө хөрөнгө үлдээсэнгүй юм санжээ. Тэр үед охин нь арван наймтай, хүү нь арван естэй байжээ. Тэр хүү политехникийн сургуульд дөнгөж ороод байсан тул хүү хүүхэн нь түүний хамт Парис орж гэрээр сургадаг багш болжээ. Тэр нь ахынхаа суралцсан хоёр жилийн турш тавтын дэвсгэртийг сэмхэн шургуулж түүнийг халаасны мөнгөтэй байлгах гэж хичээдэг байжээ. Дараа нь тэргүүний сурагчийн тоонд орж чадалгүй сургуулиа төгсгөөд удтал ажил олдохгүй байхад нь ч гэсэн ахыгаа ажил олтол мөн тэтгэж дэмжсээр байсан ажээ. Ах дүү хоёр бие биедээ маш хайртай бөгөөд хэзээд салж хагацахгүй байхыг боддог байв. Гэтэл нэг мэдэхээ Каролин нь хүнтэй суух болчихжээ. Тэр бүсгүйн сайхан ааш, саруулхан ухаан нь түүний ажил хийж байсан айлдаа уулзан учирсан пивоны заводын сая хөрөнгөтэй эзний зүрх сэтгэлийг булаачихсан юм санжээ. Жорж, дүү хүүхнээ тэр хүнтэй гэргий болохыг зөвшөөр хэмээн хүчлэн шаардсан бөгөөд харин хожмоо тэгсэндээ тун их харамсжээ. Яагаад гэвэл Каролин эр хүнтэй ханилж суугаад хэдхэн жил болоод гэрлэлтээ цуцлуулахад хүрсэн юм. Учир нь түүний нөхөр ууж согтууран, учир зүггүй хардаж аашлахдаа хутга барин дайрдаг байжээ. Тэгэхэд Каролин хорин зургаан настай байсан ба тэр нэгэнт орхиж салсан хүнээс мөнгө нэхэж авахгүй хэмээн хатуу шийдсэн болохоор бас дахиад л амиа тэжээх юмгүй үлдэв. Гэтэл ах нь олон удаа оролдлого хийж хөөцөлдсөөр байгаад эцэст нь арай чуу санаандаа тохирсон ажил олж авсан ажээ. Суэцийн сувгийг ухуулж барихтай холбогдсон урьдчилсан хайгуулын ажлыг эрхлэх комисстой хамт Египет орох бололцоо гармагц дүүгээ дагуулаад явсан бөгөөд тэр нь ахыгаа орон нутгаар хэсэж явахад нь Александр хотод байран сууя гэж эрэлхэг зоригоор шийдвэрлэн бас дахиад хичээл зааж эхлэв. Чингээд тэр хоёулаа 1859 оныг хүртэл Египетэд оршин суусаар Порт-Саидын тэндэх эрэг дээр ажил эхлэхийг үзсэн байна. Тэгэхэд тэнд хэдхэн инженерээр толгойлуулсан зуун тавин газар ухагч ажилчны бүрэлдэхүүнтэй армаг тармаг хэсэг, элсэнд цацагдсан харагдаж байжээ. Сүүлд нь Гамленыг Сириэс хүнс хэрэглэл авхуулахаар явуулахад нь эрх баригчидтайгаа муудалцаад тэндээ хоцорчээ. Тэр Каролинаа Бейрутад дуудаж авчрахад нь бас л шинэ шавь нар хэдийнээ хүлээж байжээ. Ах Жорж нь өөрөө хөсгөөр Бейрутаас Дамаск орох анхны цорын ганц замыг Ливаны хавцал дундуур засаж тавих дорвилог ажлыг Францын нэг компаниас эрхлэн явуулахад биечлэн оролцжээ, тэгээд тэр хоёр тэндээ уг замыг барьж дуустал гурван жил суусан бөгөөд энэ завсар Жорж ууланд хайгуулын ажил хийж Таврын нурууг даван Константиноноль ортол жуулчлахдаа хоёр сар болсон ба дүү нь бололцоотой үед түүнийг дагалдан явахдаа сөнөж мөхсөн соёлт ертөнцийн үнсэн дотор нойрссон эрт урьдын газар шороог сэргээн шинэтгэх юм сан гэдэг ахынхаа санаашрал мөрөөдлийг хуваалцдаг байв. Жоржийн цүнх янз бүрийн төсөл төлөвлөгөөгөөр дүүрэн чихээстэй явдаг болсон бөгөөд тэр бүхий л сэдэв санааг ажил хэрэг болгох ба мөн нийгэмлэгүүд байгуулж их хөрөнгөтэй болохын тулд францдаа буцахаас өөр аргагүй байлаа. 

	Дорно зүгт есөн жил суусныхаа дараа тэр хоёр эх орондоо буцах замд Египетээр зориуд сонирхон дайрч гарсан бөгөөд тэнд Суэцийн суваг малтах ажил маш урагшилсныг хараад бахдан баясжээ. Порт-Саидын эрэг дагуу элсэн дотор дөрөвхөн жилийн завсар бүхэл бүтэн хот балгас сүндэрлэн босож олон хүн шоргоолж шиг арвалзан ажиллаж газрын нүүр царайг хувиргаж байгаа харагджээ. Гэтэл Парист Гамлены ажил үйлс даанч бүтэлгүй байх болов. Авчирсан олон төслөө хэрэгжүүлэх санаатай жил гаруй шал дэмий хөөцөлдсөн боловч хэтэрхий даруу зантай, хэлэмгий доломгой биш болохоороо лав амжилттай болно гэдгийг хэнд ч итгүүлж чадсангүй ээ. Орвьедогийн харш дотор таван өрөөтэй жижигхэн байранд амь зуун суухдаа Жорж амжилт олох хувиасаа Азийн уул талаар хэсэж хэрж явсан цагийнхаасаа ч холдсон байлаа. Тэд нарын хурааж хадгалсан юм нь төдхөн барагдсан тул ах дүү хоёр гачигдалд учрах шахав. 

	Ахыгаа зугуухан санаа сэтгэлээр унаж доройтох тусам Каролины цовоо сэргэлэн байдал ч мөн гуниг гутралаар бүрхэгдсэн бөгөөд энэ нь ч Саккарт өрөвдөх сэтгэл төрүүлсэн ажээ. Ах дүү хоёрын бүрэлдэхүүнтэй тэрхүү гэр бүлийн дотор дүү хүүхэн нь эрэгтэй хүний үүрэг гүйцэтгэх шиг харагддаг байлаа. Жорж гаднах төрхөөрөө дүүтэйгээ их л төстэй, харин түүнийг бодвол арай давжаа биетэй байсан боловч ховорхон тохиолддог ажлын чадвартай хүн байсан бөгөөд хийж оролдсон юм дээрээ толгой өөд татахгүй улайн суудаг тул хажуугаасаа саад болоход дургүй байжээ. Тэр бээр эхнэр авахыг хүсдэггүй, чингэх хэрэгтэй юм гэж ч боддоггүй, дүү хүүхэндээ л туйлын хайртай болохоор гүйцэх нь тэр гэж санадаг байв. Түр зуурын холбоо түүнд байсан байх ч юун магад билээ, гэвч тэр тухай мэддэг хүн нэг ч байхгүй. Политехникийн сургуулиар хүмүүжиж гарсан тэр хүн мэдлэгийн хүрээ өргөнтэй, юу барьж авсныгаа хийж бүтээхийн төлөө шамдан мэрийдэг байтал заримдаа тэнэгдүү юм уу гэмээр даанч гэнэн байдаг юм санжээ. Католик шашны хамгийн нарийн номлолоор хүмүүжсэн тэр хүн бол хар бага наснаасаа тэр шашинд үнэнч чин сэтгэлээсээ түүний бүхий л горим ёслолыг дагаж гүйцэтгэсээр ирсэн юм. Гэтэл түүний дүү хүүхэн нь ахыгаа толгой өндийлгөлгүй техник шинжилгээний ажилд чармайн зүтгэсээр агсан урт удаан үргэлжилсэн цаг хугацаанд маш их ном уншиж олсон тал бүрийнхээ боловсролын хүчинд шашнаас бүрмөсөн ангижирсан юм. Каролин дөрвөн хэлээр ярьдаг ба эдийн засагч нар, гүн ухаантны зохиолыг уншсан байсан бөгөөд нэг үе социалист болон эволюц хувьслын онолыг их л улайран судалж байгаад одоо тайвширч орхисон ажээ. Удаа дараалан жуулчилж аялсан болоод дорно зүгийн соёлт орнуудад удаан жилээр амьдарч байсан нь тэр эмэгтэйд ихээхэн хүлцэнгүй тэвчээр, мэргэн төвшин амгалан байдлыг хөгжөөж өгсөн байв. Тэр нь өөрөө шүтлэггүй боловч ахынхаа сүсэг бишрэлийг хүндэтгэн үздэг байлаа. Тэр хоёр нэг л удаа энэ тухай цайруулж ярилцсанаас хойш хэзээ ч эл асуудлыг дахин сөхөж ярилцсангүй... Каролин хээгүй энгийн бөгөөд цагаан санаатайгаасаа гадна туйлын ухаантай, амьдрах чадал төгөлдөр хүн сэн билээ. Хорвоогийн хатуу ширүүн цохилтод тэр өөрийнхөө баясгалант цовоо сэргэлэн зан байдлыг эсэргүүцүүлэн тавьсаар ирсэн бөгөөд одоо болтол түүнийг шаналган буй гав ганцхан зовлон гэвэл үр хүүхэдгүй байгаа л явдал юм гэж дандаа ярьдаг байлаа. 

	Шинэ машины ашигтай ажиллагааны коэффициентыг хэмжин тогтоохын тулд нэг нөхөрлөлд инженер хүн хэрэгтэй болохын далимаар Саккар Гамленд үл ялих ажил олж өгсөн төдийгөөр жаахан тус болсон юм санжээ. Тэгээд ч тэр ах дүү хоёртой хоёултай нь дотно танилцаж авсан ба тэд нарын ажлын өрөө болгосон зочдын тасалгаанд цаг хэртэй байзнахын тул байн байн орж гардаг болчихжээ. Тэдний байрны энэ нэг ганц том тасалгаа нь хов хоосон, түүн дотор зураг зурдаг урт вандан, багашаархан бас нэг ширээн дээр нь цаас овоолоостой, 5-6 сандал л тавьсан харагдана. Ил гал ноцоодог зуухны дээд ирмэг дээр хураалгаатай ном байв. Гэвч тэр хоосон хөндий өрөөг түргэн зуур дэлгэж хуньж байдаг гоёл чимэглэлээр хөгжөөж сэргээсэн нь: ханын дээгүүр нь нэг мөчлөг хар зураг бас усан будгийн хэдэн өнгөлөг зураг дэлгэн бичгийн хадаасаар хадсан байв. Эд бүгд нь Сирид байхдаа Гамлены зурж байсан бүдүүвч ноорог, түүний цүнхэндээ авч явсан зураг төсөл түүний ирээдүйн хамаг итгэл найдвар нь байсан юм ажээ. Тэдгээр усан будгийн зураг дээр Каролин ахыгаа дагаж явахад л ажиглаж харсан нутаг усны байдал, янз бүрийн хүний зүс царай хувцас хунарыг дүрслэн зурсан бөгөөд хүнд үзүүлж үнэлүүлэх гээгүй, маш хачин чамин сэтгэмжээр өнгө будгийг нь нийлүүлэн зохицолдуулсан зураг байв. Тэрхүү зургийн үзэсгэлэнг Бовильегийн байшингийн арын цэцэрлэг өөд харсан хоёр өргөн цонхоор туссан хурц гэрэл дурайтал тодруулах бөгөөд эдгээр гар зураг нь хүний санаанд шал ондоо амьдрал, эртний соёлт ертөнцийн үнсэн товрог болж байгааг бодогдуулж зураг дээр түүнийг орчин үеийн шинжлэх ухааны банз дүнзээр баганадан тулж геометрийн зурайсан шугамаар өндийлгөж босгох гэж оролдсон аятай харагдана. Хүний анхаарал сэтгэлийг татахуйц оргилом чадалтай Саккар тэдэнд тус болохоор ирснээсээ хойш тэдгээр зураг төслүүдийг сонирхон шохоорхож байн байн ирж үзээд элдэв юм асууж шалгаагаад болохыг байчихжээ. Түүний толгойд аль хэзээний асар том төлөвлөгөө үүсэж бий болсон байв. 

	Саккар нэг өглөө тэднийд орж иртэл Каролин үргэлж ажил хийдэг багахан ширээнийхээ дэргэд ганцаархнаа сууж байв. Тэр бээр туйлын их гунигтай байсан бөгөөд хоёр гараа овоолгоотой цаасан дээр сув сул тавьчихсан ажээ. 

	— Урам хугаралгүй яах вэ дээ? Манай ажил нэг л уруудаад болохыг байлаа... Би сэтгэл санаагаар унаагүй л дээ. Гэтэл бид хоёр мөдхөн юу ч үгүй болох гэж байна, үйлс нь хазайх дээр муу ахыг минь уруу царайлж яваа нь л юунаас ч хэцүү юм. Тэр ажил хийж л байвал сая цовоо чадалтай байдаг хүн байгаа юм. Би ахдаа эрхбиш тус дэмжлэг болох сон болов уу гэж бас дахиад хичээлээ зааж эхлэх юм бил үү ч гэж бодлоо. Ажил эрээд ер олдохгүй байна... Айлын зарц бололтой нь биш дээ!

	Каролиныг тийм гунигтай, гутрангуй шантрамхай байхыг Саккар нэг ч үзээгүй ажээ. 

	— За, юу гэсэн хэл вэ! хэмээн Саккар дуу алдав. 

	Каролин толгойгоо сэгсрэв. Тэр өөртөө тун амаргүй болж ирэх үед ч гэсэн ажралгүй цовоологхон байдгаа больж амьдралыг энэ удаа их л гуниг гашуудалтай үзэх боллоо. Яг тэгж байх үеэр нь ч Гамлен бас нэг юм болохоо байлаа гэсээр орж ирэв. Каролины нүдэн дээгүүр зугуухан бөөн нулимс бөмбөрч тэр гараа зангидан алсыг харж ширээнийхээ ард дув дуугүй суув Гамлен ам нээж өгүүлрүүн:

	— Хэн нэг хүн л, надад тусалдаг юм гэмээж нь тэндээс хэдэн саяар олз олж болох байгаа юм шүү дээ! Бодоод үзээч гэв. Саккар зайтай том том агуулахуудын дунд баригдах уран сайхан барилгын зургийн өмнө очоод

	— Энэ чинь юу юм бэ? гэж асуув. 

	— Би л зугаацаж наадаж байсан юм. Энэ бол тэртээ Бейрутад миний бодлоор байгуулах ёстой байсан усан замын хамтарч нэгдсэн компанийн дарга даамлын орших ордны төсөл юм сан гэж инженер тайлбарлав. 

	Түүний сэтгэл нь сэргээд улам цааш нь дэлгэрүүлж ярив. Тэр бээр Дорно зүгт сууж байхдаа тэндхийн тээвэр хэчнээн муу зохион байгуулагдсаныг сайтар мэджээ. Марсельд байдаг хэдэн нийгэмлэг бол бие биеэ өрсөлдөөнөөр цохиж унагаасаар байгаад хүрэлцэхүйц тооны тохилог хөлөг онгоцтой болж чадаагүй аж. Гамлены сэдэвлэн бодсон бүхий л төлөвлөгөөний үндэс болж өгсөн ууган гол санаа нь тэдгээр бүх нийгэмлэгийг цөмийг нэгтгэн синдикат болгож сая хөрөнгөтэй нэг том компани байгуулж газрын дундад тэнгис дээр ноёрхлоо тогтоон түүнийг бүхлээр нь эзэмдэн ашиглаж Африк, Испани, Грег, Египет, Азийн цэргийн буудлуудын хооронд, мөн хар далайн хамгийн алслагдсан эргийг хүртэл усан замаар тогтмол аялдаг болгохыг зорьжээ. Тийм төсөл бол ихээхэн зөн бэлгэтэй, гүн гүнзгий эх оронч сэтгэлтэй зохион байгуулагч хүний л оюунаас ургаж төрөх байсан билээ. Тэрхүү төслийг хэрэгжүүлж гэмээж нь Дорно дахиныг эзэлж Францын мэдэлд шилжүүлэх байсан бөгөөд үүний үр дүнд үйл ажиллагаа явуулах өргөн талбар нээгдсээр агсан Сиритэй харилцаа холбоогоо бэхжүүлэх боломжтой болж ирэхийн тухайд бүр ярих ч явдалгүй байв. 

	— Синдикат гэдэг чинь тун ирээдүйтэй эд шиг байна аа хэмээн Саккар шивнэв. Энэ бол нэгдэхийн их хүчит хэлбэр мөн! Тус тусдаа дөнгөн данган тогтож байдаг гурав юм уу, дөрвөн жижигхэн байгууллага чинь нэгдчихээрээ хүчрэгдэшгүй их амьдрах чадалтай болоод цэцэглэж эхэлдэг байна шүү... Тийм ээ, ирээдүйд томорсон капитал, олны төвлөрүүлсэн хүчин чармайлт л хамгийг шийднэ дээ. Эцсийн бүлэгт бүхий л худалдаа үйлдвэр тань юм бүхнийг олж авч болох төрөл бүрийн барааны ганц том дэлгүүр болон хувирах даг аа. 

	Чингээд Тэр бээр бут шаваг ургасан лужир том хадан цохионоос нурж унасан хэлтэрхий чулуугаар дүүрсэн нүцгэн цулгай хавцал ба зэрлэг зэлүүд нутгийг зурсан усан будгийн зургийн өмнө очиж зогсов. 

	— Хүүш, гээд түүний хэлсэн нь, — Ертөнцийн зах хязгаар гэгч л ёстой энэ байгаа даа. Тэр газрын мухарт харин зорчин яваа улс даанч хавиралддаггүй болов уу даа. 

	— Энэ бол Кармилын6 хавцлын нэг байгаа юм. Намайг тэр орчимд хайгуул хийж явах зуур миний дүү энэ зургийг ноороглосон юм гэж Гамлен хариуд нь хэлэв. Тэгээд тэр энгийн байдлаар нэмж ярьсан нь:

	— Хар л даа! Цэрд шохойн чулуун үе, түүний доодох галт уулын чулуулаг хоёрын завсраар бүх уулынхаа ташууд хүхэрлэг мөнгөний баялаг судал харагдаж байгаа биз дээ! Цул мөнгөний тэр бүхэл уурхайг ашиглах юм бол миний л тооцоолж үзсэнээр учир тоймгүй их ашиг олж болох сон. 

	— Мөнгөний уурхай гэнэ ээ! хэмээн Саккар урамтайяа давтаж хэлэв. 

	Каролин нүдээрээ мөн л алсыг ширтсэн чигээрээ байсан боловч тийм үг дуулахтай хамт түүний нүдэнд ямар нэгэн хий үзэгдэл үзэгдэх шиг болоод явчхав. Түүний хэлсэн нь:

	— Кармил! Ёстой нэг цөл газар билээ дээ! Хэчнээн олон хоног намайг тэнд ганцаараа байсан гэж санана!

	Гоё сайхан үнэртэй ургамал битүү бүрхээд тэр хавийн бүлээн агаарт ч мөн тэр анхилам үнэр нэвт шингэчихсэн байдаг сан... Тэндхийн бүргэд нь цаг үргэлж асар өндөрт хальж нисдэг байж билээ... Гэтэл тэр их мөнгө газар дор булаатай хэвтэнэ, аа дэргэд нь жигтэйхэн үгүйрэл гуйланчлал болсоор байна. Тэнд жаргалтай хүмүүс бөөн бөөнөөрөө цугларан үйлдвэр завод өрнүүлж хот балгас сүндэрлүүлээд хөдөлмөрөөр сэргэн дэгжсэн хүмүүс амьдардаг болоосой гэж санах юм даа. 

	— Кармилаас Сен-Жан-д Акра хүртэл тун амархан зам тавьчихаж болмоор байсан юм сан гэж Гамлен үргэлжлүүлэв, — Тэндээс лав төмөр олдоно доо, тэр хавийн ууланд л бишгүй байдаг юм билээ... Миний боловсруулсан ухаж малтах аргыг хэрэглэвэл ихээхэн хэмнэлт гарна байх даа. Бүх юм бэлэн, ганцхан капитал олох л үлдээд байгаа юм. 

	— Кармилын мөнгөний уурхайн нийгэмлэг... гэж Саккар шивнэв. 

	Гэтэл өнөөх инженер маань одоо бүр дээшээ харсан чигээрээ нэг зургаас нөгөө рүү нь шилжин бүхий л амьдралынхаа туршид хийж бүтээсэн бүтээлд дур сэтгэл нь бас дахин булаагдан татагдаад өөрийнхөө гачигдал зовлонтой байгааг мэдэх юмгүй зураг дээр энхжин буй цэлмэг саруул ирээдүйн тухай бодолд автагдаж хөөрчихсөн байлаа. 

	— Гэвч энэ чинь дөнгөж эхлэлт юм шүү, зөвхөн жижигхэн үйлдвэрийн газар байгаа юм гээд цааш нь үргэлжлүүлэв. — Энэ нэг хэсэг зургийг хараач дээ, хамгийн гол нь энэ л байгаа юм. Бага Азийг нэг захаас нь нөгөө захыг нь хүртэл огтлон сүлжсэн төмөр зам шүү... Зохимжтой түргэн зам харилцаагүй байгаа нь тийм баялаг орон зогсонги байдалд орсны үндсэн шалтгаан мөн. Та тэнд очвол хөсөг хөтөлтэй явах ганц ч зам олохгүй болно. Цорын ганц унаа хөсөг нь луус тэмээ байдаг... Хэрэв тэр аглаг цөл говийн цаад захад нь хүртэл төмөр зам тавьчихвал ямар их эргэлт гарах бол доо, та бодоод үзээч. Үйлдвэр худалдаа арав дахин өсөж ялгуусан соёлтой Европ эцсийн эцэст дорно дахины үүдийг өөртөө нээнэ дээ. Энэ хэрэв танд өчүүхэн төдий ч сонирхолтой шиг байвал хоёулаа бүр дэлгэрэнгүй ярилцана шүү. Тэгээд та өөрөө үзнэ дээ, үзнэ! 

	Гэлээ ч гэсэн тэр дорхноо тайлбараа хийж эхлэлгүй сууж чадсангүй ээ. Инженер тэнд төмөр зам тавих төлөвлөгөөгөө Константинополь руу жуулчлан явах үест голчлон боловсруулсан юм санжээ. Ганц гол бэрхшээл нь Таврын нурууг зүсэж огтлох явдал байсан бөгөөд тэр өөрөө нэгэнт янз бүрийн даваа гүвээгээр давж үзээд арай хямдавтар үнэтэй шууд зам гаргаж болно гэж баталдаг ажээ. Гэхдээ тэр замыг бүхий л системээр нь нэгмөсөн барьж амжуулчихна гэж бодоогүй байв. Хэрэв султанаас бүх ажлыг хийж гүйцэтгэх тухайд зөвшөөрөл авч чадвал Бруссаас Ангор Алеппогоор дайран Бейрут орох гол шугамаа л юуны урьд тавьж авах нь зүйтэй. Сүүлд нь Смирнээс Ангор хүртэлх Трапезундаас Арзрум Сиваш хоёроор дайрч Ангор орох замыг бодож болох юм. 

	— Аа тэгээд, яваандаа... гэсхийгээд үргэлжлүүлснээ төгсгөлгүй дэмий л инээмсэглэн өөрийнхөө зоригтой төлөвлөгөөг хаана хүртэл явахыг нь хэлэхээ түдгэлзэж дутуу орхив. Энэ бол бодол санаашрал байсан аж. 

	— Таврын хормой дахь тал бэлийг ямар гэж санана хэмээн Каролин зүүдэндээ ярьсан мэт аажуухан хэлэв. — Ямар сайхан диваажин билээ! Газрыг сэндийлж л орхивол ургац авна, тэгэхдээ ямар ургадаг гээч! Тоор, интоор, инжир, бүйлс мэтийн жимсний мод ургасан жимсэндээ дийлдэн нахийж гулзайна. Чидун жимсний ба ялмын модтой талбайг яана аа! Бүхэл бүтэн ой хөвч л гэсэн үг ээ! Мөнх хөхөөрөө байдаг тэнгэрийн дор тэр сайхан цэвэр агаарт явах хэчнээн биед хөнгөхөн уужим чөлөөтэй сэн билээ!

	Саккар олз ашгийн үнэр авах дээрээ инээдэг баяр хөөртэй инээдээрээ тас тас хийтэл цуурайтуулан хөхрөв. Гамлен бусад төлөвлөгөөнүүдийнхээ тухай, дээгүүр улстай, ялангуяа их ноёнтой холбоо сүлбээ сайтайгаа ашиглан Константинопольд банк байгуулах тухай залгаад ярих гэтэл нь Саккар түүнийг хөгжилтэй гэгч нь таслаад:

	— Үгүй ээ, энэ чинь диваажингийн орон байна шүү дээ! Тийм арвин их юмыг чинь далд хийх газар ч олдохгүй байлгүй дээ! гэв. 

	Тэгээд дараа нь мөн өнөөх л суудал дээрээ суусаар агсан Каролины хоёр мөр дээр эрээ цээргүй гараа тавиад хэлсэн нь:

	— Хатагтай минь, битгий л гутарч гуньхраарай! Би танд их л талархдаг шүү, бид бүгдэд маш сайн тустай нэг юмыг ахтай чинь хамт бодъё. Та хараад л байгаарай... Тэсвэртэй л хүлээгээрэй гэв. 

	Дараачийн сард нь Саккар тэр инженерт хэд хэдэн жижиг ажил олж өгсөн бөгөөд том ажил явууллагынхаа тухайд дахиж яриагүй боловч цаг үргэлж түүнийг бодож сэтгэл санаагаар түүнд автагдсаар байжээ. Нэг л гэм нь тэдгээр байгууллагын дэндүү өргөн далайц түүнийг эмээлгэдэг агсан ажээ. Саккарын зарц хэдий чинээ олон болох тусам төдий чинээ муу үйлчилдэг болоод үр ашиггүй өдий төдий зардал гарган хоосруулж байгааг ажиглаж мэдчихсэн Каролин ганц бие түүний гэр аж ахуйг тун энгийн эелдэг зохистой байдлаар эрхлэн явуулдаг болсноос хойш тэд нарын хооронд үүссэн найрамдал нь улам бат нягт болж ирэв. Саккар ажил явдалдаа сүрхий чадамгай, учрыг нь олоход нэн төвөгтэй том луйврын юманд хөл алдалгүй өлхөн ханхалздагаараа нэрд гарсан атал гэртээ хөглөрч замбараагаа алдчихаад байхад яадаг ч үгүй байв. Түүний зардлыг хэд дахин нугалсан мөнгө урссаар байхад ажиг сэжиг ч үгүй явдаг аж. Ер нь гэрт эзэгтэйгүй байх нь юм бүхэн дээр, өчүүхэн зүйл дээр ч тод харагддаг байлаа. Каролин тэгж тонож дээрэмддэгийг нь мэдэхтэйгээ зэрэг эхлээд Саккарт зөвлөгөө өгдөг байснаа сүүлд нь үйлчлэгч зарц нар ба Саккар хоёрын хооронд зуучлагч болов. Саккар түүний туслалцаатайгаар хоёр буюу гурван удаа юухан хээхэн хэмнэж авсныхаа эцэст нь түүнийг өөрийнхөө гэрт аж ахуйн эрхлэгч болохгүй юу гэв. Болохгүй ч яах вэ дээ? Тэр бээр багшийн ажил эрээд байсан болохоор саяны гаргасан зүгээр аятайхан саналыг түр хүлээж аваад ажиллахад болох л юм аа. Тэрхүү санал уг нь тоглоомоор хэлсэн нь үнэхээр ажил хэргийн чанартай болчихжээ. 

	Саккарын хэлсэн ёсоор сард гурван зуун франкийг нь аваад ахдаа дэмжлэг болонгуут тэр ажлыг нь хийгээд байхад юу нь ч болохгүй аж даа? Каролин зөвшөөрөөд ганцхан долоо хоног өнгөрөхөд Саккарын аж ахуйг бүрмөсөн шинэчилж тогоочийг эхнэртэй нь халаад тэдгээрийн оронд гал зуухан дээр ажиллах ганц эмэгтэйг хөлслөн авч зарц хөтөч тэр гурвуулаа гэрийн бүх ажлыг гүйцэтгэх үүрэгтэй болцгоов. Дөнгөж ганцхан морь, нэг сүйх тэрэг үлдээгээд юм бүгдэд гүнзгий лав орж тооцоог маш анхааралтай нарийвчлан шалгаж үзсэний үр дүнд хоёр долоо хоногийн дараа зарлага үрлэгийг хоёр дахин хорогдуулж чадсан байна. Саккар ч бахдахын ихээр бахдахдаа өөрөө хүүхний хэмнэлтээс хулгайлан завшихад хүрч буй учир өөрийнхөө хүчээр хэмнэсэн мөнгөнөөсөө хувь процент надаас нэхэж авбал зохино гэж тохуурхдаг болжээ. 

	Түүнээс хойш Саккар ах дүү хоёртой улам ч ойр дотно байдаг болов. Саккар хоёр байрыг хооронд нь холбодог хаалгыг битүүлж хадсан эрэг боолтыг авч хаях санал гаргасан тул одоо хоолны нэг өрөөнөөс нөгөө өрөө рүү чөлөөтэй дамжин явж болдог болжээ. Ахыгаа дорно зүгийн материалтай хавтаснуудыг эмхлэн цэгцэлж өглөөнөөс орой болтол дээд давхартаа түгжээтэй ажиллаж суухын завсар Каролин өөрийнхөө гэрийн аж ахуйг ганц зарцдаа даалгаж орхиод дуртай цагтаа доошоо бууж ороод Саккарынд гэртээ байгаа юм шиг тушааж зааварлах болов. Өтгөн буурал үс гэзгээр титэмлэсэн залуухан золбоолог царайтай тэр цэвэрлэг өндөр эмэгтэйг өрөө тасалгаануудаараа сүр жавхаатай дүүхэлзэн алхалж явааг үргэлж харж байх нь Саккарт ч гэсэн баяр баясгалантай хэрэг байжээ. Каролин ч ажилтай болсноосоо хойш бас дахиад л цовоо сэргэлэн болж амь зуух урам зориг орсон бөгөөд цаг ямагт босоо өнжиж хүнд тус нэмэр болж байна гэж бодох болжээ. Тэр зориуд даруу зантай хүний дүр үзүүлэхийн тулд биш боловч дандаа бараан даашинз өмсөөд халаасандаа хэлхээтэй түлхүүр хийж хангинуулж явдаг болсон бөгөөд чингэх нь түүнд өөрт нь хачин зугаатай ажээ. Өнөөх философич, эрдэмтэн маань одоо бүр болиод энгийн нэг бузгай эзэгтэй болж яах ч аргагүй дүрсгүй хүүхдэд хүн хайртай байдагтай адил тэр өөрөө бас хайртай болж эхэлсэн үрлэгийн эзний аж ахуйн эрхлэгч боллоо. Каролин нэг үе Саккарын дурыг их л булааж байсан, өөрөөсөө арван дөрөв дүү болохыг нь тоолж үзээд Тэр бээр түүнийг гэв гэнэт тэвэрч авууштай санагдвал ер юу болдог бол хэмээн өөрөөсөө асуулаа. Энхрийлж эрхлүүлдэг шигээ мөн зодож жанчдаг байсан хань нөхрөөсөө зугтахаас өөр аргагүй болсон цагаасаа хойш энэ эмэгтэй арван жил эрэгтэй хүнтэй хавьталгүй хэрмэл тэнэмэл Амазонк хэмээх дайнч хүүхэнтэй адил амьдарч ирлээ гэж үү дээ? Түүний жуулчлалууд ямар нэг хүнтэй ханилж ойртохоос нь хамгаалан саатуулсан байхыг ч хэн байг гэх билээ? Гэвч Саккарын дуулж сонссоноор бол ахынх нь нэг найз Бодуэн ноёнтон гэгч Бейрутад хоцорсон боловч мөдхөн буцаж ирэх ёстой худалдаачин этгээд урьд Каролинд маш хайртай байсан тэр ч байтугай түүнтэй гэрлэхийг хүсдэг байсан бөгөөд Каролины хуучин нөхөр архинаас цагаан галзуу өвчин тусаад саяхан эмнэлэгт хэвтсэн болохоор түүний нас барахыг ч хүлээхэд бэлэн гэдэг байжээ. Нэг үгээр хэлбэл тэрхүү гэрлэлт нь бүрэн уучилж болохуйц бараг хууль тогтоомжийн дагуу болчихсон явдлыг л зохицуулж өгөх ёстой байв. Энэ эмэгтэйд урьд нэг хүн байж болсон юм хойно Тэр бээр өөрөө хоёр дахь нь болж яагаад болдоггүй юм бэ? Гэлээ ч гэсэн Саккар иймэрхүү бодол санаархлаас цааш хэтэрсэн юмгүй. Каролиныг туйлын дотнын анд нөхрөө гэж үздэг байсан учир заримдаа бүр эмэгтэй хүн гэж ч санадаггүй байв. Каролиныг хажуугаараа өнгөрөхөд нь бахдам сайхан нурууг нь нүдээ дагуулан харж ширтээд, хэрэв түүнийг үнсээд авбал ер юу болдог бол? гэж өөрөөсөө асуусан асуултад ердийн болдог л юм болно биз, харин ч илүү уйтгартай байхаа ядахгүй дээ гэж хариулаад тэр оролдлогоо хойшлуулан гарыг нь чанга атган элэгсэг дотно харилцаатай байгаадаа баярлаж явах болжээ. 

	Гэтэл Каролин бас дахиад л гэв гэнэт маш уруу царайтай явдаг болчхов. Тэр нэг өглөө доошоо бууж ирэхдээ царай нь цонхийсон, нүд нь бүлцийсэн их л уйтгартай байсан боловч Саккар чухам яасныг огт мэдэж чадсангүй, асууж шалгаагаад ч яах вэ гэж орхисон ажээ. Учир нь Каролин ер юу ч болоогүй, ердийнхөө байдгаар л байна хэмээн ямагт нэг янз хариулсаар байв. Саккар маргааш нь Гамленыхны ширээн дээр хэвтэж байсан бичигт Бодуэн ноёнтон английн консулын залуухан бөгөөд цаглашгүй баян охинтой гэрлэсэн тухай сонсгосон байхыг үзээд сая уг хэргийн учрыг олж мэдэв. Тэр явдлын тухай Каролин ямар ч бэлтгэлгүй санаандгүй суугаад энгийн нэг сонсгол мэдээнээс олж мэдсэн бөгөөд Бодуэн ноён үнэн учраа хэлэх байтугай Каролинд сайн сайхныг хүсэж ерөөсөн захидал өөрөө явуулаагүй нь Каролинд хүнд цохилт болов. Тэр заяагүй эмэгтэйн амьдрал гэнэт тэр аяараа нурж, цөхрөх үедээ сэтгэлээ зогоодог байсан хариугүй муу горьдлого нь хүртэл тасрав. Юм гэдэг заримдаа бас айхавтар муухай хатуу догшин байдаг аж. Түүнээс хоёрхон хоногийн өмнө Каролин нөхрийгөө нас барав гэсэн мэдээ аваад дөчин найман цаг л өөрийнхөө мөрөөдлийг мөдхөн биелэх нь ээ гэж горьдож явжээ. Түүний амьдрал нурж эвдрэв. Тэр бээр бүр гуньж гутрав. Тэр оройгоо Каролин бас нэг донслох учиртай байв. Унтлагынхаа өрөө рүү өгсөхийн өмнө тэр маргааш гүйцэтгэвэл зохих аж ахуйнхаа тушаал зааврын талаар ярилцан тохиролцдог заншлаараа Саккарынд оржээ. Цаадах нь Каролинд учирсан зовлонгийн тухай их л өрөвдсөн бололтой ярьж гарах дээр нь Каролин цурхиран ухилав. Тэгээд хайр энхрийллийг тэсгэлгүй хүсэмжилсэндээ зориг барилаа бүрмөсөн алдчихсан юм аятай Саккарт тэврүүлж хэн хэндээ баяр баясгалангүй тачаалд автагджээ. 

	Ухаан орсон хойноо тэр жигшиж зэвүүцээгүй хэдий боловч уй гашуу нь улам ихээр нэмэгдэв. Яах гэж ингэлээ дээ? Каролин ч тэр хүнд хайр сэтгэлгүй, тэр хүн ч Каролинд бас сэтгэлгүй л байгаа биз. Саккарын нас нь юм уу, өнгө зүс нь Каролины дур сэтгэлийг булаамааргүй санагдсаных ч биш, тэр бол цэвэрхэн гоё ч биш, залуу ч хүн биш байсан, гэсэн хэдий боловч тэрхүү бор царайтай жижгэвтэр биетэй хүн хөнгөн шаламгай, гялалзуур золбоолог байдлаараа Каролины санаанд таалагдсан бөгөөд тэр хүний тухай юу ч мэдэхгүй мөртөө түүнийг лав сайхан санаатай, их ухаантай хүн биз, ахынхаа асар лут төлөвлөгөөг жирийн хүн бүрийд байдаг шударга зангаар хэрэгжүүлэх чадвартай байх л гэж итгэх дуртай ажээ. Гэлээ ч гэсэн ямар тэнэг муухай уналт болов оо! Биеэ барьж чаддаг, ухаалаг, амьдралын гашуун туршлагатай хүн байтлаа нялуун наалинхай бүсгүйтэй адилхан нулимсаа асгаруулан юунд, яах гэж тэгж байгаагаа ч мэдэлгүй зөнд нь зөвшөөрчихнө гэж дээ! Эд бүгдээс гадна Каролины ойлголтоор бол Саккар ч гэсэн түүнээс дутуугүй гайхалзаж тэр болсон явдалдаа бараг гутаж гундсан бололтой. Саккар түүнийг дэмий л тайтгаруулахыг бодоод хуучин янаглагч агаад тийнхүү гутамшигтай урвагч этгээдийг мартаж л орхивол болоо биз гэж Бодуэн ноёнтны тухай ярьж эхэлмэгц нь Каролин тэд нарын хооронд ердөө юу ч болоогүй хэмээн тангараглан уцаарлаж чингэхэд нь Саккар эмэгтэй хүний омог бардам зангаар нь худал хэлж байгаа болов уу даа гэж санажээ, гэтэл Каролин тэр тангаргаа шаргуу давтаж түүний хөөрхөн гоё нүдэнд чин үнэн сэтгэл нь тодрон гэрэлтсээр байх тул эцсийн бүлэгт тэрхүү паянгийн үнэнтэй болоход итгээд Каролиныг шударга шулуухан зантай, нэр төрөө боддогтоо гэрлэхээсээ өмнө тачаадахыг хүсдэггүй байсан юм, түүний дурласан хүн нь хоёр жил тэсвэртэйеэ хүлээгээд эцсийн бүлэгт залуухан баян охинтой нөхцөх гоц сайхан завшаан тохиолдмогц дур сэтгэл нь тийшээ татагдан тэвчээрээ алдаж түүнтэйгээ гэрлэсэн аж хэмээн үнэмшихэд хүрчээ. Тэр нээлт, тэр итгэл нь Саккарын хайр янагийг улам хүчтэй болгох ёстой байсан атал харин түүнийг нэг л зовж эмээсэн байдалд оруулсан нь хачин гайхалтай бөгөөд түүний амжилт олсон нь тэнэг санамсаргүй явдал болов гэдэг өөрт нь тун ойлгомжтой болжээ. Харин тэр хоёрын ойр дотно холбоо дахин сэргээгүй байсан, учир нь тэдний хэн нэг нь чингэх сэн гэж хүсэж эргэлзэхгүй болчихсон бололтой. 

	Каролин хоёр долоо хоногийн турш туйлын их уйтгартай явлаа. Амьд явах хүслэнгүй болж амьдралыг аргагүй чухал шаардлагатай, баяр бахдалтай зүйл болгодог хүчин чадал нь нээгдэв. Тэр хэдийгээр өөрийнхөө олон давхар үүргийг гүйцэтгэж амжуулсаар боловч өөрөө өөртөө байгаа үгүй нь мэдэгдэхийг больж хийж буй ажлынхаа утга учир дур сонирхлын тухайд өөрийгөө хуурахыг ч оролддоггүй болчихжээ. Каролин хорвоогийн хоосон хуурамчид биширч цөхрөөд огт урамгүй, машин шиг л ажилладаг байв. Түүний цовоо сэргэлэн баясгалантай зан байдал ийнхүү алдарч цуцсан хойно түүнд зугаа болдог ганцхан зүйл нь гэвэл ажлын өрөөний том цонхны дэргэд духаа шилэнд нь тулгаж зогсоод хажуу талын байшин – Бовильегийн харшийн арын цэцэрлэг рүү ширтэж чөлөө цагаа нөхцөөдөг болжээ. Энд ирж сууснаасаа хойш Каролин тэр зэргэлдээ айлынхныг гачигдалтай, нууцгай үгүйрлийн байдалтай байна хэмээн таамагласан бөгөөд түүнийгээ хуурмаг баян тансаг мэт байдлаар далдлахыг оролддог болохоор бүр улам ч гунигтай харагдах ажээ. Тэнд мөн л зовсон амьтад оршиж байгаа болохоор өөрийнх нь гаслан зовлон тэдгээрийн нулимсаар хөнгөрч шингэрэх шиг болоод бас бусдын зовлон зүдүүрийг үзээд тэсэхүйеэ бэрх гуньхран өөртөө учирсан зовлон зүдүүрийг хайхрахгүй мэнэрсэн амьгүй юм шиг байна гэж санадаг болжээ. 

	Урьд Бовильегийхан Туренд ч, Анжуд ч учиргүй их хэмжээний газар эзэмшихүүнтэй, Гренелийн гудамжнаа гоёмсог сайхан харштай байж билээ. Гэтэл одоо урьдынх нь тэр баялгаас зөвхөн Парисын дүүрэгт өнгөрсөн зууны эхээр бариулсан энэ хуучин зуслангийн байшин л үлдсэн бөгөөд тэр нь одоо Сен-Лазарын гудамжинд байдаг доожоогүй муу хар байшингуудын завсарт хавчуулагдан хоцорчээ. Тэнд цэцэрлэгийн хэдэн сайхан мод худгийн ёроолд байгаа юм шиг үлдсэний гадна халцарч хагарсан шатан дээгүүр нь битүү хөвд ургасан байв. Энэ бол шорон гянданд хоригдсон юм аятай харагдах хэл чимээгүй гуниглал дүүрсэн байгалийн нэг жижигхэн уйтгартай, нам гүм өнцөг булан мөн бөгөөд түүнд нарны гэрэл гэгээ дөнгөж ногоовтор туяа төдийхөн нэвтрэн тусаж цэвдэг хүйтэн цацраг нь өөдөөс ёозгүй хайрна. Үүдний майжгий пингийн хар чийг дотор, булшны дэргэд байгаа мэт нам гүм байдал дунд Каролины анх түрүүн олж харсан хүн бол де Бовилье гэдэг вангийн хатан жар эргэм насны цэл буурал эцэнхий туранхай, язгууртан байрын, баахан хуучивтар маягийн авгай байлаа. Тэр авгай том шулуун хамартай, ер бусын урт хүзүүтэй бөгөөд бүхлээрээ их хөгширсөн гунигтай номхон хун шувуутай төстэй ажээ. Түүний хойноос мөн төдхөн Алиса де Бовилье гэдэг охин нь гарч ирсэн бөгөөд тэр бол хорин таван насандаа өтлөх байр орсон өнгө муутай нүүр царайг нь эс ажвал тун эцэнхий туранхай учир жаал охин юм уу гэмээр харагдана. Алиса эхийгээ яг дуурайж өвччихсөн боловч эхтэйгээ адил язгууртан хүний намбагүй, эхээсээ шавилхан, төрхийг нь эвдсэн хэтэрхий урт хүзүүтэй бүсгүй бөгөөд Тэр бээр алдарт омгийн сүүлчийн үр хүүхэд болох хувьдаа хөөрхийлөлтэй үзэмжийг хадгалжээ. Хүү Фердинанд де Бовильегээ Ламорисерын7 цохигдсон Кастельфидардогийн тулалдааны дараа алжирын хооронд алба хаадаг папын цэрэг болсноос хойш эх хүүхэн хоёр хоёулхнаа амьдардаг болжээ. Бороогүй л бол тэр хоёр өдөр бүр цувралдан гарч ирээд нэг үг зөрөлгүй хашааныхаа гол дундах нарийхан ногоон зүлгийг тойрон явцгаана. Хашаандаа зөндөө ороонго ургуулснаас биш, цэцэг тариагүй байсан бөгөөд цэцэг таривал ургадаггүй юм уу, эсхүл хэтэрхий үнэтэй байсан юм болов уу даа. 

	Урьд өдий төдий баяр цэнгэлийн гэрч болж агаад эдүгээ хажуугийнхаа олз ашиг сайтай байшингуудын дунд хариугүй сульдан доройтож өвгөрсөн хөгшин моддын ёроолоор тэр хоёр цонхигор эмэгтэйн зугуухан гадаалж зугаацаар явах нь аль эрт язгуур цагт өнгөрсөн юмыг дурсан гашуудсан мэт уйтгарлуулан гуниглуулах ажээ. 

	Каролин зэргэлдээ айлынхаа хоёр эмэгтэйг хийх юмгүй хэрэгт дурлаж тавласандаа биш, өрөвдөж хөөрхийлсөндөө шохоорхон ажигладаг байжээ. Тэдний цэцэрлэг рүү дээрээс нь өнгийж харсаар байгаад гадаад ертөнцөөс их л хичээнгүйлэн далдалж нуудаг амьдралд нь бага багаар нэвтрэн оржээ. Тэдний морины пинд хэзээ ямагт морь байж байх ба түүнийг гэрийн зарц, хөтөч, үүдний сахиулын үүргийг хавсран гүйцэтгэдэг хөгшин барлаг харж ханддаг ажээ. Мөн гал тогооны хүн байх ба тэр нь үйлчлэгчийг давхар хийнэ. Эх хүүхэн хоёр ажил төрөлд явахдаа бузгай аятайхан тоног хэрэглэлт сүйх тэргэнд сууж гол үүдээрээ гарч оддог байжээ. Өвөл болохоор сардаа хоёр удаа найз нөхдийнх нь хэн нэг нь үдийн хоол зооглохоор ирэхэд ширээгээ мөн л сүрхий элбэг тансаг засдаг байсан боловч хэчнээн олон хоногоор мацаг барьж хэрхэн яаж өдөр тутам нарийлж хэмнэсний хүчинд тийм нэрэлхүү хуурамч баян тансаг байдаг гэж санана даа! Хуучирч гандсан дан нөхөөс болсон цагаан хэрэглэлээ хүний нүднээс далд жижигхэн тэлүүр хөшгийн доор дандаа аваачиж угаагаад тусгай хүнд хөлс өгч угаалгах зардал хэмнэдэг ажээ. Оройныхоо хоолоор жаалхан ногоо иддэг, талхыг бага шиг идэж хороохын тул зориуд тавиур дээр тавьж хатаадаг байжээ. Бүр ихээр хэмнэхийн тулд хөгшин хөтөч нь авхайн цоорхой гутлыг цоолдох бил үү, тогооч хүүхэн эзэн авгайнхаа элэгдсэн бээлийний сэмэрхийг бэхээр будах юм уу, эхийнхээ даашинзыг элдэв маяг оруулан засаж сэлбээд охин нь өмсөх, бүрх малгайг бол зөвхөн хүрээ тууз, цэцэг мэтийг нь сольж өөрчлөөд олон жилээр эдлэх зэрэг хүн өрөвдмөөр, сэтгэл уярмаар янз бүрийн арга мэхийг хэрэглэх болжээ. Гийчин зочид ирэхгүй бол нэгдүгээр давхрын гол дахь зочдын өрөөнүүд, мөн хоёрдугаар давхрын том том өрөө тасалгааг цөмийг яг таг цоожлоод тэр уужимхан хөндий байшингийн ганц жижигхэн өрөөнд эх хүүхэн хоёулаа сууж түүгээр хоолны ба унтлагын өрөөгөө хамт хийдэг ажээ. Цонхоо онгойлгох үеэр нь харвал вангийн хатан авгай ажилч хичээнгүй бэртэгчин эмэгтэйгээс өөрцгүй дотуур хувцсаа нөхөж сэлбэсээр, охин нь төгөлдөр хуур ба усан будгийн хайрцаг хоёрын завсар суугаад эхдээ оймс юм уу, гарын бээлий нэхэж байгаа үзэгдэнэ. Нэг ширүүн бороо ороод арилмагц тэр хоёр гадагшаа гарч үерийн усанд идэгдсэн цэцэрлэгийнхээ нарийхан замыг арилгаж байхыг Каролин харчихжээ. 

	Каролин одоо бүр тэд нарын түүх намтрыг мэдэх болжээ. Де Бовилье хатагтай, ёстой нэг завхай самуун эр гэгдэж агсан нөхрөөсөө болж их зовж шаналсан боловч огтхон ч өгүүлэл тавьдаггүй юм санжээ. Гэтэл тэднийхийг Вандомд байхад нь нэгэн үдэш нөхрийг нь цээж биеэ нэвч буудуулаад арай чуу амьтай авчирч өгсөн юм гэнэ лээ. Тэр үедээ ан гөрөө хийж явахад нь золгүй явдал тохиолдсон гэлцэж байв. Ямар нэг хартай ойн цагдаа л тэр ванг охинтойгоо юм уу, эхнэртэйгээ завхайрсан учраас буудчихсан байлгүй дээ. Түүнийг нас барахын хамтаар асар их хэмжээний газар эзэмшихүүн, эзэн хааны жинхэнэ отог зэргээс бүрэлдсэн де Бовильегийнхны омгийн эрт урьдаас өмчилж ирсэн тоймгүй их хөрөнгө зөөр бас барагдсан нь юунаас ч илүү харамсалтай байлаа. Тэр арвин хөрөнгө нь хувьсгалаас өмнө нимгэрчихсэн байсан бөгөөд вангийн эцэг ван хоёр бүр үрэн таран хийчихжээ. Тэр их газар нутгаас үлдсэн юм гэвэл Вандомоос 18 километрийн зайтай орших Обле ферм л ганцаараа байсан бөгөөд түүний түрээсэнд ирдэг арван таван мянган франкаар л бэлэвсэн авгай хоёр хүүхэдтэйгээ амь зууж суух болов. Греналийн гудамж дахь харшаа аль хэдийн худалдчихсан, Сен-Лазарын гудамж дахь байшин нь фермээс олддог арван таван мянгын ихэнхийг уучихдаг байсан бөгөөд яагаад гэвэл тэр байшинг хэд дахин бариулсан болохоор үнэ хаялцуулан худалдуулахгүйгээ бодоод хувь процент төлөлгүй болохгүй байжээ. Тэгээд үлдэх зургаа-долоон франкаар л дөрвөн хүн амиа тэжээж хуучин язгууртан заншил уламжлалаа хадгалан алдар хүндтэй айл гэрийн хэвшлээр аж төрөн суух хэрэгтэй болсон ажээ. Хатагтай хорьтой хүү арван долоотой охиныхоо хамт бэлэвсрэн хоцорсноосоо хойш даруй найман жил болов. Тэдний гэр бүлд гай барцад учирсан боловч дан ганц талхаар хоол хийгээд нэр төрөө л яавч гутаахгүй юм шүү гэж өөртөө ам тангараг өгч тайж язгуурынхаа омог бардам зан байдалд явцууран баригдчихжээ. Түүнээс л хойш хатагтайн баримталж ирсэн ганц зорил бодол нь өөрийн язгуур угсааны алдар хүндийг хадгалж охиноо бас язгууртай айлын хүүтэй гэр бүл болгон суулгаж хүүгээ цэргийн албанд оруулах явдал байжээ. Эхэндээ бага балчир байх үедээ Фердинанд нь тэнэглээд өр шир өдий төдий тавьчихсаныг нь төлөх хэрэгтэй болж муу эхийгээ аймшигтай их зовоож байв. Гэсэн хэдий боловч эх нь өөрсдийнхөө байж байгаа байдлыг тайлбарлан учирлаж ярьснаас хойш хүү нь ухаан орсон юм санжээ. Тэр хүү үнэндээ сэтгэл сайхантай бөгөөд харин даанч өчүүхэн жулдрай, ажил төрлийн хувьд арчаагүй хүн болох тул орчин үеийн нийгэмд байр сууриа олж ядан нэг ч хийх юмгүй алмайран суудаг байжээ. Тэр одоо папын цэрэг болсон хойноо ч эхийнхээ сэтгэл санааг далдуур зовоосон хэвдээ байнам. Яагаад гэвэл тэр сулхан биетэй хүн байсан бөгөөд бардам дээрэлхүү зан гаргавч давжаа турьхан үлбэгэр эр болохоороо Ромын уур амьсгал түүний эрүүл мэндэд халгаатай байжээ. Охиныгоо өдий удтал хань нөхөртэй болж чадахгүй, хий хүлээсээр байгаад өтлөх шинж орж өнгө зүсээ алдаж байгааг хараад эхийнх нь нүднээс нулимс асгарна. Алиса царай муутай золбоогүй урвагар харагдах боловч тэнэг маанаг бус, амьдралд шунахайран тэмүүлж аз жаргалыг хүсэмжлэн өөртөө хайртай хүний мөрөөс болсоор аж. Тэр бээр гэрийнхнийгээ гонсойлгож гуниглуулахгүй байхыг бодоод юм бүхнээс няцаж шантарсан хүний дүр үзүүлэн гэрлэлтийн тухай дурсвал тоглоом тохуу хийж хүнтэй суухгүй энэ чигээрээ өтлөх төөрөгтэй хүн гэдэг боловч шөнө болоход ганц бие амьдрахын гасланг бодон бодон дэрээрээ ам хамраа таглаж цурхиртал уйлдаг байжээ. Вангийн хатан арвилан хэмнэхийн агуу гайхамшгийг үйлдсээр байгаад хорин мянган франк хойш нь хийсэн нь Алисын бүх байдаг инж юм санжээ. Мөн түүнчлэн бүхэлдээ арван мянган франкийн үнэ бүхий бугуйвч бэлзэг, ээмэг зэрэг гоёл чимгийг үрэгдэн сүйдэхээс аварсан ажээ. Тэр нь даанч ялимгүй өчүүхэн инж болох учраас хатагтай түүний тухай зүрхэлж ярьдаг ч үгүй байсан бөгөөд он удтал хүлээж ядсан хүргэн бий болдог юм бол анхных нь зардалд л арай чуу хүрэлцэх төдий юм санжээ. Гэсэн хэдий боловч хатагтай өөрийнхөө бүхий л угсаа язгуурын эрх ямбыг хадгалан лай ланчигтайгаа тэмцсээр цөхрөн шантарч нугарахгүй байх сан гэж их л хичээх бөлгөө. Хатагтай хөрөнгө зоориор ч бузгай юм шиг, гэр орноо ч өөдөргөөн мандаж байгаа мэт дүр үзүүлэн гэрээсээ гадагшаа хэрхэвч явган гарч явдаггүй, оройн хоолон дээр нь зочид байвал тэднээс нэрэлхээд ширхэг ч зууш хасах дургүй байв, гэхдээ харин өдөр тутмынхаа амьдралд нарийлахын ихээр нарийлж бүтэн долоо хоногоор тосгүй заваан төмсөөр хоол хийж охиныхоо хомсхон инж дээр тавьхан франк ч болов нэмэрлэхийг боддог байжээ. Тэр авгай өдөр бүр гэнэхэн бөгөөд гашуудалтай баатарлаг үйл явдал үйлдсээр байтал нь өдөр ирэх тусам тэдний толгой хоргоддог байр байшин нь бага багаар эвдэрч нурсаар аж. 

	Вангийн хатан болон түүний охинтой ярилцах завшаан Каролинд олдолгүй байсаар байгаад эдүгээ хүрэв. Тэр хоёрын гаднын улсаас нуун далдалдаг амьдралын аль эмзэг нарийн талыг нь Каролин мэддэг болсон хэдий боловч хааяа нэг бие биеэ хальт хараад өнгөрдөг бөгөөд тулж уулзах дээрээ бие биеэ гэнэт талархангуй харахын тулд эргэн эргэн зогтусна. Гэтэл Орвьедо хатан тэр хоёрыг ойртуулж өгөв. Хатан өөрийнхөө өнөөх хөдөлмөрт дуртай болгох газарт зориулан арван эмэгтэй хүний бүрэлдэхүүнтэй шалгаж үзэх хороорхуу юм байгуулахаар шийдсэн бөгөөд тэд нар сард хоёр удаа цугларч тэтгэх газрыг очиж үзэх, тэндхийн ажил явдлыг шалгах ёстой байв. Тэдгээр эмэгтэйчүүдийг хатан өөрөө томилох болсонд хамгийн түрүүчийн сонгож авах гэж бодсон хүний нэг нь урьд дотно найз байсан, одоо дээдэс язгууртны тооноос гарсан болохоороо зөвхөн хажуугийн айлын хүн болчихсон де Бовилье хатагтай юм санжээ. Нэг мэдэхээ тэрхүү шалгаж үзэх комисс нь нарийн бичгийн даргагүй байсан тул тэтгэврийн газрыг голлон захирсаар агсан Саккарт Каролинаас дээр хүн хаанаас ч олдохгүй болох учир түүнийг үлгэр жишээ нарийн бичгийн дарга болох зөвлөмж өгье гэдэг санаа төрөв. Үнэндээ тэр албан үүрэг бол нэлээд ярвигтай байсан бөгөөд бичих ажил ихтэй, бас тэгээд эд материалын талын элдэв зовлонтой болох тул эмэгтэйчүүдийг өөрөөсөө холхон хөндий байлгадаг ажээ. Нөгөөтээгүүр Каролин анхныхаа алхмаас эхлээд энэрэнгүй сэтгэлтэй сайхан асрагч болохыгоо үзүүлсэн бөгөөд түүний хангагдаагүй эх хүний хайр сэтгэл, хүүхдэд цаглашгүй их хайртай нь Парисын бузар булай юмнаас арчлан хамгаалах хэрэгтэй байсан тэр бүх ядуу зүдүү амьтанд ач тус болсон аятайхан зан байдлаар тодорч илэрсээр байв. Каролин тэр хорооныхоо сүүлчийн хуралдаан дээр де Бовилье хатагтайтай тулгарч уулзсан боловч тэр авгай нэлээд хүйтэвтэрхэн толгой дохих төдийгөөр хязгаарласан бөгөөд чухамдаа Каролиныг өөрийн гачигдалтай байдлыг гадарладаг байх хэмээн тааварлаад битүүхэн ичиж зовсноо нуухыг бодсон хэрэг байжээ. Түүнээс хойш одоо тэр хоёрын харц тулгарч уулзах бүрийдээ мэндлэх болсон нь бодвол бие биеэ танихгүй юм шиг царай гаргахад даанч хэтэрхий эвгүй зохисгүй болоо биз ээ. 

	Нэг өдөр Гамленыг том өрөөндөө ямар нэг зургаа шинэ тооцооныхоо дагуу засаад Саккар дэргэд нь зогсон харж байтал Каролин ердийнхөө заншлаар цонх руу ширтэн хатагтайг охинтойгоо хамт цэцэрлэг дотуураа зугаалж явахыг ажиглажээ. Тэр өглөө тэдний хөлдөө углаж гарсан майжгий шаахай нь гадаа хэвтэж байвал адгийн новш цуглуулагч ч тоож авмааргүй муу шаахай байжээ. 

	— Ээ дээ, мөн хөөрхийлөлтэй эмэгтэйчүүд юм даа! гэж тэр шивгэнэв. Эд нарын хэрэгтэй гэж үздэг баян чинээлэг байдалтай юм шиг инээдэмт жүжиг тоглож байх яасан зовлонтой байдаг бол оо!

	Каролин, тэднийг өөрсдийгөө хүн харж байна гэж мэдчихээд бүр санаа нь зовчих болов уу гэж бодоод гэдрэгээ ухарч хөшигний цаагуур оров. Мань хүн өглөө бүр цонхоороо удаан хардаг болсон ба тэр гурван долоо хоногийн дотор өөрөө ч овоо амгалан тайван болжээ. Өрөөл бусын зовлонг үзэхээр бүх амьдралаа эвдэн бусниулчихсан юм шиг урьд нь санагддаг байсан өөрийнхөө шаналгааг тэсвэр хатуужилтай туулж давах хүч чадалтай болдог мэт Каролины хурц гаслан ч намхрав. Тэгээд өөрийгөө бас л дахиад инээдэг болов гэдгийг ажиглан мэдлээ. 

	Каролин гүн бодолд автаад хэсэгхэн зуур ногоон хөвд саглайтал ургасан цэцэрлэгт яваа хоёр эмэгтэйг харсаар байв. Сүүлдээ Саккар луу эргэн харж цовоолог янзтай өгүүлрүүн:

	— Би ер нь яагаад гунигтай байж чаддаггүй хачин хүн бэ? Та юу гэж бодож байна... Надтай юу ч болж байсан би хэзээ ч гэсэн удаан хугацаагаар гуниглаж яваагүй, удаанаар гуниглаж байж чадахгүй юм... Энэ юуных бол, хар амиа боддогийнх уу? Арай тийм ч биш байх аа. Хэрэв тийм бол туйлын муухай хэрэг ээ, гэсэн байтлаа хэдий хөгжилтэй байлаа ч би бусдын гаслан зовлонг үзэх дээрээ зүрх дэлбэрчих шахах юм. Ингэж зохилдох гэж байх уу? Би өөрөө баясгалантай байлаа ч гэсэн нүдэндээ үзэгдсэн азгүй, золгүй амьтдыг хармагц уйлмаар байх юм. Гэхдээ тэдэнд миний үр ашиггүй нулимснаас нэг жижигхэн зүсэм талх илүү тус болно гэдгийг бол би тун сайн ойлгож байна даа. 

	Каролин ингэж ярихдаа олон үгтэй дэмий харамслаас үйл ажиллагааг илүү чухалчилдаг зоригтой эмэгтэй болохын хувьд баяр баясгалантай, цовоо цалгин инээдээр хөхрөв. 

	— Гэсэн хэдий боловч амьдралаас уйсаж цөхрөх үндэс надад байсан гэгчийг бурхан тэнгэр мэднэ ээ. Хорвоо ч одоо болтол намайг эрхлүүлээгүй л байгаа юм шүү... Хүний гэргий болоод хараал зүхэл зодоон цохионы тамд унаснаас хойш усанд л унаж үхэхээс өөр арга алга хэмээн бодогдож байж билээ. Гэсэн ч би ус руу орж үхээгүй, хоёр долоо хоногийн дараа ахтайгаа хамт дорно зүг рүү явах болоод сэтгэл догдлон баярлаж хязгааргүй найдлагаар төгс байж билээ... Парист эргэж ирэн даруй бид хоёрын үйлс хазайгаад ирэхийн хамтаар бидэнд хэчнээн сайхан төсөл байвч өлбөрч үхэх болзошгүй мэт надад санагдаж байсан бөгөөд мөн ч аягүй олон шөнийг ядаж өнгөрөөсөн дөө. Тэгээд бид үхээгүй, би харин дахиад л ямар нэг ер бусын баяр цэнгэлтэй зүйлийг мөрөөдөх болоод заримдаа ганцаараа байхдаа инээдэг байсаан. Одоо хүртэл би амар тайван ярьж чадмааргүй байгаа саяын тэр муухай цохилт бол намайг бүрмөсөн баллаж хаях шиг л болсон, үнэхээр миний зүрх цохилохоо больж түүнийг цээжнээс минь суга татаад авчихсан юм шиг надад санагдаж байсан даа. Миний зүрх ч, би ч өөрөө дүүрчээ, өнгөрчээ гэж санагдсан билээ. Гэтэл дараа нь бас л тэгээгүй байж байлаа! Амьдрал дахиад л намайг шүүрч авлаа, өнөөдөр би инээж байгаа бол маргаашаас горьдож найдах болно, юу ч болсон л амьд мэнд явахыг дахиад л хүсдэг болно... Удаанаар гуниглаж чадахгүй байна гэдэг яасан хачин сонин юм бэ!

	Саккар мөн л инээд алдаж дал мөрөө хавчисхийгээд:

	— За бас юу бод оо вэ! Та чинь бусад улстай л адилхан юм байна. Энэ чинь л амьдрал байхгүй юу гэв. 

	Тэгэхээр нь Каролин гайхсан бололтой дуу алдаж өгүүлрүүн:

	— Та тэгж бодож байна уу? Намайг санахад амьдралыг бараан сүүдэртэй талаар нь эргүүлж хараад нэг ч хөгжин баясахгүй, өөрөө өөрийнхөө амьдралыг хордуулж явдаг уйтгартай хүмүүс байдаг юм... Би ч гэсэн амьдралыг тийм асар сайхан юм гэж огт нь үздэггүй ээ. Миний хувьд бол амьдрах маш хүнд байдаг, би түүнийг их ойрхноос харсан, ямагт сонирхон ажиглаж явдаг сан. Амьдрал гэдэг уйтгартай бөгөөд гутамшигтай зүйл мөн боловч, одоо яая гэх билээ дээ! Би түүнд дуртай. Яагаад тэр вэ? гэвэл өөрөө хэлж мэдэхгүй. Миний эргэн тойронд байгаа юм бүгд нурж унаад сөнөж байна. Хэдий тийм боловч би бүр тэгэх тусам нь маргааш нь бас л дахиад хөгжин сэргэж эвдэрхий юмс дотор итгэл найдвар төгс сууж байдаг... Хүн төрөлхтөнд тохиолдсон юм л надад өчүүхэн бага хэмжээгээр тусдаг ажээ гэж би олонтоо боддог боллоо. Хүн төрөлхтөн аймшигтай үгүйрэл зовлонд нэрвэгдсээр байдаг боловч хойчийг залгагч шинэ үе бүхэн түүнд цог золбоог нэмэрлэдэг шүү дээ. Би сүйрэл донсолгоонд ороод гарах тоолон дахин залуужсан мэт болдог ба миний дотор хаврын шим шүүс тархан дэлгэрч итгэл найдлага төрүүлэн, элэг зүрхийг минь бүлээцүүлдэг. Яах ч аргагүй үнэхээр тийм шүү. Ямар нэгэн юмнаас болж гол гонсойгоод гадагшаа наранд гарахтай зэрэг л тэрхэн даруйдаа амьдрах дуртай, итгэж найддаг, жаргалтай хүн шиг болоод явчихдаг юм, нас ч гэсэн намайг яаж ч чаддаггүй юм. Би хөгширч байгаагаа анзааралгүй явдаг гэнэхэн амьтан байгаа юм аа. Эмэгтэй хүн гэхэд би бол хэтэрхий их юм уншчихсан байхыг та харж байгаа биз ээ. Одоо тэгээд энэ зах хязгааргүй ертөнц хаачих гэж байгаагаа мэддэггүйн нэг адил би өөрөө хаашаа тэмүүлэн зүтгэж байгаагаа ч мэдэхгүй л байна. Гэсэн мөртөө эрүүл ухаанаас гажууд миний итгэж явдаг зүйл юу вэ гэвэл би ч, бид бүгд ямар нэг маш сайхан гоц гойд баясгалантай юманд л хүрэх гэж яваа мэт санагдана. 

	Каролины сэтгэл хөгжиж хөөрсөн боловч Тэр бээр сүүлдээ цөмийг тоглоод хэлчихсэн болгож орхив. Шинээр төрсөн найдлага горьдлогод сэтгэлээ уярсныг нууж ядан байтал нь түүний ах толгойгоо өөд татан дүү рүүгээ бахдаж баярласан нүдээр хүндэтгэн харав. Түүний хэлсэн нь:

	— Чи ч өөр хэрэг л дээ! Чи бол аюул сүйрлийн төлөө л төрсөн хүн, чи чинь амьдралд голоосоо дурлах хайрын охь байгаа юм шүү дээ!

	Тэд нарын тийнхүү өглөө бүр ярилцдаг бол хэн хэнийх нь сонирхлыг татдаг болсон бөгөөд Каролины эрүүл саруул төрх төлөвтэй зохилдсон хэвийн баяр баясгалант байдал нь ч эргээд ирэв. Саккар ч гэсэн томоохон хэмжээний панзчин болох хувьдаа багтаж ядсан эрчим чадлаараа ах дүү хоёрт цог золбоо нэмэгдүүлж өгчээ. Тэд нар өнөөх алдартай цүнхний дотор байсан төслүүдийг хэрэгжүүлж эхлэхээр бараг төлөв шийдчихсэн юм. Саккарын огцом тод хоолойн авиа чимээгээр юм бүхэн сэргэн босож асар том хэмжээний болсоор ажээ. Тэд нар юуны өмнө Газрын дундад тэнгисийг эзэмшинэ, усан замын бүх нийтийн нэгдсэн компанийн хүчээр эзэмшиж авна гэнэ ээ. Саккар онгоцны буудал байгуулж болох далайн эрэг орчмын улсуудын бүх боомтыг нэрлэж гарсан бөгөөд чингэхдээ эртний эллин, ромын соёлт ертөнцийн тухай мартагдах шахсан дурслыг биржийн панзчины шунал хорхойтой хослуулан тэрхүү эрт балар цагт мэддэг байсан ганц тэнгисийг, эргэн тойрондоо соёл гийгүүлэн мандуулсан хөх цэнхэр тэнгисийг хожмоо Европыг үүсгэж байгуул-



	




	чилэн эртний олон хотыг долгионоороо хүрээлэн өгдөг байсан тэнгисийг шагшин магтах ажээ. Дорно дахинд очих тэр өргөн уужим зам тавьсныхаа дараагаар тэд нар тэнд Сирид Кармилын мөнгөний уурхайн нийгэмлэг гэдэг жижгэвтэрхэн газар байгуулж дашрамд нь хэдэн сая франк олохыг бодно. Гэвч энэ бол дорхноо акцаар хувь нийлүүлэгчдийг тэдний зүг рүү аяндаа татаж ойртуулна. Учир нь газрын хөрсөнд байгаа бутархай мөнгөний тухай, хүрзээр л малтаж цуглуулахаар газар дээр ил хэвтээ мөнгөний тухай санаа авхуулбал олон нийтийг хөгжөөж хөдөлгөх нь лав бөгөөд нэн ялангуяа тэр байгууллагадаа Кармил гэсэн эвтэйхэн гоё ганган нэрийг хаяг болгоод зүүчихвэл бүр ч учраа алдана биз. Тэндэх газрын хөрсөнд бараг ил шахуу орших чулуун нүүрсний үнэ нь тэр нутагт олон завод байгуулах дээр бүр галзуурах байгаа юм. Тэд нар тэгээд бас ажлынхаа зав чөлөөнд бусад багашаархан газрууд байгуулна, банк болон аж үйлдвэрийн мандал бадралтай салбарт зориулж синдикат байгуулна, замгүй болохоор үндсээрээ ялзарч байгаа аварга том мод ургасан Ливаны өргөн их ой хөвчийг ашиглана гэнэ ээ. Эцэст нь Саккар хамгийнхаа гол чухал юмыг хөндөж ярьсан нь Дорнодын төмөр замын Компани байсан бөгөөд энэ үес түүний сэтгэл бүр ч дэвэрч хөөрчхөв. Яагаад гэвэл тэрхүү төмөр замын шугам нь Бага Азийг нэг захаас нь нөгөө захыг нь хүртэл аалзны шүлс мэт хэрж бүрхэх дээрээ олон зуун жилийн бүдүүлэг байдал, хог буртаг дор дарагдсан, хүний гар хүрээгүй, цаглашгүй баян таатай олз болох тэр эртний ертөнцийг шууд эзлэн авах мөнгийг амилуулж панз үсэргэх аятайхан боломжийг Саккарт гаргаж өгөх байлаа. Тэнд нууцлагдсан бүхэл бүтэн эрдэнийн зүйл байгааг ч Саккар тааварлан мэдчихээд дайн тулааны үнэр авмагц зүрх нь хөөрдөг агсам дайчин морь мэт урагшаа тэмүүлсээр байв. 

	Каролин сагсуу хөөргөн мөрөөдөлд автагдахааргүй чийрэг саруул ухаантай мөртөө Саккарын тийнхүү зоригжуулж байхад дур булаагдан түүний сэдэвлэн санаж бодож байгаа зүйлст үл гүйцэлдэх юм байхгүй шиг санав. Түүний дээр Дорно дахинд хайртай, тэр гоо сайхан нутгийг хүсэмжлэн мөрөөддөг, тэнд өөрийнх нь боддогоор жаргалтай байсан гэдэг Каролиныг Саккарын төлөвлөгөө баярлуулжээ. Каролин өөрөө ч гэсэн тэр нутаг орны тухайд нэгд нэгэнгүй нарийн тодорхой дурайтал ярьж өгснөөрөө өөрийн эрхгүй Саккарын хорхойг гозолзуулжээ. Тэр бээр гурван жил суусан Бейрутийнхээ тухай ярих дээр дуусахаа мэдэхгүй болдог байв. Бейрут бол Ливан уулын бэлд далай руу цөмөрч орсон хошуу дээр, улаан элсэн эрэг ба эгц цавчим хад хоёрын завсар оршино. Нүд алдам өргөн их цэцэрлэг дотор амфитеатр маягаар шатлуулан дүгрэглүүлж барсан байшинтай Бейрут бол хасарваанийн дал, жүрж, нимбэгийн мод ургуулсан ёстой диваажингийн орон байна лээ. Дараагаар нь Каролин далайн эрэг дагуу орших бүх хотын тухай ярьж гарав аа, урьдынхаа баян тансаг байдлыг алдсан хойд талын Антиох хот, өмнө зүгийн Саид, эртний Сидон, Сен-Жан-д Акр Яфф, Тир болон одоогийн Сур гэдэг тэдгээр бүх хотуудын түүх, тунаж шингэсэн хот зэрэг болой. Тир хотын худалдаачид бол эзэн хааны сүр хүчин төгөлдөр байсан ба далайчид нь Африкийг тойрон аялжээ. Одоо харвал Тирийн онгоцны буудал элсээр хучигдсан, их бие нь болж байсан орд харшууд эвдэрч үнсэн товрог болоод энд тэнд цацагдсан загасчны ядуулаг оронжин хэд үзэгдэнэ. Каролин ахыгаа хаа явсан газар нь дагаж явдаг байсан бөгөөд Алеппо, Ангор, Брусс, Смирн, бас Трапезундэд хүртэл очсон байна. Мөргөлчдийн бужигнаан дотор нойрссон Иерусалимд бүтэн сар сууж байгаад дараа нь Дамаскт хоёр сар болсон бөгөөд тэрхүү Дорно дахинаа ноёрхогч худалдаа, үйлдвэрийн төв хот нь цэлгэр уудам тал дунд орших бөгөөд тэнд Мекка, Багдадаас ирсэн тэмээн жингийн хөсөг цувж шуугиан үймээнтэй олон хүмүүс багшран цутгана. Каролин бас тэгээд дэнж дээгүүр цухуйн харагдах уулс ба хөндий, хавцлын сугаар шигдэж наалдсан маронит, друз хэмээх ястны тосгон, хагалж боловсруулсан, боловсруулаагүй талбай байдгийг үзжээ. Каролин таг чимээгүй цөл говь болоод том хотуудаар аялан явахдаа аль ч өнцөгт нь урьдын адил барагдашгүй, хүчирхэг байгалийг бахдан гайхсаар, хүний балмад тэнэг, уур хилэнтэйг мөн урьдын адил жигшин зэвүүцсээр байжээ. Байгаль дэлхийн хэчнээн их баялаг дэмий хоосоор үрэгдэх буюу цөлмөгдөхөд хүрч байна даа? Каролин цаашлаад худалдаа үйлдвэрийг дарж мөхөөж байгаа үлэмжхэн татварын тухай, газар тариаланд хөрөнгө оруулахыг хэмжээлэн хязгаарласан тэр тэнэг хуулийн тухай, Христосыг мэндлэхээс өмнө хэрэглэж байсан анжсаар тэндхийн тариачин одоо болтол газар хагалж байхад хүргэсэн хуучнаа баримтлагч зогсонги байдлын тухай, өсөлт торнилт нь зогсчихсон ухаан муутай балай хүүхэд шиг харагддаг өдий төдий олон сая хүнийг мунхруулсаар байдаг харанхуй бүдүүлэг байдлын тухай ярьж гарав. Урьдын цагт далайн эрэг дагуух газар хүрэлцэхгүй, хотууд нь цуваагаараа үргэлжилдэг байсан бол эдүгээ амьдрал Өрнө зүг рүү хэлбийснээс хойш түүгээр явахад асар том хүүр оршуулах газраар дайрч өнгөрөх мэт санагдана. Сургууль ч байхгүй, зам ч байхгүй, зэвүү хүрмээр засгийн газар, хахуульч шүүх, адгийн муусайн түшмэд, хэр хэмжээгүй албан татвар, завхарсан тэнэг хууль тогтоомж, залхуу нь дэндсэн, мухар сүсэгт гүнээ автагдсаныг нь яана даа. Байнга дэгддэг дотоодын дайн ба бүхэл бүтэн тосгоныг хүйс тэмтрэн устгадаг дажны тухайд ч өгүүлэх юун ажээ. Тал хөндийдөө бүгчим халуун, уулынхаа бэлээр сэрүүхэн, алсынхаа ноёлог сарьдагт мөнх цастай байдаг-ийм олон янзын уур амьсгалын нөхцөл бүрдсэн өлзийтэй баян сайхан хангайг, байгаль дэлхийн ачит бүтээлийг ингэж эвдэх гэж дээ хэмээн Каролин асуусаар зэвүүрхдэг байв. Энэхүү ичиж нойрссон газар нутгийг шинжлэх ухаан ба санхүүгийн үйлчилгээ л харин нэг увдист шилбүүрийн дохио мэт сэргээнэ дээ гэж санахаас Каролины амьдралын хүслэн нь бадарч мөхөшгүй найдлага нь оргилон ундардаг байжээ. 

	— Хараач дээ! хэмээн Саккар хашхирав. Таны энд зурсан Кармилийн хавцал чинь хад чулуу, өргөст бутнаас ондоо юм алга аа, энд чинь биднийг мөнгөний уурхай ажиллуулж эхлэхдээ хамт эхэндээ суурин, сүүлдээ хот босно доо. Элсэнд булагдсан тэр бүх буудал зогсоолыг тань бид онгойлгож аваад бат бэх далангаар таглаж халхална. Одоогоор завь ч тулж зогсохгүй байгаа газар тань гадаад далайн хөлөг онгоц ирж зогсох болно доо. Манай төмөр замын шугам хөндлөн гудасгүй огтлохтой зэрэг хүн амьтангүй хөндий тал, эзгүй цөл, хавцал хэрхэн шинэчлэгдэж сэргэхийг та нар гайгүй үзнэ дээ үзнэ! Газрыг нь хагална, зам тавина, суваг татна, шив шинэ хотууд газраас ургав уу гэмээр босож ирнэ, туйлдсан амьтны судсанд шинэхэн цус хийх дээр өвчилсөн бие нь дахин амилж сэргэдгийн нэг адил энд чинь хэт нь амьдрал эргээд ирнэ... Тийм ээ! Мөнгө л тэр бүхий л гайхамшгийг бүтээнэ дээ. 

	Саккарын хяхтнасан чанга дууг сонссоор байтал Каролины өмнө нь ирээдүйн тэр соёл цэцэглэн мандах шиг болоод явчхав. Амьгүй хар зураг, геометрийн шугамууд амилж хүнээр дүүрэх шиг аятай. Каролин дорно дахиныг хир буртгаас салж бүдүүлэг харанхуйн дарлагдлаас аврагдаад үржил шимтэй хөрс, гайхамшигт сайхан тэнгэрээсээ гадна бас шинжлэх ухааны бүх нарийн нандин ололтоор туйлж энхжин жаргах цаг ирнэ дээ гэж урьдын адил бас дахиад санаашран мөрөөдөж эхлэв. Үүний урьд Каролин нэг гайхамшигтай юм үзсэн бөгөөд юу вэ гэвэл эзгүй цулгай эрэг дээр хэдхэн жилийн дотор сүндэрлэн боссон Порт-Саид хот байжээ. Анх үүсэх үед нь тэнд эхний ээлжид хүрэлцэн очсон хэдэн цөөхөн ажилчдын доожоогүй байр сууц төдийхөн байж байснаа дараа нь хоёр мянган хүнтэй тосгон, арван мянган хүнтэй хот болтол өсөж тэдгээр шоргоолж мэт цөхрөлтгүй хөдөлмөрлөгч хүмүүсийн гараар бүтээн байгуулсан байшин барилга, асар том том агуулах, лут далан, аж төрөл, тохилог байдалтай болжээ. Одоо мөн түүн шиг юм л Каролины нүдний өмнө үзэгдсэн бөгөөд тухайлбал урагшаа тэмүүлсэн эгнэгт давагдашгүй хөдөлгөөн аль болохуйц илүүхэн аз жаргалын төлөө зүтгэсэн нийгмийн хүчний түрэлт шахалт, өмнөө тавьсан оновчтой зорилгогүй хэдий боловч арай аятай тохитой аж байдал, амьдралын шилдэг сайн нөхцөл өөд ахиж дөхсөн өөдөргөөн хөдөлгөөн, ажил үйлсийг гүйцэтгэх гэсэн эрэлт шаардлага илхэн харагдаж байв. Шоргоолж үүрээ засдагийн адил дэлхийн бөмбөрцгийг дээр нь суугаа улс оволзуулаад хүн тасралтгүй хөдөлмөрөөрөө шинэ шинэ баяр баясгаланг байлдан авч хүч чадлаа нэмэгдүүлэн өдөр ирэх тутам улам их газар эзэмшиж байгаа харагджээ. Мөнгө, шинжлэх ухаанд тус болж дэвшил хөгжлийг урагшлуулна. 

	Гамлен инээмсэглэн сонсож сууснаа хашир догь байртай хэлсэн нь:

	— Эд бүгд чинь үр дүнг нь үзсэний яруу найраг байна, гэтэл бид ядахдаа хэрэгжиж биелэхийнх нь үргэлжилсэн зохиолд ч хүрээгүй байгаа шүү дээ гэв. 

	Гэлээ ч гэсэн Саккар өөрийнхөө санаж сэдэвлэсэн зүйлийн дэндүү гүжирмэгт чухамхүү улайрсан бөгөөд Дорно дахины тухай ном уншиж ахуйдаа Египетийн аян дайны түүхийг сөхөж үзээд бүр ч их сувдаглан шохоорхжээ. Түүнээс өмнө ч гэсэн Тэр бээр загалмайтны довтолгооны тухай, өрнө өөрийнхөө өлгий нутаг болох Дорнодод эгж очсон тухай тэр үест ид цэцэглэж байсан болохоор их юм зааж өгч чадах байсан эртний орнууд руу Баруун Европ тэр аяараа бэлчсэн тухай байн байн дурсаж санадаг байжээ. Агуу их нууцгай зорилготой Дорно дахин руу байлдаар одсон Наполеоны сүрлэг дүр Саккарын сэтгэлийг улам хөдөлгөв. Наполеон Египетийг дагаар оруулан Францын колони болгосон тухай, Францыг ойрх Дорнодтой худалдаа хийдэг болгох тухай ярихдаа лав нэг л юмыг дутуу орхидог байсан байлгүй. Уг аян дайны үл ойлгогдох битүүлэг талд нь асар их далайцтай бодол санаа агуулагдаж байсан болов уу хэмээн Саккар тааварлажээ. Наполеон ер нь цаглашгүй том гүрнийг сэргээн босгож Константинопольд хаан ширээнээ заларч Дорно дахины ба Энэтхэгийн эзэн хаан болоод Александрын хүсэл мөрөөдлийг биелүүлэн Цезарь, Их Карл хоёроос илүү гарах гэж санасан ч байх магадгүй юм аа. Сен-Жан-д Акрын хавьд өөрийгөө зогсоосон английн генерал Сиднейн тухай Елена дар эхийн арал дээр байхдаа Наполеон «Тэр хүнээс болоод л би зорьсондоо хүрээгүй юм» гэж хэлсэн үг бий шүү дээ. Загалмайтан эзлэх санаатай эрмэлзэн зүтгэсэн, Наполеоны амжуулаагүй зүйл-Дорно дахиныг эзлэн авах гэдэг асар их санаа Саккарын дотор гал шиг дүрэлзэж байлаа. Гэвч түүний бодлоор ийнхүү эзлэн авах явдал нь оюун билгийн ялалт болох ёстой байсан бөгөөд шинжлэх ухаан, мөнгө хоёрын хавсарсан хүчээр сая биелэгдэх байжээ. Соёл боловсролын төв Дорноос Өрнө рүү нүүн шилжиж болсон юм чинь дорно руугаа эргээд олон зуун жилийн нойрт дарагдсан Энэтхэгийн хагас арлын диваажинд, хүн төрөлхтний эртний цэцэрлэг рүү буцаад очиж болохгүй юу болсон юм бэ? Тэгвэл бас дахиад л залуу болно биз. Чингээд дэлхий дээрх диваажин сэргэж уур ба цахилгааны хүчээр хүн оршин суухад тохиромжтой болж тивүүдийн хооронд нь холбодог ердийн харгуй дардан замуудын огтлолцох цэг бэлчир, хуучин ертөнцийн төв бас дахиад Бага Азид сэргэж босно оо. Тэгсэн хойно тэндээс саяар ярихгүй, тэрбум тэрбумаар нь мөнгийг хүүдийлж болно оо. 

	Түүнээс хойш тэд өглөө бүр Гамлентай удаанаар зөвлөлдөн ярилцдаг болов. Итгэл найдлага яриангүй их байсан боловч үй түмэн ноцтой бэрхшээл учирч мэдмээр байжээ. 1862 онд лалын шашинт друз үндэстэн христосын мөргөлт маронит ястныг алж хядаад болохыг байх дээр Франц хөндлөнгөөс нь оролцоход хүрэхэд инженер яг Бейрутад байсан болохоор орон нутгийн эрх баригчдын дур зоригийг хэрэг болгоод гаргуунд нь гаргачихсан, тэдгээр байнга хоорондоо дайтаж байдаг ястны дунд орохоор тохиолдож болох бэрхшээлийн тухай дуугүй байж чадсангүй ажээ. Гэсэн ч Константинопольд түүний танил тал их бий бөгөөд өөрчлөн байгуулахын талд илтээр зогсдог их ноёнтон Фуадпаша гэдэг итгэлтэй хүний дэмжих нь дамжиггүй болох учир түүнээс бүхий л шаардагдах зөвшөөрлийг гаргуулаад авна гэж Гамлен найдаж байв. Нөгөө талаар Оттоманы эзэн хаант улс зайлшгүй сөнөнө хэмээн тэр зөгнөж хэлдэг байсан тул мөнгөний хойноос учир зүггүй улайран хөөцөлдөх, жил өнжихгүй дараалан гарч буй тэдгээр зээллэг бол түүний бодож төлөвлөсөн үйлсийг бүтээхэд тус дөхөмтэй байжээ. Мөнгөний хэрэгцээтэй болж хавчигдахын эрхэнд засгийн газар нь ганц зарим хүнд баталгаа гаргаж өгөхгүй ч гэсэн, ямар нэг ашиг даруйхан олж болмоор л байвал хувийн байгууллага газруудтай дуртайяа тохиролцох байлгүй. Оттоманы эзэн хаант улсыг нутаг орных нь соёлын хэмжээг дээшлүүлэн дэвшил хөгжилд хүргэхүйц үлэмжхэн ажил үйлсээр сонирхуулбал тэр улс Европ Азийн хооронд аймшигтай бөглөө таглаа болж байдгаа болиод олон улсын улс төрийн бодлогыг ямагт хүндрүүлсээр байдаг тэрхүү дорно дахины асуудлыг ажил хэргийн чанартай шийдвэрлэж бололгүй яах вэ дээ? Тэр хэрэгт Францын компаниуд ямар сайхан эх оронч үүрэг гүйцэтгэх сэн бол оо!

	Эцсийн бүлэгт нэг өглөө Гамлен урьд нь хааяа цухуйлгадаг байсан нууц төлөвлөгөөгөө тайван зугуухан тайлбарлаж өгөв. Энэ төлөвлөгөө бол бүх барилгын ажлыг дуусгах болно гэж тэр инээвхийлэв. 

	— За ийм байна, бид эзэн суухынхаа хамтаар Палестины хаанчлалыг тогтоож папыг тэнд аваачиж суулгана... Эхний үед Иерусалим, Яфф хоёроор л далайн боомт хийзнэж байхад болох юм. Дараа нь Сирийг тусгаар тогтносон хэмээн зарлаад нийлүүлж авна... Туйлын жигшүүртэй доромжлогдож мэдэх болоод байгаа пап лам Ромд хуучнаар оршин сууж болохгүй болох цаг ойртов. Тэр нэг өдрийг бид бэлтгэлтэй угталгүй горьгүй ээ. 

	Үүнийг Гамлен ердийнхөө дуу хоолойгоор, гүн шүтлэгтэй католик хүний бишрэнгүй байдлаар өгүүлэхэд нь Саккар амаа ангайлган сонсов. Саккар өөрөө тэнэг мангар санаархлаас буцдаггүй хэр нь огт ийнхүү даварч үзээгүй болохоор харахад хүйтэн цэвдэг энэ эрдэмтний ярьдаг түүнийг гайхахын ихээр гайхуулав. 

	— Энэ чинь хий солиорол байна! Османы Хаант улсын засгийн газар Иерусалимаа өгөхгүй... 

	— Яалаа гэж дээ? хэмээн Гамлен тайвнаар маргав. Түүнд чинь мөнгө шиг хэрэгтэй юм байхгүй! Иерусалим түүнд ихээхэн түвэг чирэгдэл учруулдаг болохоор түүнээс хагацахыг ч бодно. Сахиус тахил шүтээнээ булаалдан маргалдагч хоёр шашин мөргөлийн чухам алийг нь илүү хүндлэхээ тэр засгийн газар чинь байсхийгээд л мэдэхээ болчихдог юм даг... Түүнээс гадна пап ламыг Сирид Маронит ястан лав дэмжих болно. 

	Тэдний лам нарт зориулан пап Ромд сургууль байгуулсныг та дуулсан биз дээ. Нэг үгээр хэлбэл би цөмийг бодож тунгаасан, бүгдийг урьдчилж харсаан. Энэ бол католик шашны мандах шинэ үе нээгдэх нь тэр ээ. Пап лам Европоос хөндийрч Европын ажил явдлыг сонирхохыг болих магад тул биднийг арай дэндэж байгаа юм биш үү гэх магадгүй дээ. Гэтэл пап ламд хутагт ариун газар эзэгнэн суугаад Христосын нэрийн өмнөөс айлдаж байхаас илүү алдар гавьяатай, ид бахтай юм хаана байх билээ! Тэнд чинь түүний ёстой отог байдаг болохоор засаг ноёрхол нь ч бас байвал зохино. Бид тэрхүү засаг ноёрхлыг нь бат бэх хүчирхэг болгоно, улс төрийн эргэлтээс хамгаална, тэгэхдээ акц нь бүх дэлхийн католик шашинтан булаацалцаж авах мундаг банкаар дамжуулан улсынх нь бүх байдаг хөрөнгө зоориор хангагдсан түүний төсвийг бид дэмжиж тэтгэнэ дээ. 

	Саккар инээмсэглэв. Лавтай сайн итгээгүй боловч уг байгууллагын далайцыг бодож хөөрсөндөө тэрхүү банканд нэр өгөхгүй байж тэссэнгүй, санасандаа орсон нэрийг л баяр хөөр болгон зарлачхав. 

	— «Бурхдын бунхны эрдэнийн сан» гэвэл үнэхээр гоё байгаа биз? Ингэж л нэрлэе!

	Тэр тэгээд Каролины тогтуухан харцтай тулгармагц цаадах нь мөн л инээвхийлэх авч цаанаа нэг л үл итгэсэн байртай, тэр ч байтугай эвгүйрхэж харамссан бололтой харагдсан тул Саккар хэтэрхий хөөрч онгирсондоо ичингүйрэн зовжээ. 

	— Хонгор Гамлен минь ээ, тэр ч тийм л дээ, харин таны хэлдгээр бүх ажил үйлсийг дуусгах тэр төлөвлөгөөгөө нууцлан хадгалж байвал бидэнд дээр болно шүү. Биднээр тоглоом даажин хийнэ. Түүнээс гадна бидний төлөвлөгөө учир тоймгүй их зүйлийг багтаасан болохоор тэрхүү бүрэн төгс үр дүн ба энэ гэрэлт зорилгоо зөвхөн танилцуулъя гэсэн хүндээ л нөөж хадгалбал дээр биз. 

	— Тэгэлгүй яах вэ! Би дандаа л тэгж л боддог байсан юм. Энэ чинь нууц чигээрээ л үлдэнэ гэж инженер хэлэв. 

	Гамлены сэдэвлэн бодсон зүйлс болон олон хэсэг том төслийг хэрэгжүүлэх тухай асуудал тэр өдөртөө бүрмөсөн шийдвэрлэгджээ. Хамгийн түрүүнд тэд нар багашаархан банк нээж түүнийхээ туслалцаагаар анхны байгууллагуудыг ажилд оруулна, олсон амжилт нь тэднийг ажил хэргээ дэлгэн өрнүүлэх боломжтой болгохын хамтаар тэд дараа нь аажим аажмаар зах зээлд эзэн суугаад хожмоо дэлхийг эзлэн авна гэнэ ээ. 

	Саккар маргааш нь Орвьедо хатнаас хөдөлмөрт дуртай болгох газрынхаа талаар тушаал заавар авах гэж орохдоо тэр өөрөө нэг үе энэхүү буян үйлдэгч хаан хатны эн чацуу хань нөхөр болж ядуучуудын хөрөнгө хогшлыг эрхлэн захирагч болох сон хэмээн хүсэмжлэн мөрөөсөж байснаа дурсаж санав. Одоо бодвол нэлээд гэнэн хэрэг байжээ гэж санаад инээд нь хүрэв. Саккар бол амьдралыг зохион бүтээхээр төрсөн хүн болохоос биш, амьдралаар үүсэж тогтсон шарх сорвийг эмчлэхээр төрөөгүй юм. Мань эр явж явж дахиад зохих байрандаа эргэн бууж хүн төрөлхтнийг нэг зууны үеэс дараачийнх нь зуун руу, урьдахаас нь улам илүү баяр цэнгэлтэй, гэрэл гэгээтэй амьдрал өөд түлхэж ахиулдаг аз жаргалын хойноос хөөж ашиг хонжооны төлөө тэмцэх тэмцлийн гол дунд орох нь ээ. 

	Мөн тэр өдрөө Саккарыг зургийн өрөөнд ортол Каролин ганцаараа байж цонхны дэргэд зогсоод де Бовилье хатагтайг охиныхоо хамт уг нь гадаалдаггүй цагаар цэцэрлэг рүүгээ гарч ирснийг харж байжээ. Хоёр эмэгтэй уйтгарлан гуньсан бололтой нэг захидал уншиж байсан, бодвол Ромд ажил явдал нь базаахгүй аятай дуулдсан Фердинандаас ирсэн захидал байсан биз ээ. Саккарыг хармагц Каролин хэлсэн нь:

	— Хараач, хөөрхий энэ муусайн хүүхнүүдэд бас л нэг зовлон тохиолджээ. Надад гудамжны гуйлгачин ч эд нар шиг өрөвдөлтэй ер харагдахгүй юм аа. 

	— Зүгээр! гэж Саккар хөгжилтэй нь аргагүй дуу алдаад, — тэд нарыг над дээр орж ир гэж хэлээрэй. Бид нэгэнт хүн бүгдийг баяжуулах санаатай байгаа болохоор тэр хоёрыг тань бас баян тарган болгоод өгье. Чингээд мань эрийн сэтгэл баярлаж хөөрчхөөд Каролиныг уруул дээр нь үнсэхийг завдав. Гэтэл Каролин толгойгоо цочмогхон гилжийлгэж өөрийн эрхгүй аягүйцсэндээ тэр дороо зүс царай нь хувьсхийн хувхай цайгаад явчхав. 

	— Боль л доо, тэгэх хэрэг байхгүй. 

	Каролиныг түрүүн нэг зориг барилаа алдчихаад байх үед нь эрхэндээ оруулж авснаас хойш Саккар анх удаа дахин түүнийг эзэмдэн тачаадахыг оролдсон ажээ. 

	Яршиг төвөгтэй ажил явдлаа зүгшрүүлж авсан хойноо Саккар хоёр биеийнхээ хоорондын харилцааг төвхнүүлэхийг бодож энэ асуудлыг ч мөн нэг тийш болгоё гэж санажээ. Гэтэл догшин ширүүн эсэргүүцэлтэй тулгарч гайхшаа бараад:

	— Ингэх танд тийм эвгүй байна уу? Нээрэн үү?

	— Тийм ээ, тун эвгүй байна. 

	Каролин энэ завсар тайтгараад одоо мөн инээмсэглэх болов. 

	— Түүнээс гадна ингэх бол танд өөрт чинь ч төдий л их чухал хэрэгтэй юм биш шүү дээ. Тийм ээ дээ. 

	— Надад уу? Үгүй ээ, би танд тэсгэлгүй их хайртай шүү. 

	— Хэрэггүй, ийм юм битгий ярь, та чинь одоо учиргүй их ажилтай болно шүү дээ! Тэгээд ч танд л гэж хэлэхэд, хэрэв та үнэхээр тийм сүрхий чадалтай хүн болоод өөрийнхөө асар их төлөвлөгөөнүүдийг цөмийг нь биелүүлчихвэл би тантай нөхөрлөж найзлахад бэлэн байна. Нөхөрлөнө гэдэг бол үнэндээ хамаагүй давуутай шүү дээ!

	Саккар мөн инээмсэглэсэн хэвээрээ сонсох боловч ичиж зовсон байртай бууж өгөхөд бэлхэн байлаа. Каролин ч түүнийг хавьтуулахаа больжээ. Цорын ганцхан түүнийг гэнэдүүлэн барьж авч эзэмдсэн чинь ямар тэнэг булай юм болов оо. Гэсэн хэдий боловч үүнээс болоод Саккарын өөрийгөө өмөөрдөг зан нь л хохирч гонсойсон юм санжээ. 

	— За тэгээд дөнгөж анд нөхөд л болцгоох хэрэг үү?

	— Тийм ээ, би таны найз нөхөр болъё, би танд тусалж байя... Найзууд, том найзууд болцгооно!

	Каролин яваад түүний дэргэд очлоо. Ялагдсан Саккар түүний зөв гэдгийг ойлгож хоёр хацрыг нь үнсэв. 


ГУРАВДУГААР БҮЛЭГ

	Константинопольд байдаг орос банкны эзэн бичиж Сигизмунд орчуулсан захидал бол Саккарын Парист үүсгэх гэж завдсан ажил явдлаа эхлэхээр хүлээж асан боломжтой хариу байжээ. Нөгөөдөр өглөө нь сэрэнгүүтээ гэнэтхэн зориг ороод өнөөдөртөө багтаан орой болохоос өмнө үнэнч хүмүүсээр бүрдүүлсэн Синдикат байгуулж авмагц тэр даруйдаа хорин таван саяын капитал бүхий одоогоор хаяг нэргүй нийгэмлэгийнхээ таван зуун франкийн тавин мянган акцыг хуваарилан захиалуулах арга бодохоор шийджээ. 

	Саккар орноосоо босон харайж хувцсаа өмсөхийн зуур өнөөх нийгэмлэгтээ аль хэдийнээс хойш эрсээр байсан нэрийг бодож олжээ. Харанхуй өрөөний ханан дээр галын дөлөөр үсэглэн бичсэн мэт «ДЭЛХИЙ ДАХИНЫ БАНК» гэсэн үгс гэнэт түүний нүдний өмнө улалзан тодров. 

	— Дэлхий дахины банк, дэлхий дахины банк хэмээн хувцаслангуутаа аман дотроо давтсаар байв. Ингэж нэрлэвэл хялбархан бөгөөд дорвитой сүртэй юм, бүгдийг хамарч бүх дэлхийг нөмөрч бүтээх болно. Тийм ээ тийм, маш сайхан байна! Дэлхий дахины банк. 

	Тэр тэгээд есөн цаг хагас болтол бөөн бодол болсоор Парисын чухам аль захаас нь хөөж олон сая мөнгө олж цуглуулахаа мэдэхгүй том том өрөө тасалгаа дотуураа хий холхисоор байлаа. Хорин таван саяыг тань одоохон гараад нэг догол тойрмогц олоод ирнэ, харин ч очих газар нь олон болохоор хаанаас нь эхлэх билээ гэж тээнэгэлзэнэ. Уг нь ихээхэн бодолтой хөдөлье гэж бодсон ажээ. Аяга сүү уугаад байтал хөтөч нь хүрч ирээд морь минь өвчилчихсөн лав салхинд цохиулсан биз малын эмч л дуудахаас биш дээ гэж илтгэхэд нь ч уурласангүй ээ. 

	— За яах вэ, дуудвал дууд... Би хөлсний тэргээр явъя гэлээ. Түүнийг явган зам дээр гартал нь ширүүн салхи нэвт үлээв. Өчигдөрхөн тийм дулаан аятай байсан атал 5-р сард гэнэтхэн дахиад өвөл болчихжээ. Гэвч хараахан бороо ороогүй, тэнгэрийн хаяагаар лүглэгэр шар үүлнүүд босож ирсээр байв. Саккар хөлсний тэргэнд ч суусангүй дулаацахыг бодож явгаар явлаа. Тэр юуны урьдаар банкны гудамж орж биржийн маклер Мазотай уулзахаар шийдсэн бөгөөд учир нь Синдикат бүхэнд аз завшаантай оролцож явдаг, нэр цуутай панзчин Дегремоны тухай түүнээс асууж сураглах гэсэн юм санжээ. Гэтэл Вивьены гудамж хүрч явтал нь тэнгэрийг нөмөрч бүрхсэн нүүгэлтсэн хар үүлнээс мөндөртэй ширүүн бороо асгачихсан тул Саккар хашааны том хаалга доогуур орж хоргодолгүй болохыг байжээ. 

	Саккар тэнд зогсоод цутгаж байгаа усан бороог хэсэг зуур харж байтал борооны дусалж гоожихыг дуулдахгүй болгогч алтан зоосны хангинах чимээ чихэнд нь гэнэт тод сонстов. Лавшруулаад чагнавал тэр хангинасан дуу чимээ «мянга нэгэн шөнө»-ийн үлгэрт гардагтай адил газрын хэвлий дотроос тасралтгүй, намуухан, хөгжмийн эгшиг шиг гарч байгаа мэт санагджээ. Эргэн тойрон ажиж хартал гол төлөв алтны наймаа хийдэг банкны эзэн Кольбийн байшингийн үүдэнд ирээд зогсож байгаагаа сая мэджээ. Тэр бол алтны үнэ ханш доогуур байгаа орнуудаас алтан зоос худалдан авч дахин хайлуулаад алт үнэтэй байгаа өөр газар аваачиж хэсэглэн худалддаг байжээ. Хүрзээр хамж хайрцаглаад хайлуулах саванд цутгадаг алтан зоосны усан болор мэт жингэнэх дуу чимээ нь зоос хайлах өдрүүдэд өглөөнөөс орой болтол шалан доорх зоориноос цуурайтан сонсогддог байсан бөгөөд бүхэл жилийн туршид тэр чимээ гудамжаар яваа улсын чихнээс хонх уясаар байдаг ажээ. Эдүгээ Саккар биржийн хорооллын газар дор байдаг дуу хоолой юм уу гэмээр сонстогч тэр хөгжмийн эгшигт бүр баяртайяа инээмсэглэн сайн ёр байна хэмээн бэлгэшээв. 

	Бороо арилмагц Саккар талбай огтлоод төдхөн Макзогийнд хүрч оччихсон байж байв. Залуу маклер гуравдугаар давхрыг бүхлээр нь эзэлсэн конторынхоо байшингийн хоёрдугаар давхарт ердийн заншлыг хайхралгүй орон сууцаа болгон суух ажээ. Мазо авга ахыгаа нас барсны дараагаар түүний өв залгамжлагчтай тохиролцон хахууль өгч албан тушаалыг нь худалдан аваад сууж байсан байранд нь хүртэл ороод л суучихжээ. 

	Арван цагийн жин цохитол Саккар шууд өөдөө өгсөж конторт орох хаалга дээр Гюстав Седильтэй тааралдаж учирлаа. 

	— Мазо ноён энд байна уу?

	— Мэдэхгүй л дээ эрхэм ээ. Би дөнгөж сая л орж ирлээ. 

	Тэр залуу инээмсэглэв, тэр ер нь дандаа хожимдож ирдэг, ажилдаа цалин мөнгө авалгүй алба өнгөрөөсөн болдог жирийн нэг саваагүй хүнтэй адил хааш яаш ханддаг байсан бөгөөд Жёнёрийн гудамжнаа орших торгоны фабрикийн эзэн эцгийнхээ тааллыг дагаж, нэг хоёр жил энд байсан болохоос биш дээ, гэсэн байртай харагддаг ажээ. 

	Саккарыг кассын өрөөгөөр дайрч өнгөрөхөд нь мөнгөний нярав, фондын нярав хоёр мэндлэв. Цаашаа яваад итгэмжлэгдсэн хүмүүсийн ажлын өрөөнд ортол нь үйлчлүүлэгч нарыг хүлээн авах ба эзнээ бирж дээр очиход нь дагалдан явах үүрэг хүлээсэн Бертье ч ганцаараа байна. 

	— Мазо ноён энд байна уу?

	— Байгаа байх аа, би сая өрөөнд нь байж байгаад гарлаа. Үгүй ээ байз, гараад явчихжээ. Тэр одоо бэлнээр тооцоо үйлдэх хэлтэст л байгаа вий. Бертье хамгийн наад талын хаалгыг онгойлгоод хэлтсийнхээ эрхлэгчийн удирдлага дор ажиллаж буй таван ажилтантай том тасалгааг ажиглан харав. 

	— Алга л байна. Бас хачин юм даа!.. Энэ хажуу талын устгалын хэлтэст өөрөө ороод харна уу даа. 

	Саккар тэр устгалын хэлтэст нь оров. Тэнд Маклерын конторын ноён нуруу болох устгагч өөрийнхөө долоон ажилчинтай хамт өдөр бүр бирж хаагдсаны дараа Маклерын өгдөг тэмдэглэлийн дэвтэрт бичсэн юмны учрыг олж янзалдаг бөгөөд үйлчлүүлэгч нарын ордероор хийсэн хэлэлцээрийг тэд нарын дансанд бичихдээ нэрийг нь самуурч солихгүйн тул авч үлддэг шоо маягийн тэмдэгтийг ашигладаг ажээ. Учир нь тэрхүү тэмдэглэлийн дэвтэр дотор хүний нэр бичигддэггүй зөвхөн тийм тийм үнэт цаас, төчнөөн тоотой, тийм ханшаар, тэр гэгч маклераас худалдан авсан буюу худалдаж борлуулсан гэж товчхон тэмдэглэдэг юм санжээ. 

	— Мазо ноён танай үүгээр үзэгдээгүй биз дээ? хэмээн Саккар асуув. 

	Гэтэл хэн нь ч хариу хэлсэнгүй ээ. Устгагч өөрөө гадагшаа гарсныг далимдуулаад гурван ажилтан нь сонин уншиж хоёр нь дэмий ийш тийшээ харж суув. Тийн байтал Гюстав Седилийг орж ирсэнд Флори хөвүүн учиргүй их олзуурхаж сонирхсон аж. Тэр хүү бол өглөөгүүр юм хуулж бичдэг, хэн хэний өмнө ямар үүрэг хүлээснийг бүртгэж авдаг бөгөөд үдээс хойш бирж дээр хүний цахилгаан хүргэж өгдөг ажилтай байжээ. Флори, Сентэд төрсөн ба эцэг нь албан татварын хэрэг эрхлэх газар ажилладаг, тэр өөрөө анхан Бордод нэг банкны эзнийд конторын албан хаагчаар ажиллаж байгаад дараа нь өнгөрсөн намрын шувтаргаар Парис орж Мазогийнд ажилд орсон ажээ. Түүнд хэтийн төлөв гэхээр юм огт байгаагүй, зөвхөн арван жилийн дараа авдаг цалин нь бас нэг дахин нэмэгдэх болов уу гэж горьддог байв. Саяхан болтол тэр ажилдаа нямбай зүтгэлтэй, өөлөх юмгүй байсан юм сан харин нэг сарын өмнө Гюставыг конторт ирснээс хойш дорджээ. Санавал түүнийг баян чинээлэг яггүй ганган шинэ найз уруу татаж энд тэндгүй дагуулж эхнэр хүүхнүүдтэй танилцуулж өгөө биз. Флори гэдэг нь нүүрээ бүрхсэн өтгөн битүү сахалтай, эвлэгхэн уруул амтай, зөөлөн аятайхан нүдтэй, сартгар хамартай хүн билээ. Тэр бээр Варьетед үл ялих дүрд тоглодог жүжигчин асан Шюшю хүүхэнтэй хямд хялбархан цэнгэл үйлддэг байжээ. Тэр бүсгүй нь Монмартрын хаалгач авгайн охин бөгөөд гэрээсээ зугтааж Парисын гудамжаар холхиж явдаг туранхай хөнгөмсөг сээтэгнүүр бүсгүй сэн. Түүний хөөрхөн цайвар цонхигор нүүрэн дээр нь гоё хүрэн нүд туяаран гялалзана. 

	Гюстав малгайгаа авалгүй өчигдөр үдшийг хэрхэн өнгөрүүлснээ Флорид ярьж гарлаа:

	— За тэгээд найз аа би чинь Якобийг ирсэн хойно Жермен намайг лав хөөгөөд л явуулах болов уу гэж бодож байлаа. Гэсэн чинь тэр хүүхэн яаж ийгээд Якобийг гаргаад явуулчхав, чухам ямар арга хэрэглэснийг нь ч бүү мэд, тэгээд би үлдсэн л дээ. 

	Тэр хоёр инээд алдаж хөхрөлдөв. Гэсэн чинь Жермен Кёр хэмээх хорин таван настай жаахан залхуу унжгардуу маягийн том мээмтэй ганган хүүхний тухай яриа болцгоосон юм санжээ. Мазотой хамт ажилладаг Якоби гэдэг нэг еврей хүн тэр хүүхэнд сар сараар мөнгө төлдөг гэнэ. Ер нь тэр хүүхэн бол дандаа сар сараар биржийнхний хүч хөлсөөр амьдардаг асан бөгөөд чингэх нь ч жинхэнэ ёсоор янаглан дурлалцах зав чөлөөгүй, хайр сэтгэлийг ч гэсэн бусад юмтай адил мөнгөөр худалдаж авдаг дан тоо байгаар чихчихсэн толгойтой их ажилтай тэр улсад амар байжээ. Ла Мишодьерын гудамжинд байдаг жижигхэн байрандаа Жермены цаг ямагт ганц зовж суудаг л юм нь бие биеэ таньдаг ноёд л тэднийд битгий дайралдаасай гэж боддог ажээ. 

	— Аа тийм вий, гэж Флори хэлэв. — Би чинь таныг мухлагийн хөөрхөн хүүхэнд л өөрийгөө нөөгөөд байна даа гэж бодсон шүү!

	Гэтэл Флори Конэн хатагтайн тухай үг тусгах дээр Гюстав хөмсгөө зангидав. Түүнийг бүгдээрээ хүндэлдэг сэн. Энэ бол төлөв шударгадуу эхнэр бөгөөд түүнд таалагдан зөвшөөрүүлсэн хүний хэн нэг нь тэр тухайгаа чалчиж донгосдоггүй, бүгдээрээ тэр авгайтай найрсаг харилцаатай байхыг хичээдэг байжээ. Тийм ч учраас Гюстав хариу хэлэлгүй харин асуусан нь:

	— Хүүе өнөөх Шюшю чинь яасан бэ, та түүнийг Мабильд авч очсон уу?

	— Үгүй чи-ш, золигийн их үнэтэй газар байна лээ. Бид хоёр буцаж ирээд цай уусан. 

	Саккар тэр хоёр залуугийн ард зогсож байсан болохоор тэдгээрийн түргэн шивгэнэж дурссан эмэгтэйн нэрсийг чих дэлсэн сонсож инээмсэглээд Флорид хандаж:

	— Та ч Мазо ноёныг үзээгүй биз дээ?

	— Үзсээн, эрхэм ээ, тэр ирээд надад нэг ордер өгчхөөд гэртээ буцаад харьсан... Жаал хүү нь өвдсөн юм уу даа, эмч ирлээ гэж түүнд хэлэх шиг болсон. Та тэдний рүү утасдахгүй юу даа, эс тэгвэл үүгээр орж ирэлгүй явчхаж мэднэ шүү. 

	Саккар талархал хүргээд доошоо хоёрдугаар давхарт тэвдүүхэн буув. Мазо гэгч биржийн хамгийн залуухан маклерын нэг. Эрх танхи өссөн хүн бөгөөд уг нь дөнгөж ажил хийж сурч байвал зохих идэрхэн насандаа авга ахынхаа нас нөгчсөний дараа аз дайрч Парисын хамгийн лут томоохон конторын нэгний эзэн болж суусан бөлгөө. Навтгархан нуруутай, аятайхан царайтай, уруул дээгүүрээ нарийхан хар сахал тавьсан хурц хар нүдтэй тэр залуу маш хөдөлгөөнтэй, гоц гойд авхаалжтай хүн бөгөөд түүний мэргэжилд аргагүй чухал шаардагдах түргэн ухаардаг хурдан гавшгай зан байдлаараа маклеруудын дотор алдаршсан тэрхүү зан байдал нь айхавтар сонорлог, зөн бэлгэ сайтай чанартайгаа нийлээд түүнийг толгой маклерын тоонд оруулах ёстой байв. Бас түүнээс гадна Мазо хурц чанга дуутай, гадаадын биржийн тухай мэдээ сэлтийг яг тэндээс нь хамгийн түрүүнд олж сонсдог, томоохон банкны эзэдтэй бүгдтэй нь холбоо сүлбээтэй, мөн тэгээд Гавас агентлагт албатай ямар нэг садан төрлийнх нь хүн байдаг гэнэ лээ. Эхнэр нь жинхэнэ хайр сэтгэлтэйдээ гэр бүл болж суусан ба нэг зуун хорин мянган франкийн сүй8 бэлэгтэй ирсэн үзэсгэлэн төгөлдөр залуухан эхнэр байлаа. Тэднийх хоёр хүүхэдтэй, охин нь гурван настай, хүү нь нэг жил хагас болсон ажээ. 

	Мазо тэр үеэр нь яг эмчийг шатан дээр гаргаж өгөөд зогсож байсан, тэр эмч нь инээгээд түүнийг тайтгаруулж байв. 

	— Ор л доо ор хэмээн тэр Саккарт хэлэв. — Жаалхан хүүхэдтэй болохоор дандаа сандарч байх нээрээ хэцүү юм, нэг л яльгүй юм болбол үхчих гэж байгаа юм уу гэж зовох юм аа. 

	Чингээд Тэр бээр Саккарыг зочдын өрөө рүү оруулсанд нялх хүүхдээ өвөр дээрээ тэвэрсэн эхнэр нь сууж байсан бөгөөд жаалхан охин нь хажууд нь зогсоод эхийгээ цовоо хөгжөөнтэй байхыг хараад баярлахдаа үнсэх хэмээн өөдөө цоролзож байлаа. Тэр гурвуулаа ижилхэн шарга үстэй өнгөлөг сүүн цагаан царайтай харагдах бөгөөд залуу эх нь хүүхдүүдтэйгээ адилхан булбарай ариухан амьтан шиг санагдана. Мазо эхнэрийнхээ гэзэгт уруулаа хүргээд:

	— Бид хоёр шал дэмий ухаа алдаж байж шүү дээ, харав уу. 

	— За яамай даа хайрт минь, эмч бидний санааг амрааж өгсөнд би их л баяртай байна. 

	Саккар мэндлээд өчүүхэн төдий сэв суугаагүй тэр жаргалант гэр бүлийг харж зогсов. Эвдрэлцэж үзээгүй байгаа тэр гэр бүлийн зол жаргалтай амьдралын анхилам үнэр амьсгал нь дэгжин хээнцэр тавьцтай өрөөнд дүүрэн шингэсэн байлаа. Мазо гэр бүл болсноосоо хойш дөрвөн жил өнгөрч байхад хошин дуурийн нэг дуучин хүүхэнтэй богинохон хугацаанд сэтгэлтэй болж байсан бололтой гав ганцхан удаа цуу үг дуулдсан аж. Тэр бээр эхнэртээ үнэнч байсан хань шигээ шударга сайн маклер гэдэг нэрийг хадгалдаг байлаа. Залуугийн омог шар байж болмоор байтал Мазо өөрийнхөө мөнгөөр эдүгээ болоход төдий л олон удаа үнэ өгч панзлаагүй яваа ажээ, хивс ба нэхмэл бүрээсний намуухан тансаг байдал, хятад ваарт арай чуу багтаж өрөө дүүрэн сайхан үнэр ханхлуулсан том баглаа сарнай цэцэг зэргээс нь аз хийморь, хиргүй тунгалаг жаргалын үнэр үнэртэх мэт санагдах ажгуу. 

	Мазо хатагтай Саккарыг урьд нь бага зэрэг таньдаг байсан тул түүнд хөгжилтэйеэ өгүүлрүүн:

	— Үргэлж зол жаргалтай байхын тул ийм явах сан гэж л хүсвэл гүйцэх нь тэр биз дээ, нээрээ шүү эрхэм ээ?

	— Би ч тэгж л боддог шүү хатагтай минь ээ, хэмээн тэр хариулав. — Түүнээс гадна бас гай зовлон дөлөөд хавьтаж чаддаггүй тийм сайн сайхан амьтад мөн байх юм аа гэв. 

	Хатагтай баярлан гялайж босонгуут нөхрийгөө үнсээд нялх хүүхдээ тэвэрч өрөөнөөс гарахаар нь жаал охин аавыгаа нэг хүзүүдэж авснаа дараа нь эхийнхээ хойноос гүйгээд явчхав. Мазо өөрийнхөө сэтгэлийн уймарч байгааг мэдэгдэхгүй байхыг хичээж Парисын хүний шог наргианч маягаар зочиндоо хандаж хэлсэн нь:

	— Бид хоёр бие биеэсээ уйдаж залхаагүй нь мэдэгдэж байгаа биз, гэснээ гэнэт мартсанаа санасан юм адил асуусан нь:

	— Та надад нэг юм хэлэх гээ юу?.. Дээшээ гаръя даа. Тэнд бид хоёрт эвтэйхэн байх, гэв. 

	Дээшээ гараад кассын дэргэд Саккар ямар нэг хонжвороо авах гэж ирээд байсан Сабатанийг таньж тэр харилцагчтай маклер найрсгаар гар барилцаж байхад нь гайхасхийв. Ажлынх нь өрөөнд ороод суунгуут Саккар энд ирсэн хэрэг зоригоо тайлбарлан хэлээд албан ёсны ханшийн хүснэгтэд акцаа багтаан оруулахад ямар журам горимыг мөрдөж баримтлах тухай асуун лавлав. Тэр тэгээд өөрийнхөө ажил явдлын тухай, хорин таван саяын капиталтай дэлхий дахины банк байгуулах тухайгаа хайнгадуу ярьчихав. Тийм ээ, тэр банк нь түүний хоёр үгээр цухас дурдсан том том газруудыг санхүүжүүлэх л зорилгыг гол болгон байгуулагдана. Мазо нүдээ ирмэлгүй сууж сонсоод маш эелдэг найрсгаар бүхий л журам горимыг танилцуулав. Гэвч тэр тийм амаргүй хүн болохоор Саккар иймэрхүү ялимгүй хэргийн төлөө лав ирээгүй гэдгийг дороо тааварлажээ. Учир иймд Саккарыг Дегремоны нэрийг хэлэх дээр нь Мазо өөрийн эрхгүй инээвхийлэв. Дегремон ч асар их хөрөнгө зөөртэй нь яриагүй үнэн л дээ, даанч түүнийг төдий л итгэл найдвартай хүн биш гэлцдэг болохоос биш. Ер нь наймаа панз, янаг дурлалын талаар хэнийг итгэж болдог сон билээ дээ? Хэнийг ч болдоггүй шүү! Дегремоны тухайд чухам юу бодож санаж явдгийгаа Мазо хэлэх дургүй байв. Ядахдаа саяхан тэр хоёрын түнжин хагарсныг бирж даяар хавтгай ярьдаг болсон байжээ. Чингэснээс хойш тэр Дегремон бол Якоби гэдэг Бордогоос ирсэн еврейгээр туслуулдаг болжээ. Тэр нь нүргээнтэй том дуугаараа алдаршсан том гэдэстэй, бие хүндтэй дугуй царайтай жаран настай шогч наргианч өндөр хар хүн байв. Мазо, Дегремон энэ хоёр маклерын хооронд атаа тэмцэлтэй мэт байсан, залуу Мазогийн аз дайрч ажил үйлс нь дандаа бүтэмжтэй байхад, хөгшин Дегремон олон жил сайн ажилласны ач гавьяагаар дөнгөж сая тэр тушаалд хүрсэн юм шүү дээ. Тэр бээр урьд нь зүгээр л нэг итгэмжтэй хүн байсан бөгөөд сүүл сүүлдээ үйлчлүүлэгчид нь өөрийнхөө эзний тушаалыг худалдан авах бололцоо олгосон ажээ. Дегремон ер бусын овжин зальхай, хашир догь практиктай хүн билээ. Гэтэл нэг гэм нь биржийн тоглоомд донтой, бузгай их хонжоо авдаг боловч хэзээ ямагт сүйрч балрахын даваан дээр байдаг хүн дэг ээ. Түүний бүхий л олз омог нь устгалт хийх дээр урсаж барагддаг байв. Жермена Кёрт дөнгөж хэдхэн мянган франк үрдэг байсан ба түүний энэ эхнэрийг хэн ч, хэзээ ч үзээгүй юм санжээ. 

	— Каракассын панз үсэргэхэд бол Дегремон лав урвамтгай ажил үүрэг гүйцэтгээд хамаг хонжоог нь өөрөө хамж авсан байх аа. Тэр ер нь туйлын осолгүй хүн дээ, гэж Мазо эвлэг аятай байя хэмээн хичээсэн боловч уурласандаа болоод төгсгөлд нь хэлж орхив. 

	Хэсэгхэн дуугүй сууснаа түүний асуусан нь:

	— Та Гундерманыд очиж уулзахгүй яагаа вэ?

	— Хэрхэвч үгүй ээ гэж Саккар омогтой гэгч нь дуу алдав. 

	Тэрхэн зуур нь Бертье гэдэг итгэмжлэгч орж ирээд маклерын чихэнд нэг юм шивгэнэв. Юу гэвэл бароны эхнэр Сандорф хатагтай зөрүүгээ төлөх гэж ирээд л алдагдлаа бага болгохын тул элдвийн аар саар юмыг өөтүүлж ядсан юм санжээ. Мазо уг нь бароны хатанд маш их анхаарал тавьж өөрөө хүлээн авч уулздаг байсан атал эелдэг сайн зантай хүн юм гэдэг нэрээ алдахгүйн тулд бароны хатныг мөнгө алдахаар нь тахлаас зугтаах мэт нуугдаж явдаг ажээ. Ер нь үйлчлүүлэгч хүмүүсийн дотор эмэгтэйчүүд шиг хэцүү бэрх улс байдаггүй, төлөх болохоороо тэдэн шиг шударга бус зан гаргадаг хүн байхгүй ээ. 

	— Үгүй, үгүй, намайг гараад явчихсан гэж хэл хэмээн Мазо уцаарлан хариулав. Тэгээд түүнд ганц ч сантим (улаан мөнгө)-аар бууж өгч болохгүй шүү, мэдэв үү?

	Бертьег гарсан хойно, бүх яриаг сонссон Саккарын инээмсэглэж байхыг харангуут Мазогийн тайлбарлан хэлсэн нь:

	— Эрхэм минь ээ, тэр цаадах бароны хатан үнэндээ хөөрхөн л хүүхэн байгаа юм, гэсэн байтлаа хэчнээн сувьдаг шунахай гэж та санаж байна даа... Эд дандаа хонжоотой гардаг сан бол, үгүй ер, бидэнд яасан хайртай байх бол оо! Эд нарыг хэдий чинээ баян, дээгүүр байр суурь эзэлдэг болох тусам нь мөнгөө төлөхгүй байх гэж айхын эрхэнд чичирч би тэднээс илүү их болгоомжилдог... Тийм ээ томоохон фирмийг л эс тооцвол би ч хувьдаа хөдөө орон нутгийн үйлчлүүлэгчидтэй л ажиллах юм сан гэж бодогдох өдөр мөн байдаг юм аа. 

	Хаалга бас дахин онгойгоод Мазогийн нэг албан хаагч нь түүний өглөөгүүр сурч байсан хавтаст хэргийг оруулж өгөөд гарав. 

	— За болж ашгүй дээ! Энэ бол Фейё гэгч Вандомд байдаг түрээс хураагч нэг хүн байгаа юм. Та намайг энэ хүнээс хэчнээн даалгавар авдаг гэж санана вэ. Гэхдээ тэр нь том ордерууд биш л дээ. Цөмөөрөө жижиг хөрөнгөтөн, жижиг худалдаачин, тариачдын ордер юм. Тэгээд хэчнээн олон гэж санана даа! Чухамдаа бидний ажлын хамгийн найдвартай хэсэг, суурь үндэс нь энэ даруу намуухан үйлчлүүлэгчид, нэргүй олон түмэнд л байдаг юм шүү дээ. 

	Саккар ямар нэг юмнаас санаа авч кассын цонхоор толгой нь харагдсан Сабатанийг дурсан

	— Сабатани маань танайд байгаа юм вий гэж асуув. 

	— Жил хэртэй болж байна хэмээн маклер эелдэг бөгөөд хайхрамжгүй байдалтай хариулаад, — сайн залуу шүү, тийм ээ? Тэр цаадах чинь өчүүхэн бага үнэ өгч тоглодог юм билээ, хэрийг нь тааруулдаг хүн. Ер нь яггүй ухвартай болж мэднэ ээ. 

	Тэгээд Сабатанийг зөвхөн хоёр мянган франкийн дэнчин тавьсан тухай дурсаагүйгээр барахгүй түүнийг нь мартчихжээ. Эхлээд даанч өчүүхэн бага мөнгөөр үнэ өгдөг байсан нь үүгээр тайлбарлагдана. Тэр дорнод нутгийн Сабатани маань бусад олны нэг адил баталгаа дэнчингийнхээ бяцхан хэмжээг мартагдах цагийг хүлээн ордерынхоо үнийг зугуухан ахиулж өөрийнхөө догь хашрыг элдвээр нотлон харуулахдаа ямар нэгэн томоохон устгалт болоход сүйрч гэмээж нь хэзээд оргож зайлж амжина даа хэмээн итгэдэг ажээ. Нэгэнт нөхөрлөсөн гоё ганган залууд үл итгэсэн байр үзүүлж хэрхэн болох билээ? Харахад баяр баясгалантай, баян чинээлэг, биржийн хулгайч нарт мундир шиг чухал хэрэг болдог хээнцэр дэгжин костюмтай хүнийг чинь бүтэлгүй эр гэж хэн санах вэ?

	— Тун аятайхан, их ухаалаг хүн дээ, хэмээн Саккар давтаж хэлэхийн чацуугаар даруухан зантай, юу ч хийхээс буцахгүй залуу хүн хэрэгтэй болох цагт түүний туслалцааг авах юм байна шүү гэж дорхноо шийджээ. 

	Тэгээд босож салах ёс хийхдээ хэлсэн нь:

	— За баяртай! Манай акцыг бэлэн болохоор үнэ ханшийг нь тогтоохоос өмнө би танайхаар бас нэг ирнэ ээ гэв. 

	Мазо ажлынхаа өрөөний үүдэнд түүнтэй гар барилцахдаа

	— Та тэр синдикатынхаа тухай Гундермантай ярьж хэлэлцэх дургүй байгаа чинь л тусгүй байна даа, гэхээр нь Саккар мөн л уцаарлангуй гэгч нь

	— Хэрхэвч үгүй ээ! гэж хашхирав. 

	Саккар контороос бүр гарч явтлаа кассын хажууд Мозер, Пильеро хоёр зогсож байхыг харжээ. Мозер нь гунигласан байртай хоёр долоо хоногийн хонжоо болох долоо юм уу найман мянган франк халаасандаа хийж байхад нь нөгөөдөх нь мөрий алдаад арван мянган франк төлөхдөө ямар нэг ялалт хийчихсэний дараа мэт хөөрлөж гайхуулсан байртай нижгэнэм дуугаараа нэг юм яриад зогсож байв. Өглөөний цай уух ба бирж нээгдэх цаг дөхөж контор эзгүй шахуу болсон бөгөөд зөвхөн устгалын тасгийн дутуу хаагдсан хаалганаас л хөхрөлдөх чимээ сонстоно. Гюстав завиар хэрхэн сэлж явсан ба жолооны хажууд сууж явсан хүүхэн Сена мөрөнд ойчихдоо хамаг юмаа, оймсоо хүртэл унагаж алдсан гэж Флорида ярьсаар байв. 

	Саккар гудамжинд гараад цагаа харсан чинь арван нэг болчихжээ. Яасан олон цагаа алдав аа! Үгүй байз, Дегремоныд очихоо больё, Гундерман гэдэг нэрийг чихэндээ дуулдах бүрийд уур нь хүрдэг хүн чинь харин гэв гэнэт тэднийхээр ороод гарахаар шийдэв. Үүнээс гадна хэдийн нэг өдөр Шампогийн үүдэнд түүний даажигнаж инээмсэглэсэн амыг хаахын тул дахин нэг том газар шинээр байгуулах гэж байгаагаа хэлээд түүнтэй очиж уулзана гэдгээ урьдчилан мэдэгдсэн шүү дээ. Тэгэхдээ тэр Гундерманаас юу ч гуйх гээгүй, харин олны өмнө жаалхан хүүхдийг тоглоом хийж байгаа юм шиг авирлаж даажигнасных нь хариуг авч, өдөж хатгах юм шүү хэмээн өөрийгөө зөвтгөж байлаа. Гэтэл бас л бороо асгаж гудамжаар нэл ус урсав. Саккар хөлсний жууз тэргэнд, цовхрон суугаад хөтчид нь Провансалийн гудамж орно оо, гэж хэлэв. Гундерман тэнд асар том харшийг ганцаараа эзэмшин суудаг боловч түүний өнөр өтгөн гэр бүл нь багтаж яддаг юм санжээ. Тэр таван охин, дөрвөн хүүтэй, гурван охин нь айл гэр болчихсон, гурван хүү нь гэрлэсэн болохоор арван дөрвөн ач үрстэй болжээ. Тэдгээр үр садан нь орой хоолон дээрээ цугларах дээр өөрийнх нь авгай тэр хоёртой нийлээд гучин нэгэн хүн ширээний ард суудаг ажээ. Тусгай суух хоёр хүргэнийхээс бусад нь цөмөөрөө энэ байшингийнхаа баруун зүүн жигүүрээр байрлан суудаг бөгөөд төв дундах хэсгийг нь банкны том контор нэлэнхийд нь эзэлдэг юм. Ганц зуун жил хүрэхгүй хугацааны дотор өсөж хөлжөөд дэлгэрч мандсан бүхэл бүтэн тэрбумын гайхамшигт их өв хөрөнгө энэ айлд бий болсон нь зарим талаараа арвилан хэмнэсний ач, зарим талаараа учир явдлын эв нь таарч аз болсон хэрэг юм аа. Тэр нь угаасаа заяагдсан буян хишиг юм уу гэмээр байдаг боловч түүнд сэргэлэн ухаан, цуцалтгүй хөдөлмөр, нэг л зорьсондоо чиглэсэн хянуур бөгөөд шаргуу хүч чармайлт тус болсон биз ээ. Эдүгээ бүх алтан гол энэ далай руу цутгаж сая саяууд нийлсэн нийгмийн баялаг энэ нэг хүний улам зузаарсаар буй баялаг дотор уусаж шингэдэг болоод Гундерман жинхэнэ эзэнтнээр сууж ганц Парист төдийгүй, бүх даяар айж сүрддэг бүхнийг чадагч хүчирхэг хаан болж авлаа. 

	Үй олон хүмүүс бөөн бөөнөөрөө холхисоор байгаад эрт урьдын сүм хийдийн шатнаас ч дор болтол мөлийж элэгдсэн гишгүүртэй өргөн чулуун шатаар нь өөдөө авирч явахдаа Саккар тэр хүнд яснаасаа дургүй хүрч хорсох бөлгөө. 

	Ээ дээ, энэ еврей юу! Ялангуяа Францын өмнө талаар бат бэх ноёлсоор байсанчлан еврей нарыг яс үндсээр нь ялгаварлан ад үзэх хэзээ язааны үзэл өөртөө мөн байж байгааг тэр ухаарав. Саккар, еврей нарыг харах дээрээ бие махбодын рефлекстэй адилхан уушги зүрх нь бүлхэлзэн догдолдог бөгөөд тун ялимгүй хавьтаж ойртох юм гэж санавал бүр ч яаж ч болшгүй жигшил төрж ухаан алдтал уурсдаг байжээ. Гэвч хамгийн хачин сонирхолтой нь юу байсан бэ гэвэл бузар гартай мөнгө зоосны зандалчин ичгүүр сонжуургүй панзчин мань Саккар өөрөө ямаршуу янзын ажил үйлдэж явдгийгаа мартаж орхиод өөрөө гар биеийн хүчээр амьдардаг хүн шиг мөнгө хүүлэх ямар нэгэн хэлэлцээрт оролцож яваагүй юм аятай дүр үзүүлж еврей нарын тухай шударга хүний хонзонтой зэвүүцлээр эрс тэс ярьдаг байлаа. Эх оронгүй, эзэн хаангүй, бусад улс түмний дотор цусыг нь сорж амьдрахдаа тэдний хууль ёсыг дагадаг юм шиг дүр үзүүлэхээс биш үнэн хэрэг дээрээ ганцхан өөрийнхөө л цуст дээрэмч догшин хэрцгий бурханд захирагддаг гэх мэтээр бүх хараал идмээр ястныг Саккар ялладаг байв. Түүний баталдгаар бол энэхүү еврей ястан бурхныхаа айлдсан ёсоор газар сайгүй эзэрхгээр булаан авах үүрэг биелүүлэхийг хичээдэг бөгөөд шүлсэн торныхоо гол дунд суугаа аалз ард түмэн бүрийн хүзүү дээр суучхаад олз ашиг хайж хавь ойрынхныхоо цусыг цөмийг сорж бусдын хүчээр өөхөлж байдаг гэнэ ээ. Өөрийнхөө гараар ажил хөдөлмөр хийдэг еврей хүн байхыг хэзээ нэгэн цагт үзсэн үү? Еврей тариачин, еврей ажилчин байдаг бил үү? Байдаггүй ээ! Тэд нарын бодлоор хөдөлмөр хүнийг бузарладаг, тэдний шашин шүтлэг ч хөдөлмөрлөхийг бараг хориглодог ба бусдын хүчийг ашиглан мөлжихийг л сайшааж байдаг билээ. Ээ дээ, муу хар мондиудыг! Саккар уг нь дотроо Еврей нарт бахдаж явдаг, санхүүгийн ажилд гайхмаар чадварлаг, тоо бодлогод төрөлхийн дадамгай, хамгийн нарийн төвөгтэй зүйлийг төлөөгүй амархан хийж амжуулдаг, барьж аваад оролдсон юм бүхнийгээ амжилттай хийж бүтээхээр тийм сонор соргог, азтай хийморьтойд нь атаархдаг болоод ч тэгж их уурлан хилэгнэдэг байж болзошгүй юм. Түүний хэлэх нь христосын шашинтан луйврын тоглоомд ер авьяасгүй, эцэс сүүлдээ ёроолд нь заавал очиж унадаг гэнэ ээ. Нягтлан бодох ухааныг мэдэхгүй нэг еврей хүнийг барьж аваад ямар нэг сэжиг цээртэй хэрэг явдлын булингарт ус руу шидчихвэл тэр хөвөөд гарч ирэхээр барахгүй бүхий л ашиг хонжворыг нь нуруун дээрээ үүрээд гарч ирнэ шүү. Еврей ястны билэг авьяас энэ бөгөөд үүсэж бий болоод сөнөж алга болдог бусад үндэстний дунд амь бөхтэй оршин суудгийн шалтгаан үүнд оршино. Еврей нар дэлхийн бөмбөрцгийн бүх баялгийг булаан эзлэхээрээ бүх улс түмнийг ялж ноёлно гэж Саккар ууртаа хэлдэг байсан ажээ. Гундерман шиг юм л улсын эзэн хаанаас илүү баттай эрх мэдэлтэй байна газар, еврей нар, өөрсдийнхөө эзэмшлийг өдөр ирэх тутам өргөтгөсөөр байх боломжтой хойно чингэх цаг даан их удахгүй ирнэ биз ээ. 

	Саккар дээд давхарт гараад хүлээн авах том өрөөний үүдэнд тулж очмогц биржийн олон агент, эрэлт хүсэлттэй яваа эрэгтэй эмэгтэй хүмүүс, бөөн бөөнөөрөө үймэлдэн шаваарсан улсаар дүүрэн чихээстэй байхыг хараад зогтусав. Агентууд бие биеэсээ өрсөлдөн ордер олдох магад гэж горьдсон нь үл биелэх зүйл байсан бөгөөд учир нь банкны энэ их эзэнтэнд өөрийн нь хүмүүс зөндөө байсан юм санжээ. Гэсэн хэдий боловч эзэнтэн өөрөө тэдгээрийг хүлээж авсан нь завшаантай хэрэг гэлцэнэ. Гундермантай уулзсан гэвэл их том хүнд тоогддог хүн гэж үзэх байсан тул хүн бүхэн л түүгээрээ гайхуулахыг бодно. Үүнээс гадна тэнд ер удаан хүлээлгэдэггүй байсан бөгөөд конторын хоёр албан хаагч хоёр далавчтай хаалгаар, тун хурдан гүйх мэт тасралтгүй цувсаар байгаа хүмүүсийг хүлээн авах ажлыг тусгайлан эрхэлдэг байжээ. Тийм ч учраас хүн олон байсан боловч Саккар хэсэг бөөн хүмүүстэй хамт тэр даруйхнаа орж явчхав. Гундерманы ажлын өрөө нь асар том хэдий боловч тэр өөрөө хамгийн цаад талын цонхны дэргэдэх мухрын нэг л өнцөг буланг эзлэн сууна. Тэр бээр улаан модоор хийсэн энгийн байрын бичгийн ширээний ард нуруугаараа цонхны гэрэл рүү харж суусан болохоор нүүр нь дандаа сүүдэртэнэ. 

	Тэр бол бүх Парисыг унтаагаар, өглөөний таван цагт босож шууд ажилд ордог байлаа. Есөн цаг болохын алдтай урдуур нь хар хурдаараа гүйж өнгөрдөг юм гуйж гувшсан хүмүүсийн шахалдаан эхлэхийн хамтаар түүний ажлын өдөр ч дуусдаг ажээ. Ажлын өрөөний голд зассан том том ширээний ард суудаг хүргэн ба хоёр хүү нь түүний ажилд туслалцана. Тэр гурав цаг ямагт босоо, нааш цаашаа холхилдон өдий төдий албан хаагчдыгаа захирах бөлгөө. Гэвч энэ бол банкны дотоод ажил юм аа. Харин орж ирсэн хүмүүсийн урсгал цуваа нь тасалгааг огтлон бусдын нүднээс далд бөглүү өнцөгт суугаа эзэнтнийг л чиглэн цувна. Тэр бээр өглөөний цай болтол хэдэн цагаар хэнэггүй амарлингуй царай гарган сууж тэднийг хүлээн авахдаа толгойгоо дохих төдий хариулах бөгөөд хааяа нэг их л сайн дур нь хүрвэл хоёр гурван үг дуугардаг байжээ. 

	Гундерман Саккарыг харангуут түүний нүүр нь элэг доог хийсэн инээвхийллээр гэрэлтэв. 

	— Аа, энэ чинь та юу, эрхэм найз минь, надтай ярих гэж байгаа бол суу л даа. Би тантай ярихад бэлэн. 

	Тэгснээ тэр Саккарыг мартчихсан юм шиг байр үзүүлэв. Хэдий тийм боловч Саккар тэвчээр алдалгүй суусаар хойно хойноосоо цувралдан бөхөс нахис хийж орж ирээд өө сэвгүй сюртук цамцныхаа халааснаас нэг хэвийн карт биржийн ханшны эрээмэгтэй гаргаж цөм адилхан бишрэнгүй бөгөөд аргадсан янзаар банкны эзэнд аваачиж барьсаар байгааг шохоорхов. Тийнхүү арав хорин хүн өнгөрөв. Банкны эзэн хүн бүрээс эрээмгийг нь тосон авч гүйлгэн харангуут эргүүлж өгсөөр байв. Тэр үй түмэн санал хүсэлтэд булуулж байхдаа огт хэнэггүй царайлж байгааг нь түүний тэвчээртэй л зүйрлүүлэн зэрэгцүүлж болмоор ажээ. Тийн байтал Массиас зодуулж хаширсан номхон нохой шиг маасганасаар сандарч тэвдсэн байртай хүрч ирэв. Заримдаа түүнийг тун муугаар хүлээж авдаг болохоор тэр уйлчих шахдаг байжээ. Мань хүн өнөөдөр бүр санаандгүй байтал өөрийнхөөрөө болгох билээ гэж хүчлэн шаардсан учир доромжлуулахын туйлд хүрсэн бололтой. 

	— Эрхэм ноёнтон, та хар л даа хөдөлгөөнт зээллэгийн ханш маш дор байна шүү дээ. Та өөртөө хэчнээн акц худалдаж ав гэж тушаах сан бол? Гундерман түүний эрээмгийг нь ч авсангүй тэр салж өгөхгүй улиг болсон хүн өөд шилэн нүдээ чиглүүлэн ширтэв, 

	— Сонс л доо, найз аа, таныг хүлээж авах надад тийм тааламжтай байдаг гэж та санадаг уу? хэмээн ширүүвтэр асуув. 

	— Эрхэм ээ, би ч мэдэж байна л даа гэж царай нь цонхийсон Массиас маргав. 

	— Гурван сарын турш өглөө бүр ямар ч ашиггүй энд ирнэ гэдэг надад бүр ч тааламжгүй байна шүү дээ гэв. 

	— Тэгвэл ирэхээ больчихгүй юу. 

	Агент мэхэсхийгээд гарч одов, түүний цөхөрч бухимдсан харц бол хэзээ ч юу ч олж долоохгүй нь гэж ойлгосон хүний харц байсныг Саккар ажиглан мэджээ. 

	Гундерманд ийм олон улсыг хүлээж авах хэрэг юу байдаг юм бол гэж Саккар үнэхээр гайхаж суув. Тэр лав хүн хүлээн авч уулзах дээрээ дотогшоо бөглөрч, бодол санаа нь төвлөрөөд сэтгэж гардаг онцгой авьяастай хүн байх шүү, үүнээс гадна чингэх нь өөрт нь ашигтай байлгүй. Тиймэрхүү аргаар зах зээлийн байр байдлыг өглөө бүр тандан мэдэж хэзээ ямагт юухан хээхэн олж завшдаг биз ээ. Урьд өдөр нь ордероо өгч байсан кулисын нэг агентын нэхэмжлэгээс тэр ичих ч үгүй наян франк хасаж хаяв, гэтэл тэр агент үнэхээр луйвардах гэж оролдсон юм санжээ. Дараа нь хуучин цагийн юм цуглуулдаг нэг хүн ирээд өнгөрсөн зууны мэр сэр сэлбэн шинэтгэсэн паалантай алтан хайрцаг авахгүй сан болов уу гэхэд нь банкны эзэн хуурмаг дуураймал юм байна хэмээн дор нь таньчихав. Хамгийн сүүлд хоёр эхнэр орж ирсэн бөгөөд нэг нь махчин шувуу шиг хамартай хөгшин авгай, нөгөөх нь цэвэрхэн залуухан хар үстэй хүүхэн байв. Тэд XV Людовикийн үеийн хийц маягтай шүүгээ очиж үзээч гэхэд нь мань хүн эрс татгалзав. Бас нэг эрдэнийн зүйлээр наймаа хийдэг хүн бадмаараг барьсаар орж ирэв, бас хоёр зохион ологч, англи, герман, итали янз бүрийн хэлээр ярьдаг эрэгтэй, эмэгтэй хүмүүс байлаа. Агентууд мөн л цувсаар байсан тул тэд ер нь барагдахгүй байх гэж санагдав. Гундерман тэд нарыг хүлээн авч уулзахдаа бусад хүмүүстэй ярьж байсан яриагаа таслан орхих бөгөөд тэд нар нь эгээ ижилхэн зангаагаар ханшны эрээмгийг л гардуулан өгсөөр аж. Бирж нээгдэх цаг ойртох тусам ажлын өрөөнд гаднаас цахилгаан барьсан, бичиг дээр гарын үсэг зуруулах гэж орж ирсэн албан хаагчдын тоо улам олширсоор байлаа. 

	Ид тэр хөл үймээн болж байтал тав буюу зургаан настай хөвүүн саваа унан бүрээ үлээсээр гүйж орж ирсэн бөгөөд түүний хойноос хоёр жаалхан охин дагалдсаны нэг нь гурван настай, нөгөөх нь наймтай ажээ, тэд нар өвөг эцгийнхээ түшлэгтэй сандлыг тойрч аваад хоёр гараас нь татаж чангаан хүзүүнээс нь зүүгдэж байхад нь мань хүн амгалан тайван ноолуулсаар суух бөгөөд еврей нарын гэр бүлдээ элбэрэл журамтай, олон ач үрсээ өөрийн гол хүч тулгуур хэмээн үзэж хамгаалдаг зан заншлаар тэд нарыг үнсэн таалсаар байв. 

	Саккар гэнэт түүний санаанд орсон бололтой хэлэх нь:

	— Аа, хонгор найз минь, намайг уучлаарай, би чинь нэг ч минутын чөлөөгүй л сууна шүү. Надад ямар хэрэг учиртай яваагаа ярь даа. 

	Чингээд Тэр бээр Саккарын хэлэхийг сонсохоор завдтал яг тэр үеэр нэг албан хаагч нь цайвар шарга үстэй өндөр хүнийг дагуулан орж ирээд чихэнд нь нэг юм шивгэнэн хэлэв. Гундерман ч төдхөн яаралгүй босож өөр нэг цонхны дэргэд очоод тэрхүү ноёнтой ярьж гарсан бөгөөд тэр завсар нь нэг хүү нь эцгийнхээ оронд гаднаас орж ирсэн улсыг, биржийн ба кулисын агентуудыг хүлээн авч уулзсаар байлаа. 

	Саккар дотроо битүүхэн уурлан уцаарлах боловч Гундерманыг хүндлэн биширч эхлэв. Цайвар шарга үстэй ноён бол нэг л том гүрний төлөөлөгч мөн байхыг Саккар таньсан бөгөөд тэр нь Тюильрийн ордноо ямагт ихэмсэг дээрэлхүү байдаг атал харин энд ирээд толгойгоо бөхийлгөн юм гуйж царайчилсан хүн шиг инээмсэглэн зогсоно. Гундерман заримдаа тэр тасалгаандаа талбай дээр байгаа мэт хүн чихэлдэн шавж хүүхэд шуугилдаад байхад дээд хэргэмтэн болон эзэн хааны сайд нарыг хүртэл урьж суулгалгүй зогсоогоор нь хүлээн авч уулзаад явуулчихдаг байна шүү. Дэлхийн хаадын ордон бүгдэд өөрийн элчинтэй хөдөө муж бүрийд консултай, хот бүхэнд агенттай, тэнгис болгонд хөлөгтэй тэр хүний дэлхий нийтийг хамарсан засаг эрх ийм байдаг ажээ. Тэр бээр дамын наймаачин ч биш, бусдын олон саяыг захирагч нь ч биш, балмад этгээд ч биш. Саккар шиг баатарлаг тулалдаанд ялан дийлээд хүнээс хөлслөн авч эрх тушаалдаа оруулж авсан алтны хүчээр өөртөө асар их ашиг олбор олохыг ч мөрөөдсөн хүн биш ээ, өөрийнх нь цагаан цайлган хэлдгээр тэр бол жирийн нэг мөнгөний наймаачин, харин орчлонд хамгийн овтой зүтгэлтэй нь юм санжээ. Хэдий тийм боловч өөрийн эрх мэдлийг бататгахын тулд тэр бирж дээр ноёрхох хэрэгтэй байв. Тэгээд ч устгалт хийх бүрийд дахин тулаанд орж батальоныхоо тоогоор давж гарцаагүй ялдаг байжээ. Гундерманы гүйлгээнд оруулдаг тэр их мөнгө бол цөм түүний өөрийнх нь мөнгө, Тэр бээр зоорь агуулахад хадгалж хав дарсан барааны барагдашгүй нөөцөөр ов зальтай, хянуур болгоомжтой наймаачин мэт арилжиж худалдаалахдаа өөрөө юм бүгдийг үзэж сонсож, юм бүгдэд нэвтэрхий орж сурчихсан, ганцхан харцаараа захирч тушаадаг хэмжээгүй эрхтэй эзэнтэн юм аа гэж санаад Саккарын зориг агшин зуур шантрах шиг болов. Тийм бахтай жолоодон захирдаг өөрийн амины тэрбум хөрөнгө гэдэг чухам ялагдашгүй хүч дээ. 

	— Хонгор найз аа, бид хоёрыг ганц ч минут яриулахгүй байна шүү хэмээсээр Гундерман эргэж ирээд, — Би ер нь одоо цайндаа явлаа, надтай цуг зэргэлдээ өрөөнд орно уу даа. Тэнд арай амар суулгах байгаа. 

	Тэр нь зөвхөн өглөөний зууш иддэг жижигхэн хоолны өрөө байсан бөгөөд тэнд бүх гэр бүлээрээ бүрэн гүйцэд ер цуглардаггүй юм санжээ. Тэр өдөр ширээний ард арван есөн хүн суусны найм нь хүүхэд байжээ. 

	Банкны эзний суудал гол дунд нь байсан ба өмнө нь дөнгөж ганц аяга сүү тавьсан байв. 

	Гундерман элэг бөөрний эмгэгтэй болохоор нүүр царай нь маш цонхигор, нүд ам нь таталдах бөгөөд эцэж цуцсандаа нүдээ аньж хэсэг суусныхаа дараа салганасан гараараа аягаа барьж уруулдаа хүргээд ганцхан балгаад

	— Ээ дээ, би чинь өнөөдөр бүр эцэж туйлдлаа шүү дээ, гэв. 

	— Та амрахад яадаг юм бэ? гэж Саккар асуув. Гундерман гайхшаа барсан нүдээр Саккарыг харж хэлсэн нь

	— Би ч амарч чадаа гэж үү дээ. 

	Үнэндээ энд ч гэсэн тайван суугаад сүүгээ уух арга түүнд олдсонгүй учир нь мөн өнөөх агентуудаа хүлээж авсаар байсан бөгөөд одоо тэд нарын цуваа хоолны өрөөн дундуур жирэлзэн өнгөрөх болов. Тэгж байхад гэр бүлийн эрэгтэй эмэгтэй хүмүүс нь тэр хөл үймээнд дасчхаад инээлдэн хөгжилдөж хүйтэн мах, амтат боовноос сувдаглан үмхлэх бөгөөд хүүхдүүд нь хүчийг нь бууруулаагүй дарс балгасандаа хөөрчхөөд чих дөжиртөл хашхиралдана. 

	Гундерман сүүгээ зугуухан хааяа жаахан балгалахдаа их хүч гарган уух нь хэзээ ч ёроолыг нь үзмээргүй харагдсанд Саккар түүнийг харан харан гайхаж суулаа. Тэр хүнд эмч сүүгээр л хооллож бай гэсэн тул мах болон боовонд хавьтахгүй юм. Түүний тэрбум өөрт нь ямар хэрэгтэй байна даа? Эхнэр хүүхэн бас хэзээ ч түүний анхаарлыг татаж байсангүй. Дөчин жилийн дотор тэр өөрийнхөө эхнэрт өө сэвгүй үнэнч хэвээр үлдсэн бөгөөд одоо ч тэр байдал нь өөрийн эрхгүй, бүр буцалт няцалтгүй тогтжээ. Тэгээд юуны учир өглөөний таван цагт босож тэр муухай үйлтэй ажлаар ноцолдож адгийн муу уранхай дээлтэй гуйлгачин хүртэл дургүйцэх ялтан хүний амьдралаар амьдарч оюун ухаанаа тоо байнд даруулан тархи толгойгоо эцэс хязгааргүй элдэв ажил төрөлд дэлбэртэл чихүүлж явдаг юм бол оо? Тэр хэрэв гудамжаар явахдаа ганцхан фунт интоор худалдаж аваад идчихэж чадахгүй, гудамжинд яваа бүсгүйг эрэг дээрх архины жижиг гуанз руу дагуулаад орж чадахгүй, худалдаанд байгаа юм бүхнийг хэрэглэж тааваараа залхууран цэнгэж жаргаж чадахгүйгээс хойш тэр цул бөөн алтан дээр ашиггүй шинэ алтыг бас нэмээд яах ч юм билээ? Жаргал цэнгэлд цадиггүй дуртай хэдий боловч эрх мэдэлтэй болохын тул тийм эрх мэдэл олгодог мөнгөнд үнэн голоосоо энхрий хайртай байхыг эрхэм болгодог өнөөх Саккар маань тэр хүний нүүр өөд хараад эмээн биширч бэмбэгэнэх шиг болов. Тэр бол зөвхөн хурааж хуримтлуулахыг л хичээхээс биш өөр юм мэддэггүй дээд зэргийн сонгодог харамч хүний нүүр царай биш, харин аминдаа огт хэрэгцээ шаардлагагүй, өвчин эмгэгт баригдаж өтлөхдөө хий хийсвэр амьтан болж хоцорсон бөгөөд олон саяараа махарч шамдан байж цамхаг босгохдоо түүнийг даян дэлхийд сүндэрлэн овойтол нь улам дээш нь өндөрлөж өгөөрэй гэж ач үрстээ гэрээслэх сэн л хэмээн мөрөөдөж явдаг өө сэвгүй шударга ажилтан хүний нүүр царай харагдаж байлаа. Гундерман тэгээд сүүлдээ өөртөө аяархан дуугаар ярьж танилцуулсан дэлхий дахины банк байгуулах төлөвлөгөөг тонгойж суугаад сонсов. Дөнгөж эхлээд ярихтай зэрэг банкны эзэн Саккарын юу хэлэхийг нь нэгд нэггүй мэдэж аваад юу ч үгүй хоосон гаргахаар бүр урьд нь шийдчихээд байсныг Саккар таамагласан болохоор нарийн ширийн юмаа ч төдий л дэлгэсэнгүй. Гамлены цүнхэнд байсан төслүүдийг дөнгөж цухуйлгаад орхижээ. 

	— Бас нэг банк гэнэ ээ, хайрт найз минь, бас нэг банк... гэж тэр элэг доог хийсэн бололтой давтаж хэлэв. — Хэрэв би ямар нэг юманд мөнгөө оруулдаг юм гэхэд одоогийн үүсэж байгуулагдаж байгаа эдгээр бүх банкнуудын толгойг огтлох ямар нэг машин, цаазаар авах багаж хэрэгсэлд л оруулчихмаар байна. Аан? Та юу гэж бодож байна? Биржийг цэвэрлэх тармуурууд. Танай тэр инженерийн бичиг цаасан дотор ч тиймэрхүү юмны төсөл байхгүй биз дээ? гэснийхээ дараа нь эцэг хүний байртай тайван мөртөө ширүүнээр нэмж

	— Та сонс л доо, буурьтай суурьтай л хөдлөөрэй, би танд юу гэлээ? Санаж байгаа биз дээ... Шал дэмий та дахиад панз наймааны ажилд орох гэж байна даа, таны синдикатыг дэмжих дургүй байгаагаараа би танд л их ач тус болж байна шүү. Та хэтэрхий түргэдүү зантай, дэндүү их хийрхдэг хүн болохоор таныг лав тэсэрнэ гэдгийг тооны ухааны нарийвчлалтай нотолж болно, тэгээд ч ер нь хүний мөнгөөр хүүдгэнэсэн хүн сайнаа үздэггүй юм даа... Ах чинь танд яагаад нэг аятайхан ажил олоод өгдөггүй юм бол оо? Хошуу нутгийн захиргаанд ч юм уу, эсхүл татвар гувчуурын талын ямар нэг албан ажил, үгүй ээ, татвар гувчуурын талын ажил бас л их осолтой тул болохгүй нь ээ... Хайрт найз минь, тун болгоомжтой л байж үзээрэй, болгоомжтой л яваарай. 

	Саккарын хамаг бие дагжтал чичирсээр босохдоо:

	— Та акц авахгүй гэж бүрмөсөн шийдчихэв үү? Бидэнтэй нийлэхгүй юм биз дээ?

	— Тантай юу? Энэ яваа насандаа л хэрхэвч үгүй ээ. Гурван жилээс хэтрүүлэхгүй таныг бариад идчихнэ дээ. 

	Хэсэг зуур дув дуугүй болцгоосон нь тулалдаан болохыг ёрлосон хэрэг буй за. Тэгээд хоёулаа бие биеийгээ өдсөн байртай ширүүн дориун харав. 

	— За тэгвэл баяртай... Би өглөө юм идээгүй, тун их өлсөж байна. Бид хоёрын хэнийг нь бариад идчихийг харж байя л даа... 

	Саккарыг гараад явчихсан хойно Гундерман шуугилдан үймэлдэж амтат боовоор ходоодоо дүүргэж байгаа үр сад дундаа суун хоцроод оройтож ирсэн сүүлчийн агентуудыг мөн л хүлээн авсан чигээрээ эцэж ядарсны улмаас хааяа нэг нүдээ анилдуулан, сүү оочлоод цав цагаан болчихсон уруулаараа аягатай сүүгээ дуустал нь ууж суулаа. 

	Саккар хөлсний морин тэргэнд үсрэн гараад Сен-Лазарын гудамж дахь гэрийнхээ хаягийг хэлэв. Нэг цагийн дараа жин цохилоо, өдрөө үр ашиггүй хоосон өнгөрөөчихсөн болохоор хооллох санаатай гэртээ харьж явахдаа ухаан жолоогүй уурлан хилэгнэж байлаа. 

	Ээ дээ, энэ муу еврейг үү? Нохой ясыг шүдээрээ тас хаздагтай адилхан чамайг даа... үнэн дуртайяа тас хазчихмаар байна даа. Тэр их аймшигтай хар зовлогыг ч бүхлээр нь залгиж яаж болох ажээ. Гэвч яаж мэдэх вэ? Агуу их эзэнт гүрнүүд хүртэл зад үсэрч сөнөдөг, хамгийн лут хүчирхэг чадалтанд сөнөх цаг хэзээ хэзээгүй ирдэг шүү дээ. Үгүй ээ, түүнийг залгихаа ч больё, эхлээд зөвхөн шүдээ шигтгэж тэрбумаас нь жаал жаалхан эмтлэн зулгаая, тэгээд л дараагаар нь өөрийг нь идчихнэ дээ. Яагаад болдоггүй юм бэ? Өөрсдийгөө найр цэнгэлийн эзэн хэмээн үздэг тэдгээр еврей нарыг устгая гэвэл тэд нарын маргаангүй эзэн ноёныг нь цааш харуулах хэрэгтэй. 

	Гундерманыд байхад шатаж бадарсан уур хилэнгийн дээр бас иймэрхүү бодол санаа нэмж төрөөд Саккарын омог шарыг хөдөлгөж ажилдаа орж бушуухан амжилт олох юм сан гэдэг хүслийг нь оргилуулав. Тэр бээр болж өгвөл гараа нэг хөдөлгөөд л банкныхаа байшин барилгыг барьж ашиглалтад оруулаад өрсөлдөгч фирмүүдийг няц даран давж гарахыг хүсэмжилнэ. Гэтэл гэнэтхэн Дегремон санаанд нь орж ирмэгц эргэцүүлэн бодсон ч юмгүй, тэрэгний жолооч руу өөрийн эрхгүй бөхийж 

	— Ларошфукогийн гудамжийг чиглээд яв гэж хэлэв. 

	Дегремон гэрээсээ нэг цагийн үед гарч явдгийг мэдэх учраас түүнийг явчихаас өмнө очиж уулзахын тул яарч түргэлэн хоол идэхийгээ ч хойшлуулах хэрэг гарав. Тэрхүү христосын шашинтан чинь үнэндээ хоёр еврейн дайтай бөгөөд өөрийнхөө асрамж ивээлд орсон балчирхан байгууллагуудыг залгидаг махчин хэмээх хочтой болчихжээ. Гэвч ялж дийлэхийн тул Саккар тэрхэн үедээ олз омгоо хуваалцаад ч гэсэн өнөөх гайхал Картуштай9 ч болох нь ээ гэрээ хэлэлцээ хийхэд бэлхэн байжээ. Тэгээд хожмоо чадал тэнхээ суусан хойно учир нь олдох биз. 

	Гэтэл өнөөх морин тэрэг нь эгц өгсүүр гудамжаар зүтгүүлэн авирсаар яваад урьд олон сайхан байшин байсан тэр хорооллын цаад захын том харшийн нэгнийх нь сүрлэг өндөр хаалганы дэргэд очиж зогсов. Тэнэгэр уудам дэвсмэл хашааны гүнд орших уул байшингийн гол хэсэг нь ёстой л хааны ордон мэт сүртэй дорвитой харагдах бөгөөд түүний араар нь ургуулсан олон зуун жилийн настай ой модот цэцэрлэг нь олон хүн бужигнадаг гудамжнаас зайдуу зэлүүд орших ёстой ойн цэцэрлэг шиг санагдана. Тэрхүү харш бол догь тансаг баяр ёслолоороо нэн ялангуяа гоё сайхан зургийн үзэсгэлэнгээрээ Парис даяар гайхуулдаг байсан бөгөөд Парис орж ирсэн томоохон ван ноёд тэр үзэсгэлэнг ёс шиг үзэж гардаг байжээ. Гэрийн эзний гоё цэвэрхэн эхнэр бол түүний зургаас дутуугүй алдар цуутай, ихэс язгууртны дунд сайхан дуучин хэмээн нэрд гарсан хүн юм санжээ. Дегремон бол маш бийлэгжүү туйлж суудаг агсан бөгөөд зургийнхаа цуглуулгаар ч уралдааныхаа морьдоор ч адилхан гайхуулдаг, дээд зэргийн дэгжин тансаг клубүүдийн нэгний гишүүн болчихсон, хамгийн их мөнгө үрдэг эхнэр хүүхнүүдтэй хэлхээ холбоотойгоороо хөөрхөж явдаг, дуурийн театрт өөрийн суух лоожтой, Друогийн үнэ хаялцдаг танхимд түшлэгтэй сандал эзэмшдэг, сүүлийн үеийн шинэхэн маягийн наргианы газруудад мөн л сандалтай байдаг хүн юм санжээ. Тэр бүхий л элбэг дэлбэг амьдрал элдэв чамин ааш зан ба урлагийн дээжээр туйлж гялалзагч тэр их тансаг дэгжин байдлын үнэ өртгийг гагцхүү биржийн панз наймаа хийж олсон, цаг ямагт хөдөлж байдаг далай мэт барагдашгүй юм уу гэмээр баялаг хөрөнгөөр төлдөг байсан бөгөөд тэр баялаг нь хоёр долоо хоног тутам нэг удаа устгалт хийх бүрийд хоёр буюу гурван зуун мянган франкийн зөрүүтэй заримдаа нэмэгдэж заримдаа хорогдож гардаг ажээ. 

	Саккарыг сүрлэг гоёмсог шатаар өөдөө өгстөл хиа зарц түүний тухай эзэндээ мэдэгдээд урлагийн гайхамшгуудыг өрж эгнүүлсэн зочдын гурван өрөөгөөр дамжин тамхины жижигхэн тасалгаанд оруулж өгсөн бөгөөд тэнд Дегремон гадагш гарахынхаа өмнө янжуураа татаж дуусгаж байжээ. Тэр бол дөчин таван настай, өндөр нуруутай, туйлын гангамсаг, үсээ нандигнан самнадаг, таргалахгүйг их хичээдэг, Тюильрийг сүсэглэн бишрэгч хүний хувьд зөвхөн уруул дээгүүрээ, мөн эрүүндээ сахалтай хүн байв. Бас тэгээд, хүнийг харахад эелдэг аятайхан зантай, өөрийнхөө өмнө тэсвэрлэн тогтох хүн байхгүй гэсэн байртай өөрийгөө туйлын их тоодог хүн ажээ. 

	Тэр бээр Саккарын өөдөөс ухасхийн тосож очоод:

	— Аа яа, хайрт нөхөр минь та хаашаа алга болчхов оо? Хэдхэн хоногийн өмнө би таныг дурсаж байлаа... Бид чинь одоо айл хөршийн улс болцгоосон биз дээ гэв. 

	Гэснээ тийм нялуун үгийг учир үл мэдэх хүмүүст сүүлд хэлье гэсэн мэт тасалж орхиод ярианыхаа өнгийг хувиргав. Саккар ч унжирсан оршлын хэрэг юу байх вэ гээд хэрэг зоригоо шулуухан ярьж гарав. Тэр бээр өөрийнхөө том байгууллагын тухай ярихдаа тайлбарлан хэлсэн нь: Хорин таван саяын капитал бүхий хөрөнгөтэй дэлхий дахины банкаа үүсгэн байгуулахын өмнө аж үйлдвэрийн ба банкны эздээс бүрдсэн нөхөрсөг улсын синдикат байгуулах санаатай бөгөөд тэд нар гаргасан акцын тавны дөрвөн хувийг өөрөөр хэлбэл ядахдаа дөчин мянгаас доошгүйг нь худалдаж авах үүрэг хүлээцгээн үнэт цаасны хэтийн амжилтыг урьдаар хангаж өгөх ёстой байжээ. Дегремоны царай их төв төлөвхөн шинжтэй болоод явчхав. Тэр Саккарыг эгц ширтэн яриаг нь сонсож суухдаа баахан олхиогүй омголон шазруун зантайгаасаа биш, туйлын их идэвх зүтгэлтэй гайхалтай авьяаслаг хүн гэж бодон явсан тэр хүнээс өөртөө ашигтай ямаршуу хүч чармайлт, ажил явууллагыг нь завшиж ашигламаар юм бэ хэмээн ойлгож мэдэх гэсэн бололтой түүний уураг тархины гүнд нэвтрэхийг оролдсон байртай харагдана. Анхандаа тэр тээнэгэлзээд:

	— Үгүй дээ, үгүй, би даанч хэтэрхий олон ажил явдалтай болоод дахин шинэ юм руу савлахыг больё гэж байв. Хэсэг байзнаад мөн л сонирхож эхэлсэн бөгөөд шинэ банкны санхүүжүүлж өгөх ёстой ирээдүйн байгуулах газруудын талаар шохоорхон асууж шалгаажээ. Тэдгээр газруудын тухай ч Саккар болгоомжилсондоо маш товч ярьсан байжээ. Газрын дундад далайн тээврийн бүх компаниудыг нэгтгэн усан замын бүх нийтийг хамарсан нэгдмэл компани байгуулах гэдэг хамгийн түрүүнд биелүүлэх учиртай анхны сэдэв санаа, бодол төлөвлөгөөтэй танилцмагц гайхаж хоцорсон аятай бууж өгөхөд хүрчээ. 

	— За яах вэ, би оролцож болно. Харин гэхдээ нэг учир бий. Та өнөөх сайд ахтайгаа ямаршуухан харилцаатай явна даа?

	— Ахтай юу?.. Аа, тэр ч ажилдаа дарагдаад л би ч гэсэн мөн өөрийнхөө ажилд дарагдаад байж байна. Миний ах ч төдий л ураг төрлийн элбэрэл журмыг сахидаг хүн биш л дээ, хэмээн Саккар тулгамдаж сандрахынхаа эрхэнд гомдож санаснаа илэн далангүй хэлчхэв. 

	— Тийм болбол юу ч бүтэхгүй шүү хэмээн Дегремон шийдэмгий гэгч нь хэлэв. Хэрэв энэ ажилд чинь танай ах оролцож байгаа юм бол би мөн оролцохыгоо зөвшөөрнө. Би та хоёрыг битгий эвдрээсэй л гэж бодож байна. Та ч намайг ойлгож байгаа биз дээ. 

	Саккар эсэргүүцэн уурсаж үл тэсвэрлэсэн аятай дохиж зангав. Ругоныг оролцуулах ямар хэрэгтэй юм бэ? Тэр орчихвол хааш нь ч хөдөлгөхгүй бариад байна даа. Гэлээ ч гэсэн уурлаж уцаарлахаас илүү хүч чадалтай хашир ухааны дуу хоолой нь дийлж их хүнийг одоо ядахдаа төвийг сахисан байдалд оруулж авах хэрэгтэй хэмээн санаа авхуулав. Хэдий тийм боловч

	— Үгүй ээ, үгүй, тэр хүн чинь надад дандаа бузар муухай юм хийдэг билээ. Би л яасан ч түүнээс түрүүлж юм гуйхгүй дэг гэж эрс тэс татгалзав. 

	— Сонс л доо байз гээд Дегремоны үргэлжлүүлэн хэлсэн нь, Гюре биелүүлнэ гэж авсан нэг даалгаврынхаа тухай над дээр таван цагт ирнэ... Улсын дээд эрх барих газрын ордонд явж очоод нэг тийш нь Гюрег дуудаж уулзаад өөрийнхөө тэр ажил явдлын тухай ярьж өг, тэр тэгээд дороо Ругонтой ярьж түүний юу гэж үзэхийг нь мэдчихээд ирэг, таван цагийн үед бид хариу авъя. Тэгэх үү? Таван цагт уулзах уу даа?

	Саккар толгойгоо гудайлгаад бодож гарав. 

	— За яах вэ л дээ! Хэрэв та заавал чингэх гэж зүтгээд байгаа бол... 

	— Тэгэлгүй яах вэ дээ, заавал тэгнэ шүү! Ругонгүй бол юу ч үгүй. Ругонтой бол таны хүссэн бүгд болно. 

	— Тэгэхээс биш дээ! Би ч явлаа. 

	Саккар, Дегремоны гарыг атгаж ёслоод гарч явтал цаадах нь эргүүлж авчраад:

	— Аа, тийм, хэрэв ажил явдал тань бүтэмжтэй шиг байвал буцаж ирэх замдаа де Боэн маркиз, Седиль хоёрынхоор дайраад энэ ажилд намайг оролцох болов гэж хэлээд синдикатад хамт оролцохгүй юу гэж саналыг нь асуугаарай. Тэр хоёрыг мөн бидэнтэй хамт ороосой гэж би бодож байна. 

	Хэдийгээр гэр нь хэдхэн алхаад хүрэх ойрхон байсан боловч Саккар хөлсөлж авсан тэргээ явуулалгүй гадаа хаалганы хажууд орхисон нь түүний гарч ирэхэд нь мөн газраа л зогсож байжээ. Үдээс хойш өөрийнхөө унаагаар явна гэж бодоод өнөөх тэргээ явуулж шалавхан гэртээ орж унд хоолоо ууж идэхээр яарав. Гэрийнх нь улс түүнийг ирнэ гэж санаагүй байсан болохоор тогооч хүүхэн нь өөрөө хүйтэн мах авчирч өгснийг мань хүн санд мэнд үмхлэхийнхээ хажуугаар бас жолоочтойгоо маргалдсаар байв. Тэр жолооч нь дээшээ дуудагдан гарч ирээд малын эмчийн хэлж байгаагаар бол морио гурав дөрвөн хоногтоо амраамаар байна гэж хэлжээ. Саккар амаа дүүртэл чихэнгүүтээ жолоочийгоо морь муу маллаж байна гэж зэмлээд энд тэндгүй эмх журам тогтоодог Каролин авгайд хэлнэ шүү хэмээн айлган сүрдүүлэв. Эцэст нь Саккар ядахдаа хөлсний тэрэг дуудаад ирэхгүй юу гэж нөгөөхийгөө явуулжээ. Саккарыг гудамжинд гартал нь бас л бороо асгасаар байсан ба арван таван минут хэртэй тэрэг хүлээн гадаа зогсоход хүрчээ, хувингаар цутгасан юм шиг нэл асгах усан борооны дунд тэргэнд орж суухчаа болоод жолоочид нь, 

	— Улсын дээд эрх барих газар хүргээд аль! гэж хашхирав. Гюрег замд нь тосож уулзаад аажуу уужуу ярилцахын тул хуралдаан эхлэхээс өмнө очъё гэж боджээ. Ядахдаа гай дайрахад тэр өдөр эсрэг зүүн талынхны нэг гишүүн Мексикийн тухай бахь байдаг хуучин асуудлыг сэргээн босгохоор завдаж байсан учир шуугиан маргаан дэгдэх болзошгүй байсан бөгөөд хэрэв чингэвэл Ругон л хариулах ёстой байсан юм санжээ. Ордны хажуу талын танхимд ороод очтол нь Саккарын аз дайрч депутаттай тулгарав. Саккар түүнийг зэргэлдээ орших зочдын жижигхэн өрөөний нэгэнд дагуулаад ортол хажуу талын танхим дотор жигтэйхэн шуугиан болж байсны дэргэд хоёулхнаа тусгаарлагдав. Эсрэг талынхан улам аюултай болж сүйд болох шахаад байсан бөгөөд сүйрэл аюул хамаг байдгийг арчиж өнгөрдөг ширүүн хар салхи мэт ойртсоор байлаа. Тийм ч учраас тухайнхаа хэрэг явдалд шимтэж бодолдоо автагдсан Гюре анхандаа юу ч ойлгож өгөхгүй болохоор нь түүнээс юу шаардагдаж байгааг хоёр ч дахин тайлбарлаж өгөхөд хүрэв. Гюре нь улам их сандарч мэгдрэв. 

	— Ээ, юу гэсэн хэл вэ, эрхэм минь, та өөрөө бодоод үз л дээ! Иймэрхүү цагаар Ругонтой ярилцана гэнэ шүү! Тэр чинь лав намайг хөөгөөд гаргана. 

	Гюре өөрийнхөө л төлөө зовж байсан нь сүүлдээ тодорч мэдэгдэв. Нэр нь албан ёсоор дэвшигдэж депутатаар сонгогдсон ба эзэн ноёнтныхоо хаяж өгдөг өчүүхэн үйрмэг зүйлсээр амь зууж ямар ч даалгавар өгсөн тэр биелүүлэхэд бэлхэн байдаг зарцынхаа төөргийг их хүний ач ивээлээр олж авсан болохоор зөвхөн түүний л өргөмж тэтгэмжээр нэг юм аж төрөн амьдарч явдаг хүн юм. Хоёр жилийн турш иймэрхүү ажлаар оролдож эзэн ноёнтныхоо ширээн дороос эвийг нь олж түүн цуглуулсан хээл хахууль болон бусад олзоороо Кальвадос дахь эзэмшил газраа сунгаж тэгшилсэн бөгөөд бут ниргэгдэхээрээ тэнд очиж өөрийнхөө газар дээр ноёрхон сууна хэмээн найдаж байх аж. Түүний залирхуу тариачин байрын нүүр царай гунигтай болчхов. Өөртөө ашигтай ашиггүй алин болохын учрыг олох ч зав чөлөөгүй байтлаа тийм ажилд оролцох нь хаашаа юм бэ гээд ихэд зовуурилж байлаа. 

	— Үгүй ээ, үгүй. Би чадахгүй нь... Ахын тань бодол санааг би танд дамжуулсан даг, одоо бас дахиад ээрч хоргоож чадашгүй, юу гэсэн хэл вэ! Намайгаа бас бод л доо. Тэр чинь дургүйгээ хүрвэл яахаас ч буцахгүй хүн шүү, бурхан тэнгэр минь, таны төлөөнөөс хохирч байр сууриа алдчихыг би хүсэхгүй байна. 

	Тэгэхээр нь Саккар түүнийг айж болгоомжилж байгааг ойлгож мэдээд шалж шаардсан ч үгүй, харин дэлхий дахины банк байгуулчихвал Гюре ч түүний буянаар сая саяар нь олж болно шүү гэдгийг л итгүүлэхийг бодов. Тэр бээр хамгийн их ашиг хожоотой байгууллагуудын тухай, асар их амжилтыг лавтайяа олж болох тухай яриа дэлгэхдээ төрөлхийн золбоолог уран үгтэй түүн дээрээ бас чимэг хачир оруулаад санхүүгийн ажил явдлыг яруу найрагчийн үлгэр дууль мэт гоёмсог болгон ярьчихжээ. 

	Түүний хэлэх нь: Дегремон синдикатыг урам зоригтойгоор толгойлох болсон Боэн, Седиль хоёр мөн оролцвол яах бол гэж асуусан гэнэ ээ. Гюре тэр ажилд оролцохгүй байна гэж болох уу даа, тэгээд ноёд улс төрийн өндөр том буурь суурьтай Гюре мэтийн хүн хамт байлцаасай хэмээн хүсэж буй бөгөөд түүний нэр алдар хэзээ ямагт шударга үнэн, хууль ёс гэсэн үг болох учир түүний биеийг захиргаанд багталцан ороход татгалзахгүй биз гэж бодоцгоож байна гэх мэтчилэн ярилаа. 

	Депутат өөрийгөө захиргааны гишүүн болгоно гэхээр Саккарын өөдөөс эрслэн хараад хэлсэн нь:

	— Тэгээд надаар чухам яалгах гэсэн юм бэ дээ, би тэр Ругоноос чинь ямар хариу салгаж авбал зохих байна? гэв. Хариуд нь Саккар хэлэхдээ:

	— Та ойлгоно биз ээ, миний хувьд гэвэл ахыг оролцуулахгүй л байвал сайн юм сан. Дегремон л намайг ахтайгаа эвлэр гэж шаардаад болохгүй юм. Түүний зөв ч байж мэдэх л дээ. Намайг санахад бол та тэр цаадах сүрхий аймаар хүндээ бидний ажил хэргийг зүгээр ярьж танилцуулаад хэрэв бидэнд туслах дургүй байвал ядаж саад тотгор хийлгүй байлгахыг л хичээж оролдох хэрэгтэй байна даа. 

	Гюре нүдээ анивхийгээд шийдэж цөхөн байж байтал Саккар:

	— За ийм шив дээ. Хэрэв ах танаар сайшаасан нэг л үг, цорын ганц үг шүү, дуулж байгаа биз? хэлүүлчихвэл Дегремоны санаа амрах юм аа. Тэгээд ч бид өнөө оройдоо ажлаа амжуулаад авна. 

	— За яах вэ дээ, юу ч болсон очоод үзье хэмээн депутат тариачин эрийн хээ шаагүй дүр үзүүлэн гэнэт дуугарав. — Харин ганцхан таныг л бодож байна шүү, яагаад гэвэл түүний арга эвийг олох тун зовлонтой, ялангуяа зүүнтэн түүнийг ингэж тарчилгаж байхад, юм ярихтай мантай... 

	— За тэгвэл таван цагт гэж болзъё!

	— Таван цагт. 

	Саккар одоо даруйхан болох тэмцлийн тухай цуу үг сонсоод маш их зовуурилж бас нэг цаг хэртэй хүлээв. Тэр бээр эсэргүү бүлгийнхний нэг том уран үгтэй илтгэгч босож үг хэлнэ гэснийг дуулжээ. Чингэхээр нь Саккар бас л өнөөх Гюрегээ эрж олж Ругонтой ярихыгаа маргааш болтол түдгэлзвэл дээр биш үү хэмээн асуудаг юм бил үү гэж агшин зуур бодлоо. Гэвч тэр аз тэнгэр хувь заяандаа итгэдэг хүн болохоор нэгэнт шийдчихсэн юмаа өөрчилбөл амны хишигт муу болно гэж айжээ. Харин тэр хөл үймээний дүйвээнээр ахаасаа хэрэг болох үг салгаж авах хялбархан байж магадгүй. Зол заяа нь ямраар эргэхэд нь саад хийхээ болъё гээд Саккар гадагшаа гарч өнөөх хөнгөн морь тэргэндээ сууж одов. Нэг Санаа хэмээх гүүрний дэргэд хүрч ирсэн хойноо Дегремоны гуйж байсан зүйлийг санажээ. 

	— Жолоочоо, Вавилоны гудамж руу чиглээрэй гэв. 

	Вавилоны гудамжинд де Боэн маркиз суудаг ажээ. Тэр бээр том харшийн үйлчилгээ аж ахуйн газар байсан, урьд адуучин сууж агсан хажуу талын байрыг орчин цагийн аятайхан байшин болгож засуулаад эзэмшин сууна. Уг байр нь дээдэс язгууртны дэгжин байдлаар чимэглэгдсэн тансаг гоё байр байлаа. Харин эхнэр нь нэг ч үзэгддэггүй байсан бөгөөд өөрийнх нь үгээр бол лагшин чилгэр тул өрөөнөөсөө гарахыг больсон бололтой. Гэтэл байшин нь доторх хогшилтойгоо эхнэрийнх нь юм байсан юм санжээ. Маркиз өөрөө хөлсний байранд суугаа мэт эхнэрийнхээ бэлэн юм дээр туйлж байдаг ба түүний өөрийн гэсэн юм нь бол ганц авдар хувцас байсныг хөлсний хөнгөн тэргэнд багтааж аваад явчихмаар зүйл байжээ. Мөнгөний панз хийж амьдрах болсноос нь хойш тэр хоёр хогшлоо тастаж хуваачихсан юм санжээ. Тэр бээр хоёр удаа ч биржийн сүйрэлд учраад зөрүүг нь төлөх байтал хэрхэвч төлөхгүй хэмээн татгалзсан бөгөөд өмгөөлөгч нар уг хэргийн учрыг олж мэдээд түүнд шүүхийн тогтоол ч илгээгээгүй, зүгээр л уучлан хэлтрүүлдэг байжээ. Маркиз хонжих дээрээ мөнгөө халаасандаа хийдэг, алдчих дээрээ төлөхийг мэддэггүй хүн байсан бөгөөд үүнийг нь бүгдээрээ анддаггүй, цөм эвлэрч гүйцсэн юм санжээ. Түүний нэр нь алдар цуутай, хэд хэдэн захиргааны зөвлөлд яггүй гоёл чимэглэлийн чанартай оролцдог байсан бөгөөд шинэ компаниуд ч алтадсан гарчиг хаягийн хойноос хөөцөлдөхдөө түүнийг булаалддаг байсан болохоор мань эр ажилгүй дэмий суудаггүй байлаа. Бирж дээр бол мөнгөний баян панзчин цуглараад ямар нэгэн үл ялих цуурхлыг тоож ойшоохгүй байгаа юм шиг дүр үзүүлж суудаг Нотр-Дам де Виктуарын гудамж талд өөртөө суух түшлэгтэй сандалтай байжээ. Цөм түүнийг хүндэлдэг, үргэлж санал зөвлөгөөг нь авдаг ажээ. Тэр заримдаа үнэт цаасны ханшид нөлөө үзүүлдэг байв. Нэг үгээр хэлбэл сүрхий хүн юм. 

	Саккар тэр хүнийг сайн таних боловч тэрхүү жаран настай сүртэй цэвэрхэн өвгөний нарийн нандин эелдэг байдал түүнд бас л зүгээргүй сэтгэлэг төрүүлсэн бөгөөд түүний жижигхэн толгой нь аварга том бие дээр нь шигтгээстэй, хиймэл хар бараан үстэй жааз дотроос нь хувхай цайтал цонхийсон царай тод ялгаран харагдана. 

	— Маркиз ноёнтоон, би чинь ёстой царайчлагч хүний ёсоор хүрч ирлээ... гээд Саккар өөрийнхөө ирсний учир шалтгааныг тайлбарлахдаа эхлээд нарийн ширийн юм руу тэгтэл лавширч орсонгүй ажээ. Гэтэл түүнийг ярьж эхлэхтэй хамт Маркиз дутуу зогсоогоод өгүүлрүүн:

	— Үгүй ээ, чи минь, надад огт зав алга, надад одоо арван газрын санал хүсэлт ирээд байна, би алийг нь ч зөвшөөрөх аргагүй болоод байна. 

	— Намайг Дегремон л тан руу явуулсан, түүний хүсэж байгаа нь... гэж Саккарын инээмсэглэн нэмж хэлэхээр нь маркиз тэр дороо дуу алдан:

	— Хүүе. Таны ажил явдалд Дегремон оролцож байгаа вий... Яасан сайн юм бэ! Дегремон л оролцож байгаа юм бол би нийлэлгүй дээ. Та надад итгэж найдаж болно шүү гэлээ. 

	Ямаршуухан янзын ажил явдалд орох болж байгааг нь товчхон төдий боловч ярьж өгөх санаатай Саккарыг оролдоход нь маркиз нарийн юманд нэвтэрч ордоггүй, цуг ярьж суугаа хүнийхээ үнэнчид бүрэн дүүрэн итгэдэг ихсийн эрээ цээргүй эелдэг зангаар үгийг нь таслаад:

	— Та бүү үг дуугар, би таныг гуйя... Би юу ч мэдэх сэн гэж хүсэхгүй. Танд миний нэр л хэрэгтэй болсон хойно би түүний чинь өглөө, чингэсэндээ би баяртай байна, ердөө л энэ... Дегремонд яая л гэж бодож байгаа бол дураараа болно биз гэж хэлээрэй. 

	Саккар мөн л өнөөх тэргэндээ суухдаа баяр хөөр болсон аятай замаараа инээгээд: «Энэ хүн ч биднээс их л үрэгдэл гаргана, гэвч үнэхээр агуу сайхан эр байна шүү» хэмээн дотроо бодлоо. Чингээд Тэр бээр:

	— Жолоочоо, Жёнёрын гудамж орно шүү гэж хашхирав. 

	Энд байдаг Седилийн агуулахууд ба конторууд нь хашааны мухар дахь хажуу талын том байшингийн доод давхрыг бүхлээр нь эзлэх ажээ. Лионд өссөн төрсөн, одоо болтол тэнд өөрийн фабриктай Седиль гэдэг хүн бол гучин жил ажилласныхаа эцэст өөрийнхөө торгоны пүүсийг Парисын хамгийн лут, хамгийн нэртэй цуутай пүүсийн нэг болгож амжсан бөгөөд гэтэл ганц удаа санамсаргүй хожсоныхоо дараагаар гэнэтхэн биржийн мөнгөн панз үсэргэх дон шүглэснийг нь дүрэлзэн буй гал түймрийн гамшигтай л зүйрлүүлж болмоор аж. Дараа дараагаар хоёр их хожсондоо тэр бүр хөлгүй хөөрчихжээ. Бирж дээр энгийн нэг операцаар ганцхан цагийн дотор халаасалж болохоор ганц өчүүхэн саяын хөрөнгөтэй болохын төлөө гучин жил үйлээ үзэх хэрэг юун аж даа? Онч эрчдээ нэг юм оршин тогтнож байдаг пүүсийнхээ ажлыг аажим аажимдаа сонирхохыг больж орхиод мөнгөний нэг гялалзсан сайн панз өнхрүүлж хожих юм сан гэдэг горьдлогоор итгэлээ зогоодог болжээ. Гэтэл одоо нэг ч өөдлөхийг байгаад худалдаа наймаанаасаа орсон орлогыг цөмийг нь бирж дээр алдчихаад байдаг болчихжээ. Тийнхүү хэнээрхсэний хамгийн ёозгүй учир гэвэл зүй ёсныхоо ашиг хонжворыг үнэлэхийг больж эцсийн бүлэгт бүр мөнгө гэж юу билээ хэмээх нарийн ойлголтыг хүртэл алдахад хүрдэг байна. Тэгээд ч Лионд байдаг фабрик нь жилд хоёр зуун мянган франкийн орлоготой байтал мань эр бирж дээр мөнгөний арилжаа хийж гурван зуун мянгын алдагдалтай гардаг болсон хойно үгүйрч хоосрох тийш гарцаагүй уруудан гулгасаар бөлгөө. 

	Седиль тохиолдсон учир явдалд гүн ухаанч ёсоор ханддаг тайван амарлингуй мөрийцөгч биш болохоор Саккарыг ороод очиход нь уймарч зовуурилсан байдалтай байжээ. Тэр угаасаа шударгадуу хүн болох учраас байнга гэмшиж зовдог, мөн итгэж найддаг, эргэлзэж тээнэгэлзсээр байтал өвчин тусдаг, үргэлж уруу царайлж явдаг юм санжээ. Дөнгөж саяхан дөрөвдүгээр сарын эцсээр болж өнгөрсөн устгалт түүнийг сүйд хийсэн юм. Гэлээ ч гэсэн түүний шанаандаа өтгөн цайвар сахалтай махлаг нүүр нь Саккарыг юм ярьж эхлэхтэй зэрэг сэргээд явчхав. 

	— Аа, эрхэм найз минь, надад л урагштай юм дуулгах гээ бол тавтай морилоорой! гэснээ байгаад айн тэвдэж хэлсэн нь:

	— Больё, больё, миний хорхойг битгий хүргэж үзээрэй. Би чинь хэдэн боодол торготойгоо конторт түгжүүлж суугаад гадагшаа гарахгүй байвал таарах хүн. 

	Саккар түүнийг тайтгаруулахын тул хүү Гюставынх нь тухай ярьж эхлэхдээ тэр хүү өнөө өглөө Мазогийнд байхыг харлаа. Харин тэр хүү нь худалдаачинд мөн л бөөн зовлон тарьдаг асан бөгөөд учир нь тэр өөрийнхөө пүүсийг хүүдээ өгчих сөн хэмээн хүсэх боловч цаадах нь худалдаа наймааны ажлыг үзэн ядах ба гудрахдаа бузгай хөгжилтэй наргианч, эцэг эхийнхээ хурааж хуримтлуулсан хөрөнгийг зөвхөн үрж бусниулж л чаддаг, санаандгүй байтал гарч өгсөн хүү байлаа. Эцэг нь түүнийг Мазогийн дэргэд суулгахдаа санхүүгийн ажил явдалд дурлуулах гэж санасан юм байжээ. 

	— Хөөрхий муу эхийгээ нас барснаас хойш энэ хүү надад амар заяа бага үзүүлсэн дээ. Хэдий тийм боловч надад хожмоо ашиг тус болохоор юухан ч атугай тэр контороос сурч авах магадгүй юм даа. 

	— За, тэгээд яах вэ? гэж Саккар ширүүвтэр асуув, — Бидэнтэй нийлэх үү? Дегремон өөрөө бидний энэ ажилд оролцож байгаагаа танд хэлээрэй гэж намайг гуйж байна лээ. 

	Седиль чичиргэнэсэн хоёр гараа өөд нь өргөөд шунаж сувдагласандаа болон айсандаа тасалдан чичирсэн хоолойгоор өгүүлрүүн:

	— За яая гэх вэ! Би ч бас оролцохоос биш! Намайг оролцохгүй байж чадахгүй гэдгийг та мэднэ биз! Хэрэв намайг татгалзсан хойно ажил явдал өөдрөгөө байвал би чинь харуусахдаа өвчин олж магад... Намайг оролцоно гэж цаад Дегремондоо хэлээрэй гэв. 

	Саккар дахин гудамжнаа гарч ирээд цагаа өврөөсөө гарган хартал нь дөрвөн цаг ч болоогүй авай. Үлдсэн чөлөө цагт нь явган явъя гэж санаад хөлснийхөө тэргийг явуулж орхив. Гэвч яах гэж тэглээ хэмээн тэр дорхноо харамсжээ, учир нь түүнийг цэцэрлэгт гудамж хүрээгүй явтал бас дахиад ширүүн бороо мөндөртэй холилдон асгаж нэл хавтгай ус буусан тул Саккар мөн л гаднах асартай хаалганы доогуур орж хоргодох боллоо. Яасан муухай өдөр вэ, бас тэгээд бүх Парис даяар гүйх хэрэг болоод байхад ингэх гэж ээ! Саккар нэг мөч хэртэй азарган бороо асгахыг харан зогсоод адаг сүүлд нь тэвчиж ядаад дэргэдүүрээ өнгөрсөн сул тэргийг дуудаж зогсоов. Тэр нь суудлын задгай тэрэг байсан болохоор Саккар хөлдөө байсан арьсан хучлагыг өвдгөө хүртэл чангаасан боловч нэмэр болсонгүй. Ларошфукогийн гудамжнаа хүртэл нь гүзээ болтлоо норчихсон бөгөөд болзсон цагаасаа хагас цагийн өмнө оччихсон байжээ. 

	Хиа зарц нь гэрийнхээ эзнийг хараахан ирээгүй байна гээд Саккарыг тамхины өрөөнд оруулж орхисонд мань хүн хананд хадсан зургийг харсаар ганц хоёр алхалж байв. Гэтэл байшингийн чимээгүйг цуурайтуулан гэв гэнэт эмэгтэй хүний сайхан гоё хоолой эгшиглэн дуугарсан нь чанга хүчтэй, гуньхралтай, гүнзгий контральто хоолой байжээ. Тэр бээр хэрэг болгон сонсохоор цонхны дэргэд очтол нь гэрийн эзэгтэй тэр оройгоо ямар нэг айлын зочдын өрөөнд дуулахаар завдан буй аяа төгөлдөр хуурын хамт давтаж байсан ажээ. Саккар хөгжимд чихээ илбүүлэн тайвширч Дегремоны тухай хэлэлцдэг ер бусын түүх паянг ялангуяа тавин саяын үнэ бүхий Гадамантины зээллэгтэй холбогдсоныг нь дурсаж бодов. Дегремон тэр зээллэгийг бүгдийг гартаа атган байсаар зах зээлтэй болж үнийг нь хадаатал таван удаа өөрөө ч худалдсан, өөрийнхөө агентуудаар ч худалдуулсан юм санжээ, тэгээд сүүлд нь цөмийг нээрээ зарж борлуулсанд гурван зуун франкийн үнэтэй юм чинь зайлшгүй арван таван франк дээр буун цөөхөн цөөхөн облигац авсан үй олныг хоосруулж өөрөө асар их ашиг хонжоотой гарсан юм. Ай даа, энэ ч мөн овжин зальхай аюултай ноёнтон доо! Эзэгтэйн дуу хоолой туйлын гүн эмгэнэл гашуудал төгс уяхан хөөрхийлөлтэй! Ганьхартал цуурайтсаар байв. 

	Саккар ч цонхны тэндээс хөндийрч өөрийнх нь санаснаар зуун мянган франкийн үнэ бүхий Мейсоньегийн10 зургийн өмнө очиж зогсов. 

	Тэр өрөөнд нэг хүн ороод ирмэгц хархнаа Гюре байсан тул Саккар гайхав. 

	— Яана гэнэ ээ, энэ чинь та хүрээд ирэв үү? Таван цаг ч болоогүй л байна. Нөгөө хурал чинь тарчихсан гэж үү?

	— Юуны чинь тарах вэ!.. Тэд нар бие биеэ мэрцгээсээр л байна. Эсрэг талын депутат одоо болтол үргэлжлэн ярьсаар л байгаа ба тийм болох учраас Ругоны хариуг маргаашаас нааш авч болмооргүй байхаар нь мань хүн богинохон завсарлагаагаар сайдыг танхимаас гарахтай нь зэрэг дүүрсэн хэрэг гээд амдан уулзав гэх мэтчилэн тайлбарлаж гарав. 

	— За тэгээд? хэмээн Саккар байж ядан асуув, — Миний алдарт ах юу гэж байна даа?

	Гюре тийм ч түргэн хариулсангүй

	— Ээ, тэр маань зуудаг нохойтой адилхан ууртай байлаа... Түүнийг тийм их уцаар байхлаар би үнэндээ намайг шулуухан цаашаа бай гэх юм байхдаа л гэж бодож байлаа... Би түүнд таны ажил хэргийг танилцуулаад ахыгаа зөвшөөрөхгүй бол дүү чинь юу ч хийх дургүй байгаа юм байна гэж хэллээ. 

	— За тэгээд?

	— Намайг тэгээд мөр дээрээс минь барьж дугтраад нүүр өөд минь харан «Тэр яавал яаж л байг!» гэж хашхирчхаад л яваад өгөв. 

	Саккарын царай цонхийн зэвийж хүчлэн хөхрөөд:

	— Яасан сайн юм бэ гэж хэлэв. 

	— Тийм ээ, золиг гэж, тун сайн юм боллоо шүү, хэмээн депутат итгэлтэй байрын царай гаргаж давтан хэлэв. — Би ер тэгнэ ч гэж санаагүй юм сан. Одоо ч бид ажилдаа ороход болохтой боллоо шүү. 

	Гэртээ эгж ирсэн Дегремоны хөлийн чимээ хажуу дахь зочдын өрөөнөөс сонстохтой зэрэг Гюре аяархан дуугаар нэмж хэлсэн нь:

	— Түүнд би л хэлнэ шүү. 

	Гюре лав дэлхий дахины банк байгуулан түүний хувь нийлүүлэгч болох гэж хүсэмжлэн мөрөөдсөн байх аа. Тэр тэнд ямаршуу үүрэгтэй болж болохыгоо таамагласан байх нь ээ. Тийм ч учраас Дегремоны гарыг дөнгөж барингуут баясгалантай царай гарган сүр дүрэмтэйеэ зангаж дуу алдан:

	— Ялалт, ялалт! хэмээн орилов. 

	— Нээрээ юу? Чухам яав, ярь л даа. 

	— За ингэлээ! Их хүн ч бидний найдварыг хөсөрдүүлсэнгүй ээ. Тэр надад «Дүүдээ амжилт олохыг хүсье» л гэж хариулав. 

	Дегремоны магнай нь тэр дорхноо тэнийгээд, тэр үг ер бусын хурц ухаалаг мэт санагдаад явчхав. «Амжилт олохыг хүсье!» гэсэнд чинь хамаг юм багтсан байна. «Хэрэв тэр банк нь амжилт олохгүй мань хүнийг тэнэглэвэл би түүнийг хаяж л орхино харин ажил нь овоо бүтэмжтэй яваад байвал би түүнд тусална даа» гэсэн хэрэг. Үнэн хэрэг дээрээ гайхамшигтай яа!

	— Хайрт Саккар минь бид амжилт ололгүй яах вэ. Санаа зоволтгүй шүү... Үүнд юу хэрэгтэй бүхнийг хийцгээнэ дээ. 

	Тэгээд тэр гурвуулаа ажил явдлаа ерөнхийд нь ярьж хэлэлцэхээр сууж байтал эхнэрийнх нь дуу улам чангарч хязгааргүй гашуудалтай уйлагнан дуулдах болж тэр гурав бие биеийгээ ч сонсохыг больсон тул Дегремон босож цонхоо хаав. Тэд нарыг зээлдүүлэгч нийгэмлэг ба тав таван зуун франкийн үнэ бүхий тавин мянган ширхэг акцад хуваагдсан хорин таван саяын бэл хөрөнгөтэй дэлхий дахины банк байгуулах тухай асуудлаа шийдвэрлэж байтал нь ч гэсэн өнөөх авгайн гонгиносон дуу битүү цонхоор аяархан боловч дуулдсаар байв. Түүнээс гадна Дегремон, Гюре, Седиль, де Боэн маркиз ба тэдний найз нөхдийн бас хэн нэг нь нийлж синдикат байгуулах болцгоов. Тэр синдикат нь бүх акцынхаа тавны дөрвөн хувийг, өөрөөр хэлбэл дөчин мянгыг нь өөртөө авч хоцроод оролцсон улсдаа хувааж өгнө, тэгсэн хойно акц гаргах явдал амжилттай болох бөгөөд зээл дээр үнэт цаасыг олноор нь хаялгүй, хадгалж байгаад ханшийг нь өөрсдийнхөө дураар өөд нь болгоод байж болох юм санжээ. 

	Гэтэл Дегремон тэрхүү дөчин мянган акцынхаа тоогоор буюу акц тутмаас арван франкаар бодож бүгд дөрвөн мянган франкийн шагнал авах билээ гэж шаардсан тул хамаг хэрэг нурж балрах шахлаа. 

	Саккар үс унгасыг нь ургаагүй байхад хонийг хяргана гэдэг зохисгүй хэрэг хэмээн зөрөн эсэргүүцэв. Анх эхлээд тэртээ тэргүй хүндхэн байх юмыг бас дээрээс нь нэрвэж хүндрүүлээд яах нь вэ? гэжээ. 

	Гэвч Гюре үүнд гойд юм алга, уг нь ийм л ёс журамтай юм даа, гэж тайван байдлаар өгүүлсний сүүлд Саккар буулт хийхээс биш аргагүй болчихжээ. 

	Тэд маргааш нь дахиж уулзахаар тохиролцоод тэр уулзалтдаа Гамленыг байлгая гээд тарж явахыг завдан байтал Дегремон гэнэтхэн духаа чанга гэгч нь алгадаж аваад:

	— Би чинь өнөөх Кольбыг бүр мартаж орхижээ! Тэр чинь намайг уучлахгүй шүү, түүнийг бас татаж оруулах хэрэгтэй юм. Хонгор минь, Саккар та одоохон тэднийхээр очихгүй юу? Зургаа болоогүй байхад та түүнийг гэрт нь олж уулзана даа... Тийм ээ, өөрөө оч, маргааш болтол хойшлуулсны хэрэггүй, одоохон яваад оч л доо, тэгвэл тэр чинь урамшина, цаадах чинь бидэнд тус болохоо магадгүй шүү. 

	Саккар ийм азтай өдөр дахин давтагдахгүй биз гээд бас л дуулгавартай нь аргагүй замд гарав. Түрүүн Дегремоныд ирэхдээ гэрээсээ хоёрхон алхмын зайтай байсан болохоор мөнөөхөн хөлснийхөө тэргийг бас явуулж орхисон тул одоо гадаа бороо арилсан юм шиг байхлаар нь өөрийнхөө эзэлж авах гэж мөн л бодолхийлсээр буй Парисын гудамжийг хөлийнхөө улан дор дэвсэлсээр баяр хөөртэй явгаар явжээ. Монмартрын гудамжинд явахад нь хэдэн дусал бороо шиврэхээр нь мань хүн пассаж гэдэг хоёр тийшээ хаалгатай шилэн дээвэртэй дэлгүүрийн дундуур явахаар шийджээ. Тийнхүү Вердогийн пассаж, Жуфруагийн пассажаар дамжин өнгөрч Панорамын пассажийн хажуу талыг бариад Вивьены гудамж руу гарах санаатай зам товчлон явж байтал гэнэт хав харанхуй хүзүүвчнээс Гюстав Седиль гарч ирснийг гайхан ажив. Тэр залуу ч эргэж харалгүй далд оров. Саккар зогтусан тавьцтай өрөө хөлсөлдөг хариугүй муухан байшинг харан зогстол мөнөөхөн хүзүүвч дотроос гэнэт гарч ирсэн цайвардуу үстэй нүүр амаа тороор халхалсан жижигхэн эмэгтэйг бичгийн цаас худалддаг мухлагийн хөөрхөн эмэгтэй Конен лав мөн байна гэж таньжээ. Аа яана гэнэ ээ, тэр хүүхэн аальгүйтэх дураа хүрэх дээр нэг өдрийнхөө амрагуудыг энд авчирдаг байх нь ээ! Түүний номхон томоотой тарган нөхөр нь энэ үед түүнийг өөрийнхөө ажлаар л хөөцөлдөж яваа гэж бодож байгаа даа. Хорооллын төв дунд олны нүднээс далд буйд орших энэ мухар өнцгийг тун нарийн сонгож авсан ажээ. Саккар ч энэ нууцыг огт санаандгүй яваад нээчихлээ... Тэр Гюставыг бодон бодон атаархаж өглөөгүүр Жермен Кёр, үдээс хойш Конэн хатагтайтай тэр хүү цагаа ер алдахгүй байна шүү хэмээн хөөрч элэглэн инээвхийлэв. Тэгээд Саккар хэрэв хэрэг болбол олоход амар гэж санаад тэрхүү хаалгыг нүдэлж авахын тул бас дахин харсан бөгөөд өөрөө тийшээ орох хорхойтой болчхов. 

	Вивьены гудамжнаа ирээд Кольбийнд бүр орж явахдаа Саккар цочиж бас зогтусав. Газар дороос үлгэрийн дагинын дуу хоолойтой төстэй дуу чимээ усан болрын жингэнэх мэт түүний чихэнд цуурайтан сонстов, гэтэл тэр нь өнөөх өглөөний сонсдог алтны хангинам дуу, панз наймаа дүүрсэн тэрхүү хорооллын чихэнд чийр болж байдаг эгшигт хөгжим байсан юм санжээ. Өглөө явахад л тохиолдсон зүйл орой нь мөн хэвээрээ байж байлаа. Чихээ илбэн таалсаар байгаа дуу чимээг Саккар өөрийн зөгнөж хэлснийг нэг ёсондоо батлав гэж санаж бэлгэшээгээд баярлан гялайв. 

	Тэр үеэр нь Кольб байшингийн доорх алт хайлуулдаг зооринд байж байсан болохоор Саккар сайн таньдаг хүний хувиар доошоо бууж очлоо. Дандаа хийн хурц дөлөөр гэрэлтүүлж байдаг хөндий зооринд хайлуулагч хоёр хүн тэр өдөр нь испани монетаар дүүрсэн байсан цайрдмал хайрцаг саван дотроос алтыг хүрздэн томоос том дөрвөлжин хавтгай ширмэн дээр суулгасан хайлуулах сав руу цацалж байлаа. Тэнд нь тун бүгчим халуун байсан ба намхан таазны дор чичиргэнэн цуурайтах яруухан найралдсан хангинам дуунд бие биеийнхээ хэлж байгааг сонсохын тул чанга хашхиралгүй болохгүй байв. Бэлэн болсон юм уу, шинээр хайлуулж гялбалзсан металлын жижигхэн дөрвөлжин гулууз сорьцыг нь тогтоодог химич-шалгагчийн ширээн дээр эгнээстэй хэвтэнэ. Тэнд өглөөнөөс хойш зургаан сая гаруй франкийн үнэ бүхий алт цутгасан нь дөнгөж гурван зуу буюу дөрвөн зуун франкийн орлого оруулах төдий байсан бөгөөд учир нь аливаа орны алтны ханш хоорондоо хавьцаа болохоор зөвхөн үлэмжхэн хэмжээний металл хайлуулж байж л сая ашиг хожоо гарах юм санжээ. Тийм ч учраас алтны тэр дуу цуурай, тэр их урсгал өглөөнөөс орой болтол, бүхэл жилийн туршид зогсоо чөлөөгүй зоорины гүн дотор үргэлжилдэг байжээ, тэр алт нь зооринд зоосоор орж ирээд ембүү болж гардаг байсан бөгөөд бас дахин зоос болж орж ирээд ембүү болон гарах жишээтэй тасралтгүй эргэлдэхдээ банкны эзэн хүний гар дээр л хумсны чинээхэн юм үлдээх ганцхан зорилготой юм. 

	Кольб гэдэг жижгэвтэр биетэй хар үстэй хүн юм, өтгөн сахал дотроос бүргэд маягийн шонхор хамар цухуйн харагдах нь түүний еврей гаралтай болохыг аяндаа заагаад өгнө, тэр хүн мөндөр мэт савиран асгарч байгаа алтны жингэнэх дуу дунд Саккарын эрэлт хүсэлтийг сонсоод тэр дорхноо зөвшөөрчхөв. 

	— Ээ дээ бас сайн байна! хэмээн тэр дуу алдав. 

	— Дегремон л танай тэр синдикатад оролцож байгаа юм бол би орохдоо баярлах байна! Таны найрсаг ёсоор намайг орно уу гэж урьсанд тань баярлалаа! гэв. 

	Гэвч тэд нар бие биеийгээ сонсоход нэн бэрхтэй байсан болохоор хэсэгхэн дуугүй болцгоов, хийл хөгжимд тасралтгүй хэтэрхий өндөр нот оруулан зүтгүүлэхээр бүх бие зарсхийдэг шиг алтны тов тодхон хяхтнах жингэнүүр дуунд чих нь дөжирсөн тул хэсэг зуур хоёулаа зогссоор байлаа. 

	Тэнгэр нэгэнт цэлмэж тавдугаар сарын тунгалаг сайхан орой болсон хэдий боловч Саккар эцэж ядарсандаа болоод гэртээ харихдаа бас л дахиад хөлсний тэргээр явжээ. Хүндхэн өдөр байсан боловч харин үр ашигтай өнгөрсөн юм аа. 


ДӨРӨВДҮГЭЭР БҮЛЭГ

	Саад бэрхшээл учирч ажил явдал сунжраад даруй таван сар болж байхад юу ч эхэлж үүсгэж болсонгүй. Есдүгээр сар шувтарч байв. Саккар хичээж чармайх боловч овоо буурь суурьтай лут томоохон юм үүсгэж байгуулахын тулд нэг тийш нь болгож шийдвэрлэвэл зохих өдий төдий аар саар асуудал ундарч үргэлж шинэ шинэ бэрхшээл гарч ирсээр байгаад нь бачимдан бухимдана. Тэр бүр цөхөрч байж ядахдаа нэг үе өнөөх синдикатаа ч орхиж хаяхыг завдсан бөгөөд ганцхан Орвьедо хатныг оролцуулж нэг ажил зохион байгуулдаг ч юм бил үү гэдэг санаа хорхойг нь хүргэж байлаа. Хөл бэл болгон хэрэглэхэд хүрэлцэхүйц хэдэн сая ч хатанд байсан юм аа. Тэр сайхан байгууллагад хатан мөнгөө оруулахад ер нь яадаг юм бэ? Тэгээд сүүлд нь Саккарын бодсон ёсоор капитал бэл нь өсөж зузаарахын хамтаар бага шиг үйлчлүүлэгчдийг татан оруулж болох байлгүй. Хатан, капитал хөрөнгөө ингэж ашиглавал өөрийнх нь баялаг, ядуучуудын баялаг арав дахин нэмэгдээд хатан түүнийг урьдаас улам арвин ихээр өглөг болгон тарааж өгөх болно доо гэж Саккар үнэн голоосоо баттай итгэж байжээ. 

	Чингээд Саккар нэг өглөө дээшээ өгсөж хатныд ороод найз нөхрийн болон панз хийдэг хүний хувиар өөрийн бодож санааширдаг банкны зорилго ба зохион байгуулалтын бүтцийг тайлбарлан танилцуулав. Дорно зүгт байгуулахаар төсөвлөж буй газрын нэгийг ч орхигдуулалгүй Гамлены төлөвлөгөөнүүдийг цөмийг нэгд нэггүй ярьж өглөө. Мань хүн санасандаа хүрэх гэдэг бадрангуй хүслээс сая гардаг үйлстээ итгэх явдал болон урам зориг орохоороо согтууран хэнээрхдэг зантай болохоор папын өргөөг Иерусалим руу нүүлгэх гэж солиордгийгоо хүртэл хэлчихсэн бөгөөд пап хутагт ариухан нутаг газраа ноёлон сууж «Бурхдын бунхны эрдэнийн сангаас» түүний эрх мэдэлд шилжүүлэн өгөх асар их хөрөнгө мөнгийг эзэмшиж авах дээр католик шашин бүрэн төгс ялна хэмээн хэлжээ. 

	Бүх барилга байгууламжийг төгсгөх учиртай тэрхүү сүүлчийн төсөл л католик шашинд бишрэлтэй сүсэглэгч хатагтайн сэтгэлийг сая хөдөлгөв. Ядуучуудыг тэтгэх газруудад хэр хэмжээнээс хэтэрсэн үр ашиггүй тансаг хээнцэр байдал бий болгох гэж өдий төдий олон сая мөнгөө хаялахад хүргэсэн хатны ухаан жолоогүй хий бодлого нь тэрхүү төлөвлөгөөний үл гүйцэлдэх сүр жавхлантайд шохоорхжээ. Яг тэр үест эзэн хаан, Италийн хаан хоёр хоорондоо хэлэлцээр байгуулж түүнд заасан ёсоор хэрэв зохих баталгаа нь бүрдвэл эзэн хаан эзэмшлийнхээ франц цэргүүдийг Ромоос татаж авах болсон тул Францын католик шашинтан зэвүүцэн гайхацгааж байсан юм. Энэ бол Ромыг лав Италид хүлээлгэж өгнө гэсэн үг байсан ба пап хөөгдөн зайлахаас биш аргагүйд хүрч гуйлгачны таяг тулан гуйлга гуйж бадарчлах болно байх хэмээн католик шашинтан айчихжээ. Хэрэв пап Иерусалимд очиж хамба лам болон хаан суугаад дэлхий дахины христос шашинтан дуртайяа хувь хандиваа нийлүүлж оролцох банкны дэмжлэгтэй тогтнож авах юм бол хүнд байдлаас ямар гайхалтай амархан гарчих бол оо! Тэр төсөл нь хатанд туйлын сайхан санагдсан тул тэр сайн санаат шашин мөргөлтэй хүн бүгдийн дур сэтгэлийг булаамаар өөрийн эрин үеийн агуу их үзэл санаа гэж магтав. Түүний бүтэж биелэх ч хатагтайд эргэлзээгүй, дорвилог санагджээ. Хатагтай инженер Гамленыг шашин шүтээний ёс журмыг сайн баримталдаг хүн гэж урьд өмнө ч хүндэлдэг агсан бол одоо бүр их хүндлэх болжээ. Гэсэн хэдий боловч тэр уул ажилд оролцохыг эрс татгалзлаа. Учир юу вэ гэвэл хордуулсан булаг шандын ус газар доогуур шургадаг мэт мөрийцөж олсон мөнгө үгүйрэлд уусаж шингэг гэж бодоод тэр олон саяыгаа ганц улаан мөнгөний хүү авахгүйгээр ядуучуудад өгч насыг барна хэмээн ам тангараг өргөсөндөө хэзээд үнэнч хэвээр байхыг эрхэмлэжээ. 

	Ядуучуудын тусын тулд ч арилжаа наймаа хийж бас болно шүү дээ гэдгийг хатан огт ойшоож үзээгүй бөгөөд харин зэвүү нь хүрч байв. 

	— Үгүй, үгүй, тэр золигийн эх булаг ширгэх л ёстой. Үүнд л хатагтайн амьд яваа насны ганц зорилго байлаа. 

	Саккарын урам хугарсан ч гэсэн хатагтайг өөртөө найрсаг талтай байдаг болохоор нь аль хэдийний гуйдаг байсан зүйлээ зөвшөөрүүлээд авчээ. Тэр өнөөх дэлхий дахины банкийг байгуулчхангуут мөн энэ харшдаа байрлуулах сан гэж боддог болжээ. Чухамдаа Каролин л тэр санааг авхуулсан бөгөөд Саккар бол ямар нэг сүртэй дорвитой юм хийе, шалавхан ордон босгох санаатай байсан юм аа. Хашааг нь шиллээд гол танхим болгож нэгдүгээр давхар, морины саравч, тэрэгний пин байгаа газар контороо төвхнүүлэн засаж бүрэн болно. Хоёрдугаар давхар дахь өөрийнхөө зочдын өрөөгөөр зөвлөлийн хурлын танхим хийлгэж хоолны өрөөг бусад зургаан тасалгаатай хамт контор болгоод унтлагын ба гар нүүр угаадаг өрөөг авч хоцроод өөрөө дээд давхарт Гамленыхантай хамт байрлан хооллож үдэш оройнхоо цагийг өнгөрөөж байхаар боджээ. Чингээд төдий л их зардал гаргалгүй давчуухан боловч бузгай подхийсэн банкны байшин савтай болчих байв. Хатагтай харшийн эзний хувиар анхандаа ер зөвшөөрөхгүй байсан бөгөөд мөнгөөр арилжаа хийх бүрийг үзэн яддаг учир тийм бузар булай юмыг дээвэр дороо хэзээ нэгэн цагт агуулахгүй гэдэг байжээ. Гэвч одоо агуу их зорилго өмнөө тавьсанд нь бахдахдаа зөвхөн сүсэг бишрэлийн үүднээс зөвшөөрсөн юм. Энэ бол маш их буулт хийсэн хэрэг мөн байлаа, өөрийнхөө байшинд тэр банкийг байрлуулан үгүйрэл үхэл өөд хөтөлж хүргэдэг биржийн мөрийтэй тоглоом, үнэт цаасаар арилжиж наймаалах ханшийг хөөрүүлдэг тамын хар машиныг зоолгох болсноо хатагтай бодох бүрийдээ хамаг бие нь зарсхийдэг болчихжээ. Тэр бүтэл муутай оролдлого үйлдсэнээс нэг долоо хоносон хойно өнөө их удтал саатаж хүлээгдсэн ажил явдал нь хэдхэн өдрийн дотор төдхөн бүтэж Саккарыг гялайлгав. Нэг өглөө Дегремон хүрч ирээд холбогдох газруудаас бүгдээс нь зөвшөөрөл авчихлаа, одоо эхлэхэд болно гэж хэлэв. Тэр дороо хоёулаа дүрмийн төслийг сүүлчийн удаа хянаж үзээд нийгэмлэг байгуулах тухай акт зохион бичив. Энэ нь Гамленыханд тун таатай завшаантай хэрэг болсон бөгөөд учир нь тэдний аж байдал бас л хүндэрч агсан аж. Гамлен бол түүний өөрийнх нь хэлдгээр ямар нэг тээрмийг хөдөлгөхөд ус бий болгодог томоохон зээлдүүлэгч нийгэмлэгийн зөвлөгч инженер болох юм сан хэмээн олон жилийн турш мөрөөс болсоор байв. Түүнд Саккарын их эрмэлзэл бага багаар халдсан гэж хэлэх хэрэгтэй бөгөөд мөн түүнтэй адилхан байж ядан махран зүтгэх болжээ. Гэтэл өнөөх Каролин чинь анхандаа тэд нарын гүйцэтгэхээр завдаж байсан ачтай сайхан зүйл бүхнийг даган баясаж дурлан шохоорхдог байсан атал одоо ажлаа жинхэнэ гүйцэтгэхийн даваан дээр ширэнгэ бамбалзуур дотор орчих шиг болоход нь сонин нь буурч бодлогошрон суудаг боллоо. Каролин эрүүл ухаан, төрөлхийн шулуун зан араншин аливаа Саккарын энэ ажлыг нэг маапаантай зальхай хуурмаг явууллага байж магад гэж гадарласан ажээ. Ялангуяа ахынхаа төлөө ихээхэн зовж байв. Ах нь хэдийгээр эрдэмтэн хүний шинжтэй боловч Каролин түүнийг хайрлан хүндлэхдээ заримдаа тоглоомоор «маанаг» гэж дуудах бөлгөө. Тэр хоёрт Саккар чин сэтгэлээсээ аз жаргал хүсэж байгааг Каролин бэлэн заяандаа үзсээр буй тул найз нөхрийнхөө төө зайгүй үнэнч шударгад ямар нэг өчүүхэн төдий ч хувиар эргэлзсэндээ ч биш, гэсэн ч алхаж гишгэсэн газар нь доошоо цөмөрч мэдмээр бамбалзууртай юм шиг хачин санагдаад нэг л хазгай гишгэсэн байвал тийшээ ойчиж шигдэхээс айх боллоо. 

	Саккар тэр өглөөгөө Дегремоныг явснаас хойхно зургийн өрөөнд баяр хөөр болсоор орж ирээд:

	— Ажил явдал маань сая л нэг юм бүтэв шүү! гэж дуу алдав. 

	Гамлены сэтгэл догдолж нүдэнд нь нулимс гүйлгэнэн Саккарын өөдөөс тосож очоод хоёр гарыг нь бараг няцартал чанга атгав. Гэтэл Каролины царай үл мэдэгхэн цонхийж Саккарын зүг тийш эргэж харсанд Тэр бээр нэмж өгүүлрүүн:

	— За тэгээд таны надад хэлэх гэсэн юм ердөө л энэ үү дээ? Таны урам ийм амархан хугарах байсан юм уу?

	Каролины нүүр царай төв сайхан инээвхийллээр туяаран хэлсэн нь

	— Яалаа гэж дээ, би харин баяртай байна, нээрээ тун ч баяртай байна шүү гэв. Тэгээд Саккарыг одоо нэгэнт бүрмөсөн байгуулчихсан синдикатынхаа тухай ахад нь дэлгэрэнгүй ярьж байх зуур Каролин ердийнхөө амгалан төлөвөөр хажуугаар нь орж асуув:

	— Хэдүүлээ нийлж нэгдээд л өнөөдөх банкныхаа акцуудыг хэвлэж гаргахаас нь өмнө хуваагаад авчхаж болдог юм вий? 

	Саккар тийм гэсэн байртай цочмогхон дохиж хариу хэлэв:

	— Бололгүй яах вэ... Та биднийг бүтмээргүй дэмий юманд зүрх гаргадаг тэнэг улс гэж бодож байна уу? Эхлээд нэг хэсэгтээ хэцүүхэн байж мэдэх тул зах зээлийн эзэд, буурьтай томоотой улс бидэнд хэрэгтэй болно гэдгийг ярих ч юун ажээ. Одоо ямар ч гэсэн манай акцын тавны дөрвөн хувь нь итгэлтэй хүмүүсийн гарт орлоо. Нийгэмлэг байгуулсан актаа нотариатын газраар батлуулахад болох болжээ. Гэхэд нь Каролин мөн л

	— Хуульд зааснаар бол бүх капитал тань захиалагчдын дунд хуваарилагдсан байж таармаар надад санагдсан юм, хэмээн маргасаар байв. 

	Чингэхлээр нь Саккар гайхсан бололтой Каролины нүүр өөд хараад:

	— Та чинь иргэний хууль уншиж байгаа юм вий? гэв. 

	Саккарыг таачих шиг болохоор Каролины царай улсхийгээд явчхав. Урьд өдөр нь тэр өөрөө битүүдээ зовж хий дэмий айхынхаа эрхэнд нийгэмлэг байгуулах тухай хуулийн зохих зүйл ангийг нь уншчихсан юм санжээ. Тэр бээр худал хэлэн алдаад сүүлдээ больж инээсээр үнэнээ хэлэв. 

	— Таны зөв өө. Би өчигдөр иргэний хууль уншлаа. Анагаах ухааны ном уншсаны дараа бидэнд өвчин бүхэн туссан юм шиг санагддагийн нэг адил хууль уншчихсанаас хойш би чинь өөрийнхөө ч, өрөөл бусдын ч үнэнч шударгад итгэхгүй болчих шиг боллоо шүү гэв. 

	Гэтэл Саккарын уур хүрээд явчихлаа... Каролин нэгэнт тайлбар авах гэж шалгаагаад байгаа болохоор өөрт нь итгэхгүй байна, эмэгтэй хүний ухаалаг, сэжиглэмтгий, юм бүгдийг нэвт шувт хардаг нүдээр хажуугаас нь ажиглан харж сууя гэж бодож байгаа юм байна гэж санаад хэлсэн нь:

	— Биднийг хуулийн бүх ярвигтай зүйлүүдийг дагана гэж та арай бодоогүй биз дээ? Хэрэв чингэвэл бид чинь ер ахиж дөхөхгүй, гар хөлдөө гав зүүгээд хаашаа ч хөдөлж чадахгүй болох бөгөөд тэр чөлөөнд бидэнтэй өрсөлдөгч бусад улс сайхан гүйцэж урдуур орчихно!.. Тэгдэггүй юм аа, би л бүх капиталыг захиалтал хүлээж сууж чадахгүй дэг. Түүнээс гадна би хагас акцаа хадгалж байхыг бодож байна, тэгээд өөрийн хүнтэй болж түүний нэр дээр данс нээнэ. Тэр бол нэг ёсондоо бидний эрх мэдлийн хүн байх болно гэж Каролины түрүүний үгэнд дэмий ч муу юм санав уу даа гэсэн шиг гараа сэжив. 

	— Хууль үүнийг тань хориглосон шүү дээ гэж Каролин өөрийнхөө хэгжүүн яруухан дуугаар энгийн байдалтай хэлэв. 

	— Тийм ээ хууль хориглодог л юм, үнэн, гэвч бүх компаниуд ингэдэг л юм даа. 

	— Тэр дэмий, энэ тусгүй байна. 

	Саккар хүч чармайлт гаргаж биеэ бариад, хажуугаас ярианд оролгүй ичингүйрсэн маягтай сонсож байсан Гамлены зүг рүү эргэхийн түүс болов. 

	— Найз нөхөр минь, та ч арай надад итгэхээ болиогүй биз дээ. Би бол яггүй туршлага суусан хашир чоно болохоор энэ ажлын санхүүг надад итгэж болно шүү. Надад сайхан сайхан санаа авхуулаад л байгаарай тэгвэл би түүнээс тань хүсэж горьдож болохуйц орлогыг онцын осол гаргалгүй олж аваад байж чадна шүү. Намайг санахад панзчин хүний амнаас үүнээс ч илүү бүтэмжтэй юм сонсохгүй байх аа. 

	Инженер угийн зөөлөн сэтгэлтэй, туйлын бүрэгхэн ичимхий хүн болохоор шууд хариу хэлэхгүйн тулд тэр яриаг тоглоом тохуу болгон хувиргаж хэлсэн нь:

	— За, Каролина таны ажлын ёстой хянагч болно доо. Энэ чинь төрөлхийн хянагч харгалзагч баймаар хүн шүү. 

	— Яах вэ л дээ, би ч түүнд дуртайяа шавь орно гэж Саккар их л эелдэг найрсгаар хэлэв. 

	Каролин өөрөө ч гэсэн инээд алдсан бөгөөд уул яриа нөхөрсөг байдалтай үргэлжлэв. 

	— Би ахдаа тун их хайртай, мөн танд ч гэсэн өөрийн тань боддогоос илүү хайртай болоод л тэгсэн юм л даа. Хэрэв та хоёр хэзээ ямагт үгүйрэл зовлонд учруулдаг сэжигтэй хэрэгт орооцолдчихвол би хувьдаа маш харуусаж гутрах байна... Бид нэгэнт энэ тухай ярьж эхэлсэн хойно юу санаснаа шулуухан хэлчихье, би чинь дамын наймаа, биржийн мөрийтэй тоглоом гэхээр л үхтлээ айх юм. Намайг хуулж өгнө үү гэж таны өгсөн дүрмийн төслийн наймдугаар зүйлд зааснаар бол хугацаатай гүйцэтгэх ямар нэгэн операцаас нийгэмлэг шууд татгалзана гэснийг уншаад хэчнээн их баярласан гэж санана даа. Энэ чинь мөрийцөхөөс татгалзана гэсэн үг мөн биз дээ, үгүй юу? Тэгээд дараагаар нь тэр зүйлд тань зөвхөн ёс төдий л байдаг, компани бүхэн нэр төрөө бодож дүрмийнхээ дотор томьёо бичээд нэгийг нь ч дагаж биелүүлдэггүй юм гэж надаар даажин хийх дээр чинь миний урам хугарсан юм... Миний бодоход яамаар байна вэ гээч? Таны зах гаргах гэж завдаж байгаа тавин мянган акцын оронд зөвхөн сугалаа гаргавал яадаг юм бэ? Та харж байгаа биз дээ, би чинь хууль унших болсноос хойш санхүүгийн асуудалд одоо тун яггүй болчихсон байгаа биз. Сугалаагаар панз үсэргэж болдоггүй, сугалааны эзэн хүн бол зөвхөн мөнгө зээлдүүлэгч бөгөөд зээлдсэн мөнгөнөөсөө зохих хувь процентоо л авахаас биш, ашиг хожоо хайх учиргүй, гэтэл акцын эзэн хүн чинь нийгэмлэгийн гишүүн болох учраас ашиг олж ч мэднэ, алдагдал хүлээж ч мэднэ. Та нар ер нь сугалаа гаргаж яагаад болдоггүй юм бэ? Хэл л дээ. Надад яасан сайхан, сэтгэл амар байх сан бол оо!

	Каролин үнэхээр өөрийн шаналж зовж байгааг далдлахын тулд зориуд гуйж аргадсан маягтай ярьжээ. Саккар ч гэсэн мөн тиймэрхүү өнгөөр ёжлон цаашлуулж өгүүлрүүн:

	— Сугалаа гэнэ ээ? Хэрхэвч тэгж болдоггүй юм аа! Би тэр сугалаагаар тань яах билээ? Тэр чинь үхмэл капитал байхгүй юу? Панз наймаа, биржийн мөрийтэй тоглоом бол бидний үүсгэж байгаа мэтчилэн аливаа томоохон ажил явдлын гол зүрх судал нь байгаа юм шүү дээ. Та бодооч дээ. Дамлан мөрийцөх гэдэг чинь цус шаарддаг юм. Энэ цусыг газар бүхнээс жижигхэн горхиор ховх сорон хурааж хуримтлуулж байгаад сүүлд зүг бүр тийш нь голоор урсган буцаадаг бөгөөд том том байгууллагын аж төрөхөд аргагүй хэрэгцээтэй асар их хэмжээний мөнгөний эргэлтийг бий болгоно. Тэргүйгээр капиталын агуу их хөдөлгөөн түүнийг үүсгэдэг соёлыг хөгжүүлэгч том том дорвитой ажлуудын аль нь ч огт бүтэхгүй болно шүү дээ. Мөн түүнчлэн нэргүй нийгэмлэгүүд бас л адилхан тэдгээрийг хэчнээн муулж хашхирдаг байлаа даа, хулгайч, луйварчин цуглардаг үүр гэдэг хүн ч цөөнгүй байсан шүү дээ! Чухам үнэндээ тэдгээр нийгэмлэг л байгаагүй бол манайд төмөр зам ч тавигдаагүй, ертөнцийг шинэтгэсэн орчин цагийн асар томоохон байгууллагын аль нь ч бий болоогүй байх байсан даа. Тэр бүхнийг бүрэн төгс босгож гүйцэхийн тул ямар ч хүний хөрөнгө хүрэлцэхээргүй бөгөөд ганц хүн байтугай хэсэг бөөн улс ч гэсэн түүнтэй холбогдсон аюул тохиолдмоор байдалд оръё гэж санахгүй сэн билээ. Хамаг хэрэг бол зүрх гаргах, агуу зорилго өмнөө тавих хоёрт л байгаа юм. Хүний ухаан санаанд багтамгүй өргөн далайцтай асар том төсөл л баймаар юм. Мөрийцөөд алдчихгүй л бол анх оруулсан мөнгийг арав дахин өсгөж нэмэгдүүлэхээр үлэмжхэн хэмжээний ашиг хонжоо гарна гэдэгт итгүүлэх хэрэгтэй. Тэгээд л хүн бүгд өөр өөрсдийн мөнгийг аваачаад амьдрал дэлгэрч шунал ихдээд ирэхийн хамтаар бүх дэлхийг эргүүлж ч болно доо. Чингэсэн байвал таны бодоход муу юм юу байна? Энэ нь азаа үзье хэмээн сайн дураар шийдсэн хэрэг мөн бөгөөд тийнхүү зориглох явдал нь тус тусдаа хэр зэрэг хөрөнгөтэй ба аль хэр зоригтойгоор хязгаарлагдах учир оноогдох хувь нь олон хүний дунд харилцан адилгүй хуваарилагдана. Алдаж ч болно л доо, гэвч заримдаа мөн хождог л юм. Сугалаанд цөмөөрөө л хонжвортой номер олж авахыг боддог боловч хүн бүхэн хоосон номертой билет дайралдахад гайхах ёсгүй. Ер нь азаа туршиж үзэх, хувь заяандаа итгэж хүссэн бүгдийг олж авах, хаан суух, бурхан болохыг үргэлж эрхэмлэн мөрөөддөг нь хүн төрөлхтний жам шүү дээ. 

	Саккар одоо бүр тоглоом тохуу хийхээ больж орхиод намхан нурууныхаа хэрээр эгцлэн зогсож хэлсэн үгээ зүг бүр тийш цацруулах гэсэн юм аятай утга уянгат яриандаа ам нь халаад тод огцомхон дохиж зангасаар авай. 

	— За жишээлэхэд манай дэлхий дахины банкийг бид ялна гэж бодож байна, бид бол туйлын өргөн дэлгэр төлөв нээж Ази тивийн эртний ертөнцөөс биднийг хааж халхалж байгаа ханыг цөмлөн хязгааргүй уудам их нутаг дэвсгэр дээр дэвшилтийн төмөр хүрз хөдөлгөж алт эрэгчдийн хүслэнг хангах боломж олгоно. 

	Үүнээс илүү асар том зорилгыг хэн ч гэсэн хэзээ ч өмнөө тавьж байгаагүй гэдэг мэдээжийн хэрэг ээ, гэхийн нөгөөтээгүүр ажил явдал бүтэх үү? үгүй юу? гэдэг хэтийн төлөв ч гэсэн мөн үүнтэй адилхан хэзээ ч ийм балархай байгаагүй нь үнэнтэй болохыг би хүлээж байна. Гэвч чухам тийм учраас ч бид уг асуудлыг шийдэхэд хүргэх зөв зам дээр зогсож байгаа бөгөөд олон нийт л биднийг мэдвэл тэдгээрийг сонирхуулж лав чадна гэж би итгэж байна. Бидний тэр дэлхий дахины банк бол эхэндээ зээллэг олгох, вексель бүртгэх, шинээр орж ирсэн мөнгийг харилцах дансанд хүлээн авч бичих, гэрээ байгуулах, хэлэлцээ хийх, зээллэг гаргах мэтчилэн банкны бүх ажиллагааг эрхэлдэг хамгийн ердийн пүүс байх нь мэдээжийн хэрэг шүү дээ. Гэсэн хэдий боловч миний санаснаар түүнийг гол төлөв танай ахын чинь асар их төслийг ажилд оруулах машин болохыг бодож байна, түүний жинхэнэ үүрэг үүнд орших бөгөөд энэ ч цаашдаа түүний өсөн нэмэгдэх ашиг, түүний хүчин чадал болон сүүлдээ ноёрхлыг заан тогтоож өгөх болно. Тэр банкийг тань бидний бусад орнуудад зохион байгуулах гэж байгаа үйлдвэр санхүүгийн нийгэмлэгүүдийг дэмжин тэтгэхийн тулд л байгуулж байгаа юм шүү дээ, тэдгээр нийгэмлэгийн акц авах хүмүүсийг бид олно, тэд бидний хүчинд л оршин тогтнож байх болохоор биднийг оройлон зонхилох байранд байлгана... Ирээдүйн ийм нүд гялбам ялалт хийдгийн даваан дээр гараад байхад харин та намайг мохоож асуухдаа синдикат байгуулж түүний гишүүдэд банкны анхны байгууламжид оролцсоны шан болгон шагнал олгоно гэж үү гээд байна гэнэ ээ. Сул акцын тухай, тогтсон хуулиас гажих явдал үл ялих хэмжээтэй зайлшгүй тохиолдоход зориуд тавигдсан хий хүний халхавч нэрээр барьж байх нь нийгэмлэгт ашигтай болох тухайд таны сэтгэл зовж байх шиг, эцэст нь та мөрийтэй тоглоомыг дайрч довтлов. Мөрийтэй тоглоомыг шүү! Бурхан минь, тэр чинь миний л мөрөөдөл болж байдаг аварга том машины амин сүнс нь, гал голомт нь, дөл нь байхгүй юу!.. Энэ бүгд бас тэгээд юу ч биш, мэдэв үү! Хорин таван сая хэртэй бидний өчүүхэн жаахан капитал бол машиныг ажилд оруулахын тул зуух руу хаях ганц тэвэр гишүү өг гэсэн үг дээ! Би тэр капиталаа өөрсдийнхөө ажиллагааг өргөжихийн сацуугаар хоёр дахин, дөрөв, тав дахин хүртэл өсгөн нэмэгдүүлэх санаатай байна! Бидний ярилцдаг агуу гайхамшгийг бүтээж биелүүлье гэвэл алтан зоосоор мөндөр буулгаж үй олон саяар нь бүжиглүүлэх хэрэгтэй болно! Ай даа, золиг гэж дээ, цөмөөрөө бүрэн бүтэн байна гэж би л дааж хариуцахгүй дэг, хажуугаар өнгөрсөн хэн нэгнийх нь хөлийг няц гишгэлгүйгээр ертөнцийг эргүүлж яахан болох билээ. 

	Каролин амьдралд болон аливаа хүчтэй хөдөлгөөнтэй гавшгай юм бүхэнд дуртай болохоор Саккарыг харж л байтал их сайхан хүн шиг санагдаад түүний цог дөлтэй, амжилтдаа итгэсэнд нь биширч татагдсан ажээ. Хэдийгээр Саккарын онол нь Каролиныг итгүүлж эс чадаагүйгээр үл барам харин түүний саруул шулуухан ухааныг эгдүүцүүлсэн боловч тэр бууж өгсөн мэт дүр үзүүлэв. 

	— За яах вэ, намайг амьдралын тулаанаас айж эмээдэг зөвхөн жирийн нэг эмэгтэй л гэж бодоорой. Харин аль болохуйц цөөвтөр хүн л няцлахыг хичээгээрэй, хамгийн гол нь миний хайртай хэн нэг хүнийг л битгий үрчхээрэй дээ. 

	Саккар цэцэн цэлмэг хэл үгэндээ согтууран ярьж тайлбарласан агуу их төлөвлөгөөгөө биелүүлчихсэн мэт түүндээ бахдан хөөрлөж сайхан ааш нь хөдөлсөн бололтой өгүүлрүүн:

	— Бүү л айгаарай! Би махчин аятай дүр үзүүлдэг боловч тоглоомоор чингэдэг юм шүү... Бүгдээрээ их баяжицгаана аа. 

	Дараагаар нь тэд нар юу хийх хэрэгтэй болж байгаагаа тавтай тайван зөвшин яриад, нийгэмлэгийг бүрмөсөн байгуулмагц маргааш нь өөрсдийнхөө өргөн их төлөвлөгөөг хэрэгжүүлэх ажилд аль болох түргэн орохын тулд Гамленыг Марселиар дайруулж дорно зүгт одуулахаар шийджээ. 

	Тэр үеэр Парисын зээл дээгүүр цуу яриа дэгдэж Саккарын нэрийг нэг хэсэгтээ сураггүй болчихсон шавар намаг дотроос бас дахин суга татан гаргаж ирэв, анхандаа шивэр авир ярилцдаг байсан бол сүүл сүүлдээ улам чанга дуугаар бие биедээ дамжуулан хэлдэг болсон цуурхал яриа Саккарыг мөдхөн амжилт олох нь ээ гэлцэх болж урьд л Монсо цэцэрлэгт байдаг шиг одоо бас дахиад түүний үүдний өрөөнд өглөө бүр олон хүн чихэлдэх болов. Мазо ч түүний гарыг барьж сүүлийн сониноос дуулгах гэж замдаа дайрч гарах шиг, дорвитой бүдүүн дуу хоолойгоороо нэрд гарсан еврей Якоби ч юм уу, түүний хүргэн, эхнэрийнхээ үйлийг үздэг улбар шар үстэй бүдүүн Деларок ч юм уу биржийн маклерууд орж гардаг болжээ. Юм бүхэн дээр үйлстэй яваа маш идэвх хөдөлгөөнтэй жижигхэн цагаан Натансон кулисагийн өмнөөс ирдэг болжээ. Үйлсээ хазайсанд зохицож эвлэрсэн Массиасын тухайд гэвэл түүнд оноож одоохондоо ямар ч даалгавар өгөөгүй байтал өглөө бүр орж ирсээр байв. Нэг үгээр хэлбэл өдөр ирэх тутам олширсоор нэг мэдэхэд бөөн улс Саккарыг тойрчээ. 

	Саккар нэг өглөө есөн цагт хүлээн авах өрөө рүүгээ шагайн хартал аль хэдийн пиг дүүрсэн байв. Тэр бээр хараахан тусгай албан хаагч хөлслөн аваагүй тул хиа зарц нь л хамжилцах бөгөөд гэхдээ их л эв дүй муутай ажээ. Гаднаас орж ирсэн хүмүүсийг Саккар өөрөө олонтоо оруулж уулзана. Тэр өдөр ажлынхаа өрөөний хаалгыг онгойлготол Жантру түүн дээр орж ирэхээр завдан байсан боловч өөрийнх нь даалгасан ёсоор хоёр өдөр эрүүлсэн Сабатани ирчихсэн зогсохыг хармагц:

	— Найз аа, уучлаарай гээд хуучин багшийг хориглон зогсоож дорнод аймгийн хүнийг урьдаар оруулав. Сабатани өөрийнхөө хуурамч маасгануур инээдээр инээмсэглэн могой мэт зэвүүн байдлаар Саккарын хэлснийг сонсов. Саккар хэнтэй ярьж байгаагаа тун сайн мэдэх болохоор элдэвчлэн ёсорхож маяглалгүй эрэлт хүсэлтээ шууд хэлэв. 

	— Эрхэм найз аа, та надад хэрэгтэй байна... Бидэнд нэг зориуд тавигдсан хий хүн байх хэрэгтэй боллоо. Би таны нэр дээр данс нээнэ, та манай акцаас зохих тоогоор аваад үнийг нь хуурмагаар төлнө... Таныг харсаар байтал би таныг найз аа гэж үзээд илэн далангүй шулуухан ярьж байгаа биз дээ. 

	Мань залуу гонзгойдуухан хэлбэртэй боровтор нүүртээ хөөрхөн таалагхан гялалзаж байгаа сайхан зөөлөн харцтай нүдээрээ Саккарыг харав. 

	— Эрхэм эзэн минь, хууль бол бэлэн мөнгөөр л төлөхийг хатуу чанд шаарддаг шүү дээ... Харин би ямар нэг юмнаас айсандаа үүнийг хэлж байгаа хэрэг биш шүү. Та намайг найз нөхрөө гэж тоосонд би бахархаж байна. Таны л хүссэн бүгдийг бүтээж өгье. 

	Саккар тэгээд Сабатанийг баярлуулахын тул Мазо маклер одоо түүний ордерыг ямар ч дэнчин нэхэмжлэлгүй авдаг болсон үүгээрээ Саккарыг өөрийн нь хэчнээн хүндэлдэг болсон тухай ярив. Урьд өдөр нь Сабатанийг Жермен Кёр хүүхэнтэй хамт явахад нь дайралдсанаа дурсан тохуурхаж түүнийг гайхамшигт чанар бүрдсэн, гойд гоц онцгой хүн, биржийн хавьцаа цуутай, хэмжээлшгүй их хэрэгт дуртай хүүхнүүдийн ганц шохоорхож хүсэж мөрөөддөг хар хүү гэж хэлэлцдэг болсныг ичгүүргүй тусгаж цухуйлгав. Сабатани ч гэсэн үгүйсгэсэнгүй, тэр эмзэг сэдвээр ярилцахдаа дуртай дургүй инээж л суув. Тийм ээ тэр хүүхнүүд хойноос нь гүйж хөөцөлддөг нь их л инээдтэй юм. Тэд нар лав өөрсдийнхөө биеэр үзэж байж дээрх цуу яриаг үнэмшье гэдэг биз ээ. 

	— Аа тийм л дээ гэж Саккар түүний үгийг таслан хэлэв. Зарим нэгэн операцыг, жишээлбэл дамжлагын актыг хүчин төгөлдөр болгохын тул бидэнд бас гарын үсэг зуруулах хэрэг гарна даа... Нэг хэсэг бланк дээр таны гарын үсгийг зуруулахаар явуулж болно биз дээ?

	— Тэр ч бололгүй яах вэ дээ, эрхэм эзэн минь, дуртай юм бүхнээ явуул! 

	Сабатанийн хүргэх энэ тус бол үнэлж баршгүй зүйл юм гэдгээ сайн мэдэх болохоор мань хүү шан хөлсний тухай асуусан ч үгүй бөгөөд гарзадсан цагийг нь нөхөхийн тул гарын үсэг бүрийд нэг франк төлнө хэмээн Саккарыг хэлэхлээр нь толгойгоо зөвшөөрөнгүй дохив. Дараа нь инээмсэглэн хэлсэн нь:

	— Эрхэм эзэн минь, надад зөвлөгөө өгөхөө дургүйлхэхгүй биз гэж би найдаж байна шүү. Одоо та ийм ашигтай албанд орсон хойно би мэдээлэл авахаар танайд ирэх болно доо. 

	Саккар тэр дорхноо ойлгож аваад төгсгөхдөө

	— Тэгэлгүй яах вэ, дараа баяртай... Эхнэр хүүхнүүдийг хэрэгт дурлахад нь дэндүү битгий бууж өгөөд байгаарай, өөрийгөө сэргийлж яваарай гэв. Саккар мөн л дахин баясгалантай болж түүнийг арын хаалгаар гаргав, тийм хаалгатай болохоор гаднаас орж ирсэн улсыг буцаж гарахдаа бас дахин хүлээн авах өрөөгөөр дамжих шаардлагагүй юм санжээ. 

	Тэр тэгээд нөгөө талынхаа хаалгыг онгойлгон Жантруг урьж оруулав. Цаадхынхаа бүр үгүйрч хоосорсныг Саккар анх харахтайгаа зэрэг ажигласан бөгөөд түүнийг ажил эрж сурсаар явтал гадуурх хар хүрмэн цамцных нь хоёр ханцуй кафе гуанзны ширээнд үрэгдсээр байгаад элэгдэн сэмэрчихжээ. Түүний хувьд бирж мөн л урьдын адил хойд эх шиг байдаг хэвээр боловч мань эр эрээ цээргүй байдал болон эрдэм, ухаанаараа гайхуулан бас л золбоолог харагдах ажээ. Дэвүүр мэт сахал тавиад дээд боловсролтой хүний л амнаас гардаг хошин гоёмсоглосон үг хааяа хэлчхээд л явж байдаг болжээ. Саккарын хэлсэн нь:

	— Би танд яг бичихийг завдаж байлаа. Бид албан хаагчдынхаа нэрийг өрж байгаа юм аа, тэгээд би таныг дээхнүүр оруулж орхив. Таныг үнэт цаас хэвлүүлэх хэлтэст л урьдаг юм бил үү гэж бодож байна шүү дээ. 

	Жантру түүнийг гарынхаа зангаагаар зогсоогоод:

	— Туйлын найртай байгаад тань баярлалаа... Харин би танд нэг зүйл л яримаар байх юм. 

	Тэр дороо ч тайлбарласангүй холуур тойруулж эхлээд дэлхий дахины банкийг олонд зарлан мэдэгдэхэд сонин ямар үүрэгтэй байх бол хэмээн асуув. 

	Тэр үгийг сонсохын хамтаар Саккарын зүрх нь хөөрч тэр өөрөө аль болохуйц өргөн дэлгэр зарлуулахыг бодож байна, өөртөө л байгаа бүх хөрөнгө мөнгийг үүнд зориулан зарцуулна гэжээ. Үүнд ямар нэг зардал рекламыг, хамгийн хямд ч байлаа гэсэн тоомсоргүй өнгөрч үл болно. Аливаа шуугиан, чухам шуугиан болох учраас ч яамай байдаг нь Саккарын мэдээжийн хөдөлбөргүй үнэн зүйл ажээ. Даанч хэтэрхий үнэтэйгээс биш, түүний өөрийнх нь санаагаар болдог сон бол сонин бүгдийг мэдэлдээ авчхууштай байлаа. 

	— Аа яана гэнэ ээ! Та чинь бидэнд л зарлал рекламын ажил зохиож өгөх санаатай байгаа вий!.. Тэгвэл мөн зүгээр л байна даа. Тэр тухай хоёулаа эргэж нэг ярилцах уу даа. 

	Хожим ярьсан ч болно оо, таны дураар л болъё. Ер нь таны эрх мэдэлд бүхлээрээ байх, надаар эрхлэгчээ болгосон сонинтой болбол танд ямар санагдаж байна. Өглөө бүр нэг бүтэн нүүрээ танд зориулан, нийтэлсэн өгүүллүүд нь таныг сүйд болтол шагшин магтдаг байна, товч тэмдэглэлүүд нь ч олон нийтийн анхаарлыг тан дээр төвлөрүүлэхээр бичигдэнэ, санхүүгийн асуудалд огт холбогдолгүй өгүүлэлдээ ч гэсэн бид таны тухайтай үг тусгаж бичнэ, нэг үгээр л хэлбэл далим гарах бүрийд өөртэй тань өрсөлдөгч бүх этгээдээс таныг өргөмжлөн мандуулах нэг ёсны компани явуулна даа... За тэгвэл таны таалалд нийцэх үү?

	— Тэгсэн ч яах вэ дээ! Харин тэгснийхээ шанд бидний турсагыг хуулчхав даа гэв. 

	— Үгүй чиш, үнэ нь барагтай нэг байх болно. 

	Тэгээд Жантру эцэст нь «Итгэл» гэдэг нэг сонины нэр хэлсэн бөгөөд тэр нь бяцхан хэсэг дайчин католик шашинтны хоёр жилийн өмнө үүсгэн байгуулсан, засгийн газрын эсрэг хатуу ширүүн тэмцэл хийдэг байсан хуудас юм санжээ. Гэтэл тэрхүү хуудас нь ямар ч амжилт олоогүй бөгөөд долоо хоног бүр түүнийг хаагдах юм гэсэн цуу яриа явдаг болсон юм. 

	— Түүний чинь ширхэг нь хоёр мянгаас хэтрэхгүй байлгүй, гэж Саккар дуу алдав. 

	— Хувийг нь олшруулъя гэсэн ч бидний дурын хэрэг шүү дээ. 

	— Ерөөсөө тэр чинь болмооргүй байна. Тэр сонин миний ахыг аль муугаар нь дууддаг болохоор би анхныхаа алхмаас эхлээд ахтайгаа муудалцахыг бодохгүй байна шүү дээ гэв. Чингэхээр нь Жантру далаа үл мэдэг хавчисхийгээд:

	— Хэнтэй ч муудалцахын хэрэг алга. Банк, сонинтой л болбол тэр сонин нь засгийн газрыг дэмжиж байна уу, дайрч довтолж байна уу, ердөө падгүй гэгчийг та надаар заалгалгүй мэднэ шүү дээ. Хэрэв сонин жинхэнэ албаны сонин биш ч гэсэн засгийн газрын шугам баримталдаг бол улсын болон нийгэм ахуйн зээллэгийг амжилттай болгохын тулд сангийн яамны сайдын зохион байгуулдаг бүх синдикатад банк нь оролцолгүй болохгүй ээ. Хэрэв тэр сонин засгийн эсрэг эвслийн сонин бол түүнийг номхотгож талдаа татахын тулд сайд түүгээр төлөөлүүлсэн банктай нь эв зүйгээр харьцахыг бодно. Чингэх нь улам илүү найртай талтай болгох нь олонтоо байдаг... «Итгэл» сонины баримталдаг чиглэлийн тухайд та санаа зоволтгүй ээ. Та өөртөө л сонинтой болж авах хэрэгтэй, энэ чинь их хүч юм шүү. 

	Саккар нэг минут хэртэй дув дуугүй сууснаа бусдын санааг дор нь тусган эзэмшиж эргэцүүлэн бодоод ашиг сонирхолдоо зохицуулан яг өөрийнхөө санаа шиг болгочихдог сэргэлэн оюундаа цаашид хэрхэн ажиллах төлөвлөгөөнийхөө эхийг зохион бодчихов. «Итгэл» сониныг худалдан авч хурц ширүүн маргалддагийг нь болиулаад ахынхаа хөлд сөхрүүлбэл тэр түүнд баярлахгүй хаачих вэ. Гэхдээ харин уг сонины католик амьсгалыг нь хэвээр үлдээж шашны ашиг тусын тулд сүрдүүлэх компани сэргээн явуулахад хэзээд бэлхэн байдаг машин мэт, аюул занал нөөцлөн хадгалж байя гэж боджээ. Хэрэв түүнийг уриалагхан эс дэмжвэл ромоор далайлгана, түрээ барьдаг гол зүйл болох Иерусалимаа гаргаад ирнэ дээ. Харин сайхан чадна даа!

	— Тэгээд бид дураараа чөлөөтэй байж болдог байгаа даа? гэж тэр гэнэт асуув. 

	— Бүрэн чөлөөтэй шүү. Тэд нар чинь сониноос болж яггүй зүдэрсэн улс юм. Тэр сонин одоо мөнгөний хэрэгцээтэй хүний гарт орчихсон болохоор арван мянган франкаар бидэнд өгчих байлгүй. Тэр сониныг яасан ч бидний дур болно оо. 

	Саккар бас минут хэртэй бодол болж суув. 

	— За тэгье, шийдчих шив дээ. Урьдаар уулзах цагаа болзоод тэр хүнээ энд дагуулаад ирээрэй. Танаар ерөнхий эрхлэгч тавиад манай бүх зарлал рекламын ажлыг таны гарт төвлөрүүлнэ. Цаашдаа өнөөх машинаа ажиллуулж хүрэхээр шатахуунтай болгосон хойно реклам маань гойд дорвитой болоосой л гэж би санаж байна гэв. 

	Саккар суудлаасаа босов. Жантру ч гэсэн бас талхны булантай болсондоо сэтгэл ханамжтай өндийж ирэхдээ Парисын бохир буртгаас залхаж урам нь хугарсан хүний егөөгдсөн инээдээр өөрийнхөө баярласныг нуух гэж оролдоно. 

	— За тэгээд би ч өөрийнхөө дассан сурсан, элэг зүрхний хайрт утга зохиолын ажилд эргэж орох нь байна гэв. Саккар Жантруг гаргаж өгөнгөө, 

	— Та одоохондоо хэнтэй ч битгий болзоо тогтоогоорой. Харин мартахаасаа өмнө хэлчихэд миний асрамж тэтгэмжээр явдаг Поль Жордан гэдэг нэг бузгай авьяаслаг залуу бий шүү санаж яваарай, тэр бол утга зохиолын хэлтэст гоц сайн ажилтан болох юм даг. Түүнийг би тан дээр хүрээд очоорой гэж бичье хэмээн үргэлжлүүлэн хэлэв. 

	Жантру хүзүүвч рүү гардаг хаалгаар гарч явахдаа эвтэйхэн байрлуулсан хоёр үүдийг нь шохоорхон ажиглав. 

	— Харав уу тэр! гээд ердийн эрээгүй зангаар хэлсэн нь, — Яасан эвтэйхэн юм бэ! Олны нүдийг хариулж байгаад мэхэлчхэж болох юм байна... Үүдний өрөөнд ердөө саяхан миний толгой дохиж мэндэлдэг Сандорф бароны хатан шиг тийм гоё сайхан хатагтай нарыг ирэхээр нь... 

	Саккар тэр эхнэрийг энд ирээд байсныг мэдээгүй болохоор далаа хавчисхийгээд эс тоосон байр үзүүлэх гэтэл Жантру тийм хайхрамжгүй байна гэж итгэхгүй дооглов. Тэр хоёр гар гараа харилцан чанга атгав. 

	Саккар ганцаар үлдмэгц сурсан зангаараа толинд очиж ганц ч буурал хялгас цухуйгаагүй үс гэзгээ илбэв. Харин тэр худал хэлсэнгүй байжээ, бас дахиад л толгой өөд татах завгүй ажилд дарагдсанаас хойш мань эр эхнэр хүүхэд санаархахыг больсон ажээ, тэгээд франц хүн бүр эмэгтэй хүнтэй хоёулхнаа үлдээд дур сэтгэлийг нь тэр дороо татаж чадахгүй бол тэнэг гэгдэхээс айдагчлан таалагдах сан гэдэг өөрийн эрхгүй хүслэнд л автагдсан ажээ. Бароны хатныг орж ирмэгц Саккар тэвдэж сандчив. 

	— Эрхэм хатагтай та сууж хайрла, би гуйя л даа... 

	Тэр хатагтайн ув улаан уруул, гал шиг нүд, хар хөмсөгнийх нь доогуур зурайсан хөхөвтөр зовхи, хэзээ ч Саккарын дур сэтгэлийг ингэж булаахаар харагдсангүй юм санж. Тэр хүүхэн түүгээр яалгах гээ юм бол? Түүнийг зорьж ирсэн хэргээ тайлж ярихад нь Саккар гайхаж хоцров:

	— За эрхэм ээ, танд сонирхолгүй хэргээр түвэг удаж ирснийг минь уучлаарай. Гэвч нэг зэрэг зиндааны улс чинь хааяа бие биедээ жаалхан тус хүргэж байлгүй болохгүй болдог юм... Саявтар танайд ажил хийж байсан тогоочийг чинь манай нөхөр авч ажиллуулах гээд байгаа болохоор тэр хүний тухай л би асууж лавлах гэсэн юм л даа. 

	Хүүхнийг асууж шалгаахад нь Саккар их л найрсаг байдалтай хариулж агсан бөгөөд энэ бол зөвхөн шалтаг, хатагтайн санааг тогооч ч нэг их зовоосон биш, харин ондоо зорилготой ирсэн байлгүй гэдгийг тааварлаад ярилцах зуураа түүнээс нүд салгалгүй ширтсээр байлаа. Хатагтай үнэхээр ч шарвалзаж эхлээд сүүлдээ тэр хоёрын танил, өөртөө дэлхий дахины банкны тухай сонсгосон де Боэн Маркизыг нэрлэв. Мөнгөө аз завшаантай газар байрлуулж ихээхэн баттай үнэ бүхий зүйл эрж олно гэгч юутай хэцүү вэ! Нэг үгээр хэлбэл банк байгуулагч нарт өгдөг арван хувийн шагналтай бол хатагтай хэдхэн ч гэсэн акц дуртайяа авах байна гэдгийг Саккар ойлгож мэдэв. Хэрэв түүний нэр дээр данс нээчихвэл мөнгө төлөхгүй нь ээ гэдгийг бүр ч лавтай мэдэв. 

	— Би хувьдаа хөрөнгөтэй, миний нөхөр миний тэр ажил явдалд ердөө оролцдоггүй юм аа. Энэ надад мөн их түвэг ургуулдаг хэдий боловч заримдаа бас намайг саатуулж зугаацуулах юм... Эмэгтэй хүн, тэгээд бас залуухан бол мөнгөний ханш наймаагаар хөөцөлдөхөд улс гайхалцаж тэгэв гэж зэмлэн буруушаахдаа бузгай байх юм. Тийм биз дээ? Заримдаа би туйлын хүнд байдалд орчихдог билээ, надад найз нөхөд байдаггүй, зөвлөж хэлэлцэх хүн ч үгүй хэцүүдэх юм. Өнгөрсөн хоёр долоо хоногт шаардлагатай мэдээ авч чадалгүй байсаар байгаад би бас л дахиад их мөнгө алдчихлаа... Ай даа, та одоо ийм таатай тушаалд орж авсан хойно юм бүхнийг мэддэг болно биз дээ. Хэрэв та л соёрхон хайрлавал, хэрэв таны тааллаар болбол... Антиохийг байлдан дагуулж явсан Ладрикурын овгийн энэ охин Парист суудаг гадаад хүмүүсийн бөхөлзөл тонголзлыг байнга хүлээдэг дипломатын энэ гэргий мөрийцөхөд донтой, сувдаг шунахай зангаараа сэжиглэлтэй гуйлтаар санхүүгийн аваргуудын босгыг элээдгээ дээдэс язгууртан байдлаар ингэж маягласан ч тэр нуун халхалж чадахгүй аж. Хатагтай уруул нь цус шүүрэх мэт час улайж нүд нь улам тод гялбалзаж адтай цогтой юм уу гэмээр тэр эхнэрийн дотор нь оволзон буцалж байх шунал хүсэл, баяжих эрмэлзэл нь тэртэй тэргүй ил гарч харагдана. Саккар цагаан сэтгэлтэйдээ тэр хатагтайг өөрийнхөө их ажил явдалд оролцож завшаан тохиолдвол биржийн ашигтай мэдээ олж сонсож байя гэж өөрийгөө ажилд оруулж ав гэж л ирсэн юм болов уу хэмээн боджээ. 

	— Эрхэм хатагтай, би өөрийнхөө туршлагыг таны тусын тул баяртайяа өргөх байна! хэмээн Саккар дуу алдав. 

	Саккар сандлаа урагш нь болгоод хатагтайн гарыг барьж авчээ. Гэтэл хатагтай гэнэт ухаан орсон мэт сэргэн цочив. Хүүе, яаж болох билээ, Тэр бээр арай ч ингүүлэхэд хүрээгүй шүү. Хэрэв түүнд ямар нэг цахилгаан мэдээний агуулгыг мэдэгдвэл нэг шөнийн уулзалтаар шанг нь өгч хэзээд амжина даа. Нөхрийнхөө харамчаас болоод зэвхий цонхигор царайтай хатаамал амьтан-ерөнхий прокурор Делькамбртай холбоо сүлбээтэй болсноо тэсвэрлэн ядаж залхдаг юм санжээ. Их л тачаангуй мэт санагдавч зөвхөн мөрийцөж хонжих сон болов уу гэдэг горьдлогоор сая сэтгэл нь догдолдог тэрхүү эмэгтэйн үхтлээ эцэж ядарсан зүс царай нь хүйтэн цэвдэг, эрэгтэйчүүдийг далдуур ад үздэгийг нь ив илхэн тодруулж байлаа. Хатагтайн ажил явдалд одоо болтол саад болсоор байдаг ихэс дээдсийн бахархах ёс, хүмүүжил нь мөн л мөчөөгөө өгөхгүй байлаа. Хатагтай өндийж босонгуутаа:

	— За, тэгвэл эрхэм ээ, тэр тогооч танд таалагдаж байсан юм шив дээ? 

	Саккар ч мөн гайхасхийн өндийв. Энэ хатагтай яана байгаа гэж бод оо юм бол? Саккарыг тэр өнөөх нэрснийхээ жагсаалтад оруулаад үнэ төлбөргүй мэдээлж байна гэж санаж ээ дээ? Арилжааны ажилд эмэгтэйчүүдэд итгэж хэрхэвч болохгүй, туйлын найдваргүй улс байгаа юм. Хэдийгээр энэ хүүхэнд Саккар сэтгэл татагдсан боловч хүчлэн шаардсан ч үгүй, харин «хонгор минь таны тааллаар дуртай цагт чинь болгоно доо» гэсэн утгатай инээмсэглэн мэхэсхийсэн боловч дуугарч хэлэхдээ:

	— Дахин давтан хэлэхэд тэр надад их таалагдсан билээ. Зөвхөн миний аж ахуйд өөрчлөлт гараад л бид хоёр салсан юм даа гэв. 

	Сандорф бароны хатан зэвүүцсэндээ ч харууссан биш, Саккар шиг ийм хүнтэй уулзахдаа хожмоо юу болохыг урьдаар бодож санаагүйдээ юутай гэнэн болчимгүй хэрэг болов хэмээн сая нэг ойлгохчоо болоод хоргодон гадагшаа гарч явахыг үл түвдэв. Тэр эхнэр панзчин болох санаатай учраас өөртөө уурлаж байв. Тэгээд сүүлд нь Саккарын хүндлэн мэхийхэд нь толгойгоо жаахан тонгойлгож хариулсан бөгөөд Саккар ч түүнийг бага хаалга хүртэл гаргаж өгч байтал тэр хаалгыг гэв гэнэт хамаа намбаагүй нэг хүний гар онгойлгов. Тэр нь өнөөдөр эцгийндээ цай уух учиртай байсан Максим байсан бөгөөд нэг гэрийн хүн болохоор хүзүүвчээр орж иржээ. Тэр бас бароны хатныг гаргах зай тавьж өгөнгөө тонгосхийж мэхийв. Хатныг гарсан хойно нь Максим инээмсэглэн хэлрүүн:

	— Харваас чиний ажил явдал шулуудаж байх шив дээ! Бүр шагнал хүртэж байгаа юм уу?

	Максим их залуухан хэдий боловч өөрийнхөө хүч чадлыг санамсаргүй тохиолддог дуртай юмандаа үрэгдүүлмээргүй хашир догь хүний шинжтэй мэдэмхий ярьж байв. Түүний егөөдөн тавлаж байгааг эцэг нь ч ойлгожээ. 

	— Үгүй чиш, би харин юү ч хүртэж амжаагүй л байна. Гэхдээ болгоомжилсных ч биш, яагаад гэвэл хонгор минь чиний яагаа ч үгүй байж хөгширснөөрөө ид хөөр болж байна уу гэмээр байдаг шиг би эдүгээ хүртэл өөрийгөө хорин настай юм шиг санадагтаа бахархаж явна шүү гэв. 

	Максим бүр чанга хөхрөв. Түүний бувтнаж жингэнэсэн инээд нь л зайламтгай чанараараа одоо болтол янхан эмийн инээдгийг санагдуулахаас биш бусад талаараа мань хүн амьдралаа дахин муудуулж дордуулахгүй байхыг хичээсэн өөлөхийн аргагүй зөв ширхэгтэй залуу хүний шинжийг хадгалж байлаа. Тэр амин хувьдаа л аюул учраагүй бол туйлын их тэсвэр хүлээцтэй ажээ. 

	— Ингэхдээ ядардаггүй л болохоор миний зөв, ашгүй дээ. Харин би чинь хуян шар устай болсон шүү. 

	Зөөлөн сандал дээр эвтэйхэн суунгуут сонин барьж аваад түүний хэлсэн нь, 

	— Чи надад анхаарал тавих явдалгүй. Би л чамд саад болоогүй бол цаадах улсаа хүлээж авч л бай. Би өөрийнхөө эмч дээр очсон чинь дайралдсангүй болохоор нь эрт хүрээд ирлээ гэв. 

	Тэрхэн хооронд нь хиа зарц орж ирээд де Бовилье хатагтай Саккартай уулзах гэж хүсэж байна гэлээ. Урьд нь Саккар айлынхаа шударга авгай хэмээн нэрлэдэг хатагтайтай хөдөлмөрт дуртай болгох газраа дайралдаж байсан боловч нэлээд гайхасхийгээд түүнийг одоохон хүлээж авъя гэж тушаал өгснөө дараа нь зарцыгаа эргүүлэн дуудаж их өлсөж ядарсан учир бусад улсыг хүлээж авахгүй гэж хэл гэв. 

	Хатагтай орж ирэхдээ өндөр сандлын түшлэгээр халхлагдсан Максимыг ч ажиж харсангүй ээ. Алиса гэдэг охиноо дагуулаад ирсэнд нь Саккар бүр ихээр гайхаж хоцров. Энэ нь тэдний онцгой учир явдалтай орж ирснийг гэрчилнэ. 

	Хоёр эмэгтэй хоёулаа их л гунигтай, цонхигор харагдсан бөгөөд эх нь эцэнхий туранхай өндөр цэл буурал толгойтой авгай байв. Охин нь өнгө зүсээ алдчихсан, хэтэрхий урт бараг төрхийг нь эвдсэн хүзүүтэй юм санж. Саккар хүндэтгэж байгаагаа олигтойхон мэдэгдэхийн тул эелдэгхэн, бараг сандрах мэт байдлаар зөөлөн сандлуудаа ойртуулж тавилаа. 

	— Эрхэм хатагтай минь, та намайг ингэж гялайлгах гэж... Би танд тус болж чаддаг болоосой... 

	Хатагтай их зантай юм шиг харагдавч тун их ичингүйрсээр өөрийнхөө орж ирсэн хэрэг зоригийг сүүлдээ тайлбарлан ярив. 

	— Эрхэм ээ, миний найз болох Орвьедо хатантай ярилцсаны дараахан би тантай уулзъя гэж санагдлаа. Үнэнээ хэлэхэд анхандаа тээнэгэлзэж байлаа, учир юу гэвэл миний насан дээр итгэлээ хувиргахад хэцүү юм аа, одоо үед явуулсаар байгаа зарим зүйлээс би үргэлж их айх юм, надад ойлгогдохгүй юм. Аргаа барахад би тэр тухай охинтойгоо ярилцаад эргэлзэж гуйвахаа зогсож гэр бүлээ жаргуулахыг оролдох хэрэгтэй гэж элбэрэл журам айлдах шиг санагдлаа. 

	Хатагтай дэлхий дахины банкны тухай вангийн хатнаас сонсжээ. Юм мэддэггүй улсын нүдэнд бол тэр банк нь бусад зээлдүүлгийн нийгэмлэгээс огт ялгагдах юмгүй, гэлээ ч гэсэн учир мэдэх, юм таньдаг хүмүүст яриагүй, зөвтгөлтэй эрхэм сайн талын зорилготой бөгөөд хамгийн хулчгар аймхай хүн ч гэсэн түүний эсрэг юу ч хэлж үл чадах биз ээ. 

	Хатагтай папын нэрийг дурссангүй, Иерусалим гэж ч нэрлэсэнгүй; тэр тухай хэн ч ярьдаггүй, үнэнч католикууд л бие биедээ шивгэнэн дамжуулдаг агсан нандин нууц тэр юм санжээ. Гэвч түүний үг бүхнээс, тусгаж цухуйлгасан битүү дохионоос нь ч шинэ банкны амжилт олоход бат итгэснийг сүсэг бишрэлийн элчээр бүлээцүүлсэн итгэл найдвар нэвт дуулдаж байв. 

	Саккар тэр авгайн барьж ядан байгаа сэтгэл догдлол, чичиргэнэсэн хоолойг дээ гэж гайхаж хоцров. Тэр бээр одоо болтол зөвхөн сэтгэлээ хөдөлсөн цагт л Иерусалимын тухай ярьдаг асан бөгөөд чухам цаанаа бол тэр солиотой төлөвлөгөөнд төдий л итгэдэггүй, түүний инээдтэй талыг нь мэдчихээд хэрэв хүн дооглож угтвал төлөвлөгөөнөөс няцаж тоглоом тохуу хийхэд бэлэн байна. Гэтэл тэр ариун авгайн охинтойгоо хамт түүн дээр уймарч сандарсаар орж ирсэн явдал, тэр хатагтай, өөрөө түүний ойр дотнын хүн бүгд, францын бүх язгууртан тэр төлөвлөгөөг итгэж дэмжинэ хэмээн далд битүү утгаар хэлж ойлгуулсан явдал бол Саккарт ихээхэн сэтгэгдэл төрүүлсэн бөгөөд түүний өнөөх үл гүйцэлдэх хүсэл мөрөөдлийг биелэх төлөвтэй болгон үйл ажиллагааных нь хүрээг хэмжээ хязгааргүй өргөсгөж өгөв. Нэгэнт тийм болсон хойно тэр чинь үнэн чанартаа Саккарын барьж ертөнцийг эргүүлэх хөшүүрэг мөн байсан ажээ. Саккар бусад улсын санаа бодлыг хялбархан өөрийн болгож эзэмддэг авьяастай болохоороо тухайнхаа байдалд тэр дорхноо зохицож авлаа. Тэр бээр уг ажил явдлыг эцэслэн төгсгөх учиртай хэтийн ялгуусан зорилгын төлөө дуугүйхэн зүтгээд байна даа гэж авгайд мөнөөхөн далд битүү утгаараа хэлж ярьсаар авай. Түүний үг маш итгэлтэй сонстож байв. Папын тэсэхүйеэ бэрх байдалд орсон явдал түүнийг тийм арга хэрэглэвэл лав зөвдөнө гэдэгт шууд итгүүлжээ гэнэ. 

	Саккар хэрэв өөрийнхөө төлөвлөгөөний эрх ашгийн үүднээс итгэж байх л шаардлагатай ахул итгэж чаддаг сайхан авьяастай хүн сэн билээ. 

	— Ерөөсөө эрхмээ хэмээн хатагтай үргэлжлүүлж хэлсэн нь, — би бол урьд яавч зүрхэлж шийдэхгүй байсан зүйлээ шийдлээ... Тийм ээ, мөнгийг хувь проценттой байрлуулж эргэлтэд оруулна гэдэг санаа хэзээ ч миний тархи толгойд орж ирээгүй байсан юм. Энэ ч амьдралыг хуучин хэвээр ойлгож явсны гай, эдүгээ бол жаахан тэнэг мэт надад санагдах болсон нарийн чанд ёсорхуу зан л ийм болгосон юм л даа, гэсэн ч яая гэх вэ дээ?

	Эхийгээ хөхөхтэй хамт шингэж тогтсон хэв заншлынхаа эсрэг авирлах тийм амаргүй байна шүү. Бидэнтэй адилхан хүмүүсийг зөвхөн газар шороо, их эзэмшихүүн л тэжээж байх ёстой гэж би хувьдаа боддог байлаа... Гэтэл аз хийморь дутахад тэр их эзэмшихүүн маань ч... 

	Өөрийнхөө маш хичээнгүй нууж далдалж явсан үгүйрэл хоосролын тухай илэн далангүй хэлчихэд хүрсэн болохоор тэр авгайн нүүр жаал улайсхийв. 

	— Газар эзэмшихүүн гэхээр юм одоо бидэнд байхгүй болсоон... Бид ч их л юм үзэж явна шүү... Манайд одоо дөнгөж ганцхан ферм л үлдсэн дээ. 

	Чингэхлээр нь Саккар хатагтайг цааш нь ичээж зовоохгүй байхын тулд ихээхэн сүр бадруулан эрмэг зоримог ярьж гарав. 

	— Эрхэм хатагтай, эдүгээ үест ер нь хэн ч газраас олдог орлогоор амьдрахыг больсон шүү дээ. Урьдын газар эзэмшил бол аливаа утга чанараа алдаж гээсэн баялгийн сөнөсөн хэлбэр юм аа. Энэ чинь үхмэл капитал юм, гэтэл бид одоо цаасан мөнгө ба худалдаа санхүүгийн элдэв үнэт цаасаар төлөөлүүлэн түүнийг тань эргэлтэд оруулж уг өртгийг нь арав дахин өсгөж нэмэгдүүлдэг болоод байна шүү. Зөвхөн ингэж байж л дэлхийг шинэчилж болох бөгөөд мөнгөгүй, эргэлтийн хөрөнгөгүй, газар сайгүй нэвтрэх мөнгөгүй болбол юу ч бүтээнэ гэж сэтгэшгүй хэрэг. Шинжлэх ухааныг ч хэрэглэх арга нөхцөлгүй, бүх дэлхий бөмбөрцөг дээр төгс энх тайван ч байж болшгүй... Газар эзэмшил гэнэ ээ! Хөдөө тосгоны муу хөнгөн тэрэгтэй адилхан тэр тань үеэ өнгөрөөсөн эд шүү. Газарт оруулсан сая хөрөнгөтэй ч үхэж болно. Харин тэр капиталын дөрөвний нэг хувийг арван тав, хорь, тэр ч байтугай гучин хувийн хүү өгөх ашиг олбортой байгууллагад оруулаад ч амьдарч бас болно шүү дээ. 

	Хатагтай толгойгоо туйлын их гунигтай үл мэдэг сэгсэрч хэлрүүн, 

	— Би ч таныг тийм сайн ойлгохгүй л байна шүү, би бол тэр мэтийн юмсаас ямар нэг олхиогүй, цээртэй гэж айдаг байсан тэр цагийн хүн гэдгээ түрүүнд танд хэллээ шүү. Гэвч би ганцаараа биш, би юуны өмнө охиныхоо тухай юм бодох ёстой байна. Сүүлийн хэдэн жил би цөөвтөр, үнэхээр үл ялих мөнгө хойш нь хийхчээн боллоо... 

	Хатагтайн нүүр царай бас дахиад улайсхийв. 

	— Хорин мянган франк л ямар ч үр ашиггүй манай ширээний нүдэнд хэвтэнэ. Тэр мөнгөнөөсөө ямар ч олз ашиг олж авахгүй бол би хожим хойно харуусаж гэмшихээ ч магадгүй юм, миний найз хатны хэлснээр таны ажил явдал тань өлзийтэй болоод та, бидний хамгийн эрхэм нандин хүслэнг биелүүлэхийн төлөө, бид бүгдийн эрмэлздэг зүйлийг бүтээхээр ажиллаж байгаа юм болохоор би зүрхлээд үзье гэж саналаа... Нэг үгээр хэлбэл хэрэв банкныхаа арав юм уу, арван хоёр мянган франкийн акцыг надад үлдээвэл би баярлах л байна даа. Танд л гэж хэлэхэд тэр мөнгө чинь охины минь мөнгө болох учраас би охиноо дагуулж ирлээ. 

	Одоо болтол Алиса ам нээлгүй, даруу томоотой суусаар агсан боловч түүний ухаалаг нүд сүрхий сонирхсон бололтой цовоолог харагдана. Эелдэгхэн зэмлэсэн байртай эхдээ хандан түүний хэлсэн нь:

	— Ай даа, ээж минь, танд хүртээлгүй ямар нэг юм надад байдаг гэж үү дээ?

	— Үр минь, чи хэрэв хүний гэргий болбол яах юм бэ?

	— Харин би чинь хүний гэргий болох дургүй гэдгийг та мэднэ шүү дээ!

	Алиса энэ үгийг хэтэрхий хурдан хэлж орхисонд түүний хариугүй сулхан хоолойд ганцаардаж яваа хүний гуниглал сонстож байлаа. Эх нь өрөвдсөн гашуудсан харцаараа түүний ярихыг зогсоож агшин зуур хоёр биесээ харан ширтэлцэж хүн бүгдээс нуугдан өдөр бүр амсаж байдаг хоёр биеийнхээ гашуун зовлонг энэ удаа нууж хааж чадсангүй ажээ. 

	Саккарын сэтгэл ч уяраад явчхав. 

	— Эрхэм хатагтай, надад акц үлдээгүй ч байлаа гэсэн би яаж ийгээд танд олж өгөх л байсаан. Хэрэв хэрэгтэй болбол би өөрийнхөөсөө илүүчилж өгнө... Таны шийдсэн тань миний сэтгэлийг цаглашгүй их хөдөлгөв. Та надад итгэл үзүүлснээрээ намайг гийгүүлэх нь тэр ээ... 

	Тэрхэн зуураа Саккар тэдгээр хөөрхийлөлтэй хоёр эмэгтэйг баяжуулна гэж үнэхээр итгэж байсан бөгөөд мөдхөн түүний дээрээс ба ойр орчинд асгаран цутгах ёстой байсан алтан борооноос хагасыг нь тэдэнд гаргаж өгнө гэж бодлоо. 

	Хоёр хүүхэн гарч одохоор завдав. Хатагтай бүр хаалга дээр очсон хойноо одоохондоо огт дуугарахгүй байсан агуу их байгууллагын тухай шууд үг тусган хэлэхээр шийдэв. 

	— Манай цэргийг татаж авах сураг дуулдмагц Ромд хэчнээн их гутарч гонсойсон тухай миний хүү надад гашуудалтай мэдээ ирүүлжээ. 

	— Тэвчээртэй бай! Бид чинь юм бүгдийг засахын төлөө энд байгаа улс шүү дээ гэж Саккар өөртөө итгэлтэйеэ өгүүлэв. 

	Саккар одоо ч лав хүнгүй болоо биз гэж санаад хүлээн авах өрөөгөөр тэр хоёрыг шатны шувтрах талбай руу мэхэсхийн тонгойж гаргаж өгөв. Гэтэл тэр буцаж ирэхдээ гоёж гоодсон ажилчин байрын тавь орчим насны туранхай өндөр хар хүн сандал дээр сууж байхыг харсан бөгөөд хажуу талд нь арван наймтай нарийхан цонхигор, хөөрхөн бүсгүй байлаа. 

	— Ямар хэрэгтэй явна? Танд юу хэрэгтэй вэ?

	Бүсгүй түрүүлж босов, цаад эрэгтэй нь өөрийгөө тийнхүү ширүүвтэр хүлээн авч байгаад ичингүйрэн зовоод баахан бантаж будилсан тайлбар өгч гүнгэнэв. 

	— Би одоо хэнийг ч хүлээж авахгүй гэж тушаал өгсөн шүү дээ! Та нар яаж энд ороод ирэв? Ядахдаа нэрээ хэлээд өгөөч дээ. 

	— Дежуа гэдэг юм, эрхэм ээ, энэ бол миний охин Натали. 

	Тэр бас түгдэрч зогсов, Саккар тэсэж ядаад хөөж гаргах гэтэл нь өнөөх хүн Каролин авгайг аль хэдийний танина, тэр авгай л энд хүлээж бай гэсэн юм хэмээн арайхийж нэг тайлбарласан болов. 

	— Ээ та нарыг чинь Каролин авгай зөвлөж явуулаа вий? Та нар тэгээд шулуухан тэгж хэлэхгүй яагаа вэ?.. Тэгвэл ор л доо, түргэхэн, би их өлсөж байна. 

	Саккар тэднийг ажлынхаа өрөөнд оруулаад суу гэж ч урьсангүй, өөрөө ч гэсэн мөн зогсоогоор уулзаж тэднийг бушуухан гаргахыг бодов. Максим, хатагтайг гарсан хойно суудлаасаа босож ирээд нуугдаж байх шаардлагагүй гэж санаад үгэнд дурлан орж ирсэн хүмүүсийг харсаар байлаа. Дежуа ч өөрийнхөө ирсэн хэргийг яаралгүй ярьж гарав:

	— За эрхэм ээ... Би цэргийн албан хааж ирээд амарч дараагаар нь Каролин авгайн хань Дюрие ноёныг амьд мэнд пивоны заводын эзэн байхад нь түүний конторт зарлага хийж байлаа. Дараа нь зах дээр байдаг комиссын худалдаачин Ламбертье ноёныд ажиллав. Сүүлд нь таны сайн таньдаг банкны эзэн Блезо ноёныд ажилласан бөгөөд тэр ноён хоёр сарын өмнө өөрийгөө буудчихсанаас хойш ажилгүй явна... Би эхнэртэй байснаа танд юуны урьд хэлдэг байв. Тийм ээ, би Дюрие ноёныд ажил хийж байхдаа Жозефиныг эхнэрээ болгон авч суусан, тэр бол миний эзний бэргэн, Каролин авгайн сайн таних Левек хатагтайн тогоог барьж байлаа. Тэр тэгээд намайг Ламбертье ноёныд ажилд орсноос хойш тэнд ажилд орж чадалгүй байгаад Гренелээс хүрч ирсэн Реноден гэдэг нэг эмчийнд ажил хийдэг болов. Тэгээд сүүлд нь тэр маань Рамбютогийн гудамжны «ах дүү гурав» гэдэг дэлгүүрт ажиллах болсон чинь тэнд нь бүр тэгэхээс тэгэх гэсэн юм шиг надад огт ажил олгодоггүй шүү. 

	— Товч шиг ярь л даа хэмээн Саккар үгийг нь таслаад, — та чинь тэгээд ажил эрж л над дээр ирсэн юм шив дээ?

	Гэтэл Дежуа өөрийн бүхий л амьдралын золгүй болсныг, аз заяагүйгээ заавал ярих гээд болсонгүй ээ. Тэр тогооч хүүхэнтэй толгой холбоод түүнийхээ ажиллаж агсан айлд хамт ажиллаж нэг ч болсонгүй ээ. Чухамдаа тэр хоёр бараг айл гэр болоогүй улс шиг байдаг байжээ. Хамтран суух өрөө тэдэнд нэг ч олдсонгүй, багашаархан ресторанд уулзалдаж айлын гал зуухны өрөөний хаалга хатавчинд үнсэлдэж явжээ. Тэгээд тэдний Натали охин төрснийг найман нас хүртэл нь хүүхэд хардаг эмгэнийд байлгаад эцэст нь эцэг нь гав ганцаараа суусаар байж залхаад өөр дээрээ гарган авч ганц бие суудаг жижигхэн муу нүхэндээ аваачсан ажээ. Тийнхүү жаал охиныхоо ёстой эх нь болон хүмүүжүүлж сургуульд хөтлөн аваачиж цаглашгүй их энхрийлэн хайрлаж өсгөсөн байх бөгөөд түүний охиноо энхрийлэн хайрладаг нь яваандаа бүр тахих шүтлэг болон хувирчээ. 

	— Ай даа! Эрхэм ноён танд л хэлэхэд охин минь наддаа тун ч таалагддаг шүү. Энэ чинь боловсронгуй, төлөв томоотой юм. Таныг өөрийг чинь харсаар байтал үүн шиг сайхан амьтан хаанаас ч олдох аж даа. 

	Саккарт ч гэсэн тэр охин үнэхээр нүдэнд дулаахан аятайхан харагджээ. Энэ бол туяхан гоолигхон биетэй, аржгар цайвар үсэн доогуураа асар том алаг нүд дүрэлзүүлэн, парисын гудамжны цонхигор цагаан цэцгэнцэр байлаа. Тэр бүсгүй эцэгтээ хайрлагдан энхрийлүүлж сурсан, одоо болтол эр хүнтэй хавьтаж үзээгүй байсан бөгөөд учир нь түүнд ариун чанар ёс журмаа алдах ямар ч учир утгагүй байжээ; түүний ариун тунгалаг саруулхан харц нь хатуу ширүүн мөртөө дотроо уужуухан аминчхан байрыг агуулан хадгалжээ. 

	— За тэгээд эрхэм ээ, энэ маань хадамд очих бүр болчхоод байна, манай айлын хавтаслагч хүний хүү яг тохирох хүргэн юм аа. Гэтэл тэр залуу өөрөө нэг ажил явдал үүсгэх санаатай зургаан мянган франк гуйгаад болохгүй юм. Энэ нь ч тийм их юм биш л дээ, үүнээс илүү сүйтэй хүүхэн авч болох л хүү дэг. Танд л хэлэхэд миний эхнэр дөрвөн жилийн өмнө нас барахдаа өөрийнхөө хурааж хуньсан мөнгийг бид хоёрт үлдээсэн, тэр нь та ямар эс мэдэх биш, тогооч эмэгтэйн үл ялих олбор шүү дээ... Надад дөрөвхөн мянган франк байна, гэвч энэ ямар зургаан мянга биш дээ, өнөөх залуу маань яаруулаад болдоггүй Натали ч гэсэн бас л... 

	Бүсгүй ч саруул хүйтэн зоримог харцаар инээмсэглэн сонсож байгаад толгойгоо хурдан дохиж зөвшөөрч байгаагаа мэдэгдэв... 

	— Тэгэлгүй яах вэ... Энэ чинь ямар тоглоом биш дээ, энэ байгааг нь яаж ийгээд л үгүй хийчихмээр санагдах юм. 

	Саккар тэд нарын яриаг бас дахин тастав. Тэр хүн хэдий явцуу ахархан ухаантай боловч шулуухан сайхан сэтгэлтэй, цэргийн сахилга сайтай хүн байна гэж Саккарт санагджээ. Түүнээс гадна Каролин л явуулсан болохоор гүйцэх нь тэр л дээ. 

	— За ашгүй дээ нөхөр минь... Би мөдхөн сонин гаргах гэж байна, тэгэхдээ таныг сонины газрын зарлага болгоё л доо. Харин хаягаа надад үлдээчхээрэй, баяртай гэв. 

	Дежуа бас явсангүй зогссоор ичиж зовсон байртай үргэлжлүүлэн хэлэв:

	— Эрхэм ээ, та их найрсаг, сайн хүн юм аа, би Наталийнхаа замыг олох дээр ажил хийх л хэрэгтэй болно. Тэр ажлыг тань баяртай хүлээж авна... Гэтэл би чинь танаас ондоо юм гуйхаар ирсэн юм сан. Би эрхэм ноёнтныг мөдхөн том ажил явдал үүсгээд өөрийнхөө анд нөхөд болон таньдаг хүмүүст аль л дуртай ашиг хожоогоо өгдөг болох юм гэнэ ээ гэж Каролин авгайгаас, бас бусад улсаас сонслоо. Тэгээд эрхэм хэрэв биднийг бодолцон соёрхож хэдэн акц хайрлавал... 

	Үүний өмнөхөн гарсан хатагтай охиныхоо сүйг итгэмжлэн даатгахад хөдөлснөөсөө илүү Саккарын сэтгэл бас хөдөлж уярав. Зоос зоосоор нь хуримтлуулсаар байж хадгаламжтай болсон энэ өчүүхэн дорой капиталист, энэ жирийн нэг хүн бол банкийг давагдашгүй хүчин чадлаар цэнэглэдэг үнэн бишрэлтний арми, бат тогтвортой үй түмэн үйлчлүүлэгч улсыг гаргаж ирэх гэнэн итгэмтгий тоо томшгүй их нармай олныг л өөрийн биеэр төлөөлж ирсэн хэрэг байна шүү дээ. Энэ хөөрхий амьтан одоо зарлал реклам гараагүй байхад гүйгээд ирсэн юм чинь энд тэндгүй касс нээхлээр юу болдог бол оо? Саккар тэгээд анхныхаа тэр даруухан хувь нийлүүлэгчид уярч хөндөгдсөн сэтгэлээсээ инээмсэглэн том амжилт олохын бэлэг тэмдэг энэ байна гэж санажээ. 

	— Нөхөр минь, ярилцаж тохиролцлоо, та акцтай болно оо. 

	Нэг их өршөөл хүртсэн юм шиг Дежуагийн магнай тэнийж баярлав. 

	— Эрхэм ноёнтон та яасан сайн хүн бэ... Би дутуугаа нөхөж гүйцээхийн тул өөрийнхөө дөрвөн мянгаас хоёр мянгын ашиг олж лав чадах байгаа даа... Эрхмийг зөвшөөрснөөс л хойш ажил явдлаа бүр дуусгаад буцъя гэж санаж байна. Би мөнгөө аваад ирлээ. 

	Тэр халаасаа уудлан дугтуйтай юм гаргаж ирээд Саккарт гар сунган бариулах гэтэл цаадах нь Дежуагийн энэ саяны аашилж загнаж байгаад бүр гайхшаа бараад урхилагдсан мэт огт хөдлөлгүй дув дуугүй зогсож л байв. Бусдын капиталыг бишгүй өмчилж шингээсэн өнөөх догшин хэрцгий дээрэмчин маань харин бүр тэр цагаан цайлган хүнийг ч гэсэн үнэхээр баяжуулчихъя гэж шийдээд сүүлдээ сайхан санааны үүднээс тачигнатал хөхрөв. 

	— Үгүй ээ, найз аа, үүнийг чинь ингэдэггүй юм... Одоохондоо та мөнгөө өөрөө авч бай, би таныг бүртгээд авъя, тэгсэн хойно та цаг нь болохоор зохих газар нь мөнгөө аваачиж тушаана биз. 

	Чингээд Тэр бээр өнөөх хоёрыгоо сая нэг юм гаргаж явуулав. Дежуа охин Наталигаа баярлалаа гэж хэл гэхэд нь тэр бүсгүйн ширүүвтэр харцтай тунгалаг сайхан нүд нь сэтгэл ханасан мишээлээр туяаран гэрэлтэж байв. 

	Максим, эцэгтэйгээ хоёулаа нэг юм үлдсэн хойноо ердийнхөө хэгжүүн доогломтгой зангаар өгүүлрүүн:

	— Чи чинь харин одоо байтлаа охидод сүй бэлэг тараадаг болоо шив?

	— Яагаад болдоггүй юм бэ? Бусдыг энх жаргалтай болгох хэрэгт мөнгөө оруулна гэдэг тийм муугүй байлгүй дээ гэж Саккар хөгжилтэйеэ хариулав. Тэр бээр ажлынхаа өрөөнөөс гадагш гарахын өмнө бичиг цаасаа эмхлэв. 

	— Аа чи чинь акц авахгүй юм биз дээ? хэмээн тэр гэв гэнэтхэн асуув. Максим өрөөний дотуур өөдөө сөөргөө ойр ойрхон алхалж явснаа цочмог эргэн түүний урд ирээд зогсов. 

	— Яршиг байна даа! Чи намайг тэнэг мангуу юм гэж бодож байна уу? гэхээр нь Саккарын уур хүрчээ, тийнхүү хариулах нь түүнд тоомжиргүй, ердөө л тэнэг юм шиг санагджээ. Тэр бээр хүүдээ миний ажил явдал үнэхээр гаргуутай юм, Максим түүнийг бусдын нэгэн адил жирийн нэг луйварчин гэж үзэж байгаа бол ташаарч байна хэмээн аашилж загнахад бэлэн байжээ. 

	Гэвч тэр Максимыгаа хараад өөрийн муу үр хөвүүнийг өрөвдөх сэтгэл төрөв. Цаадах нь хорин таван насандаа хамаг бүтээлч авьяас чадвараа алдчихаад нарийн, тэр ч байтугай харамч болсон гэдэг тамтаггүй бөгөөд урьдах садар самуун явдлаасаа маш амархан өтөлсөн учир эхлээд л өөртөө ямар ашигтай вэ гэдгийг урьдаар тогтоож мэдэлгүйгээр өчүүхэн төдий ч зардал цэнгэл үйлдэхийг тэвчдэг болжээ. Мань хүн тэр дорхноо уужраад өөрөө тавь хүрсэн атал хор шартай, болчимгүй хэвээрээ байгаад бахдаж бас дахин инээд алдан хүүгийнхээ мөрийг алгадаад хэлрүүн, 

	— За яах вэ! Эвий муу үр минь явж цайгаа ууцгаая, чи тэр үе мөчнийхөө өвчнийг эмчлүүлж үз гэв. 

	Нэг өнжөөд аравдугаар сарын тавны өдөр Саккар мөнөөх Гамлен, Дегремон нарын хамт нэжгээд нь таван зуун франкийн үнэтэй тавин мянган акц болж хуваагдсан хорин таван саяын бэл хөрөнгөтэй нэргүй нийгэмлэгийг “Дэлхий дахины банк” гэдэг нэрийн дор үүсгэн байгуулах баримт бичиг үйлдэхээр Сент Аннын гудамжнаа оршдог Лелорен хэмээх нотариатынд очихоор мордоцгоов. Гэхдээ акц авагчид нь анх эхлээд уг акцынхаа өртгийн дөрөвний нэг хувийг оруулах шаардлагатай байлаа. Мөнхүү банкийг Сен-Лазарын гудамжнаа буй Орвьедогийн ордонд байрлаж байгаа хэмээн зарлажээ. Акттайгаа зохицуулан бичсэн дүрмийн нэг хувийг Лелорен конторт хүргүүлсэн байв. Тэр өдөр намрын наран хурц тод гийгүүлэн байсан тэр гурвуулаа ноториатынхаас гараад хичээл дээрээсээ оргосон сурагчид шиг баяр баясгалантай гэгч нь аргагүй гудамж цэцэрлэг дундуур, тэгээд Шоссе Д'Антений гудамжаар яаралгүй алхалж явлаа. Ерөнхий зохион байгуулах хурал нь дөнгөж дараачийн долоо хоногт нь Бланшийн гудамж дахь бүжгийн жижиг танхимд болсон бөгөөд тэр танхимд хуучин эзнийг нь үгүйрч хоосорсны дараахан үйлдвэрийн нэг эзэн зургийн үзэсгэлэн байгуулах санаатай оролдсон ажээ. Зохион байгуулагч нар нь өөрсдөдөө үлдээж хоцроогүй акцыг эзнийг нь олж тараасан болохоор дөчин мянга шахуу акцыг төлөөлсөн нэг зуун хорин хоёр хувь нийлүүлэгч хуралд ирсэн аж. Хуралдаанд байлцаж гар өргөх эрх эдлэхийн тулд хорин акцтай байх шаардлагатай юм болох учраас тэр хуралд ирсэн хүмүүс нь хоёр мянган сонгох эрх эдэлнэ гэсэн үг байжээ. Гэлээ ч гэсэн хувь нийлүүлэгч нэг бүр хэчнээн олон акцтай ч байлаа тэр сонгох эрхтэй арван хүнээс илүүг төлөөлж болохгүй тул сонгох эрхтэй нь бүгд нэг мянган зургаан зуун дөчин гурав болжээ. 

	Саккар Гамленыг хурал даргал гэж хүчээр даргалуулж орхиод өөрөө зориуд олны дунд хутгалдан алга болчхов. Тэр өөрийнхөө нэр дээр болон мөн инженерт тус бүр таван зуун акц оноож бичсэнийг зөвхөн цаасан дээр л нөхөн төлөх ёстой байсан юм санжээ. Синдикатын гишүүд цөмөөрөө бүрэн байцгаасан. Үүнд: Дегремон, Гюре, Седиль, Кольб, де Боэн маркиз нар болой. Тус бүрдээ оройлон хошуучилсан хувь нийлүүлэгчдийн бүлэгтэй байцгаав. Энэ тушаа хамгийн олныг захиалагч нарын нэг болох Сабатани, бас Жантру хоёрхон өдрийн өмнө нээгдсэн банкныхаа хэдэн ажилтны хамт байж байв. 

	Бүх тогтоолыг нь урьдаас сайтар бэлтгэж нарийн чанд боловсруулчихсан тул урьд хожид болж өнгөрсөн зохион байгуулах нэг ч хуралтай адилгүй санал нэгтэй, энгийн тайван ээдрээгүй болсон ажээ. Бүх капиталын захиалга дуусаж барагдсан ба акц тус бүрээс нэг зуун хорин таван франкийн татвар татаж гүйцэтгэсэн хэмээн мэдэгдэхэд ямар ч эргэлзээ төрсөнгүй. Чингээд нийгэмлэгийг байгуулав гэж баяр ёслолын чанартай зарлав. Дараа нь захиргаагаа сонгов: тэрхүү захиргаа нь хорин хүний бүрэлдэхүүнтэй бөгөөд тэдгээр хүмүүс жилдээ тавин мянган франк хуралдаанд оролцсоны шанд авч байхаас гадна дүрмийн нэг зүйлд дурдсан ёсоор ашиг орлогын арван хувийг авч байх ёстой байжээ. Энэ нь хэний ч хорхой хүрмээр зүйл байсан болохоор зохион байгуулагч бүр л өөрийгөө захиргаанд оруулаад аль гэж шаардацгаав. Дегремон, Гюре, Седиль, Кольб, де Боэн маркиз мөн түүнчлэн дарга тавих санаатай байцгаасан Гамлен нар нэрсийн жагсаалтын эхэнд гарч батлуулжээ. Үлдсэн арван дөрвийг нь онц гойд нөлөөгүй боловч хамгийн дуулгавартай гаднах байдлаараа дорвитойхон хувь нийлүүлэгч нараас сонгуулав. Хамгийн эцэст нь дарга сонгох үеэр өмнө нь сүүдэрт нуугдаж суусан Саккар ил гарч ирсэн бөгөөд Гамлен түүний нэрийг дэвшүүлэхэд суусан улс сайшаасан байртай шивнэлдэн угтаж мөн л санал нэгтэй баталж орхив. Ажиглах зөвлөлийн хоёр гишүүнийг сонгох л үлдээд байв. Тэд нар бол хуралд балансын тайлан гаргаж байх үүрэгтэй, чингэхийн тул захиргаанаас бичиж өгсөн нэхэмжлэгийг хянаж байх ёстой ажээ. Энэ үүрэг нь эгдүүтэй мөртөө үр ашиггүй байв. Саккар энэ тушаалд Руссо, Лавиньер гэгч хоёр ноёныг тавихаар төлөвлөжээ. Нэг дэх нь хоёр дахидаа бүрэн дүүрэн захирагдана. Лавиньер гэдэг нь бол хожим өөрийнхөө ач тусыг үнэлүүлсэн хойно захиргааны гишүүн болохын түүс болсон, юм бүхнийг найр тавин зөвшөөрдөг, маш эелдэг зантай өндөр хүн байв. Руссо, Лавиньер хоёрыг сонгосны дараа хурлаа хаахаар завдаж байтал даргаас нийтдээ дөрвөн зуун мянган франк болох арван хувийн шагналыг синдикатын гишүүдэд олгох тухай сануулан дурсвал зүгээр юм гэж бодов. Хурал ч түүний саналыг дагуулан уг мөнгийг банк байгуулах зардлаас гаргахыг зөвшөөрөв. Энэ бол ялихгүй жаахан тоотой мөнгө болох учраас ярихын ч хэрэггүй байлаа. Жижиг хувь нийлүүлэгчид мал сүрэг шиг дороо дэвслэн тарцгаасан бөгөөд томоохон захиалагчид нь сүүлээр нь гарцгааж явган зам дээр сэтгэл ханасан байртай бас дахин гар гараа барьцгаалаа. 

	Маргааш нь Орвьедогийн харшид, хурлын танхим болгон зассан хуучин Саккарын зочдын өрөөнд захиргааны хурал болов. Тэр өрөөний гол дунд ногоон хилэн бүтээлэгтэй том ширээ, мөн тийм эдээр бүрчихсэн хорин зөөлөн сандал харагдав; томоос том хоёр номын шүүгээнийх нь шилийг дотор талд нь мөн л ногоон өнгийн торгомсог эдээр хөшиг хийж татсан байв; түүнээс өөр тавьц хогшил гэхээр юмгүй байлаа. Ханыг нь улаан хүрэн цаас нааж доторлосон болохоор тэр өрөөг баахан уйтгартай харагдуулна. Түүний цонх нь Бовильегийн харшийн арын цэцэрлэг өөд харсан бөгөөд тэндээс нь ногоон модны мөчир дор нойрссон дээр үеийн сүм дуганы дотор байгаа мэт бүрий баруй гэгээ тусаж энх амгалан байдлыг дэлгэрүүлнэ. Цөм төлөв төвшин, догь, намбатай, хуучин цагийн шударга томоотой байдлаар төгөлдөр ажээ. 

	Товчоогоо сонгож авах гэж захиргаа хуралдсан бөгөөд дөрвөн цаг болоход бүгдээрээ цугларчихсан байлаа. Язгууртан хүний бяцхан хувхай цагаан царайтай, өндөр нуруутай де Боэн маркиз бол хуучин францын нийтлэг төлөөлөгч шиг аятай харагдсан бөгөөд гэтэл туйлын эелдэгхэн ааштай Дегремон нь эзэн улс гүрний хөлжин мандсаар байгаа том өмч хөрөнгийг тэр аяараа төлөөлж байв. Седиль ердийнхөө байдгаас арай тайван уужуу Кольбтой Венийн зээл дээр гарсан санамсаргүй өөрчлөлтийн тухай яриа хөөрөө болж байхад жирийн гишүүд нь тэднийг тойрч зогсоод зарим нь ямар нэг ашигтай мэдээ чих дэлсэн сонсохыг хичээх бөгөөд зарим нь хувь хувийнхаа ажил явдлыг ярьцгааж байлаа. Тэд нар ер нь энд ирэхдээ зөвхөн тоо бөглөж саналаа өгөх, олз хуваах үеэр өөрийнхөө хувийг олж хүртэх л гэж ирдэг ажээ. Гюре ямагт хожимддогоороо хожимдон парламентын комиссын хурлаас төгсөх шахаж байхад нь сэмхэн зугтаж аахилан уухилсаар орж ирээд уучлал гуйсан бөгөөд тэр даруй ч цөмөөрөө ширээ тойрон зөөлөн сандал дээр сууцгаав. 

	Де Боэн маркиз ахмад өндөр настны хувиар бусдаасаа арай өндөрхөн, арай зузаан алтадсан даргын суудлыг эзэлж суув. Саккар захирлын хувьд түүний өөдөөс харж суув. Маркизыг захиргааныхаа даргыг сонгоцгооё гэхтэй нь зэрэг Гамлен босож ирээд өөрийгөө сонгуулахаас эрс татгалзав. Эдгээр ноёдын олонх нь түүний биеийг сонгох саналтай байна гэж урьд нь сонсжээ, гэсэн хэдий боловч Тэр бээр өөрөө маргааш дорно зүг явахыг завдан буй ба түүнээс гадна бас данс хөтлөх, банкны ба биржийн ажиллагааны талаар огтхон төдий ч туршлага дадлагагүй байдлыг эрхбиш харгалзана буй за гэж гуйгаад нэг үгээр хэлбэл тийм их хүнд үүрэг хариуцлагыг биедээ хүлээж чадашгүй гэв. Саккар урьд өдөр нь түүнтэй хоёулаа хамаг асуудлаар зөвшин тохиролцсон тул түүний хэлж байгааг их гайхаж сонслоо. Гамлен өглөө нь дүүтэйгээ удтал ярилцсаныг санаад үүнд лав Каролины нөлөө тусаа биз хэмээн тааварлажээ. Хэдий тийм боловч мань хүн өөртэйгөө эрх булаалдахаар ямар нэгэн биеэ даасан зан төлөвтэй хүнийг дарга болгочихгүй юм сан гэж бодоод уг асуудалд хөндлөнгөөс оролцож тайлбар өгөхдөө дарга бол захиргаанаас оруулж байгаа саналыг дэмжиж уламжлалт үгээ хэлэхийн тулд бүх гишүүдийн хуралд л суудаг ёстой их төлөв хүндэтгэлийн чанартай албан тушаал шүү дээ гэв. Түүнээс гадна бичиг баримт дээр гарын үсэг зурж байдаг даргын туслах бий болно гэв. Харин бусад асуудал, дан техникийн талын асуудал болон нягтлан бодох, мөнгөн зээл хийгээд том банкны ажиллагаатай холбогдсон үй түмэн жижиг аар саар зүйлийн тухайд гэвэл тэр бүхнийг Саккар өөрөө гүйцэтгэх болно; яагаад гэвэл түүнийг чухам ийм үүрэг гүйцэтгүүлэхээр ч захирлаар сонгосон байгаа шүү дээ гэв. Захирал болсон хүн чинь дүрмийн ёсоор хэлтсүүдийн ажлыг удирдана, орж ирсэн зүйлийг борлуулж зарлага гаргахаас гадна өдөр тутмын ажил эрхэлж захиргааныхаа хурлыг бэлтгэнэ, ер нь нийгэмлэгийнхээ гүйцэтгэгч эрх мэдлийг гартаа атгасан хүн байна шүү дээ. Ийнхүү учирлан хэлсэн үгс нь аргагүй үнэн тийм ч юм уу гэмээр байв. Гэвч Дегремон, Гюре хоёрыг байдаг хүчээрээ тулган шахаж шаардтал Гамлен мөн л өөрийнхөөрөө зүтгэсээр байжээ. де Боэн маркиз сүрлэг ихэмсэг байдал гаргаж өөрийнхөө саналыг хэлэхээс түдгэлзэн суув. Сүүл сүүлдээ инженер буулт хийж даргаар томилогдсон бөгөөд даргын туслахаар урьд төрийн зөвлөлийн гишүүн агсан хэн ч танихгүй нэг агрономчийг сонгосон тэр нь хомхой сэтгэлтэй, хүний хэлсэн бүхнийг дагадаг, бичиг цаасан дээр гарын үсэг зуруулж байхад таатай сайхан машин юм санжээ. Нарийн бичгийнхээ даргыг захиргааны гишүүдээс ч шилж авсангүй, банкны ажилтан дотроос сонгосон, тэр нь үнэт цаас хэвлүүлэх хэлтсийн эрхлэгч байжээ. Орой болчхов, өнөөх ёслолын том өрөөг нь барагдашгүй уйтгартай, ногоовтор туяатай бүрий баруй нөмөрч бүрхээд ирэхийн хамтаар захиргааны гишүүд хангалттай сайн ажиллацгаав гэж үзээд сар тутам хоёр удаа цугларч байх, үүнд том зөвлөл гучны өдөр, бага зөвлөл нь арван таванд тус тус хуралдаж байна гэж тогтоод тарцгаажээ. 

	Саккар, Гамлен хоёр өөрсдийгөө хүлээж байгаа Каролины сууж байсан зургийн өрөө өөд өгсөж очив. 

	Гамлены царайг хартал зовсхийсэн байртай байсан учир Каролин түүнийг зөөлхөн сэтгэлтэйгээсээ болж бас л зөвшөөрчихжээ гэж дорхноо тааж мэдмэгц эхлээд их л ууртай байв. 

	— Та сонс л доо байз, энэ чинь бодлогогүй хэрэг шүү! хэмээн Саккар дуу алдав. — Та бодоод үз л дээ, дарга хүн бол гучин мянган франк авна, биднийг ажил явдлынхаа хэмжээг тэлж өргөсгөх дээр хоёр дахин өсгөж авна, та нар ямар тийм хөлсийг чамлахаар баян биш дээ... Та ер нь юунаас нь айгаад байгаа юм бэ? Хэлээд өгөөч дээ. 

	— Тийм л дээ, би чинь юм бүхнээс л айж байна шүү хэмээн Каролин хариулав. — Энд ах эзгүй байх болохоор би ямар мөнгөний ажил мэдэх биш... Адаглаад л өнөөх таван зуун акцыг тань түүний нэр дээр биччихээд одоо болтол өртгийг нь төлөөгүй байгааг бодооч! Энэ чинь хууль ёсонд тохирох уу? Хэрэв ажил бүтэхээ байчихвал Жорж л үүнийг хариуцах болно шүү дээ!

	Саккар инээд алдав. 

	— Яасан дэмий юм ярьдаг юм бэ? Таван зуун акцаас тань анх удаа жаран хоёр мянга нэг зуун тавин франк л татварт төлнө! Хэрэв түрүүчийнхээ ашиг хожоог хуваахад, хагас жил болголгүй тэр мөнгийг нөхөж төлж чадахгүй юм бол бид ажил явдал үүсгэх ч байтугай, одоохон Сена мөрний усанд унаж үхвэл баржээ... Тэгдэггүй юм аа, та тайван санаагаа зовоолгүй байж болно, дамын наймаа бол чадал муутай хүмүүсийг л сүйдэлдэг болохоос биш... 

	Үдшийн бүрэнхий харанхуйд Каролины нүүр царай төв төвшин хэвээрээ байлаа. Харин хоёр дэнлүү авчирч тавьснаас хойш ханан дээгүүр өлгөсөн том том хар зураг, өнгө харшуулан зурсан усан будгийн зураг сэлт нэлдээ гэрэлтсэн бөгөөд тэдгээр нь байн байн Каролины дотор холхи газар орныг санагалзуулдаг байжээ. Тал газар нь мөн л цөлөөрөө, уулс нь тэнгэрийн хаяа халхалсан чигээрээ харагдахад нь Каролин баялаг эрдэнэсийнхээ дээрээс дарж уйтгартайяа зүүрмэглэсэн тэр хуучин ертөнцийг буртаг бүдүүлэг дотроос шинжлэх ухааны хүчээр өндийлгөнө хэмээн төсөөлөн бодож суужээ. Яасан асар их сайн сайхан, ашиг тустай үйлсийг бүтээж болох асан болоо. Дэвшлээр дахин хагалсан урьд эртний газар шороон дээр өсөж үржсэн улам илүү чадалтай бөгөөд жаргалтай шинэ хүн төрөлхтөн, шинэ үеийнхэн Каролины мэлмийн өмнө алгуурхан өндийн босож ирэв. 

	— Панз наймаа, панз наймаа! гэж тэр сэтгэл түгшин уймарч санамсаргүй хэлэв. — Би түүний тань тухай бодохоороо сэтгэл зовж зүрх дэлбэрчих шиг л болдог шүү. 

	Саккар түүний юу бодож санаж байгааг нь сайтар таачихдаг болсон болохоор нүүрэн дээрээ горьдлоготой байхыг нь мэдчихэв. 

	— Тийм ээ, панз наймаа! Энэ үг яагаад таныг айлгадаг билээ?.. Панз наймаа хийнэ гэдэг бол амьд явахад хамгийн дур булаадаг хорхой хүргэдэг эд байгаа юм, энэ бол тэмцүүлж амьдруулдаг мөнхийн эрмэлзэл дээ. Хэрэв би нэг зүйлтэй зүйрлүүлж хэлэх зүрх хүрдэг бол таныг итгүүлэх сэн дээ... 

	Тэгээд агшин зуур ичингүйрснээ мань хүн бас дахин хөхөрч гарав. Сүүлд нь Тэр бээр эмэгтэйчүүдийн дэргэд ёсорхож үзээгүй зангаа гаргаж ямар ч гэсэн хэлээд алджээ:

	— Та сонсож бай л даа, за байз юу гэж хэлчихмээр юм бэ дээ? Тачаал шуналгүй бол олон хүүхэд төрөх үү дээ? Та юу гэж бодож байна? Хорвоод зуун хүүхэд төрж болох байсныг шунал муутай байвал дөнгөж ганцыг арай чамай хийж амжих жишээтэй. Зөвхөн хэр хэмжээнээс хэтэрч баймаажин сая нэг хэрэгцээгээ хангадаг байна шүү дээ, тийм биз ээ?

	— Тийм байлгүй дээ хэмээн Каролин ичиж зовсон байртай хариулав. 

	— За тийм байхгүй яах вэ! Хайрт нөхөр минь ээ, панз наймаа хийлгүй ямар ч ажил явдал бүтэхгүй ээ... Хэрэв надад ер бусын ашиг орлого оруулна, гэнэт миний заяа дайрч намайг тэнгэрт гартал хөөргөнө гээгүй бол би юунд мөнгөө гаргаж тавих вэ, би яалаа гэж аз мэдэг гэж хөрөнгөөрөө мөрийцөж туйлах билээ? Хууль журмын дагуу хөдөлмөрийн ялимгүй хөлс аваад өдөр тутмын арилжаа наймааны хэлэлцээрийг дотроо ухаантай байж тэнцүүлээд явбал амьд явах гэдэг чинь чадал тамирыг унтуулж барагдуулах туйлын уйтгартай цөл говь, шавар намаг болж хувирах нь тэр ээ. Гэтэл та тэртээ тэнгэрийн хаяанд нэг итгэл найдлага үүсгэхийг бод л доо, нэг су тутмаас зууг хожиж болно гэж ам гар л даа, энэ чинь л нойрмог хүмүүсийг боломгүй, бүтэмгүй зүйлийн хойноос хөөцөлдүүлж хүзүүгээ булгалчихмаар ч байлаа гэсэн хоёрхон цагийн дотор саяыг олж болно шүү гээд үз л дээ, чингэх юм бол сая уралдаан тэмцээн эхэлнэ, чадал тэнхээ нь хэдэн арав дахин нэмэгдээд ирнэ, чихэлдэж шахцалдахаараа хүмүүс чинь ганцхан өөрийнхөө дур хүслийг хичээж яваад заримдаа үр хүүхэд төрүүлдэг байдаг, өөрөөр хэлбэл ямар нэгэн том сайхан үйл бүтээдэг юм шүү дээ... гэж би хэлэх гээд байна. Ай даа, золиг гэж аль ашиггүй бузар булай юмыг хэлж барах аж, гэлээ ч гэсэн тийм юмгүй бол хорвоо ертөнц оршин тогтохоо болих нь дамжиггүй дээ. 

	Каролин мөн л хөхөрч суув. Тэр бол эмэгтэй хүний намбагүй цэвдэг амьтан огт биш байжээ. Түүний өгүүлсэн нь:

	— За тийм юм бол таны саналаар чинь угаасаа заяагдсан юм гээд эвлэрэх л хэрэгтэй болж байх шив дээ. Амьдралд муу муухай юм бишгүй гэдэг ч таны зөв л дөө. 

	Цус гаргаж буртаг тарилгүй ганц ч алхам урагшилж байсан удаагүй юм гэж бодохоор Каролины зориг чадал үнэхээр нэмэгдэх шиг болов. Чин зоригийг л барих хэрэгтэй юм. Каролин хана дээгүүрээ өлгөөстэй байгаа зураг төлөвлөгөөнүүдийг нүдээ салгалгүй ширтэн суутал нь усан боомт, суваг засмал ба төмөр зам, тариалангийн талбай, завод шиг механикжуулчихсан асар том фермүүд, өргөн хүрээний боловсролтой хүмүүс өндөр их насалж өтөлтлөө аж төрөх шинэхэн цэвэрхэн боловсон тохилог хотууд түүний өмнө нь дурайтал сүндэрлэн босож ирэх мэт болжээ. Каролин хөгжилтэй хэлрүүн

	— Би хэзээд ухарч буудаг болохоороо бууж өгөхөөс биш дээ... Ялимгүй ч болох нь оо жаахан буянтай үйл бүтээж өөрсдийгөө уучлуулахыг бодъё доо... 

	Ах нь мөн л дуугарсангүй байсаар түүний дэргэд хүрч ирээд тэвэрч авчээ. Каролин түүнийг хуруугаараа занасан байртай зангаж өгүүлрүүн:

	— Уухай! Чи ч эрхэлж чаддаг хүн дээ, би чамайгаа эс мэдэх биш... Маргаашаас хол яваад өгөхлөөр энд юу болж байгаа тухай сэтгэл чинь огтхон ч зовохгүй л дээ, чи тэнд очоод ажилдаа улайж мэрийх дээрээ чиний юм бүхэн чинь үйлстэй бүтэж гялалзсан амжилт олохын түүс болно доо, гэтэл тэр үеэр чинь эндэх ажил явдал тань заадсаараа зад тавих магадгүй шүү. 

	— Үгүй ээ, цаадах тань хэрэв намайг томоотой байхгүй бол хүзүү дээрээс минь барьж дугтарч байг гэж таныг миний дэргэд цагдаа болгож орхиод явна гэж бүр шийдчихсэн шүү дээ хэмээн Саккар алиалж дуу алдав. 

	Тэр гурвуулаа хөхрөлдөв. 

	— Би чухам л тэгье, харж л байгаарай! Хамгийн нэгдүгээрт бид хоёрт юу юу гэж ам гарлаа, дараа нь бас бусад олон хүмүүст жишээ нь эвий зайлуул миний Дежуад юу гэлээ санаж байгаа биз дээ; харин та тэр муу Дежуад санаагаа тавьж байхыг мэдээрэй, би таныг гуйя... Аа тийм л дээ, манай айлын хөөрхий муусайн де Бовилье нарт бас юу гэж амласнаа бодоорой, би өнөөдөр тэдний тогоочийг нь ямар нэг новш угааж байхад нь хоёулаа ажиглан харж суухыг харлаа, тэд бодвол хөлсний угаагчид багахан юм өгөх сөн гээ биз ээ. 

	Саккарыг доошоо бууж ажлынхаа өрөөнд ортол өөдөөс нь хиа зарц нь өчихдөө, нэг авгай ирээд түүнийг тун тэсвэртэй хүлээж байна, түүнд захиргааны хурал болж байгаа тул эзэнтэн лав хүлээж авч чадахгүй болов уу гэсээр байхад тоосонгүй гэв. Саккар эцэж цуцсандаа уцаарлаж тэр авгайг хүлээж авахаа больё гэж хэлүүлэх гэснээ байчхав. Олсон амжилтаа олны дунд бататгах хэрэгтэй гэж бодоод тэр авгайг оруулахгүй байвал аз харьчихаж юуны магад вэ гэж айсандаа анх шийдвэрлэснээ өөрчлөхөд хүрэв. Гаднаас орж ирдэг хүмүүсийн тоо өдөр ирэх тусам нэмэгдсээр бөгөөд тэр олон хүн ч Саккарыг хөөргөж орхижээ. 

	Ажлынх нь өрөөг гав ганцхан дэнлүү гэрэлтүүлж байсан болохоор Саккар тэр орж ирсэн авгайг олигтойхон харж таньсангүй. 

	— Эрхэм ээ, намайг, Буш ноён очоод ир гэж явууллаа... 

	Саккар уур нь хүрээд тэр авгайг ч суу гэсэнгүй, өөрөө зогссоор байсан бөгөөд тэр нарийхан хоолойтой тарган авгай нь өнөөх Мэшен хатагтай мөн болохыг сая танив. Акцыг пүүлж байж худалдан авдаг энэ авгай хувиа нийлүүлж гийгүүлэх нь ээ! Мэшен аажуу уужуухан тайлбарлаж хэлэхдээ, дэлхий дахины банкны хэвлэн нийтэлсэн үнэт цаасны тухай одоо акцаас чинь юм үлдээ болов уу? Анх үүсгэн байгуулагч нарт оногддог шагналтайгаар тэр акцаас тань авбал хүртэх сэн болов уу? гэдгийг мэдээд ир гэж л Буш намайг явуулав гэлээ. 

	Гэвч энэ бол Саккарынд орж ирэх арга мэх, түүний байр байшинг үзэх, юу хийж байгааг нь мэдэх, өөрийнх нь биеийг сорьж сонжих зөвхөн шалтаг төдий байсан нь лавтай. Ямар учраас вэ гэвэл тэр авгайн бэлцгэр тарган нүүр дээр нь өрмөөр цоолж нүх гаргасан мэт онигор хоёр нүд нь хөндий хандайгаар эргэлдэж Саккарын бодол сэтгэлийн гүнд нэвтрэн орохыг чармайн оролдсоор байна. Буш өнөөх улигт орхигдсон хүүхдийн тухай хэргийг янз бүрээр бодон бодон аль хэдийнээс хойш тэсвэртэй хүлээж одоо нэг юм хөдлөхөөр завдахдаа Мэшенийг тагнуулчаар илгээсэн хэрэг ажээ. 

	— Юу ч байхгүй ээ хэмээн Саккар ширүүвтэр хариулав. 

	Мэшен одоогоор юу ч олж мэдэж чадашгүйгээ ухаарч аваад хүчлэн шаардвал гэнэ алдаж магад хэмээн боджээ. Тийм ч учраас Тэр бээр хүнээр өөрийгөө хөөлгөх зав боломж олгохгүйн тул түрүүнд нь ороод хаалга руу алхав. 

	— Та өөртөө акц авъя гэж гуйхгүй яасан юм бэ? гэж Саккар зориуд ёжтой гэгч нь өнгөөр асуув. 

	— Хүүе, энэ чинь миний бардаг ажил биш хойно доо. Би хүлээж байя гэж Мэшен элэг доог хийсэн бололтой өөрийнхөө хазгай жингэнүүр дуугаар хариулав. Тэр авгайн огт салдаггүй, том нооронхой ширэн цүнхийг хараад Саккар цочисхийв. Өнө удаан хүлээгдсэн зээлдүүлгийнхээ нийгэмлэгийг төрж бий болсонд баяр хөөр болон хамаг ажил бүтэмжтэй байгаа ийм бэлэгтэй өдөр энэ муу хөгшин шуламс чинь гүнжийн өлгий дээр муу ёрлодог хар шивэгчин илбэчийн үүрэг гүйцэтгэх нь гэж үү? Шинээр үүссэн банкны контор дамжин чирч явдаг цүнх нь үнээ алдсан цаас, хүчингүй болсон акцаар пиг дүүрэн чихээстэй байдгийг тэр мэдэх бөгөөд чавганцын хэлсэн үгэнд “за гайгүй дээ банкийг тань сүйртэл хэчнээн болтол ч хамаагүй хүлээж л байя, тэгээд акцыг нь түүж авч цүнхэндээ оршуулна даа” гэсэн бололтой заналхийлэл байхыг дуулж сонсов. Энэ бол дайнд мордсон армийн хойноос даган нисэж үдэж гаргаад бут ниргүүлсэн өдөр нь одоо ч сэгийг нь зулгааж болно гээд элэн хальж шидсэн чулуу шиг доошоо бууж ирдэг хар хэрээний гуаглалт байв. 

	— Дараа баяртай, эрхэм ээ хэмээн Мэшен хүндэтгэсэн бололтой хэлчхээд уухилж аахилсаар гарч одов. 


ТАВДУГААР БҮЛЭГ

	Нэг сар өнгөрсөн хойно, арван нэгдүгээр сарын эхээр дэлхий дахины банкны барилга бас л бэлэн болоогүй байлаа. Мужаанууд өнгөн талыг нь зүймлээр хадаж будагчид хашааны орой дээгүүр бүтээж бүрхүүлсэн асар том шилэн дээврийг эмжээрлэсэн жаазыг будсаар байв. 

	Саккарын буруугаас болоод тийнхүү удааширчээ. Тэр өөрөө уг байшинг дэндүү доожоогүй харагдаж байна гээд дотор талыг нь тансаг сайнаар гоёж чимэглэхийг шаардсан ажээ. Гэвч их том юмны мөрөөс болсон мөнхийнхөө хүслэнг биелүүлэх гэтэл хана туургыг нь хааш нь ч тэлэх аргагүй болох дээр Саккар адаг сүүлдээ уурлаж гэрээгээр хөлслөн ажиллуулсан хүмүүстэй тооцоо хийж дуусгахыг Каролин руу түлхэж орхижээ. Учир иймээс ч Каролин кассын жижиг цонхнууд бэлэн болгохыг ажна. Тийм цонх учиргүй олныг хийлгэсэн бөгөөд хуучин хашаа байсныг голын төв танхим болгож өөрчлөхдөө эргэн тойрон тийм цонх зоож хүрээлүүлсэн ажээ, танхимаасаа сараалж тороор тусгаарласан тэдгээр касс нь төлөвхөн бат бэх харагдана. Тэдгээр кассын үүдэн дээр хадсан зэс пайзанд хар үсгээр бичсэн хаяг үзэмжтэй гоё болжээ. Банк, тэр байрандаа давчуухан боловч эвтэйхэн байрлажээ. Нэг дэх давхарт нь байнга олон хүнтэй холбоотой ажилладаг хэлтсүүд, төрөл бүрийн кассууд, үнэт цаас хэвлүүлэх хэлтэс, банкны өдөр тутмын зээл тооцоо эрхлэх бүх газрууд, дээдэх давхарт нь дотоод механизм болох захиргаа, санхүү, захидал харилцаа, хууль цаазын асуудал эрхлэгч, ажилтны хэрэг эрхлэх хэлтэс зэрэг байрлажээ. Кассын нярвын өмнөх ховилоор алтан зоос хангинан гоождог болчхоод байхад сүүлчийнхээ хадаасыг хадаж байгаа ажилчдын хөл үймээн дотор ч гэсэн гаднаас орж ирэхтэй зэрэг гайхаш төрүүлэхээр нэг онцгой тал нь сүм дуганыг бага зэрэг санагдуулмаар төлөв төвшин, хуучин цагийн нарийн чанд байдлын сэтгэгдэл аж. Үнэндээ иймэрхүү сэтгэгдлийг уул байшин нь төрүүлэх бөгөөд энэ бол зэргэлдээ цэцэрлэгийн модны ёроолд орших намуун анир чимээгүй, гэрэл гэгээ муутай, чийгтэй хуучин харш билээ. Түүний дотор ороход сүмд орох мэт санагдана. 

	Саккар нэг өдөр үдээс хойхно бирж дээр очоод эргэж ирэхдээ өөрөө үнэхээр тийм болохыг ажиж гайхасхийжээ. Тэр алтдалгүй засуулсандаа төдий л их харамсахыг болиод өөрийнхөө сэтгэл ханамжтайг Каролинд илэрхийлэв:

	— За яах вэ, нэг хэсэгтээ ямар ч гэсэн аятайхан болчихжээ! Цөм өөрийн гэр шиг тохитой. Гэрийнхээ бурхан шүтээний байшинд байгаа юм шиг. Цаашдаа харж л байя... Хайрт найз аа, ахыгаа явснаас хойш таны ингэж чарам хийж хөөцөлдсөнд тань баярлалаа. 

	Саккар санамсаргүй тохиолдсон учир байдлыг ашиглахдаа их дадамгай хүн болохоор банкныхаа ийм төв төлөвхөн шинж төрхийг одоо бүр юм бүхэн дээр харагдуулахыг хичээн албан хаагчдаасаа залуу лам нар шиг биеэ авч явах ба хүнтэй ярихдаа дуугаа намтгах, хүнээс мөнгө тоолж авах буюу тавьж олгохдоо шашны хуврагуудтай адилхан даруу зантай байцгаахыг шаарддаг болжээ. Өөрийнхөө бүхий л үелзэл долгиотой амьдралын туршид Саккар огт үүнтэй адил хүч чармайлтыг гаргаж яваагүй билээ. Албан хаагчдын нэг нь ч ирээгүй галч нь ч галаа ноцоож амжаагүй байхад өглөөний долоон цагаас мань хүн ажлынхаа өрөөнд хүрч ирчихсэн, шуудан задалж онц яаралтай захидалд хариу бичиж суудаг болсон юм. Тэгээд арван нэгэн цаг хүртэл дараа дараагаараа шалавхан цуварч орж ирдэг хүмүүсийг тасалдалгүй хүлээн авдаг аж. Үүнд заавар шийдвэр авах гэж хойно хойноосоо цувардаг банкныхаа хэлтсийн эрхлэгчдийг эс тоовол таньдаг нөхөд нь, дорвитойхон үйлчлүүлэгчид, биржийн маклерууд, кулисын төлөөлөгчид болон зууч нар, мөнгөн ханшны наймаа хийгчид сүргээрээ орж ирсээр байлаа. Саккар өөрөө түр зуур амсхийхтэй хамт хэлтсүүдээ хурдан явж эргэдэг бөгөөд түүнийг ажлын өдрийн аль ч цагаар ялгалгүй санаандгүй байтал ороод ирэх байх гэсэн тэдгээр хэлтсийн албан хаагчид үргэлж айж эмээж суудаг ажээ. Арван нэгэн цаг болох дээр мань хүн өөдөө өгсөж Каролин дээр ороод эцэнхий туранхай болохоороо яах вэ гээд их л арвихан идэж ууж авна. Тэгээд ч тэнд өнгөрүүлдэг нэг цаг түүний хувьд дэмий үрэгддэггүй байсан бөгөөд яагаад гэвэл тэр цаг дундуураа, өөрийнх нь хэлдгээр, үнэнч нөхөртэйгөө аминчлан ярьдаг, өөрөөр хэлбэл хүмүүс ба юмсын тухай Каролины саналыг асуудаг байв. Гэвч түүний цэцэн мэргэнийг ашиглаж чадахгүй удаа олонтоо тохиолддогийг бас мэдэж байжээ. Арван хоёр цагт Саккар гадагшаа гарч бирж дээр очихоор явдаг байсан ба байрыг нь харж цөмтэй нь ярилцахын тул бусдаас урьд түрүүлж очихыг хичээдэг ажээ. Тэр харин ил задгай мөрийцдөггүй байсан бөгөөд банкныхаа үйлчлүүлэгчидтэй лав тааралдана гэж бирж дээр ердийн нэг хүнтэй уулзаж учралдах газар мэт очдог байжээ. Гэсэн хэдий боловч мань эр одоо бүр биетэй бодитой олон саяар тулгуураа хийчихсэн сүртэй дорвитой хүн шиг, ялж дийлсэн хүн шиг бирж дээр буцаж ирсэн болох учраас нөлөө нөмрөг нь тэнд хэдийний мэдэгдэхүйц болсон байв. Юм мэддэг улс хоорондоо шивэр авир ярилцдаг, түүнийг харан харан ер бусын цуу дамжуулдаг тэр байтугай хаан суух буянтай хүн хэмээн бэлгэдэн зөгнөдөг байжээ. Гурван цаг хагасын алдтай Тэр бээр заавал гэртээ ирчихсэн бичиг цаасан дээр гарын үсэг зурах залхуутай ажилдаа хэдийний орчихсон байдаг агсан бөгөөд тэр механик хөдөлгөөнд гар нь гарамгай дасчихсан болохоороо гарын үсэг зурдгаа зогсоолгүй, түүнээс санаа сэтгэлээрээ огтхон төдий ч хөндийрөлгүй байж албан хаагчдаа дуудуулан хариу өгсөөр, ажил явдал шийдвэрлэсээр, хажуугаар нь чөлөөтэй ярилцсаар суудаг ажээ. Тэгээд зургаан цаг хүртэл мөн л орж ирсэн улсыг хүлээн авсаар тэр өдрийнхөө урсгал ажлыг шувтлан маргаашийнхаа хийх ажлыг бэлтгэдэг байв. Сүүлд нь тэр бас дээшээ өгсөж Каролин дээр ороод арван нэгэн цагт иддэгээсээ арай нарийн хоолоо иддэг байсан бөгөөд үүнд загасаар хийсэн нарийн хоол, гол төлөв зэрлэг шувууны мах болгож өгдөг байлаа. Саккар уух архиа солих дуртай бөгөөд өдөр тутмынхаа ажлын үр бүтээлийг харгалзан бургунд, бордо юм уу эсхүл шампанск дарсыг хоолон дээрээ уудаг байлаа. 

	— Ай даа би ч мөн хэрсүү томоотой байгаа биз, хэлээч дээ? хэмээн Тэр бээр хааяа инээсээр дуу алддаг байв. — Эхнэр хүүхэн эргүүлж, театр клубээр гүйхийн оронд би чинь энд таны хажууд ёстой нэг буржуй шиг амьдарч сууна даа. Энэ тухай ахдаа бичиж сэтгэлийг нь тайтгаруулах юм биш үү... 

	Саккар хэлж байгаа шигээ тийм ч хэрсүү томоотой байсангүй ажээ. Яагаад гэвэл тэр үеэр Буфф театрын нэг дуучин хүүхэнд сэтгэлтэй болчихсоноос гадна бас нэг үдэш бусад олон харчуулыг дуурайж Жермен Кёрынд орой болтол суусан боловч сэтгэл ханасан юм огт үгүй. Учир юу гэвэл тэр орой бүр эцэж үхтлээ ядарчихсан байжээ. Түүний нөгөөтээгүүр амжилт олох гэж үнэнхүү хүсэж ажил хэргээ бүтэмжгүй болохоос ихэд айдаг байсан болохоор ялж дийлээд хамаг юмны маргаангүй эзэн суух цагаа горилон хүлээж тэр болтол элдэв шунал хүслээ дарж намжааж яваа юм аа. 

	— Үүнд гайхуулах гоц гойд юу байна даа? гэж Каролин хөгжилтэйеэ хариулав. Миний ах бол хэзээ ямагт хэрсүү томоотой байдаг болохоор хэрсүү байдал түүний зан төрх болохоос биш, ер гавьяа байгуулчихсан мэт харагддаггүй юм. Би өчигдөр захиа бичихдээ хурлынхаа танхимыг алтдах хэрэггүй юм гэж таныг ятгалаа гэдгээ бичсэн. Энэ л түүнийг илүү баярлуулах байх даа. Арван нэгдүгээр сарын эхний нэг хүйтэн өдрийн үдээс хойхно Каролиныг будагчны ахлагчид танхимын ханыг угаагаад л ажлаа дуусга хэмээн зааварлаж байтал нь хиа зарц нэрийн хуудас авчирч өгөөд эзэн нь хүлээн авч уулзахыг шаргуу хүчлэн гуйж байна гэж хэлэв. Хуучивтар зурвас дээр Буш хэмээх овгийг машинаар болхидуухан бичсэн ажээ. Каролин урьд нь тийм овог сонсоогүй байсан бөгөөд гаднаас ирсэн хүн хүлээж авдаг ахындаа ажлын өрөөнд тэр хүнийг оруулаад ир гэж тушаав. 

	Буш хэрэв Саккарын сурс хүүхдийн тухай хачин гайхалтай нээлт хийснээ ашиглалгүй хагас жил тэсвэртэй хүлээсэн бол анхнаасаа аажуу уужуу байя гэж бодсон бололтой нь холбоотой биз... Тэр бээр өнөөх хүүхдийн эхэд Саккарын атгуулсан векселиэр авчхаж болох зургаахан зуун франкаар зүйл дуусах нь чамлалтай байсан бөгөөд гэтэл бузгай ахиухан тоотой, хэдэн мянган франк авахаа бодоод эс өгвөл чамайг чадна шүү гэж сүр дүрэм үзүүлэхэд тун ч хүндхэн байжээ. Саккар бол эхнэрээ үхүүлж ганц бие эрх дураараа яваа хүн болохоор хэрүүл зарга хийхээс айхгүй нь лав, яаж түүнийг овоо шиг сүрдүүлээд одоо хог новш дээр өсөж сүүлд нь алуурчин болох хүүтэй болгоод хаясных нь төлөө яасхийгээд ахиухан мөнгө авдаг билээ? Мэшен ч зургаан мянга шахуу франкийн зарлага гаргасны том нэхэмжлэг данс хичээнгүйлэн зохиочихсон л доо, хүүхдийн эх өөрийн нагац болох Розали Шавайльд өгч байсан хорин су зоос, тэгээд тэр үйлтэй амьтны өвчнөө эмчлүүлсэн, түүнийг оршуулсан, булшийг нь харж хамгаалсан, хамгийн сүүлд нь Викторыг өөрийнхөө асрамжид авснаас хойш хооллож хувцаслах мэтчилэн бас бусад зүйлд зарцуулсан мөнгө тэдгээрийг цөмийг тооцоолон багтаажээ. Гэлээ ч гэсэн Саккар тийм ч их энхрий сэтгэлтэй эцэг биш болбол тэр хүүхдийг өөртэй нь төстэй юм гэхээс өөр чухам түүний эцэг мөн гэж батлах аргагүй болох учир, Саккар “та нар битгий дэмий донгос” гээд тоохгүй байж ч болно доо. Нэгэнт тийм болохоор Саккар л улирч завхарсан юм гэхгүй бол тэд нар зөвхөн векселиэр л мөнгө салгаж авч сая чадмаар байв. Буш сүрьеэгээр өвчилж хэвтэрт орсон дүү Сигизмундийгээ хэдэн долоо хоногоор сахиж маш тэвдэж сандарсан учраас бас ийнхүү удаашруулжээ. Өнөөх айхавтар завшаанч хүн маань бүтэн хоёр долоо хоног хамаг ажлаа хаяж өөрөө арайхийж сураг гаргасан будилмаар мөрөөр элдэж хөөдгийгөө ч больж орхиод бирж дээр үзэгдэхийг байж ганц ч өртэй хүнийг мөрдөж мөшгөлгүй өвчтэй хүнийхээ хажууд нойргүй сахин сууж эх хүний хайр халамжаар халамжлан ор дэрнийх нь даавууг сольж өгдөг байжээ. Хэзээ ямагт дэндүү муухай нарийлж харамладаг өнөөх Буш маань одоо харин бүр үрэлгэн болж Парисын шилдэг сайн эмч нарыг урин залж эмийн сангийнханд ёстой хүчтэй эм бэлдэж л өгвөл үнийг нь илүү төлөхөөс ч буцдаггүй байв. Эмч нар дүүг нь ямар ч ажил хийж болохгүй гэж хорьсоор байхад Сигизмунд зөрж хийсээр байх дээр нь Буш түүний цаас номыг нуудаг байжээ. Эдүгээ тэр хоёр харин бие биеэ зальдан мэхлэхийг хичээх болов. Сахиулаа эцэж туйлдаад дуг хийх дээр нь тэр залуу бүх биеэ халуурч хөлөрсөөр байтал харандааны хугархай олж ямар нэг сонины захаар бас тоо эрээчсээр шударга ёсны тухай өөрийнхөө санаашрал мөрөөдлийн дагуу эд уурсыг хуваарилан хүн бүрийд жаргалтай амьдрах хишиг хүртээхийг бодож төлөвлөсөөр байв. Буш сэрчхээд дүүгээ дордсоныг үзмэгц түүний тийнхүү үл гүйцэлдэх юмны мөрөөс болж өөрийнхөө амьдралын чадлыг шавхан барагдуулж байгаад зүрх нь дэлбэчих шахдаг байлаа. Дүүгээ эрүүл саруул байхад бол Тэр бээр хүүхдийг тоглоомоор саатуулж эрхлүүлэхтэй адил тэр санааширдаг юмаараа оролдож зугаацахад нь яадаг ч үгүй байжээ. Гэтэл үл биелэх дэмийрлээр өөрийгөө сөнөөнө гэдэг солиотой хэрэг! Сигизмунд бүр адаг сүүлдээ ахыгаа өрөвдөхийн эрхэнд бузгай томоожиж болгоомжтой байхыг зөвшөөрөөд жаахан засал авч босож явдаг болжээ. 

	Буш тэгээд ажилдаа эргэж ормогц ер нь Саккарын хэргийг дуусгая байз гэж өгүүлэв. Ашгүй цаадах нь ч ялсан хүн аятай бирж дээр буцаж ирсэн тул өрөө төлөх чадалтай болсон нь ямар ч эргэлзээгүй буй за. Мэшен авгайг Сен-Лазарын гудамж руу явуулсанд тэр ч гойд чухал юм мэдэж ирсэн юм. Буш, авлагатай хүнээ илт дайрч довтлохыг эрслэхгүй бүүр лавтайяа ялахын тул хэрхэх учраа олж ядсаар байтал нь тэр хорооллын бүх худалдаачин хүүрнэн ярилцдаг гэр ахуйн эрхлэгч Каролин гэгч хатагтайн тухай Мэшений дурссан ганц өгүүлбэрээс сэдэж шинэ төлөвлөгөөгөөр ажиллах нь зүйтэй болохыг ухаарав. Тэр хатагтай ер нь сав шүүгээ байтугай сэтгэл зүрхнийх нь түлхүүр, жинхэнэ эзэгтэй нь байж юуны магад вэ? Буш бол санамсаргүй таамаглалдаа автаж өөрийнхөө дотуур ухаан зөн билгийн зааснаар гөрөөлж эхлэхдээ зоригжино гэж ярьдаг зүйлдээ олонтоо захирагдаж үзсэн хүн бөгөөд хожмоо бодитой баримтаас итгэл найдварыг олж шийдвэрээ гаргадаг зантай юм санжээ. Тэгээд ч Тэр бээр Сен-Лазарын гудамж орж Каролин хатагтайтай уулзахаар одсон хэрэг. Каролин өөдөө өгсөн зургийнхаа өрөөнд ормогц сахлаа хусаагүй, болхи аягүй гөлчгөнөсөн зүс царайтай, чанар сайтай боловч даг даарь болчихсон хар хүрмэн цамцтай цагаан зангиа зүүсэн бүдүүн хар хүн байж байсныг хараад гайхасхийв. Буш бол Каролины сэтгэл санааг нэгжиж уудлах гэсэн юм шиг өөдөөс нь гөлөрч өөрийнхөө бодсонтой яв цав тохиров гэж санажээ. Өндөр нуруутай, эрүүл чийрэг, гоё цагаан үстэй, тэр үс нь залуухнаараа байгаа царайг нь хөгжил баясгалангаар гийгүүлэн туяаруулсан тийм нэгэн хатагтай харагдав. Нэн ялангуяа туйлын эелдэг сайхан зантай хүнд л баймаар нэлээн том уруул амыг нь хараад сэтгэл амарч ам нээхээр тэр дорхноо зүрхлэв. 

	— Эрхэм хатагтай минь, би уг нь Саккар ноёнтой уулзахаар ирсэн юм, гэтэл түүнийг гэртээ алга байна гэх шив дээ. Буш худал хэлсэн бөгөөд чухамдаа бол Саккарыг бирж рүү явахыг нь хүлээж харуулдсаар байж орж ирсэн болохоор түүнийг гэртээ байхгүй хэмээн тун сайн мэдэж байсан учир байна уу, үгүй юу гэж ч асуугаагүй юм санжээ. 

	— Тэгээд ч би тантай уулзъя гэж саналаа, яагаад гэвэл би хэнтэй учирч байгаагаа мэдсэнээс хойш ингэсэн ч дээр биз ээ... Би танд нэг л чухал, нэг л эгзэгтэй зүйлийг дуулгалгүй горьгүй нь ээ... 

	Каролин өдий болтол тэр хүнийг суу гээгүй байснаа одоо гэнэт тэвдэн сандарч сандал руу яаруухан заав. 

	— Ярь л даа эрхэм ээ, би таныг сонсож байна. 

	Буш урт хар хүрмэн цамцныхаа хормойг хар болгочих вий гэсэн аятай хичээнгүй гэгч нь дээш шууж байхдаа энэ лав Саккарын нууц амраг байх шүү гэж тэр дорхноо оноочхов. 

	— За хатагтай минь, нуулгүй хэлчихэд иймэрхүү юмыг танд аминчлан хэлдэг маань зөв үү, буруу юу гэдгийг ч мэдэхгүй л байна шүү, ер нь хэлж ярих надад тийм ч эвтэй биш л байна... Миний ингэж яваагийн ганц зорилт бол хуучин алдаагаа засахад нь Саккар ноёнд туслах гэсэн л хэрэг гэж таныг ойлгоосой гэж бодож байна... 

	Каролин ямаршуу янзын амьтантай нүүр учирснаа хувьдаа ойлгож аваад хэнд ч хэрэггүй нялуун баталгааг нь товчлуулахаа бодож гараа дохин дотрыг нь уужруулав. Тэгтэл Буш ч нэг их зөрж зүтгэсэнгүй агаад Саккар хэрхэн Лагарпын гудамжинд Розалийг уруу татаж бузарласныг, түүнийг алга болсон хойно хүүхэд төрсөн, тэгээд эх нь замаа алдаж эцэс сүүлдээ нас барсан хийгээд Виктор хүү өөрийгөө харж хандах зав чөлөөгүй даанч их ажилтай садан төрлийнхөө нэг авгайн гар дээр үлдээд одоо хэр нь элдвийн хог шааран дунд өсөж торниж байгаа тухай улирч хуучирсан түүх паянг унжруулан ярьж гарчээ. Анх эхлээд Каролин бүүр гайхаж хоцорсон аж, яагаад гэвэл ямар нэгэн сэжиглэлтэй ханш мөнгөний паян сонсох юм болов уу гэж зэхэж байжээ. Гэвч сүүлдээ орхигдсон хүүхэд ба эхийн гаслант хувь зохиолд сэтгэл нь уярч өөрөө үр хүүхэдгүй үлдсэн болохоор эх хүний энэрэнгүй сэтгэл нь оргилон бадарч зөөлрөөд явчих шиг болов. 

	— Эрхэм ээ, та чинь надад ярьж байгаа юмандаа өөрөө лав итгэж байна уу хэмээн асуув, — Иймэрхүү янзын хэрэгт чинь туйлын бат нут, маргаангүй нотолгоо л хэрэгтэй байдаг шүү дээ гэв. Тэгэхлээр нь Буш инээвхийлэв:

	— Хатагтай минь, бүр үзсэн дор нүдэн дээр тусахаар баталгаа байна, энэ юу вэ гэвэл тэр хүүхэд эцэгтэйгээ жигтэйхэн адилхан юм аа. Бас тэгээд он сараар нь хөөгөөд ирэхээр яг таарчих юм, гэрч баримт ч хөдөлбөргүй нотлогдлоо. 

	Каролины бие чичрэн догдлов, Буш ч түүнийг ажигласаар байлаа. Хэсэгхэн дуугүй болсноо Бушийн үргэлжлүүлээд хэлсэн нь:

	— Ингэхэд би шууд Саккар ноёнтой учрахаа яагаад эрсэлж зүрхлээгүй нь хатагтай танд ойлгогдож байгаа биз дээ. Би бол үүнд огт нь хамаагүй хүн, би зөвхөн тэр төрөл садан Мэшен авгайн л нэрийн өмнөөс яваа хүн шүү. Тэр авгай хүүхдийнхээ эцгийг өдий олон жилээр эрж хайсаар байж сая нэг санамсаргүй сургийг нь гаргасан юм санж, яагаад гэвэл би түрүүнд таны сонорт дуулгасан шүү дээ. Эвий зайлуул муу Розалид атгуулсан тавь, тавин франкийн үнэ бүхий арван вексельд Сикардо гэгч нэрээр гарын үсэг зурсан байжээ. Энэ нь ч Парисын энэ муухай амьдрал дунд уучилж болмоор, би л хувьдаа зэмлэн буруушаахын аргагүй явдал шиг байгаа юм сан л даа. Гэлээ ч гэсэн Саккар ноён хөндлөнгөөс миний оролцож байгаагийн учир утгыг буруу ойлгочхож болно оо доо. Тийм биз дээ... Чухам тэгээд ч эхлээд хатагтай тантай уулзвал дээр юм биш байгаа гэдэг санаа надад төрлөө, таныг Саккар ноёнд элэгтэй байдаг гэж мэдэх болохоор яавал зохих тухай л танд л бүрэн дүүрэн найдварлах юм бил үү гэж бодлоо. За ийм шив дээ! Та одоо бидний нууцыг мэдлээ хойно би одоо түүнийг хүлээж байж уулзаад өнөөдөртөө цөмийг ярьчих уу яах вэ, та юу гэж бодож байна?

	Каролины сэтгэл улам хүчтэй догдолж байгаа нь мэдэгдмээр харагдав. 

	— Үгүй чиш, өнөөдөртөө хэрэггүй... 

	Гэвч Каролин өөрөө ч гэсэн чухам яахыгаа мэдэхгүй байлаа, учир нь түүнд аминчлан итгэж хэлсэн нууц нь даанч ердийн биш нууц байв. Буш ч Каролиныг дэндүү эмзэгхэн байдлаараа өөрийгөө илчилсэнд нь олзуурхаад ширтэж ажигласаар суусан бөгөөд мөн тэгэхдээ цаашид яавал дээр вэ гэж бодлогоширч байв. Тэр одоо Саккараас суга татан авч болох юмнаас илүү зүйлийг Каролинаас суга татаж болох юм байна гэж бат итгэчхэв. 

	— Хамаг учир бол яавал зохих тухай шийдэх л хэрэгтэй байна гэж тэр бувтнав. 

	— За яах вэ! Би очъё... Тийм ээ, тэнд тань очиж Мэшен авгайг ч үзье, хүүхдийг нь ч үзье. Урьдаар би өөрөө учрыг нь олбол сайн юм санж. 

	Эцэст нь хэлэхээсээ өмнө цөмийг нарийн нягт судалж үзье хэмээн зугуухан шийдээд Каролин ярингуут бодож байсан ажээ. Цөмийг үзэж мэдсэн хойноо Саккарт ямар хэлж завдахгүй юм биш дээ. Саккарын гэр орныг харж өөрийнх нь биеийг амар амгалан байлгахын төлөө ч тэр өөрөө энд чинь байгаа шүү дээ. 

	— Гайтай юм даа, түргэвчилсэн дээр шүү гэж Буш түүнийг өөрийнхөө зорьсон зүйл өөд бага багаар чиглүүлэн бас дахиад ам нээв. — Хөөрхий тэр муу хүү зовж зүдэрч байгаа. Тэр тун гутамшигтай юмны дунд байгаа шүү. 

	Каролин өндийлөө. 

	— Би одоо бүрхээ өмсөөд явъя даа. 

	Буш ч гэсэн мөн босолгүй болохыг байж тоомсоргүй байдлаар өгүүлрүүн:

	— Бяцхан жаахан нэхэмжлэгээр төлбөл зохих юмны тухайд би ярих ч үгүй л дээ. Тэр хүүхэд чинь лав л мөнгө зарцуулж байж хүн бол оо биз, эх нь амьд байхдаа бас мөнгө зээлж авсан юм гэнэ лээ... Чухам хэд болохыг ч би мэдэх биш дээ. Би түүнийг мэдэх сэн гэж ч хөөцөлдөөгүй шүү. Бүх цаас баримт нь тэнд байж байгаа юм хойно. 

	— Яах вэ л дээ, би үзье. 

	Чингэсэн хойноо Бушийн сэтгэл ч уярах аятай болчхоод:

	— Ай даа хатагтай минь, миний энэ мэргэжлийн ажлыг хийхэд хэчнээн жигтэй хачин юм надтай дайралддаг гэж та санана даа! Хамгийн төлөв томоотой хүмүүс л өөрсдийнхөө буюу төрөл садныхаа хүний шунал тачаалын харгайгаар зовж зүдрэх нь олонтоо тохиолддог юм даа... Би танд нэг жишээ хэлье дээ. Танай зэргэлдээ айлын хоёр үйлтэй хатагтай де Бовилье... 

	Санаандгүй байтал тэр цонхон дээр очоод хажуу талын цэцэрлэг рүү их л хэрэгт дурласан бололтой шохоорхож харав. Буш энд орж ирсэн цагаасаа хойш түүгээр яаж тагнуул хийлгэе дээ гэж бодлогоширсон нь лавтай бөгөөд учир нь тэр уг нь тулаан хийхээсээ урьдаар газар нутагтай нь танилцах дуртай хүн сэн билээ. Леони Крон охинд арван мянган франк төлнө хэмээн вангийн үүрэг авсан хэргийн тухайд Буш зөв тааварласан аж. — Вандомаас авсан мэдээ сэлт түүний бодсоныг баталсан юм, вангийн бузарлачихсан бүсгүй бол түүнийг өөрийг нь нас барсан хойно огт ямар ч үнэгүй цаасны тасархайгаас өөр ганц ч улаан мөнгөгүй хоцорчээ. Тэр бүсгүй Парис хот орж ирэх сэн гэж их дурлаад тавьхан франкаар ч юм уу даа мөнгө хүүлэгч Шарпьеэд өнөөх гарын үсэг зурсан бичгээ аргаа барахад дэнчинд бариулсан байлгүй яах вэ. Гэтэл Буш де Бовилье вангийн хатныг тэр дорхноо эрж олсон бол одоо даруй хагас жил өнгөрч байхад Мэшенийг Парис даяар гүйлгэж эрүүлсээр байгаа боловч Леонийн сургийг нэг ч гаргаж чадсангүй ээ. 

	Леони, Парис хот орж ирээд нэг цагдаа даргынд зарцлагдсанаасаа хойш гурван удаа байраа сольсныг нь Буш мөрдөж мөшгөсөөр байж мэдсэн бөгөөд дараагаар нь үзтэл төрхгүй зан гаргаснаас болж хөөгдөөд сураггүй алга болчихсоныг нь мань хүн эрж сураад олсонгүй тул бүхий л цээртэй газраар нэгжиж үзсэн боловч үр дүнгүй болохоор бухимдан ядах болжээ. Учир юу вэ гэвэл тэр бүсгүйг биеэр нь гаргаж ирж амьдаар нь сүрдүүлээгүй цагт вангийн хатны эсрэг зарга үүсгэж болохгүй гэгчийг тэр өөрөө мэдэж байжээ. Гэсэн хэдий боловч Буш уг хэргийг үүсгэхээр завдаж байсан болохоор цэцэрлэгийнх нь цонхоор шагайж харах завшаан тохиолдсонд баярлаж агсан ажээ, урьд нь бол Тэр бээр харшийг зөвхөн гудамж талаас, нүүрээс нь харж явдаг юм санжээ. 

	— Яана гэнэ ээ, тэр хоёр эхнэрт бас л ямар нэг нүгэл барцад нүүрлэж байна уу даа? хэмээн Каролин талархаж зовуурилсан байртай асуув. 

	Буш гэмгүй царайлж өгүүлсэн нь:

	— Үгүй байлгүй дээ. Би зөвхөн вангийн төрхгүй загнаснаас л болж энэ хоёр гунигтай байдалд орсныг хэлэх гэсэн юм... Вандомд миний анд нөхөд байдаг юм, би эд нарын түүхийг мэднэ ээ. 

	Буш тэгээд цонхноосоо нэг юм холдож хөндийрэхчээ болж сэтгэл хөдөлсөн аятай дүр үзүүлж байснаа болиод гэнэт өөрийгөө дурсаж санав:

	— Эд материалын алдагдал хүлээх төдийхөн бол ч гайгүй хэрэг ээ! Харин гэрийнхнээс үхвэл яана гээч!

	Энэ удаа харин түүний нүдэн дээгүүр ёстой нулимс гүйлгэнэв. Тэр дүүгээ бодоод ирмэгц хоолой нь зангираад явчхав. Каролин түүнийг саявтар гэрийнхнийхээ хэн нэгийг нь алдчихсан юм болов уу гэж санаад болгоомжилсондоо асууж шалгаахыг түвдсэнгүй. Каролин түүнийг чингэхээс нь өмнө ч гэсэн тэрхүү хачин амьтны эрхэлдэг үл бүтэх ажлын талаар ташаарсангүй бөгөөд түүний зэвүү хүрэхээр өнгө зүсээр гадарлаж байжээ. Тиймээс зайлшгүй гэгчийг гэнэт санаандгүй байтал гүйлгэнэсэн нулимс нь ямар ч нарийн арга баашнаас илүү бүр лав итгүүлж орхив. Ингэхтэй хамт Каролинд одоо даруйхан Неаполитан хотонцорт очиж үзэх сэн гэж санагдаад явчхав. 

	— За хатагтай минь, би ч танд л найдаж байна шүү. 

	— Би одоохон явлаа. 

	Нэг цагийн дараа Каролин хөлсний хөнгөн тэргэнд суугаад Монмартрын гүвээний хавь ойролцоо явж явж өнөөх хотонцрыг ер олж чадсангүй. Гэтэл хэзээ хойно Маркаде гудамж руу харсан хүн амьтангүй буйдхан нэг гудамжинд ямар нэгэн эмгэн дайралдаж жолоочид зам зааж өгчээ. Гадаа үүдээр нь ороод очтол залгах гудамж нь энд тэндгүй овон товонтой хог новш угаадас болсон хөдөө газрын замыг санагдуулах ажээ. Тэр гудамж нь сул задгай газар хүргэж орхих шиг болсныг нарийвчлан ажиглавал шороо, хуучин банз, цайрдмал төмрийн тасархайгаар зүйж босгосон муусайн байшин сав хэмхэрхий балгасын адил дундах зайгаа эргэн тойрон хүрээлээд байж байсан юм санжээ. Гудамж руу харсан нурж унаж байгаа туйлын бохир балиар ганц дан чулуун байшин нь гадаа үүдний хажуу талд шоронгийн үүдний пин аятай харагдана. Үнэхээр ч Мэшен авгай өөрийнхөө эрхшээл дор оршин суугч олон хоосон хүмүүсийг биеэрээ захирч үргэлж чих тавин орон сууцын сонор сэрэмжит эзэн шиг тэр байшинд харуулдаж суудаг бөлгөө. 

	Каролиныг хөлсний тэрэгнээс буухтай зэрэг нугалаасаараа элэгдсэн, оёдлоороо ханзарсан хуучин хөх цэнхэр торгон даашинзандаа хөх гэдэс нь чихэлдэж хахалдсан лут том биетэй эзэгтэй босгон дээрээ гарч ирэв. Түүний хацар нь маш цулцгар улаан болохоор бараг нүдэнд үзэгдмээргүй жижигхэн шалзан хамар нь хоёр хайруулын хооронд шарагдах мэт харагдана. Каролин гирвэшиж эвгүйрхээд яаралгүй байтал эзэгтэй маш нарийхан жингэнүүр атлаа аятайхан дуу хөдөө газрын гуурсан бишгүүр шиг дуугарч санааг нь амраав. 

	— Хүүе хатагтай таныг чинь Буш ноён л явуулаа биз дээ, та жаахан Викторын тухай уулзах гэж явна уу даа... Ор л доо, ор. Тийм ээ, тийм, Неаполитан хотонцор гэдэг энэ мөн. Гудамжийг нь бүртгүүлээгүй, манайханд номер байдаггүй юм. Орооч дээ, эхлээд тэр бүх хэргийн тухай ярилцах хэрэгтэй юм сан. Ай бурхан минь! Энэ бүгд хэчнээн эвгүй, ганьхралтай гэж санана вэ!

	Каролин даг даарь болтол харласан хоолны өрөөнд тавьсан эвдэрхий сандал дээр суухаас биш аргагүй болов. Улайсчихсан зуухнаас нь халуун элч төөнөж аягүй муухай хярвас үнэртэнэ. Мэшен одоо ашгүй яаж хатагтайг миний гэртээ байх цагаар тааралдав аа, Парисаар тоолшгүй их ажилтай болохоор зургаан цагаас нааш ер буцаж ирдэггүй юм сан гэх мэтчилэн ярьсаар байв. Каролин түүний яриаг таслалгүй горьгүй болжээ. 

	— Уучлаарай хатагтай, би золгүй жаалын талаар уулзах гэж ирсэн юм. 

	— Тийм ээ хатагтай, би түүнийг одоохон танд үзүүлье... Түүний эх нь миний садан байсныг та ч мэднэ шүү дээ. Би ч аминдаа үүрэг ёсоор гүйцэтгэсэн хүн гэж өөрийгөө хэлж болно оо... Баримт бичгүүд нь энэ, нэхэмжлэгүүд энэ. 

	Мэшен тэгээд хоолныхоо шүүгээнээс ямар нэгэн шүүгчид л байдагтай адил тун нямбай цэгцтэй хадгалсан хөх хавтастай бичиг цаас гаргаж ирээд өнөөх муу Розалийн тухай зогсоо зайгүй ярьсаар байв. Тэр бүсгүй сүүл сүүлдээ бүүр замбараагаа алдаад хавьтсан бүхэнтэй орооцолдож гэртээ шал согтуу, цус нөжөө гоожуулан ирдэг, бүхэл бүтэн долоо хоногоор хаагуур юм бэ тэнэж алга болчихдог байжээ, энэ ч ойлгомжтой хэрэг, тийм биз дээ. Хүүхдийн эцэг түүнийг шатан дээр барьж авч унагаахдаа мөрийг нь гэмтээхээс өмнө бол Розали сайн ажилчин байсан юм сан, гэтэл нэгэнт эрэмдэг болсноос хойш зах дээр нимбэг худалдаж амь зуух болсон учир үнэнч шударга амьдарч яахан болох аж даа?

	— Харж байна уу, хатагтай, би энэ бүх мөнгийг чинь хорь хорин су, дөч дөчин су-гаар нь л түүнд өгөөд байлаа. Энд сар өдрөөрөө бичээстэй байна. Зургаадугаар сарын хоринд хорин су, зургаадугаар сарын хорин долоонд бас л хорин су, долоодугаар сарын гурванд дөчин су гэхчлэн байхыг хараач! Ингээд дандаа дөчин су болоод явчихлаа, энэ үеэр тэр лав өвчтэй байсан бололтой... Тэгээд бас Викторыг хувцаслах хэрэгтэй болов... Жаал хүүд зарцуулсан мөнгөний харалдаа би шувуухай тэмдэг тавьчихсан... Розалийг нас бармагц, ээ дээ тэр бас гутамшигтай муухай өвчнөөр үхэв шүү, ердөө л амьдаараа ялзарсан билээ, тэр жаал бүрэн миний асрамжид үлдсэнийг ч яриад яах вэ. Энд би сар бүр тавин франк тэмдэглэсэн байхыг харж байна уу? Энэ бол тун тааруухан гэж би бодож байна. Эцэг нь баян хүн хойно хүүдээ сар тутам тавин франк төлөөд байх байлгүй дээ. Товчоор хэлэхэд эд бүхэн нийлээд таван мянга дөрвөн зуун гурван франк болжээ. Түүн дээр векселиэр төлөгдөх ёстой зургаан зуун франкийг нэмбэл ердөө л зургаан мянган франк болно... Ер уртаашаа л зургаан мянган франк, за ийм л байна!

	Каролины ой гутаад бөөлжис нь цутгах шахаж зүс царай нь цонхийсон боловч Тэр бээр ухаан орж өгүүлрүүн:

	— Вексель бол хүүхдийн өмч болохоос биш таны юм биш шүү дээ. 

	— Тийм биш ээ, та уучлаарай хэмээн Мэшен хэрүүл өдсөн байртай маргав. 

	— Би чинь тэр векселиэр дэнчин хийж мөнгө зээлдүүлсэн юм шүү. Розалид тус болохдоо үүнийг харгалзсан билээ. Харахгүй юу, ар дээр нь хүлээлгэж өгсөн гарын үсэг байгаа биз дээ. Харин хувь процент нэхээгүй байгаа нь их юм гэж бодмоор байна... Сайн санаат хатагтай та арай над шиг ядуулаг эмэгтэй хүнээс нэг су ч болов илүү авахыг даанч бодохгүй байлгүй дээ, бодоод үз л дээ. 

	«Сайн санаат хатагтай» нь эцэж цөхөрсөн байртай зөвшөөрөв. Тэгэхлээр нь Мэшен ч уужрав. Тэр бас дахиад гуурсан бишгүүр шиг нарийхан хоолойгоороо ам нээж өгүүлрүүн:

	— Одоо би Викторыг дуудуулчихъя. 

	Гэвч тэр авгай тойрч эргэлдсээр байсан гурван хүүхдийг хойно хойноос нь цувуулан гүйлгэсэн ч тус болсонгүй, өөрөө гадаа босгон дээр гарч далласан ч хэрэг болсонгүй ээ. Өнөөх Виктор нь босож ирэх дургүй байсан юм санжээ. Тэр ч байтугай мань эр жаал хүүгийн нэгээр ямар нэг цээртэй үг хариуд нь хэлүүлжээ. Тэгээд Мэшен өөрөө босож очоод чихэн дээрээс нь хөтлөөд авчиръя гээд явсан боловч мөн л дахиад ганцаараа эргэж ирсэн бөгөөд хэсэг зуур бодол болоод тэр хүүг аль муу муухайгаар нь үзүүлбэл ч дээр биз хэмээн шийдсэн бололтой, 

	— Эрхэм ээ, хэрэв та надтай цуг очоод уулзчихвал яах сан бол... 

	Мэшен очих замдаа нөхөр нь авга ахаасаа өв залгамжлан авсан Неаполитан хотонцрынхоо тухай дэлгэрэнгүй ярьж гарав. Тэр нөхөр гэдэг нь лав л үхсэн баймаар юм түүнийг таних хүн нэгээхэн ч үгүй бөгөөд зөвхөн өөрийнхөө өмч хөрөнгийн гарал үүслийг тайлбарлах хэрэг гарах дээр түүнийг дурсаж ярьдаг ажээ. Тэр өөрийнхөө ажил явдлыг даанч базаахгүй байна, өөрөө хажууд нь зовж тарчилж гүйцлээ, ашиг хожоо олохоосоо яршиг нь илүү байдаг, ялангуяа орон нутгийн захиргаанаас байцаагч явуулан тэвдүүлэх болсноос хойш, тэдгээр байцаагч нар нь тэдний байранд суудаг хүмүүс ялаа шиг үхэж байна гэдгээр далимдуулж орон байраа засан сайжруулахыг шаарддаг болсноос хойш бүүр бэрх боллоо гэж гиншиж үглэв. Тэгсэн мөртөө Мэшен ядахдаа ганц су ч тэвчиж зарцуулахаас эрс тэс татгалзсаар байжээ. Долоо хоногт хоёрхон франкаар түүний хөлсөлдөг өрөө тасалгаанд харин байтлаа шил тольтой ил зуух тавьж өг гэж шаардах юм биш байгаа даа! Мэшен байрныхаа хөлсийг ямаршуу сувдаглаж байж нэхэж авдгаа хэлсэнгүй, тэр хоёр франкийг л урьдаар төлөөгүй байвал айлуудыг бөөнөөр нь гудамжинд гаргаж хаядаг байсан ба мөн өөрийн биеэр цагдаагийн үүрэг гүйцэтгэхдээ орох оронгүй гуйлгачин хүртэл тэдний хашааны ёроолд зүрхлэн зүгээр унтаж чадахгүй болтол нь айлгаж сүрдүүлдэг зэргийгээ дурсалгүй өнгөрчээ. 

	Каролин хог новшоо овоолсоор байгаад нэлд нь хог асгадаг газар болгочихсон хашааны доторх энд тэндгүй хонхорхойтой сул газрыг сэтгэл зовуурьтай харж ажиглав. Муу усны нүх, суваг шуудуу юу ч байхгүй болохоор юм бүхнийг тэнд хаяж овоолох тул бохир буртаг хог новш шаваарч овоорсоор байгаад агаарыг бузарлах ажээ. Харин азаар тэр өдөр нь хүйтэн байжээ, учир нь халуун өдөр тэндээс тэсэхүйеэ бэрх өмхий ханхалдаг юм. Каролин хүнсний ногооны хаягдал, яс сэлтийг тойрон гарахыг хичээж болгоомжлон гишгэж явахдаа хашааны захаар орших орон сууцыг ямар ч нэр өгөхийн аргагүй амьтны ичээ нүхтэй адилхан ганц дан хэмхэрхий л байшин шуу юмнуудыг, тун олон янзын материал эвлүүлэн зүйж нөхөөс тавьсан майжгий овоохойнуудыг харж ажигласаар явжээ. Заримыг нь ердөө л хар цаасаар бүтээж халхалсан юм санж. Олонх нь хаалга хатавчгүй оронд нь зоориныхтой адилхан хар нүх онгойж харагдах бөгөөд тэр нүхнээс даржин үгээгүй байдлын гутамшигтай үнэр гутна. Тэдгээр бунхнуудын дотор наймуулаа, арвуулаа суудаг айлууд шавааралдан нэлээд олон нь ор дэвсгэр ч үгүй оршин сууцгаана. Эрэгтэй эмэгтэй хүмүүс хүүхдүүдтэйгээ салаавчлан унтдаг болохоор ялзарсан жимстэй адил бие биеийгээ халдварлуулан хамгийн муухай зай завсаргүй чихэлдэж байдгаас үүсдэг садар самуун явдалд хар бага наснаасаа автагдан ордог. Санамсаргүй тэврэлтийн дундаас бүрэлдсэн учир эцгийнх нь нэрийг ч лавтайяа хэлчхэж болмооргүй хортой мөөг мэт энэ өтөг бууц дээр өсөн торнисон үйлтэй амьтад, эцэнхий тамир тэнхээгүй булаг өвчин ба удамшлын тэмбүү яранд идэгдсэн хүүхдүүд бүлэг цүлгээрээ өдөржин тэр хашаа дотуур тэнүүчилдэг ажээ. Гэдэсний хижиг, цэцэг өвчин дэлгэрэхтэй хамт тэр хотонцрын тэн хагасыг булшны газар аваачиж оршуулдаг байжээ. 

	— Эрхэм ээ, би танд хэлж байсан даа хэмээн Мэшен бас дахин яриа үүсгэв. Викторт сайн үлгэр дуурайл болохоор хүн байгаагүй, тэр одоохон арван хоёр хүрлээ газар хүмүүжлийнх нь тухай бодолгүй горьгүй нь ээ. Эхийгээ амьд мэнд байхад төдий л зохимжтой биш юмнууд олныг үзсэн хүүхэд дээ, эх нь үхтлээ согтчихсон хойноо ичиж зовохыг мэдэхээ байчихдаг асан, харчуул дагуулаад л ирдэг, түүний нүдэн дээр элдэв юм болж байдаг асан. Би ч дандаа Парист ажилтай байдаг болохоор тэр хүүг харж хандах зав ердөө болж өгдөггүй байлаа. Тэр маань бүхэл өдрөөр бэхлэлтийн газраар гүйдэг болчхов. Би түүнийг хоёр ч удаа сэргийлэхээс авчрахад хүрэв, яагаад гэвэл хулгай хийчихсэн ажээ, гэхдээ харин үл ялих жижиг сажиг зүйл байсан л даа. За тэгээд жаахан том болмогц хүүхнүүдтэй явж эхлэв. Үүнийг ч тэр эхээсээ сурсан байж таарна аа. Одоо тэгээд арван хоёр настай хэр нь эр хүн шиг болж гүйцсэн байгаа юм. Та ч аяндаа үзнэ дээ... Хамгийн сүүлд нь түүнийг би жаахан ажил сураг гээд Монмартрт ногоо худалддаг Элали авгайд өгчхөв. Гай болоход тэр эхнэрийн гуя дээр одоо өөрс гараад идээлчхэв. За бид хоёр ч хүрээд ирлээ, эрхэм ээ орж үзнэ үү. 

	Каролин өөрийн эрхгүй гэдрэг ухрав. Энэ бол хашааны хойд буланд орших хамгийн муухай үнэртэй нүхнүүдийн нэг бөгөөд овоолгоотой хогоор халхлагдсан хэсэг хогийг банзаар тулчихсан юм шиг газарт шигдсэн муу овоохой түүнд ядахдаа цонх ч үгүй байв. Тас харанхуй суухгүйн тул урьд нь шилтэй байсан, одоо ч цайр төмөр хадчихсан хаалгаа үргэлж онгорхой байлгадаг тул гаднаас, муухай хүйтэн жавар орж ирнэ. Өнцөгт газраараа байгаа шалан дээр шууд цулгай дэвссэн сүрэл дэвсгэр байхыг Каролин олж харав. Хэмхэрхий торх, сараалжин хашааны хэсэг тасархай, ширээ сандал болгон хэрэглэдэг ялзрах дөхсөн сагс саван дунд өөр ямар ч хогшил тавьц олж харж болсонгүй ээ. Хана туургаар нь наалдамхай чийг нэвт шүүрнэ. Дээвэр нь ханзархай болохоор ногоорсон хүрээтэй ангалаар нь борооны ус гоожиж дэвсгэр доогуур нь хүртэл урсаж орно. Ийнхүү яах ч аргагүй ядуу гуйланч байдлын дунд ороход хамгийн бузар булай юм юу байв гэвэл үнэр танар, ялзарч байгаа хүний махбодын нигшсэн өмхий үнэр байлаа. 

	— Элали авгай! хэмээн Мэшен дуу алдан. — Энэ бол Викторын сайныг л үзэх юм сан гэдэг нэг авгай юм... Дуудаад байхад ирдэггүй ийм золиг мөн байдаг аа? 

	Дэвсгэр дээр орны даавуу болгон хэрэглэсэн хуучин эрээн даавууны дороос хэлбэр дүрсээ алдчихсан хүний махан гулууз хөдлөв. Тэр нь жигтэйхэн улцгар, атираа үрчлээтэй болохоороо дундуурхан архитай борви адилхан чармай нүцгэн, ядахдаа цамц ч өмсөөгүй дөч орчмын настай эмэгтэй хүн хэвтэж агсныг Каролин ялгаж харав. Гэсэн мөртөө түүний жижигхэн, буржгар цайвар үсээрээ даруулан эмжээрлэсэн нүүр царай нь тийм ч муухай биш, харин өнгө толимог янзаараа харагдана. 

	— Ээ дээ цаадах хатагтай чинь бидэнд тус болох гэж л яваа болбол ороод ирэг л дээ! хэмээн авгай гонгинов. Бурхан минь ийм янзаар цааш нь үргэлжлүүлээд байж болохгүй ээ... Хатагтай та бод л доо, хоёр долоо хоног би чинь гуя дээрээ нэвчсэн энэ муухай хатгинаас болоод босож чадахгүй байна шүү дээ! Ганц улаан мөнгө ч бидэнд байх биш дээ. Худалдаа наймаа ч хийх арга тасарлаа. Надад хоёр цамц байсныг харин Виктор авч яваад зарчихсан, тэгээгүй бол ч бид хоёр өнөө орой лав өлбөрч үхэх байсан байх аа. 

	Тэгснээ тэр чанга дуугаар хэлсэн нь:

	— За тэнэглэхээ болиоч дээ! Жаал хүү чи тэндээсээ гараад ир! Энэ эхнэр чамд ердөө муу юм хийхгүй. 

	Гэтэл Каролин анхандаа муусайн даавууны өөдөс чихээстэй байна гэж харсан сагс саван дотроос тийм гэхийн тэмдэггүй нэг амьтан босоод ирэхээр нь цочисхийв. Гэсэн чинь цоорхойгоор нь нүцгэн бие нь цухуйсан өмдний оронцог углаж маалинган хүрэм нөмөрчихсөн Виктор байсан юм санжээ. Тэр тэгээд онгорхой хаалга өөд хараад гэрэлд зогссонд Каролин түүнийг Саккартай яасан хачин адилхан юм бэ гэж гайхаад дороо мэгдэж бэгтрэв. Эргэлзээ тасарч эцэг нь мөн гэдгийг маргаангүй тогтоов. 

	— Намайг сургуульд оруулах гэж нэхэл дагал болоод байвал чадахгүй шүү. 

	Гэтэл Каролин түүнийг нүдээ салгалгүй ширтсээр байтал улам ихээр зэвүү нь хүрч байжээ. Эцэгтэйгээ гайхалтай адилхан тэр жаал түүний сэтгэл санааг түгшүүртэй болгожээ. Түүний нүүрийн нэг тал нь нөгөөхөөсөө зузаавтар, хамар нь баруун тийшээ муруй, өнөөх шатан дээр хүчирхийлүүлсэн эх нь анх түүнийг олохдоо толгойг нь шатанд шахаад хавчиг болгочихсон юм уу гэмээр харагджээ. Түүнээс гадна өөрийнхөө насанд байж боломгүй их байргашсан мэт санагджээ. Дунд зэргийн нуруутай, загзгар, бүр биеэ дааж тогтчихсон, хугацаанаасаа урьдаар өсчихсөн амьтан шиг үс сахал нь ургачихсан харагдав. Түүний хэрцгий нүүрэмгий нүд, тачаангуй ам нь яг л том хүнийх аятай байв. Зарим газраараа эмэгтэй хүүхдийн нүүр шиг булбарай цэвэрхэн нүүртэй тэр нялхаараа амьтны ингэж яагаа ч үгүй байж эр хүний хэвлүүн байр суусанд нь ямар нэг айхавтар амьтан аятай ичиж зовмоор, эмээж сүрдмээр ажээ. 

	— Та чинь тэгээд сургуулиас их айдаг хүн байх нь ээ дээ, найз аа? хэмээн Каролин арайхийж хэлэв. — Тэнд очвол танд өөрт чинь энд байдгаас л дээр байх асан даа... Та хаана унтдаг юм бэ?

	Цаадах нь дэвсгэр лүү гараараа заагаад:

	— Энд, тэр хүнтэй хамт унтдаг аа гэв. 

	Тийнхүү нууж хаалгүй хариу хэлсэнд нь Элали авгай ичиж зовсондоо байж ядан юу гэж тайлбарлая даа хэмээн бодлогошров. 

	— Би цаадхад чинь тааруу жижигхэн ор дэвсгэр засаж өгсөн юм сан, гэтэл сүүлдээ түүнийг худалдалгүй горьгүй болчхов... Одоо яая гэх билээ? Нэгэнт дүүрсэн хэрэг хойно ингэс тэгсхийгээд л унтахаас биш дээ. 

	Мэшен энэ тушаа юу болж байдгийг цөмийг нь сайн мэдэх боловч ярианд хажуугаас нь оролцолгүй болохгүй нь гэж бодоод:

	— Элали минь, энэ чинь ямар ч гэсэн зохимжгүй байна шүү... Ээ дээ чи бас өөдгүй муу жаал аа даа, үүнтэй хамт унтаж байхын оронд манайд очоод унтах чинь яагаа вэ дээ. 

	Гэтэл Виктор ахархан чийрэг хөл дээрээ цэх шулуун зогсоод яагаа ч үгүй байж өссөн эр хүний цог бадралаар өгүүлрүүн:

	— Хэрэв энэ миний эхнэр байвал та нар яах юм бэ?

	Чингэхлээр нь Элали авгай улцгар өөхөндөө шургаж хэвтсэнээ тэр бузар булай юмыг нуун дарж тоглоом тохуу болгон өнгөрөөхийг хичээж хөхөрч гарав: Түүний хэлсэн үгэнд энхрийлэн хайрласан бахархал цухалзаж байв:

	— За яах вэ, нэгэнт иймдээ хүртэл ярилцсан хойно ний нуугүй хэлчхээд хэрэв би охинтой сон бол энэ хүүд яасан ч итгэж орхихгүй ээ. Наадах чинь ёстой багашаархан эр хүн л байгаа юм даа. 

	Каролины бүх бие нь зарсхийгээд явчхав, ой нь гутахдаа бөөлжис нь цутгах дөхжээ. Арван хоёртой жаал хүү, энэ жижигхэн этгээд амьтан, талхиулж талхиулчихсан өвчтэй дөч хүрсэн эхнэртэй ийм үнэр танар болсон дэвсгэр дээр шавар ваарын хагархай, өмхий үнэр дунд тэгнэ гэж ер байж болох уу даа? Ай даа, үгүйрэл гэдэг үү! Юм бүгдийг эвдэн сүйдэлж бусниулах юм даа. 

	Каролин хорин франк өгч орхиод гүйн гарч эзэгтэйнд ирээд ямар нэгэн шийдвэр гаргаж ярилцан тохиролцохыг бодов. Тэр өөрөө жаал хүүгийн тэсэхүйеэ бэрх хүнд байдалд байгааг харж үзсэн болохоор өнөөх хөдөлмөрт дуртай болгох газар гэнэт санаанд нь орж ирэв. Уг нь тэрхүү тэтгэврийн газар маань иймэрхүү үйлтэй зовлонтой хүүхдийг өтгөн ширэнгэ, нүхний ёроолоос ил гаргаж хөдөлмөр ба ариун цэврийн хүчээр өөд татахын тулд байгуулагдсан шүү дээ! Викторыг тэр бузар балиар юм дотроос аль болох түргэн салгаж авч тэтгэврийн газар аваачиж суулгаад аж төрлийг нь үндсээр нь өөрчлөх хэрэгтэй юм гэдэг бодлоор Каролины бүх бие чичрэн догдлов. Тэр тэгээд ийм арга зам сүвэгчлэн олмогц эмэгтэй хүний нандин зөөлөн сэтгэлээ гарган энэ аймшигтай амьтныг ядахдаа жаал угааж цэвэрлэхээс нааш Саккарт юу ч дурсахыг больё, хүүг нь үзүүлэх хэрэггүй хэмээн шийдчихсэн ажээ, учир юу вэ гэвэл тэр өөрөө Саккарын төлөөнөөс ичиж зовох бөгөөд хүн айлгамаар болсон өөрийнхөө үр хүүхдийг хараад Саккар яасан их ичиж зовох бол гэж санахаас шаналж тарчлах ажээ. Юу ч болов хэдэн сар л хүлээхээс биш яах вэ. Хожим хойно буянт сайн хэрэг үйлдсэний баяр хөөр болгож ярина. Түүний бодож санаж байгааг Мэшен тэр даруйдаа ойлгосонгүй ээ. 

	— Бурхан минь заяаг, яахыг та л өөрөө мэд л дээ, эрхэм ээ... Харин би чинь өөрийнхөө зургаан мянган франкийг л одоохон олж авмаар байна. Зургаан мянган франкаа авахаас нааш Виктор надаас нэг ч алхам холдож явахгүй. Энэ шаардлага Каролины сэтгэлийг бүүр зовоож орхив. Тийм мөнгө өөрт нь байгаагүй, Саккараас очиж гуйлтай биш дээ. Хэрэлдээд ч хэрэг болсонгүй, аргадаж гуйгаад ч тус болсонгүй ээ. 

	— Болохгүй ээ болохгүй, хэрэв надад дэнчин тавьж орхихгүй л юм болбол миний мөнгө өнгөрөх нь тэр болно. Ямар байдгийг би мэдэлгүй дээ! Адаг сүүлд нь Мэшен арай хэтэрхий их мөнгөний тоо хэлчхэв, тэр чигээрээ зүтгээд байвал юу ч үгүй хоцорч мэдэх нь ээ гэж ойлгоод үнэ бууруулав:

	— За одоо яая гэх вэ! Надад одоохон хоёр мянган франк аваад аль. Үлдсэнийг нь дараа хүлээе. 

	Каролины ичингүйрэн зовсон нь ер арилсангүй. Тэр хоёр мянган франкийг хаанаасаа олдог билээ гэж бодол болж байтал гэнэт Максим дээр очъё гэдэг санаа орж ирсэн бөгөөд тэрхүү горьдлоготой салшгүй зууралдав. Максим лав нууцыг хадгалж чадна, цөөвтөр мөнгө өгөөч гэхэд өгнө, заяандаа эцэг нь сүүлдээ буцааж өгөх юм чинь дээ. Тэр тэгээд Викторыг маргааш ирж авна гээд явж одов. Дөнгөж л таван цаг болж байсан болохоор энэ асуудлыг аль болох түргэн зүйл дуусгая гэж санаад өнөөх хөлснийхөө тэргэнд суунгуут Хатан хааны өргөн чөлөөнд суудаг Максимын хаягийг жолоочдоо өгөв. Каролиныг тэднийд хүрээд очтол хиа зарц эзнийгээ хувцсаа өмсөж байна гэсэн боловч түүнийг ирлээ хэмээн очиж айлтгав. 

	Каролиныг хүлээж байгаарай гэж орхисон зочдын өрөөнд тэр эхэндээ золтой л багтарч унасангүй ажээ. Тэр жижигхэн тохитой харшийг маш нарийн гоё тансаг тавьцаар чимэглэн засжээ. Хана туургыг нь бас торгоор бүрж доторлосон, энд тэндгүй хивс дэвсээтэй, өрөө тасалгааны дулаахан нам гүм дунд амбра цэцгийн аятайхан гоё үнэр ханх тавьж байв. Гэрийн дотор эмэгтэй хүн байхгүй атал хамаг юм нь гоёмсог дэгжин төлөв төвшин харагдана, учир юу вэ гэвэл бэлэвсэн залуу эр эхнэрийгээ нас барсны дараа баяжиж хөлжихөд хашир догь болохоороо амьдралаа хэнтэй ч хуваалцахгүй хэмээн шийдэж хар амиа бодож явахыг л энэ яваа насныхаа ганц зорилго болгосон юм санжээ. Тэр бээр өнгөрсөн эхнэрийн буянаар жаргалтай амьдарч байгаагаа өөр нэг эмэгтэйгээр эвдүүлж баллуулахгүйг эрхэмлэн хичээх бөлгөө. Мань хүн олхиогүй завхай зайдан явдлаас уйсаж дур нь гутсан боловч ходоодоо муу гэж амтат зууш бага иддэгтэй адил тэр явдлаа их л багасгажээ. Тэр бээр төрийн зөвлөлийн гишүүн болох юм сан гэж боддог байснаа аль хэдийн орхисон ба эмстэй завхайрч ханасантай адил моринд бас ханаж цадсан тул хурдан морьд ч хашаандаа байлгахыг больжээ. Тэр ийнхүү гав ганцаараа юу ч хийхгүй, төгс жаргалтай аж төрөн амьдрахдаа урьд өмнө эхнэр хүүхнүүдээр тэжээлгэдэг байсан бол одоо нэгэнт томоожиж хэрсүүжээд байгаа жоготой дэгжин идэрхэн хүний хатуу хахир аминч зангаар хөрөнгөө чадамгай бөгөөд болгоомжтой гэгч нь зарцуулдаг болсон юм. 

	— Эрхэм хатагтай, та намайг дагаад явна уу даа хэмээн зарц нь эргэж ирээд хэлэв. — Эзэн таныг одоохон унтдаг өрөөндөө авч уулзъя гэж байна. 

	Максим эцгийндээ хооллох үеэр гэр ахуйн шударга сайн эрхлэгч болох хувьд нь учирч тааралддаг болсон цагаас хойш Каролин энэ хоёрын хооронд нөхөр журмын харилцаа тогтсон ажээ. Каролиныг унтлагын өрөөнд ортол цонхных нь хөшиг буулгаастай чигээрээ, ил гал түлдэг зуух болон жижиг ширээн дээр нь зургаан лаа асаалгаатай өд торго зулж зассан тэр үүр, өд шиг зөөлхөн асар том ор, гүнзгий суудалтай зөөлөн сандал бүхий нь цэвэрхэн янхныд орсон мэт хүүхэмсэг гоё тансаг тавьцаар зассан унтлагын өрөөг даруухан дөл гэрлээрээ гийгүүлсээр байлаа. Энэ бол хамгийн нарийн нандинаар засаж тохижуулсан Максимын ганц хайртай өрөө нь юм санж, хогшил хэрэглэл, үнэ бүхий хэрэгтэй хэрэггүй зүйлүүд, өнгөрсөн зууны гайхамшигт эдлэл зэрэг цөм гоё тансаг, бөс торгоны үзэмжтэй хөөрхөн хуниасанд уусаж замхрах мэт ажээ. 

	Гар нүүрийн өрөө рүү ордог хаалга нь дэлгээстэй байсан бөгөөд Максим тэндээс:

	— За юу болчхов.. ? Эцэг маань өнгөрчхөөгүй биз дээ гэсээр гарч ирэв. Максим дөнгөж саяхан усанд орж гараад цагаан фланелаар хийсэн дэгжин хослол өмсчихсөн чинь түүний цэвэрлэг, үнэртэн цацсан арьсыг ба дотор талынх нь хөндий хоосныг тусган харуулагч тунгалаг хөх цэнхэр нүд нь нэгэнт элэгдэж больсон авч үзэсгэлэн төгөлдөр хүүхэн царайг нь дуурайлган тодруулах бөлгөө. Гоожуураас онгоцонд дусалсаар байгаа усан дусал онгорхой хаалгаар нь мөн л дуулдсаар байв. Бүлээн усны уурт ямар нэгэн цэцгийн содон үнэр ханхална. 

	— Үгүй чиш, үгүй ер тийм сүртэй юм болоогүй байна, хэмээн Каролин хээвнэг хошигнон асуусанд нь ичингүйрэх байртай хариулав. — Гэсэн хэдий боловч танд миний хэлэх гэсэн зүйл надад баахан зовлон болоод байна... Тан дээр гэнэт дайрч орж ирснийг минь уучлаарай... 

	— Үнэнээ хэлэхэд би нэг айлд үдийн хоолноор уригдсан юм сан, гэвч би хувцаслаж амжина байх аа. За тэгээд юу болоо вэ?

	Максим хүлгэлзэн, Каролин эргэн тойрондоо харсаар байгаа баян тансаг байдал, жаргалаа чадамгай эдэлж байгаад нь гайхаж гиюүрээд ээдэрч тээнэгэлзсээр суулаа. Тэр халшраад анх орж ирсэн шигээ зориг гаргаж эс чадав. Тэртээ Неаполитан хотонцрын муу усны нүхэнд санамсаргүй хаягдаж гээгдчихсэн нялх хүүхдэд тийм харгис хатуу хандсан хорвоо чинь энэ нарийн нандин баян тансаг байдал дунд туйлж байгаа нөгөө нэг хүүд нь ийм харамгүй өгөөмөр байх гэж болох уу даа? Нэг тал руу нь харахад учиргүй бузар булай гутамшигтай зүйлс, өлсгөлөн ба зайлшгүй садар самуун дэлгэрч байхад нөгөө талд нь гял цал элбэг дэлбэг аз жаргал төгс ажээ! Чингэхлээр чинь хүний хүмүүжил, эрүүл мэнд, оюун ухаан цөмөөрөө зөвхөн мөнгөний л асуудал юм аа даа? Хэрэв тэгээд хүн төрөлхтний шившигтэй мөн чанар л хаа саагүй адилхан юм бол бүх соёл иргэншил маань их үнэтэй үнэртэн цацаж тансаг гоёмсог байдал дунд амьдрах ганцхан давуу чанарыг л сэдэвлэдэг юм биш биз дээ?

	— Бурхан минь ээ! Энэ бол бүхэл бүтэн түүх шүү. Тэр түүхийг л танд яриад өгвөл би зөвдөх нь тэр гэж санаж байна... Түүнээс гадна би ер нь чингэхгүй байх аргагүй боллоо, та надад туслах ёстой. 

	Максим эхлээд зогсоогоороо сонсож байв, мэл гайхаж хоцроод хөл нь чичирч туйвсан учир Каролины өөдөөс хараад суулаа. Каролиныг яриад дуусмагц Максим дуу алдан өгүүлрүүн:

	— Үгүй ер дөө! Нэгэнт тэгсэн хойно би чинь хүний ганц хүү биш, надад бас тэр өөдгүй муухай дүү байдаг болох нь ээ! Урьдаас ер сануулж мэдэгдэлгүй тэнгэрээс унаж ойчдог байна шүү!

	Каролин цаадхыгаа эд материалын талаар зовоод явчхав уу гэж санаад өв хөрөнгийн тухай үг тусгаж үзэв. 

	— Эцгийн минь өв хөрөнгө ч дээ!... 

	Максим үл тоосон янзтай егөөдөж гараараа савлав. Каролин тэр дохио зангааных нь учрыг олсонгүй ажээ. 

	Яана гэнэ ээ? Энэ ер нь юу хэлэх гээд байгаа юм бол? Арай эцгийнхээ авьяас чадварт үл итгэн өв хөрөнгийнх нь найдвартайд эргэлзэж явдаг юм биш байгаа даа?

	— Үгүй дээ, үгүй, би хувьдаа хангалттай, надад хэн нэгэн хүнээс гуйх юм байхгүй... Таны энэ надад ярьж өгсөн юм чинь үнэхээр инээд хүрмээр юм учраас би инээдээ барьж чадсангүй байна шүү. 

	Тэр үнэхээр инээж байсан хэдий боловч цаанаа нэг сэтгэл нь зовуурьтай, гомдолтой харагдсан бөгөөд энэхүү явдал түүнд өөрт нь ашигтай юу, үгүй юу гэгчийг ухаарахын тухад хүрээгүй байтлаа зөвхөн өөрийгөө л бодсон ажээ. Гэсэн мөртөө түүнд өөрт нь ямар ч хамаагүй л юм байна гэж санагдахтай хамт эрваа муйхар үг хэлсэн нь түүний хамаг мөн чанар, дотуур тамирыг илчлэн харуулсан билээ. 

	— Эцсийн бүлэгт энэ явдал надад огт хамаагүй юм аа!

	Тэр бээр босож гар нүүр угаадаг өрөөндөө ороод яст мэлхийгээр хийсэн сойз төдхөн барьж ирснээрээ хумсаа зугуухан зүлгэж гарав. 

	— За та тэгээд өөрийнхөө тэр аймшигтай амьтныг одоо яая гэж байна? Түүнийг тань төмөр багтай адилхан бастилид суулгачхалтай нь биш дээ. 11

	Тэгэхлээр нь Каролин Мэшенээс нэхэмжлэг ирүүлсэн ба тэр өөрөө Викторыг хөдөлмөрт дуртай болгох газар суулгах санаатай байгаагаа хэлээд Максимаас хоёр мянган франк өгөөч хэмээн гуйлаа. 

	Гэтэл цаадах нь эрс тэс татгалзав:

	— Аавынхаа оронд уу даа? Энэ яваа насандаа хэрхэвч үгүй ээ! Ганц ч су өгөхгүй юм хум даа!... Дуулж бай л даа, хэрэв цаадах чинь гүүрээр гарах боллоо, нэг су аргагүй хэрэгтэй байна ч гэсэн би өгөхгүй гэж ам тангараг өргөсөн хүн билээ... Та бодоод үз л дээ, даанч дэндүү тэнэг мунхаг юмнууд мөн байдаг л юм даа, би амьтанд элэг доог болж явж чадахгүй ээ. 

	Ямар нэгэн шившигт булай хэргийн талаар үг тусгасанд нь Каролин ичиж зовсондоо Максимын өөдөөс бас дахин харав. Гэвч тэр үеэр Каролины сэтгэл хэтэрхий түгшүүртэй байсан тул асууж лавлая гэж санасан ч үгүй, зав чөлөө гарсан ч үгүй ажээ. 

	— Аа надад бол яах вэ? хэмээн огцом асуув. — Надад тэр хоёр мянгыг та зээлдүүлэх сэн болов уу?

	— Танд уу, одоо танд уу даа?... 

	Максим шалмаг эвтэйхэн хөдөлгөөнөөр мөнөөхөн хумсаа л өнгөлсөөр эмэгтэй хүний зүрхний тольтыг нэвт ажиглагч цайвар нүдээрээ түүнийг ажиглан харсаар байв. 

	— Танд бол ч зээлдүүлэхээс биш дээ. Та хээгүй хүн, цаадхаараа төлүүлж өгнө биз ээ. 

	Максим жижигхэн шургуулгаасаа хоёр ассигнац (мөнгөн тэмдэгт) авч Каролинд өгөөд хойд эхдээ тал засаж санаархдаг хүү аятай хоёр гарыг нь нэг хэсэг атгаж байгаад нөхөрсөг бөгөөд хөгжилтэйеэ өгүүлрүүн:

	— Та ч манай эцгийн талаар хий хуурмаг юм л бодоод байна л даа! За өөрийгөө зөвтгөөд ч яах вэ, би та нарын хэрэгт хөндлөнгөөс оролцох дургүй байна... Эмэгтэйчүүд гэдэг мөн хачин сонин улс даа, та нар заримдаа өөрийгөө хохироосоор байтал түүнийгээ зугаа цэнгэл мэт бодох юм... Хүн бүхэн өөртөө юу тааламжтай бүхнийг хийх эрхтэй байх нь ч хэр л дээ. За яах вэ, хэзээ нэг цагт таны тусыг усаар хариулбал над дээр ирээрэй, хоёулаа ярилцамз. 

	Каролин жижигхэн харшийн толгой мансууруулагч дулаан элч, хувцсандаа шингэчихсэн нарлаг цэцгийн үнэрт дотор нь бачуудаж хөлснийхөө хөнгөн тэргэн дээр гарч суухдаа ямар нэгэн сэжигтэй улс цуглардаг үүрнээс гарсан юм шиг түүний хамаг бие нь дагжтал чичирсээр байлаа. Хүү нь эцгийгээ дооглож хагас дутуу цухуйлгасан үг нь Саккарын урьд өнгөрсөн үйл явдлын талаар сэжиг тааврыг нь улам лавшруулсан болохоор Каролин бас айж зовчихжээ. Гэвч Тэр бээр юу ч мэдэх сэн гэж хүсэхгүй байлаа, тэр мөнгөтэй болсон хойно санаа нь амраад хүүхдийг л маргааш орой болохоос наана бузар булайгаас аврахын тул маргаашийнхаа ажлыг яаж зохицуулах билээ гэж бодож байлаа. 

	Асрамжлах гэж байгаа хүүхдээ хөдөлмөрт дуртай болгох газар өгөхийн тул бүртгүүлж барих ёс дагах хэрэгтэй юм учраас Каролин бүр өглөөнөөс эхлээд хөөцөлдөлгүй болохгүй байв. Асрамж тэтгэврийн газрыг үүсгэн байгуулагч Орвьедо хатны зохион байгуулсан ихэс язгууртны арван авгайн бүрэлдэхүүнтэй шалгаж үзэх зөвлөлийн нарийн бичгийн дарга байсан нь харин Каролинд тэр ёс журмыг нь даган гүйцэтгэх ажлыг хөнгөлж өгсөн учир үдээс хойш Неаполитан хотонцор орж Викторыг авчрах л үлдээд байлаа. Тэр түүнд сольж өмсүүлэх зэгсэн хувцас аваад явжээ, тэр хүү сургуульд орох тухай сонсох ч дургүй болохоор лав эсэргүүцэх байх гэж санаад Каролины сэтгэл ер тайван аятай байсангүй ээ. Гэтэл тэр Мэшенд өөрийгөө очно гэж цахилгаанаар мэдэгдсэн учир Мэшен түүнийг гадаа үүдэнд хүлээгээд зогсож байсан бөгөөд зүрх сэтгэлээ догдлуулсаар шинэ сонин дуулгасан нь: Элали авгай шөнө гэнэт нас барчихжээ, гэхдээ зүрх нь дэлбэрчхэв үү, цусны хордлого болов уу, чухам алин болохыг эмч ч лавтай тогтоож чадахгүй байна гэлээ. Хамгийн аймшигтай тал нь юу вэ гэвэл жаал хүү түүнтэй өвөртөө орж унтаад шөнийн харанхуйд түүний үхсэн биеэс хүйтэн оргих дээр нь сая үхжээ гэж мэдсэн ажээ. Тэр хүү айхавтар энэ явдалд гайхаж халшраад шөнийн хугархайг эзэгтэйндээ өнгөрөөсөн бөгөөд тэр явдлаас их айж цочсондоо өөрийгөө хувцаслуулж сайхан цэцэрлэгтэй байшинд очиж суух боллоо гэхэд харин ч дуртай байлаа. Түүний өөрийнх нь гэж боддог байсан бүдүүн хүүхэн гэдэг л одоо нүхэн дотор ялзрах болсон хойно энд хоргодох юмгүй болжээ. 

	Тэрхэн завсарт Мэшен хоёр мянган франкаа авлаа гэсэн гарын үсэг зурсан бичиг биччихээд өөрийнхөө болзол нөхцөлийг гаргаж ирэв. 

	— Зургаан сар болоод та үлдсэнийг нь нэгмөсөн өгнө гэж бид тохиролцлоо шүү дээ, тийм биз дээ? Хэрэвзээ тэгэхгүй бол би Саккар ноёнд хэлэх болно шүү. 

	Харин Саккар ноён өөрөө танд мөнгийг чинь төлж өгнө хэмээн Каролин маргав. — Би өнөөдөр түүнийг орлож л яваа юм шүү дээ. 

	Виктор ч төрөл садныхаа хөгшин авгайтай салах ёс гүйцэтгэх гэж нэг их нялуурсангүй, цаадах нь түүний духан дээр нэг үнсэв. Нөгөө жаал маань харин морин тэргэнд бушуухан гараад суучхав. Урьд өдөр нь Буш Мэшенийг юунд урьдчилгаа авав хэмээн загнасан тул мань авгай барьцааныхаа хүүхдийг дурамжхан явуулахдаа бөхөм дуугаар үглэсээр аж:

	— Нэг үгээр хэлбэл хатагтай та надтай шударга л харьцаарай, эс тэгвэл хожмоо гэмших болно гэдгийг сайхан мэдээрэй. 

	Неаполитан хотонцроос гараад Биногийн гудамж цэцэрлэгт байдаг хөдөлмөрт дуртай болгох газрыг хүртэл зам зуур явахдаа Виктор Каролины асуусан асуултад дандаа ганцхан үгээр хариулан зам ба өргөн гудамж, зорчин явагсад, тансаг сайхан байшинг цоргих мэт цогтой харцаар гөлөрсөөр байв. Виктор бол бэхлэлтийн газраар тэнүүчлэхээ гол болгочхоод сургуулиас хэзээ ямагт зайлсхийн зугтаж явдаг болохоороо бичиж чаддаггүй, муухан унших төдий бөгөөд яагаа ч үгүй эрт эрийн цээнд хүрчихсэн тэр хүүхдийн нүүрэн дээр нь ер нь тэдний төрлийнхөнд түгээмэл байдаг шунал тачаангуй зан төрх, үгүйрэл болон түүний өсөж бойжсон орчных нь аймшигт муухай үлгэр дуурайлаар улам даамжирсан аль болох л хурдан түргэн жаргаж цэнгэх юм сан гэдэг ховдог шунахай хорхой л ив илхэн тодорч харагдана. Биногийн гудамж цэцэрлэгт хүрч ирээд морин тэрэгнээсээ бууж эрэгтэй эмэгтэй хүүхдүүдийн суудаг хоёр байшингаар баруун зүүн хоёр талаасаа хүрээлэгдсэн гол төвийн хашаа дундуур явж өнгөрөхдөө жаал хүүгийн нүд нь араатан амьтны бэлтрэгийн нүдтэй адилхан улам хурц гялтганав. 

	Тэр бээр дэгжин сайхан мод ургасан өргөн талбайнууд болон онгорхой цонхоор нь махны үнэр ханхлах шаазандсан гал зуухны өрөө хийгээд сүм дуганы лаврин шиг аятай урт өндрөөшөө гарамгай, гантигаар өнгөлсөн хоолны газрууд, вангийн хатан л нөхрийнхөө тонож дээрэмдсэн юмыг уг эздэд нь заавал эргүүлж өгнө хэмээн чармайж ядуучуудад бэлэглэж өгөх сөн гэж санасан тэр бүхий л хаан хурмастын баян тансаг байдлыг нэгд нэгэнгүй ажиглаж авчээ. Түүний биеийг хашааны хойд захын, дотор нь захиргаа байрласан байшинд хүргэж ирсэнд мань хүн, шинээр хүүхэд хүлээн авахад гүйцэтгэх ёстой ердийн ёс журмыг дагаж гүйцэтгэхийн тулд нэг хэлтсээс гарч нөгөө хэлтэст нь дамжиж явахдаа зураг хуар болсон орд харштай адилхан гэрэл гэгээ цацарсан, агаар дүүрсэн үүдний өрөөтэй цэлгэр уудам шатаар өгсөж буух болоод дуусаж барагдашгүй урт хонгилоор нь явахдаа шинэ гутлаа хэрхэн тогшиж байхыг чагнах ажээ. Эд бүхэн цөм минийх гэж бодоод хамар нь сартганав. 

	Гэтэл Каролин ямар нэгэн бичиг дээр гарын үсэг зурахаар дахин нэгдүгээр давхарт бууж Викторыг дагуулаад бас нэг хонгил дундуур гарч шилэн хаалга дээр авчиртал цаана нь түүний үеийн багачуул мужааны ажил сурч судлан суурь машины хажууд зогсож байв. 

	— За хүүхээ харав уу, энэ тушаа чинь цөмөөрөө ажил хийдэг юм, яагаад гэвэл эрүүл чийрэг жаргалтай л байя гэвэл ажил хийх хэрэгтэй байдаг... Орой болохоор энд чинь хичээллэдэг юм. Би чамайг лав сайн суралцана, ухаантай хүн болно гэж бодож байна. Чиний ирээдүй, урьд өмнө ухаан санаанд чинь ч орж ирээгүй байсан тийм ирээдүй бол зөвхөн өөрөөс чинь шалтгаалах болно. 

	Викторын магнай дээр царай дарсан үрчлээ гарч ирэв. Тэр хариу дуугарсангүй, түүний чонон нүд нь хүч хөдөлмөр гаргалгүй байж эд бүхнийг хувьдаа эзэмшин булааж хумсаараа маажиж шүдээрээ зулгааж байгаад цөмийг нь цадталаа идчих юм хумдаа гэсэн, бусдад атаархдаг дээрэмчний сэжиглэлтэй харцаар л орчин тойрондоо байгаа баян тансаг байдлыг харах ажээ. Виктор бол тэрхэн мөчөөс эхлээд хулгайлах, оргож босохын мөрөөс болчихсон үймээн самуун дэгдээгч, шоронгийн тав болохоо ёрлосон ажээ. 

	— За одоо цөмийг ёс журмаар нь гүйцээлээ хэмээн Каролин залгаад хэлэв. Хоёулаа одоо дээшээ гарч халуун усны өрөөнд оръё. 

	Шинэ ирсэн хүүхэд болгон халуун усанд ордог зуршилтай байсан бөгөөд халуун усны өрөө нь дээд давхарт, эрэгтэй эмэгтэй хүүхдэд зориулсан хоёр ангид тасагтай эмнэлгийн хажууд байрласан, дэргэдээ цагаан хэрэглэл, дотуур хувцасны өрөөтэй юм санжээ. Гурван давхар гүнзгий шүүгээтэй, агч модыг лак түрхэж өнгөлсөн цагаан хэрэглэл агуулах тэрхүү агуу гоё ерөө болон эрүүл мэнд өөрөө байгаа юм шиг цэвэрхэн, баясгалантай, нэг ширхэг ч толбогүй, цав цагаан саруулхан тэр үлгэр жишээ эмнэлгийн газар нь зургаан сувилагч эзэн болж ажиллана. Шалгаж үзэх зөвлөлийн авгай нар ч үе үе хяналт шалгалт хийхийн тул биш, голдуу өөрсдийн хичээнгүй зүтгэлээр бусдад үлгэр үзүүлэхийн тулд үдээс хойш нэг цаг хэртэй энд өнгөрөөдөг байжээ. Яг тэр өдөр нь Бовилье хатагтай Алиса охинтойгоо хамт хоёр тасгийн завсрын өрөөнд ирээд байж байв. Тэр авгай охиныгоо зугаацуулж асрамж тэтгэврийн аятайхан ажлаар оролдуулах санаатай энд байн байн аваад ирдэг байсан юм санж. Алиса тэр өдөр сувилагч нарын нэгэнд хамжилцан эдгэрч засарч байгаа хоёр охинд амтат идээ өгөхийг зөвшөөрсөн болохоор талхан дээр чанамал жимс түрхэж суужээ. Халуун ус бэлэн болтол хүлээлгэн суулгасан Викторыг хармагц вангийн хатан:

	— Хүүе, өнөөх шинэ хүү маань энэ вий гэв. 

	Тэр хатан уг нь Каролинтай дандаа ёсорхож гирвэшдэг, уулзахдаа зөвхөн толгой дохисон болохоос биш, нэг ч яриа дэлгэдэггүй байсан нь лав хөрш айлын дотно харилцаа тогтооё гэж хүсээгүйнх биз ээ. Гэвч Каролиныг дагуулж ирсэн жаал хүүгээ уйгагүй сайхан үйлчилж байхыг хараад хатны сэтгэл ч уярч ердийнхөө дув дуугүй байдаг заншлыг эвдэхэд хүргэв. Чингээд тэр хоёр авгай намуухан дуугаар ярилцаж эхлэв. 

	— Эрхэм хатан та намайг энэ хүүг ямаршуу тамын дотроос сугалж авчирлаа гэж санаж байна даа! Үүнд хүлцэнгүй байж үзээрэй гэж би эндхийн бүх албан хаагчдаас гуйсан шигээ танаас гуйх байна. 

	— Аав ээж нь байгаа болов уу? Та тэд нарыг нь таньдаг юм уу?

	— Байхгүй ээ, эх нь нас барсан гэнэ... Үүнд надаас ондоо хэн ч байхгүй. 

	— Өрөвдөлтэй хүү юм!... Ай даа, замлин хорвоод гаслан зовлон мөн их юм аа. Тийн байтал Виктор өнөөх чанамал жимс түрхсэн талх руу гөлөрчихсөн байв. Түүний нүд нь догшин ширүүн шунал хүслэнгээр гэрэлтээд харц нь Алисын хутгаар түрхэн нааж байсан чанамал жимс харахаа больж эцэнхий цагаан гар луу нь, хэтэрхий нарийхан хүзүү рүү нь хань нөхөртэй болох гэж дэмий хүлээсээр байгаад гундчихсан тэнхээ тамиргүй цэвэр охины бүхий бие рүү нь шилжиж холбиров. Ай даа, хэрэв энд хүнгүй эзгүй байсан бол чанамал жимс түрхсэн талхыг нь түүнээс булааж авахын тулд өөрийг нь хана руу толгойгоороо гэдсийг нь цохиод чадах сан даа! Гэтэл тэр бүсгүй Викторын нүдний хорхойтой сувдаг байр төрхийг ажиж мэдээд санваартан сувилагчаас харцаараа зөвшөөрөл гуйж аваад асуусан нь:

	— Найз минь чи өлсөө юу?

	— Тийм ээ. 

	— Чанамал жимс идэхээс ч буцахгүй биз дээ?

	— Үгүй ээ. 

	— Чамд тэгвэл чанамал жимс түрхсэн хоёр ширхэг талх өгөх үү? Чи түүнийг усанд орсон хойноо идээрэй. 

	— За. 

	— Нимгэвтэр зүссэн талхан дээр нэмүүхэн жимс түрхэнэ, тийм ээ?

	— Тийм ээ. 

	Алиса тэгээд тоглоом тохуу хийж инээв, гэтэл цаадах нь дуу шуугүй хэвээр хомхой сувдаг нүдээрээ түүний биеийг ч талхыг нь ч ээлжлэн ширтсээр байлаа. Тэр үед дөрвөн цаг болж завсарласан тул эрэгтэй хүүхдийн хашаанаас баяртай хашхиралдах дуу чимээ үймээн шуугиан сонстож байв. Дархны газрууд хоосорч хүмүүжигч нар нь гар хөлийнхөө чилээг гаргаж юм идэхээр хагас цаг хэртэй гадаалсан юм байжээ. 

	— Харав уу түүнийг гэсээр Каролин тэр жаалыг цонхны дэргэд дагуулан очив. — Манай энд бол ажил хийхдээ хийдэг, мөн тоглодог юм... Чи ажилд дуртай юу?

	— Үгүй ээ. 

	— Тоглохдоо дуртай юу?

	— Дуртай. 

	— За яах вэ, тийм байж болно, хэрэв тоглох дуртай бол ажил хийх л болно. Гайгүй дээ, тэгж байгаад нэг л болно доо, чи лав ухаантай сайн хүү болох вий гэж би бодож байна. 

	Виктор хариу хэлсэн ч үгүй, гадаа гарч эрхлэн тоглож байгаа хүүхдийн орилолдоон харайлдаж байгааг хараад түүний хацар дээр таалалтай улаан туяа тодров. Тэгснээ тэр дахиад өнөөх охины таваг дээр эгнүүлэн тавьсан чанамал жимстэй зүсэм талх руу харах болов. 

	Тийм ээ! Дураараа туйлж цаг ямагт эрхэлж байх асан гэхээс ч ондоо юм тэр үнэндээ хүсэхгүй байв. Халуун ус бэлэн болж түүнийг аваачив. 

	— Энэ танхай бандитай чинь амаргүй байж мэднэ дээ гэж санваартан сувилагч аяархан хэлэв. — Энэ чинь хөмсгөө зангидаж хардаг жаал байна, энэ лав муу ёр доо. 

	— Гэвч цаад жаал хүү чинь тийм ч царай муутай биш байна шүү гэж Алиса шивгэнэв. — Таныг харж байгаа байраар бол бүтэн арван наймтай гэмээр ч байлаа. 

	— Нээрээ тийм шүү, нялхаараа их юм үзсэн догь толгой байна лээ гэж Каролин цочисхийн уул яриаг төгсгөв. 

	Авгай нар харихаасаа өмнө өнөөх эдгэрч байгаа жаал охид жимстэй талх хэр дуртай идэхийг нь хараад явцгаая гэлцэв. Тэр охидын нэг нь онцгой хөөрхөн, насанд хүрсэн эмэгтэй шиг цөмийг ухаардаг байрын харцтай, Парисын захаар бишгүй дайралддаг цагаасаа өмнө өсчихсөн, өвчин эмгэгтэй арван настай цайвар шарга үстэй жаал охин байв. Гэвч энэ нь ердийн нэг л түүхт явдал юм санж, архичин эцэг нь гудамжинд уулзсан янаглагч хүүхнүүдээ гэртээ авчирдаг байснаа саявтар тэдний нэгийг дагаад алга болчихжээ. Эх нь өөр нэг хүнтэй дараа нь бас нэг хар юмтай ханилж нөхцөөд бүр адаг сүүлд нь өөрөө архи дарс ууж эхэлжээ. Тэдгээр бүх харчуул нь жаал охиныг зодож нүддэг байсан төдийгүй, харин заримдаа хүчирхийлэхийг ч оролдсон удаа бий. Эх нь нэг өглөө түүнийг өөрийнхөө урьдах орой нь авчирсан өрлөгчний гараас угз татаж авчээ. Гэсэн хэдий боловч тэр хүүхэн өөрөөсөө хүүхдээ салгаж аваач хэмээн гуйсан ба өөрийнхөө оршиж амьдардаг бузар булай юм дунд ч эх хүний халуун хайр сэтгэлийг мөн л хадгалсаар байсан болохоор нь охиноо эргэж ирж байхыг тэр муу гаслант эхэд зөвшөөрсөн байжээ. Мөн энэ үеэр тэр эхнэр энд ирээд байлаа, тэрхүү эцэнхий туранхай, шаналж зовсон шаравтар царайтай, нулимсандаа хөхөрчихсөн зовхитой эхнэр маш ариухан охиныхоо дэрээ налж жимстэй талхаа цэвэрхэн идэж хэвтээ цагаан орных нь дэргэд сууж байв. 

	Тэр эхнэр тэтгэвэр гуйж Саккарынд ирэхдээ дайралдсан болохоор Каролиныг таньчихав. 

	— Ээ дээ, эрхэм хатагтай, миний хөөрхий Мадлена бас дахин аврагдлаа шүү. Охины минь цусан дотор манай бүх гаслан зовлон шингэчихжээ. Тийм болоод ч түүнийг гэрт байлгаад бас л урьдахтай нь адил зодуулж нүдүүлээд байвал тэсэхгүй шүү гэж эмч надад хэлсэн юм. Наадах чинь энд ирээд мах идэж дарс ууж бас эрүүл агаараар амьсгалж амгалан тайван амьжирч байна... Тэр буянт ноёны төлөө залбирахгүй цаг надад байдаггүй боллоо гэж эрхэм хатагтай та дамжуулж хэлэхийг гуйх байна даа. 

	Тэр эхнэрийн хоолой нь зангирч эхэр татаад баярласандаа элэг зүрх нь эмтрэх шахав. Хөдөлмөрт дуртай болгох газар хүмүүжиж байгаа олонх хүүхдийн эцэг эхтэй нэгэн адил тэр эхнэр ганц Саккарыг л таньдаг болохоор Саккарын тухай л ярьсаар байв. Орвьедо хатан үүгээр нэг ч үзэгдээгүй байтал Саккар бол цаг, чадлаа хайрлалгүй хүмүүжигчдийг тэтгэврийн газар оруулж адгийн муусайн шавар пингээс үйлтэй муу багачуудыг түүж цуглуулсан нь хагас хугасыг нь өөрөө бүтээн босголцсон энэрэн тэтгэгч энэ л машинаа бушуу түргэн ажилд оруулах гэсэн хэрэг байжээ. Түүнээс гадна тэр дандаа юмыг хэтрүүлдгээрээ хүүхдийг нь авч байгаа хоосон үгээгүй айлуудад өөрөөсөө таван франкийн алтан зоос гаргаж өгсөөр байжээ. Тийм ч учраас Тэр бээр тэдгээр бүхий л зол заяагүй хүмүүст гав ганцхан ёстой ач авралтай бурхан шүтээн нь болсон ажээ. 

	— Энэ хорвоод түүний төлөө мөргөж залбирч байдаг ядмаг эмэгтэй байна шүү гэж хатагтай минь очиж хэлээрэй... Би их шүтлэгтэйдээ ч ингэж байгаа юм биш ээ. Худлаа хэлэх хэрэг юу байх аж, би ер нь хэзээ ч гэсэн шүтлэгтэй хүний дүр үзүүлж яваагүй. Үгүй ээ, шашин бидний хоорондын холбоо бүр тасарсан, тэр тухай юу ч бодохыг байсан, тийшээ явж цагаа үрээд яах вэ ямар ч тус алга аа... Гэлээ ч гэсэн бидний дээд талд нэг л юм бий дээ, бидэнд л тус болсон хүнд ач ивээлээ хайрла гэж тэнгэрт залбирч суухаар зовлон хөнгөрөх аятай болдог юм. 

	Цав цагаан цамц өмссөндөө царай зүс нь улам ч цонхийж харагдах тэр охин нүдэндээ жавхаа золбоотойгоор зүсмэл талхан дээр түрхсэн жимсийг хэлнийхээ үзүүрээр долоож байв. Тэр охин мөн амтархан идэнгүүт толгойгоо өндийлгөж эхийгээ анхааралтайяа ажиж харав. 

	— Үдэш бүхэн орондоо орсон хойноо унтахынхаа өмнө хоёр гараа ингэж зөрүүлээд: «Бурхан минь, сайхан буян үйлдсэнийх нь шанд Саккар ноёныг урт наслуулж удаан жаргуулаарай» гэж наманчилж байгаарай. Мэдэв үү? Тэгнэ биз дээ?

	— Тэгье, ээжээ. 

	Каролин хэдэн долоо хоногийн турш их л уймарч бачимдлаа. Тэр бээр Саккарыг тийм хүн гэж лав тодорхой төсөөлөхийг больчихов. Виктор хүү төрсөн ба хөсрий хаягдсан, шатан дээр Саккарын хар муйхраар унагааж хүчиндсэнээс дараа нь эрэмдэг болж хоцорсон хөөрхий тэр муу Розали, гарын үсэг зурчхаад үнийг нь төлөөгүй байгаа векселиүд, бохир буртаг дунд эцэггүй өссөн үйлтэй жаал хүү, энэ мэт урьдах гунигтай явдлууд нь Каролины зэвүүг хүргэх ажээ. Каролин тэрхүү өнгөрч улирсан явдлыг санаандаа орж ирэхлээр нь хөөж тонилгоод Максимаар ч ний нуугүй яриулах дургүй байсан бөгөөд учир юу вэ гэвэл хэтэрхий гомдож гутармаар урьдын ямар нэгэн нүгэл хилэнцийг нь дуулчих болов уу гэж халширна. Нөгөөтээгүүр Каролин өнөөх нүдэндээ нулимстай эхнэрийн охиныхоо гарыг зөрүүлээд мөн тэр л Саккарын төлөө залбирч бай гэж байсныг дурсаж санав, түүнийг л ачит лха таван тэнгэр шиг адислан шүтэцгээдэг ба үнэн хэрэг дээрээ Саккар сэтгэл сайхантай ажилсаг хүний агуу их эрчим чадлаар хүмүүсийг үнэнхүү ачлан авардаг, тэр эрчим чадал нь сайн сайхан үйлст чиглэх дээрээ буян үйлддэг гэж бодож үзэв. Тэгээд эцэстээ юугаар төгсөв гэвэл Тэр бээр Саккарт буруу өгч зэмлэхээ больсон бөгөөд хэт их юм уншчихаад аливаа юмыг эргэцүүлэн боддог болчихсон эрдэмтэн хүн болох тул сэтгэл санаагаа тайтгаруулахын төлөө хүн бүгдтэй адилхан Саккарт ч гэсэн бас өөрийнх нь муу тал ч бий, сайн тал ч байгаа шүү ээ гэж сэтгэл шулуудав. 

	Хэдий тийм боловч Саккартай хавьтсанаа бодохоос одоо болтол Каролины сэтгэл битүүдээ бас л ичингүйрэн зовох ажээ. 

	— Оо, өнөөх нэг явдал нь түүнийг одоо болтол шаналгасан хэвээр бөгөөд зөвхөн Тэр бээр өөрөө өөртөө урьдахыгаа нэгэнт зүйл дууссан хэрэг тул яах вэ, тэгэхэд даанч санамсаргүй байтлаа хүний эрхэнд орчихсон юм, тиймэрхүү явдал бас дахиад давтагдах юм биш дээ хэмээн өгүүлж санаагаа амраадаг байлаа. 

	Гурван сар өнгөрөхөд Каролин долоо хоног тутам хоёр удаа Викторыг эргэж очсоор байв. Гэтэл нэгэн орой яагаад ч юм бэ бас л дахиад Саккарт тэврүүлчихсэн байж байв. Энэ удаа ч бүүр эрхэнд нь орж гүйцсэн бөгөөд тэр хоёрын хэлхээ холбоо ч тогтмолжив. Тэр ер нь яахлаараа ингэдэг билээ? Ямар байдгийг үзэх л гэж хий хэрэгт дурлаа юу? Үгүй бол урьд Саккарын хүүхэн хөөдөг гүймхий балиартаж явсныг онгилж сөхчихсөн биш харин өөрөө түүнд шохоорхож санаархдаг болчхов уу? Эсхүл сайх хүүхэд л өөрийн эцэг болох Саккар, санамсаргүй өргөж авсан эх болох Каролин хоёрыг хооронд нь зайлшгүй ойртуулах шалтгаан болж холбож орхисон юм болов уу? Энд үнэхээр хайр сэтгэлийн ямар нэгэн гажиг орсон буй за. Каролин үр хүүхэдгүйдээ маш гутарч шаналж явдаг байсан бөгөөд тийм ер бусын нөхцөл байдал дунд энэ хүний хүүг асарч халамжлах болсон нь түүний зүрх сэтгэлийг донсолгож зоригийг нь бүрмөсөн мохоожээ. Мань хүн ханьсаж ойртох тусмаа цаадхынхаа эрхшээлд улам лав орсоор байсан ба түүний тачаалын цаана нь эхийн хайр сэтгэл халхлагдсаар байлаа... Гэсэн хэдий боловч Каролин учир зовлон мэддэг хашир догь эмэгтэй болохоор өөрийгөө зовоож тоо томшгүй нарийн төвөгтэй учир шалтгааныг тайлбарлах ч гэж оролдолгүй амьдралдаа тохиолдсон явдалтай эвлэрэн зохилдох бөлгөө. Хялгасыг уртааш нь дөрвөн салаа зүсэж ажиглана гэгчээр тархи зүрхээ онгилон уудалж нарийн нягт шинжилгээ хийж суухыг бол Каролин үзэхдээ гэрийн ажил мэддэггүй, үр хүүхдийн төлөө санаа зовох гэж байдаггүй ихсийн ажилгүй авгай нарт, мөн түүнчлэн дээд язгууртны хатанд ч гэсэн, архины мухлагийн шивэгчинд ч аль алинд нь адилхан байдаг точиг тачаалаа сэтгэлийн зүйн сургаалаар хаацайлан хаадаг, өөрсдийнхөө доройтлыг зөвтгөхийг боддог овжин марзан хүүхнүүдэд л таарах ажил мөн гэж санадаг ажээ. Өргөн хүрээтэй боловсролыг олсон тэр хатагтай урьд хэдий бүтэмж муутай боловч хорвоо ертөнц дээрх юм бүхнийг мэдэх судлах, философийн нарийн асуудлаар ч өөртөө нэг үзэл бодолтой болох сон гэж эрмэлздэг байснаа тэр бүгдэд урам нь хугарч дургүй нь хүрээд одоо цагт төгөлдөр хуураар наадах, уран хатгамал оролдохын оронд эрхэмлэн чухалчлах болсон сэтгэлийн зүйн дасгалыг ихэд үзэн яддаг болжээ. Тэдгээр дасгал нь эмэгтэйчүүдийг засах ч байтугай харин завхайруулж байна хэмээн Тэр бээр инээсээр ярьж суудаг ажээ. Тэгээд ч Тэр бээр алдаа эндэгдэлд учран зориг нь шантарч өөрийн эрхгүй боллоо гэдгээ мэдэж үнэнхүү тийм болсныг тунгааж тогтоомогц түүнийгээ амьдрал хэт нь засаж залруулна биз гэж найдаад эрэлхгээр хүлээдэг ажээ, энэ нь царс модны ишээр ямагт дээшээ гүйж байдаг шим шүүс нь уул модны голдох хэрчлээсийг эдгэрүүлэн модоо ч холтсоо ч сэргээдэгтэй төстэй юм санжээ. Тэр одоо Саккарыг хүндэлдэг эсэхийгээ л лавтайяа мэдээгүй атал өөрийн эрхгүй түүнтэй ханилан нөхцөөд байгаа ахул үүнд нэг их гутран гундсан юм байхгүй, Саккар өөрт нь таарч тохирох л хүн хэмээн өөртөө батлахыг оролдох бөгөөд Саккар бол сайхан санаатай, бусдад тусархуу хүн гэж итгээд түүний гарамгай ажилч хичээнгүй авьяас чанар ба бэрхшээл бүхнийг ялан давах эрчим чадал төгөлдөрт нь бахдан баясаж байлаа. Гаргасан алдаагаа зөвтгөх сөн гэдэг бодол аливаа хүнд байдаг болохоор эхэндээ ичиж зовж байсан Каролины ичихийг нь болиулав. 

	Чухамдаа тэр хоёрын хань барьцаанаас илүү ердийн бөгөөд тайван сайхан юм яаж байх аж даа. Энэ бол учиртай ухаантай холбоо байсан билээ. Саккар ч орой үдэш гэртээ байхдаа Каролиныг дэргэдээ байхад нь баярладаг байлаа. Каролин ч шударга шулуун зантай, хурц сэргэлэн ухаантай хүн болохоороо ижил дасал болсон байдлаараа, бараг эх хүний халамжаараа цаадхыгаа амар амгалан байлгадаг ажээ. Хэдийгээр өтгөхөн цав цагаан үс намируулсан авч гучин зургаан насандаа ийм залуухан, ийм эрүүл чийрэг, эрэлхэг зориг төгс хашир сууж хал үзсэн, хүнлэг чанар, хэрсүү томоотой зан төгөлдөр бүрдсэн амьдралыг ямар ч байлаа гэсэн, хэчнээн шавар шавхай урсгалаараа авчирлаа ч гэсэн мөн л итгэсэн чигээрээ байдаг дур булаам гайхалтай сайхан эмэгтэйг эзэмшиж авна гэдэг бол санхүүгийн бүхий л ов мэхэнд дадамгай Парисын гудамжны догширсон дээрэмчинд үнэндээ гавьяагүй байтал олдсон олз завшаан, бусад бүх юмстай адил хулгайлан олж авсан шагнал мэт ажгуу. 

	Нэлээд хэдэн сар өнгөрөв. Банкны оршин тогтнох анхны хүнд хүчир үед Саккар маш эрэмгий бөгөөд хянуур болгоомжтой ажиллаж байна аа гэдгийг Каролин хүлээлгүй аргагүй болов. Сэжиглэлтэй панз өнхрүүлэх болов уу гэсэн таавар, өөрийнхөө болон ахынхаа нэрийг хугалж гутаах юун магад хэмээн айж сэжиглэж байсан нь ч гэсэн бүрмөсөн арилж замхрав. Учир нь Саккар бол бэрхшээлтэй тасралтгүй тэмцэж шүд араа нь хяхтнан эвдрэхэд бэлэн байдаг тэр лут шинэ машинаа л үргэлж нэг жигд ажиллагаатай байлгахын төлөө өглөөнөөс орой болтол хичээж чармайх ажээ. Каролин түүнд нь баярлаж өөрт нь бахдаж явдаг байлаа. Дэлхий дахины банкны ажиллагаа үнэн хэрэг дээрээ Саккарын санаж бодож байсан шиг тийм ч бүтэмжтэй өрнөж чадсангүй, үүнд санхүүгийн том том аваргуудын далдуур дайсагнах явдал садаа болж байв. Эвгүй цуурхал дэгдээхээс гадна капиталыг нь дэмий хэвтүүлэх, дорвитой үр бүтээлч ажил явдлыг нь эхлүүлэхгүй байх мэтчилэн шинэ шинэ саад тотгор учруулсаар байжээ. Чингэхлээр нь Саккар ажил хэргийнхээ яахын ч аргагүй унжирч удааширснаар далимдуулаад дөнгөж алхам алхмаар ахиж дөхөж ахуй нөхцөлийг туршиж осолтой газрыг тойрч дүүрсэн хэрэг гэж мөрийцөөр үзвэл нурж унана байх хэмээн айсаар байлаа. Уралдааны морийг зугаалгад унаж явахдаа аяархан хатируулдагтай адилхан мань хүн тэсэж ядан урагшаа тэмүүлсээр бөлгөө. Гэсэн хэдий боловч шинэ банкны ажиллагаа хэзээ ч ийм сүрхий чансаатай, өөгүй шулуун байгаагүй бөгөөд үүнийг нь бирж дээр ч гайхаж хүүрнэдэг болцгоожээ. 

	Бүх гишүүдийнхээ анхдугаар хурлыг зарлан хуралдуулах цаг тулгарав. Түүнийг дөрөвдүгээр сарын хорин таванд хуралдуулахаар товложээ. Ажил явдлаа аль болох түргэн далайцтай өрнүүлэхийг бодоод байж ядан суусан Саккарын яаралтай дуудлагаар зориуд хуралд даргалахаар дорно зүгээс Гамлен хоринд мордов. Бас тэгээд тэр маш сонин сайхан мэдээ авчирч явсан аж. Усан замын бүхнийг хамарсан нэгдмэл компани байгуулах тухай гэрээ байгуулчихсан, Кармил дахь мөнгөний уурхайг ашиглахыг Францын компанид зөвшөөрсөн эрхийн тэмдэгтийг өвөртлөөд явж байв. Мөн түүнээс гадна дэлхий дахины банкны жинхэнэ салбар нь болох ёстой байсан Туркийн үндэсний банкийг байгуулах суурийг Константинопольд тавьчихсан байлаа. Гагцхүү бага Азид төмөр зам тавих хэцүү асуудал л хараахан боловсорч гүйцээгүй байсан тул түүнийг боловсруулах хэрэгтэй байв. Гамлен хайгуулынхаа ажлыг үргэлжлүүлэх санаатай байсан болохоор хурлын маргаашаас гэдрэгээ буцах ёстой байжээ. Саккар урагштай сайн мэдээ сонсож аваад баяр хөөр болж Гамлентай Каролиныг байлцуулан удтал ярилцсан бөгөөд тэдгээр байгууллагыг санхүүжүүлье гэвэл нийгэмлэгийнхээ капиталыг л арвижуулахаас өөр арга алга байна гэдгийг хоёуланд нь итгүүлж чадав. Энэ тухайгаа Тэр бээр хувь нийлүүлэгч томоохон хөрөнгөтөнтэй, мөн Дегремон, Гюре, Седиль Кольб нартай аль өмнийн зөвшилцсөн бөгөөд тэд нар ч түүний төлөвлөгөөг сайшаасан аж. Учир иймд тэрхүү саналаа хоёрхон өдрийн дотор бэлтгээд хувь нийлүүлэгчдийн бүх гишүүдийн хурлаас өмнөхөн болох захиргааны зөвлөлийн хуралд оруулан хэлэлцүүлж болмоор байлаа. 

	Тэрхүү онцгой зөвлөлийн хурал нь айл зэргэлдээ Бовильегийн цэцэрлэг дэх өндөр том модны ногоон туяа ханан дээр нь туссан төв төвшин танхимд баяр ёслолын байдалтай болж өнгөрсөнд захиргааны бүх гишүүд байлцав. Уг нь сардаа хоёр л удаа хуралддаг байсан ба арван тавдаар болдог хамгийн чухал бага зөвлөлд нь ажил хэргийг гардан явуулдаг ёстой эзэд л оролцдог агсан бол гучны орчмоор болдог том зөвлөл, бүх гишүүдийн хуралд цөмөөрөө ирдэг, зөвхөн чимэглэлийн чанартай ирээд дув дуугүй суугчид ч хүртэл урьдаас бэлтгэчихсэн тогтоолыг сайшааж гарынхаа үсгийг зурахаар оролцдог байлаа. Тэр өдөр де Боэн маркиз түрүүчийн хүмүүстэй хамт орж ирсэн бөгөөд түүний язгууртан янзын жижигхэн толгой, эцэж ядарсан авч сүртэй байр байдал нь францын бүх язгууртан сайшааж байгааг илэрхийлэх мэт ажээ. Уг асуудалтай танилцаагүй байсан захиргааны гишүүдийг тосож уулзаад зайдуухан газар аваачиж банкны жинхэнэ эзэн болох захирлын тушаалыг товчхон хэлж өг хэмээн даргын туслах Робен-Шаго гэлэн гэдэг номхон харамч хүнд даалгасан юм санжээ. Тэд ч тэрхүү тушаалд захирагдана гэдгийгээ цөм толгой дохиж тангараглаа байлгүй дээ. 

	За тэгээд өнөөх хуралдаан нь ч эхлэх болов. Гамлен бүх гишүүдийн хуралд унших гэж байгаа илтгэлтэйгээ зөвлөлийнхнийг танилцуулав. Тэрхүү том бүтээлээ Саккар аль хэдийний бэлтгэчихсэн боловч инженерийн авчирч өгсөн мэдээ сэлтийг нэмж оруулаад хоёрхон өдрийн дотор биччихсэн ба одоо мань хүн өөрөө ер дуулаагүй юм дуулж байгаа юм шиг бүүр их л сонирхсон байдалтай даруухан зантай сууж байв. Дэлхий дахины банкийг үүсгэн байгуулснаас хойш түүний гүйцэтгэсэн ажиллагааны тухай уг илтгэлийн эхэнд дурджээ. Энэ нь бузгай амжилттай байсан боловч төдий л том бус, өдөр тутмын ажиллагаа, аливаа банкны эрхэлж гүйцэтгэдэг ердийн урсгал ажиллагаа байжээ. Гэлээ ч гэсэн өнгөрөгч сард эзэн хаан Максимилианыг Мексикт явснаас хойш гаргасан мексикийн зээллэгийн ачаар зэгсэн их ашиг олж мэдэхээр байлаа. Учир нь тэрхүү зээллэгийг даанч замбараагүй гаргасан болохоор асар их шагнал авч болохоор байсан бөгөөд Саккар мөнгөгүйд хавчигдаад тэр сэжиглэлтэй панз наймаанаас илүүхэн хонжих арга тасарсанд бухимдах ажээ. Товчхон хэлэхэд ажил явдал нь төдий л гарамгай сайн бүтэмжтэй биш байгаа боловч банк нь юу ч гэсэн тогтносоор байв. Тайлагнаж байгаа анхны үед, өөрөөр хэлбэл банк байгуулсан өдөр болох аравдугаар сарын тавнаас арван хоёрдугаар сарын 31-нийг хүртэл гуравхан сарын дотор олсон олз ашиг нь дөнгөж дөрвөн зуу гаруйхан мянган франк болжээ. Гэвч түүгээр банкны барилгад зарцуулсан мөнгөний дөрөвний нэгийг, хувь нийлүүлэгчдэд оногдох ёстой таван хувийг төлж бас бэлтгэл фондод арван хувийг нь нэмэрлэх боломжтой байв. Түүнээс гадна бас захиргааны гишүүд дүрмийн ёсоор авах ёстой арван хувиа авцгаасан бөгөөд дараачийн тайлагнах үед шилжүүлэн үлдээсэн жаран найман мянга шахуу франк байжээ. Акцын тоогоор зэдлэх дивидент (ашиг) гэхээр юм үлдсэнгүй ээ. Энэ бүхэн бол даанч дундуурхан мөртөө бас л шударга байлаа. Дэлхий дахины банкны гаргасан акцын ханш ч гэсэн бирж дээр мөн л тиймэрхүү аятай байлаа. Түүний акцын ханш нь аливаа нэг өөрийгөө хүндэлдэг зээллэгийн нийгэмлэгийн ханштай адил таван зуугаас зургаан зууд хүртэл гэнэтийн үсрэлтгүй зугуу удаахан хөөрсөн атлаа хоёр сар болоход ердөө өөрчлөгдөлгүй нэг хэмдээ байсаар чухамдаа өөдөө ахих ямар ч үндэсгүй болсон учир нь тэрхүү банк өдөр тутмын жижиг ажиллагаагаар өөрийгөө хязгаарлан тэдгээрийнхээ намуухан урсгал дунд нойрмоглосон мэт санагдмаар байлаа. 

	Илтгэлд тэгээд цаашдын ажил явдал гарсан бөгөөд энэ тухай ярихад ажил хэрэг дорхноо өргөжин ихээхэн дорвитой хэтийн төлөв нээгдэн өдий төдий том байгууллага бий болох янзтай байв. Гамлен ялангуяа дэлхий дахины банкнаас мөдхөн акцыг нь гаргахаар завдан буй усан замын нэгдсэн бүх нийтийн компанийн тухай дэлгэрэнгүй ярилаа. Тавин сая франкийн бэл хөрөнгөтэй тэрхүү компани нь Газрын дундад тэнгисийн бүх тээврийг монопольчлон эзэмшиж хоорондоо өрсөлдөж байгаа хоёр том нийгэмлэгийг нэгтгэх аж. Тухайлбал Пирей ба Дарданеллаар Константинополь, Смирна, Трапезунд орох замыг үйлчилдэг Фокейн нийгэмлэг, мөн Сири, Мессинээр дамжиж Александр хот ордог усан замын хөлөгтэй далайн тээврийн нийгэмлэг эдгээр болой. Үүнд тоологдож ороогүй боловч мөнхүү компанид нэгдэж орох ёстой байсан жижиг пүүсүүдийг нэрлэвэл: Алжир, Тунис хоёрыг холбодог «Комбарель ба К° компани», «Анри Лиотарын бэлэвсэн гэргий» хэмээх, Испани, Мароккогоор дамжиж Алжирыг үйлчилдэг пүүс, мөн хөлөг онгоц нь Италид Чивита-Веккьюгээр дамжиж Неополь ба Адриатик тэнгисийн эрэг дээрх хотуудын хооронд аялан явдаг «ах дүү Феро Жиро» хэмээх пүүс эдгээр болой. Өрсөлдөөн тэмцээнээр бие биеэ хорлодог эдгээр бүх нийгэмлэг, пүүсийг нэг компани болгон нэгтгэснээр газрын дундад тэнгисийг бүхэлд нь эзлэн авч болох байлаа. Капитал хөрөнгө бөөгнүүлэн төвлөрүүлснээр урьд үзэгдээгүй гоё тансаг эвтэйхэн нэгэн хэв маягийн хөлөг онгоц босгон байгуулж аялал хөдөлгөөн нь түргэсэх бөгөөд шинэ шинэ усан замын буудал байгуулагдан Дорно дахин Марселийн зах залгаа болно, Суэцийн сувгийг нээсний дараа Энэтхэг, Тонкин, Хятад, Японтой шууд харилцаа тогтоочихлоор тэр компанийн ямар ач холбогдолтой болно гэж санана даа! Урьд хожид хэзээ ч ганц байгууллагыг ийм өргөн далайцтай болгохоор сэдэвлэж төлөвлөөгүй гэхэд болох бөгөөд амжилт олох нь ч гэсэн үүнтэй адил лавтай байгаагүй буй за! Сүүлд нь Туркийн үндэсний банкийг дэмжинэ гэж бодож байсан тул түүний эвдэршгүй бат бэхийг нотлох техникийн талын тодорхой баримт олныг тоочив. Гамлен тэгээд эцэст нь Кармилын хорин сая бэл хөрөнгөтэй мөнгөний уурхайн франц нийгэмлэгийг Дэлхий дахины банк мөн өөрийн ивээлд авна гэж хэлээд банкныхаа ирээдүйн үйл ажиллагааны байдал төлөвийг ярьж дуусгав. Тэр хавиас малтаж авсан минералын талаар химийн задлан шинжилгээ хийхэд мөнгө үлэмж хэмжээгээр агуулагдаж байгаа нь харагджээ. Хэдий тийм боловч ариун хутагт газар нутгийн урьд эртний агуу түүхт онгон байдал нь шинжлэх ухааны эрэл сурлаас ч илүү чадалтай болохоор тэр мөнгийг бурхан тэнгэрээс заяасан гэрэл гэгээгээр туяаруулан гайхамшигт бороо болгон оруулна гэсэн үгээр Саккар уг илтгэлийнхээ нэг өгүүлбэрийг төгсгөсөн нь өөрт нь тун аятайхан санагдав. 

	Илтгэлийн төгсгөлд тэрхүү яруу сайхан ирээдүйг амлаад капиталаа ахиухан болгохын чухлыг заасан ажээ. Түүнийг хорин таван сая байгаагаас нь тавин сая болтол хоёр дахин өсгөх хэрэгтэй гэжээ. Үнэт цаас нэмж хэвлүүлэхдээ хувь нийлүүлсэн хүн нэг бүрд ойлгомжтой хамгийн энгийн системийг баримтлахаар тогтсон аж. Үүнд, банк шинээр тавин мянган акц гаргаж түрүүчийн тавин мянган акц авсан хүмүүст, нэгдүгээр хэвлэлийн акц тус бүрд нэгийг оногдуулахаар бодож хуваарилан олгох учир олон нийтээр захиалуулах ч явдалгүй байлаа. Харин шинэ акцын өртөг нь хорин франкийн шагналыг оролцуулж бодоод тус тус таван зуун хорь хорин франк болох ба дан шагналын мөнгө нь бүхэлдээ нэг саяд хүрч бэлтгэл фондод бүртгүүлнэ. Хувь нийлүүлэгчдэд оногдуулах энэхүү үл ялих татвар бол тэдгээрийн бусдаас давуу талтай харьцуулж үзэхэд зүйн доторх аргагүй хэрэг мөн байлаа. Түүнээс гадна зөвхөн акцын өртгийн дөрөвний нэгийг л шагналын хамт төлөх байв. 

	Гамленыг уншаад дуусахад нь олны сайшаасан дуу нижигнэн цуурайтав, өчүүхэн төдий ч өөтүүлэх юмгүй, цөмөөрөө сайн сайхан болов. Уншлага үргэлжилж байх зуур Дегремон хумсаа шинжлэх ажилд хамаг анхаарлаа чиглүүлээд ямар нэгэн үл мэдэгдэх бодол бодон инээвхийлж суулаа, депутат Гюре зөөлөн сандлынхаа түшлэгийг налан өөрийгөө депутатын танхимд байгаагаар дүрслэн бодож суув, банкны эзэн Кольб өмнөө тавьсан цаасан дээр хээвнэг, ичиж зовох ч үгүй нэг юм тооцоолон, бодсоор байв. Тийм цаас бол захиргааны гишүүн бүрийн өмнө дэлгээстэй харагдав. Харин ганцхан Седиль л юунд ч итгэдэггүй, юм бүгдээс айж явдаг хүн болохоороо асуулт тавиад байлаа, эрхээ эдлэх дургүй байгаа хувь нийлүүлэгчдийн авахгүй болсон акцыг хэрхэх вэ? Тэр акцыг нь нийгэмлэг өөрийнхөө тооцоонд оруулах уу? Хэрэв тэгвэл зүйд нийцэхгүй, яагаад гэвэл бүх акцынхаа учрыг олсон хойно л сая капиталаа нэмэгдүүллээ гэж албан ёсоор зарлаж болно. Нийгэмлэг хэрэв тэр акцаа үрж үгүй хийхийн мөн болох ахул чухам хэнд ямаршуу болзлоор өгчихнө гэж санаж байгаа юм бэ? Гэтэл де Боэн маркиз Саккарын тэсэж ядаж байгааг хармагц фабрикийн эзний үгээ хэлж эхлэхтэй нь зэрэг дундуур нь орж таслаад зөвлөл бол эдгээр асуудлыг яахыг үйл хэрэгтээ үнэнч бөгөөд юмны учир лав мэдэх дарга, захирал хоёртоо л найдаж орхивол зохино биз хэмээн язгууртныхаа сүр жавхлантай байраар өгүүлэв. Үүний дараагаар ч төдхөн бие биедээ баяр хүргэж эхэлцгээсэн бөгөөд нийтээрээ ихээхэн баяр хөөр болж байх дундуур уул хуралдаан хаагдав. 

	Маргааш нь хуралдсан бүх гишүүдийн хурал дээр үнэхээр хүний сэтгэл уярмаар үг бишгүй хэлэв. Тэрхүү хурал нь Баланшийн гудамжинд байдаг олон нийтийн үдэшлэг бүжиг зохион байгуулагч эзэн нь дампуурч хоосорсон танхимд болжээ. Даргыг хүрэлцэн ирээгүй байхад пиг битүү дүүрчихсэн тэр танхим дотор аятай тааламжтай цуурхал зөндөө тархчихсан байлаа, үүнд ялангуяа нэг цуу үгийг бие биеийнхээ чихэнд дамжуулж хэлсээр байсан нь юу вэ гэвэл: Захирлын ах Ругон сайд улам бүр хүчтэй болсоор байгаа эсрэг талынхныхаа эвслээс хамгаалахын тул хэрэв католик шашинтны намын хуучин хэвлэл агсан «Итгэл» сонин нийгэмлэгийн сонин хэвлэл болоод засгийн газрыг хамгаалах юм бол дэлхий дахины банкийг дэмжихийгээ зөвшөөрсөн бололтой сураг дуулжээ. Саявтар зүүн жигүүрийн нэг депутат «Арван хоёрдугаар сарын хоёрны өдөр бол гэмт хэрэг мөн» гэсэн аймшигтай муухай уриа дэвшүүлж хаясан нь олон нийтийн сэргэсэн нинжийн сэтгэл аятай бүх франц даяар цуурайтав. Түүнийг агуу их ажлаар л хариулахгүй бол горьгүй байлаа. Мөд байгуулах дэлхий дахины үзэсгэлэн эргэлтийн хөрөнгийг арав дахин нэмэгдүүлэх ёстой ба ялж дийлсэн эзэнт гүрэн мандал бадралдаа хүрсэн болохоор Мексик болон бас бусад газраас үлэмжхэн ашиг олж болмоор байлаа. Жантру, Сабатани хоёрын далан хэл дэлгэсээр байсан цөөн тооны хувь нийлүүлэгчдийн дунд өөр нэг депутатыг элэглэн дооглож байв. Тэр нь армийн тухай маргаан болж байх үеэр пруссийн бүх нийтийн цэргийн албыг францад дэлгэрүүлэх хэрэгтэй юм гэж жигтэй сонин зөгнөл зохион бодсон юм санжээ. Депутатын танхимд түүнийг зөвхөн тоглоом даажин хийгээд өнгөрөөжээ. Чухам яаж гэвэл: Данитай мөргөлдсөн ба Сольфериногийн12 дараагаар Италид битүү дургүйцэл гарсны улмаас Пруссээс сүйд майд болтол айсандаа хүмүүсийн ухаан балартаа юу? гэлцэж байв. Гэвч Гамлен тэргүүтэй захиргааны гишүүдийг орж ирэхлээр нь танхимд суугаа хүмүүсийн зуур хоорондын ярилцах шуугиан чимээ, олон хүний дуу хоолойн хүнгэнэх цуурай дорхноо намдав. Саккар захиргааны хурал дээр байснаасаа илүү даруухан харагдсан бөгөөд олон хүний дунд орж алга болох гэсэн аятай биеэ авч явлаа. Тэр бээр зөвхөн илтгэлийг сайшааснаа илэрхийлж алга ташихыг уриалж дохио өгсөн бөгөөд тэрхүү илтгэлд нь ажиглагч зөвлөлийн гишүүн Лавиньер, Руссо нар шалгаж үзээд зөвшөөрсөн, тайлагнаж буй эхний жилийн тооцоог бүх гишүүдийн хуралд сонсгосон билээ, мөн капиталаа хоёр дахин нэмэгдүүлэх саналыг оруулсан ажээ. 

	Хувь нийлүүлэгчдийн бүх гишүүдийн хурал л шинээр акц гаргах зөвшөөрөл өгөх эрхтэй байсан бөгөөд тус хурал ч тэр зөвшөөрлийг урамтайяа өгсөн аж. Усан замын бүх нийтийн нэгдмэл компани Туркийн үндэсний банкны үй олон саяын сураг чимээгээр бүрмөсөн хөөрч согтуураад хуралд оролцогсод дэлхий дахины банкны ач холбогдол ямаршуу болж байна, түүнд нь зохицуулан капитал хөрөнгөө байгуулах нь зайлшгүй чухал гэдгийг хүлээсэн ажээ. Кармилын мөнгөний уурхайн тухай сонсгосон зүйлийг бишрэлтэй байрын догдлолоор угтсан бөгөөд хувь нийлүүлэгчид дарга, захирал, захиргааны гишүүдэд баяр талархлаа илэрхийлсээр тархаж одохдоо цөмөөрөө Кармилын тухай, тэрхүү хутагт ариун газрын туяагаар гийгүүлэгдэн туяарч тэндээс цутгаж орох агуу гайхамшигтай мөнгөн борооны тухай санаашран мөрөөдөж эхлэв. 

	Хоёр хоносон хойно Гамлен, Саккар хоёр энэ удаа даргын туслах Робен-Шагог дагуулаад Сент-Анн гудамжнаа орших Лелорен гэгч нотариатынд очиж капиталаа нэмэгдүүлэх боллоо гэж хэлэхээр явцгаав. Тэд нарын амаар бол капиталаа хуваагаад гүйцсэн бололтой, үнэн хэрэг дээрээ бол түрүүчийн хувь нийлүүлэгчдийн уг нь эрхийнхээ ёсоор авбал зохих байсан атал авахгүй болсон гурван мянга шахуу акц нь нийгэмлэгийн гар дээр хоцорч мөн л өнөөх Сабатанийн дансанд бичигдсэн ажээ. Энэ бол бас л түрүүчийнхтэй нэгэн адил, харин түүнээс ч илүү бүдүүлгээр зөрчсөн явдал даруй мөн бөгөөд тэрхүү заль мэхийг хэрэглэхээр банкны үнэ бүхий зүйлс кассад нь далдлагдаж хоцордог, банк түүнийг нэг ёсны байлдааны бэлтгэл болгон нөөж байгаад дамлан худалдах юм уу, эсхүл ханш бууруулагч нарыг нэгдэх дээр ханшаа хэвээр нь байлгахын төлөө жинхэнэ биржийн тулаан хийх боломжийг олгодог юм санжээ. 

	Гэтэл Гамлен хэдийгээр тэрхүү зүй бус тактикийг төдий л таашаахгүй байсан боловч эцсийн бүлэгт санхүүгийн талын асуудлыг Саккарт бүрэн дүүрэн найдварлаж орхижээ. Саккар, Каролин, тэр гурвын хооронд түрүүчийн акцыг гаргасны дараагаар тэр хоёрт Саккарын тулгаж өгсөн таван зуун акцын талаар л яриан болов, хоёрдугаар удаагийнхаа тэр хоёрын оруулах хувь хоёр дахин өсөх нь гарцаагүй болохоор одоо даруй нэг мянган акцтай болсон байлаа. Тэдгээрийн өртгийн хорин таван хувийг шагналынх нь хамт оруулах ёстой юм учраас бүгд нийлээд нэг зуун гучин таван мянган франк болсныг ах дүү хоёр заавал төлж дуусгана гээд болохгүй байв. Яг тэр үеэр ч тэр хоёр санаандгүй байтлаа гурван зуун мянган франкийн өв хөрөнгийг нагац эгчээсээ залгамжлан авсан бөгөөд цаадах нь ганц хүүгээ үхүүлээд аравхан хоносны хойно өөрөө мөн л тэр өвчнөөр нь насыг баржээ. Саккар ч тэд нарыг хориглоогүй бөгөөд гэхдээ харин өөрийнхөө авсан акцын өртөг мөнгийг чухам яаж төлөх гэж байгаагаа тайлбарлаж өгсөнгүй... 

	— Ээ дээ, энэ өв хөрөнгө! хэмээн Каролин инээд алдан өгүүлэв. — Анх удаа л бид хоёрын аз дайрч гялайлаа... Та ч үнэхээр бидэнд зол жаргал авчирч өгч байх шиг байна. Ах маань гучин мянган франкийн цалин аваад бас дээр нь замын зардалд ихээхэн мөнгө авдаг, гэтэл одоо тэнгэрээс зөндөө алт бидний толгой дээр буулгалаа, энэ бүгд бидэнд үнэндээ хэрэггүй юм болохоор л тэгж байхгүй юу даа... За бид хоёр чинь ингээд л баяжчихдаг юм байжээ. 

	Тэр тэгээд чин сэтгэлээсээ баярласан байртай Саккар өөд харав. Нэгэнт бие сэтгэлээ булаагдсан хойно мань хүн одоо Саккарт бүр итгэчихсэн бөгөөд түүний гүн хурц ухаарах чадал нь улам бүр оргилсоор байгаа янаг сэтгэлдээ дийлдэж өдрөөс өдөр ирэх тусам буурсаар байлаа. Гэлээ ч гэсэн тэр илэн далангүй хөгжилтэй ярьж хөөрч сурчихсан зангаа хөдлөх дээр өгүүлсэн нь:

	— Гэсэн мөртөө хэрэв би энэ мөнгийг хөдөлмөр хийж байж олсон бол таны байгуулсан газруудад зүрхлэн оруулж чадахгүй байсан даа. Гэтэл энд бидний бараг танихгүй мэдэхгүй нагац эгч гарч ирээд бидний огт зүүдлээ ч үгүй байсан мөнгө, ердөө л гудамжинд хэвтсэн юм шиг олдсон нь нэг л хууль зүйд нийлэлцмээргүй юм шиг аятай санагдаад болохгүй юм! Тэр ч байтугай би энэ мөнгөнөөс чинь ичиж зовох юм. Та ойлгоно биз дээ, надад энэ мөнгө нэг л аягүй санагдаад болшгүй, арилбал ч арилаг. 

	— За тэгэх тусмаа тэр мөнгө чинь өсөж үржээд олон саяд хүрнэ дээ гэж Саккар мөн л тоглоомоор хариуд нь хэлэв. — Хулгайлж авсан мөнгө чинь л шингэхдээ гойд сайн байдаг юм шүү... Долоо хонохын завдалгүй акцын ханш өсөж нэмэгдэнэ дээ гайгүй, та харж байгаарай!

	Дэлхий дахины банкны акцын ханш үнэхээр өөдөө түргэн хөөрснийг өөрийнхөө мордох өдрийг хойшлуулахад хүрсэн Гамлен ажиглан харж гайхшаа барав. Тавдугаар сарын сүүлээр нэг устгалт хийхэд тэр ханш нь долоон зуун франкаас дээш хөөрчээ. Энэ нь капиталаа ямар нэг аргаар нэмэгдүүлэхэд гардаг ердийн үр дүн мөн бөгөөд үнэт цаас шинээр хэвлүүлэх бүрийд амжилт олохын төлөө чармайн тэмцдэг сонгодог арга мэх, ханшийг давхилтын хурданд оруулж байгаа хэрэг юм ажээ. Тус банкаар санхүүжигдэх болсон байгууллагууд үнэнхүү лут далайцтай байсан нь үүнд мөн нэмэр болжээ. Парис хотоор л нэг наалдуулсан далбагар том шар зарлал дээр Кармилын мөнгөний уурхайг ойрын ирээдүйд ашиглах гэж байгаа тухай сонсгол биччихсэн нь хамаг улсын толгойг эргүүлж орхисон бөгөөд цаашлах тусмаа улам бүр ахисаар байгаад оюун ухааных нь эцсийн туяаг ч арчиж үгүй хийх ёстой байсан донтой шуналыг төрүүлсэн ажээ. Чингэхэд хөрс дэвсгэр нь ч бэлтгэгдээд байлаа. 

	Нигшиж ялзарсан хог шаарнаас бүрэлдсэн эзэнт улсын өтөг бууц хэтэрхий хомхой сувдаг шуналд ээгдэн бүлээцэх дээрээ дамын наймаа панз хийхэд туйлын тааламжтай нөхцөл болж өгсөн бөгөөд тэрхүү панз наймааны цочмог дэлбэрэлт нь арав юм уу арван таван жил тутам биржийг эзлэн хордуулж ардаа зөвхөн цус нөж, хэмхэрхий хагархай л үлдээдэг агсан билээ. Харваас ч луйварчдын нийгэмлэгүүд мөөг шиг ургаж том том компаниуд мөнгөн санхүүгийн балмад явууллага үйлдэх замд орсоор байв. Эзэнт улсын сүр бадруулсан цэцэглэлт ба найр наадмын шуугиан дунд, шидэт үлгэрийн жүжигт гардагтай адил төгсгөлийн гангалалт, хуурмаг золбоолог шувтарга нь мөдхөн нээгдэх дэлхий дахины үзэсгэлэн болох ёстой байсан гоё тансаг байдал дунд ухаан жолоогүй мөрийцөж панзлахын хэнээ тусжээ. Олон нийтийг хамарсан галзуу шунахай хэнээрхлийн дотор Парист алхаж гишгэх бүр үүсэж бий болсоор байсан үй олон тооны бусад сэжигтэй газруудын дунд дэлхий дахины банк арайхийж нэг юм урагшаа хөдлөхчөөн болсон нь хүн бүгдийг солиоруулж юм бүхнийг устгахаар заяагдсан хүчит машинтай адилавтар санагдах бөгөөд тийн байтал хэн нэг этгээдийн хомхой гар савар тасралтгүй гал өрдөж тогоог нь хэт халаасан учир дэлбэчихэд дөхсөн ажээ. 

	Каролин ахыгаа дорно зүг рүү явснаас хойш Саккартай хоёулхнаа үлдсэн болохоор бас дахиад л тэдний түгжигдмэл, бараг төлөв эр эмийн амьдрал сэргэжээ. Тэр хоёрын хөрөнгө чинээний байдал өөрчлөгдсөн боловч Каролин аж ахуйгаа шаргуу эрхэлсэн чигээрээ, гэр ахуйн үнэнч эрхлэгчийн хувиар зардал хэмнэхийг аль болохоор хичээсээр байлаа. Хэзээ ямагт тайван инээмсэглэж явдаг Каролин мөн урьдын адил төлөв төвшин зангаа жигд хадгалсаар агсан бөгөөд зөвхөн Викторын тухай асуудал л сэтгэл санаанд нь хадаастай байсан тул түүний хэвийн байдлыг ганцхан тэр л түгшүүлэн алдагдуулах ажээ. Хүү байдгийг нь эцгээс нь бас цаашид нуугаад байж таарах уу даа гэдэгт эргэлзэн шаналдаг болжээ. Виктор өнөөх хөдөлмөрт дуртай болгох газраа хамаг юмыг хөглүүлж хөнтөргөж орхисон болохоор тэндхийнхэн бүгдээрээ тун ч дургүйцдэг болов. Туршлагын хугацаатай 6 сар нь өнгөрчхөв. Гэм согогоос нь салгаж цэвэрлээгүй байтал тэрхүү жижигхэн мангасыг Каролин эцэгт нь үзүүлэх юм гэж үү? хэмээн бодохоос үе үе түүний сэтгэл зүрх шимшрэн зовдог байв. 

	Нэг орой Каролин золтой мөртэй л бүгдийг хэлчихсэнгүй ээ. Банкны байшин сав даанч дэндүү доожоогүй болохоор Саккарын сэтгэл гутрангуй байдаг тул мань хүн мөн л мөрөөссөн хэвээр байгаа тансаг дэгжин харш босгох саналаа тавих чадалтай бэлтэй болтол ядаж хэлтсүүдээ тэлж өргөсгөхийн тулд зэргэлдээ байшингийнхаа нэгдүгээр давхрыг хөлслөн авалгүй горьгүй гэдгийг саявтар зөвлөлдөө итгүүлжээ. Бас дахиад л түүний тушаал заавраар хана эвдэн хаалга гаргуулж касс зоож гарав. 

	Каролин Биногийн гудамж цэцэрлэгт ороод Викторыг нэг нөхрийнхөө чихийг золтой л өм хазчихсангүй бас дахиад бузар муухай аашилж загнасан гэж дуулж бачимдан тэвдэж ирэнгүүтээ Саккарыг дээшээ хамт гаръя гэж гуйлаа:

	— Найз минь ээ, танд хэлмээр нэг зүйл байна. 

	Гэтэл дээшээ гарсан хойноо Тэр бээр Саккарыг дал мөрөө шохойдчихсон зэргэлдээ айлынхаа байшингийн гол дундах зайг шилэн дээврээр дээвэрлэн банкныхаа байшин савыг тэлж өргөтгөе гэдэг шинэ санаа дөнгөж сая дотор нь орж ирсэнд хөөрч онгироод зогсож байсан болохоор нь тийм муухай харамсалтай нууцыг дэлгэж санааг нь зовоох зүрх хүрсэнгүй ажээ. Больё доо, хүлээзнэе, тэр бузар муухай жаал чинь адаг сүүлдээ эрхбиш засрах байлгүй дээ. Ер нь Каролин бусдад зовлон тарьж чаддаггүй байжээ. 

	— Тийм л дээ, найз аа, би энэ л хашааны тухай тантай ярих гэсэн юм. Яг таны санасантай адилхан санаа надад төрсөн билээ гэв. 


ЗУРГААДУГААР БҮЛЭГ

	 

	 

	Жантругийн санаа авхуулсан ёсоор дэлхий дахины банкаа зарлан рекламдахын тул Саккарыг худалдаж автал арай ядан тогтнож агсан «Итгэл» хэмээх католик сонины газар Сен-Жозефийн гудамжны нэг хашааны хойд захын хуучин бараан чийгтэй байшингийн хоёрдугаар давхарт байрлаж байв. Үүднийх нь өрөөнд ормогц үргэлж хийн дэнлүү асаж байдаг хонгил залгаж авна. Зүүн талд нь ерөнхий редактор Жантругийн ажлын тасалгаа, түүний цаана Саккарын өөртөө үлдээсэн өрөө байх ба баруун гарт нь тус сонины газрын нийтийн танхим, нарийн бичгийн даргын тасалгаа. янз бүрийн хэлтсүүд цувраагаараа байж байв. Шатны талбарын нөгөө талаар орших контор касс сэлт бол сонины газартайгаа шатны цаагуур явдаг дотуур хонгилоор холбоотой юм санж. 

	Тэр өдөр Жордан гаднаас яваа хүмүүсээс зугтаж аль өглөөний сууж авсан нийтийн танхимд өдөр тутмынхаа мэдээг бичин дуусгаж байжээ. Яг дөрвөн цагт Тэр бээр танхим дотроос гарч Дежуа зарлага дээр очив. Зургаадугаар сарын тунгалаг туяатай өдөр байтал хонгилд хийн дэнлүү асаж хурц тод гэрэлд нь Дежуа дөнгөж саяхан авсан биржийн мэдээг шунаглан харж байв. Тэр ер нь сүүлийн үеийн сониныг хэнээс ч түрүүн олж мэддэг хүн билээ. 

	— Дежуа, энэ ирдэг Жантру ноён мөн үү?

	— Мөөн, Жордан ноёон

	Мань залуу яах ч учраа олохгүй хий тээнэгэлзэв. Жаргалтай гэр бүл болж амьдарсан эхний үес түүнд бэрхтэй байлаа. Хуучин өр ширээ төлөх хэрэгтэй болов, хэдийгээр аз дайрч бичсэн өгүүллээ нийтлэх сонинтой болсон ч гэсэн бас л мөнгөөр их гачигдаж байв, ядахдаа авдаг цалинг нь барьж суутгах болчихжээ. Муусайн тавьц хогшлоо үнэ хаялцуулан худалдуулахгүй байхын тул тэр өнөөдөр бас л дахиад векселиэр мөнгө төлөхөөс өөр аргагүй болжээ. 

	Дэмий л ерөнхий редактораасаа урьдчилгаа өгнө үү гэж хоёр ч удаа гуйсанд цаадах нь цалинг чинь барьж авч байгаа шүү дээ гээд юу ч өгсөнгүй... Гэлээ ч гэсэн Жордан дүүрсэн хэрэг хэмээн хаалга дээр хүрч очтол нь:

	— Харин Жантру ноён ганцаараа биш байгаа шүү гэж зарлага хэлэв. 

	— Аа тийм вий! Хэн байгаа юм бол доо?

	— Саккар ноён хамт ирнэ лээ. Саккар ноён өөрийнхөө учраатай Гюре ноёноос өөр хүн битгий оруул гэж хатуу чанд тушаасан даа. 

	Жордан ч бас дахин мөнгө гуйх халгаатай байсан болохоор тийнхүү хойшлуулах хэрэгтэй болсныг сонсоод дотор нь уужирч санаа алдав. 

	— За яах вэ. Өгүүллээ очиж дуусгая даа. Эрхлэгчийг сулрахаар надад хэлээрэй. Тэгээд бүр гарч одохыг завдтал нь Дежуа гэнэт баяр хөөр болсон янзтай, 

	— «Дэлхий дахины» ханш долоон зуун тавьд хүрсэн шүү дээ! хэмээн дуу алдан зогсоов. 

	Мань залуу түүнийг ямар өөртөө хамаатай юм биш гэсэн байртай гараараа савлаж дохиод сониныхоо газар эргэж ирэв. Саккар бараг өдөр бүр мөнгөн зээл дээр очиж ирээд сонины газраар дайрч ордог байсан төдийгүй, мөнөөхөн өөртөө тавьж үлдээсэн нэг өрөөнд хүмүүстэй болзоо тогтоож элдэв бусын нууц хэрэг явдлаа зөвлөх нь цөөнгүй байдаг аж. Түүнээс гадна Жантру албан ёсоор дөнгөж «Итгэл» сонины эрхлэгч төдийхөн бөгөөд түүний хачир чимэг оруулж гоёмсоглосон янзаар бичсэн улс төрийн өгүүллийг нь эсрэг талынх нь этгээд хүртэл «хольцоогүй цэвэр аттицизм» байна гэлцдэг агсан атал үнэн хэрэг дээрээ мань хүн Саккарын нууц агент нь байсан тул аль эмзэг чухал даалгаврыг нь дуртайяа биелүүлдэг байжээ. Бас түүний нөгөөтээгүүр дэлхий дахины банкийг өргөн дэлгэр зарлан сурталчлах ажлыг мань эр л зохион байгуулсан юм санжээ. Парист өдий төдийгөөрөө баарцаглан гардаг байсан мөнгөн санхүүгийн өчүүхэн хуудаснууд дотроос Тэр бээр арваадыг шилж худалдан авчээ. Тэдгээр сонины жаал дөмөгхөн нь банкны сэжиглэлтэй пүүсүүдийн мэдэлд байлаа. Тиймэрхүү пүүсүүд бол сониноо хэвлүүлээд жилийн хоёр-гурван франкаар захиалагч нарт тараадаг байсан ба энэ нь ядахдаа шуудангийн зардлыг ч төлж нөхөхөөргүй юм санж. Гэхдээ тэдгээр пүүсүүд маш хялбархан тооцоогоор удирдуулдаг бөлгөө. Сонинуудын элсүүлж авсан хүмүүсийн мөнгө, акцаар тэдгээр банк баяжиж хөлжиж сонин хэвлэлийнхээ зардлыг нөхөж гүйцээдэг байлаа. Тэдгээр хуудаснаа мөнгөн зээлийн ханш хонжворын хүснэгт, үнэт цаасны хожоогоор амьдрагч жижиг борчуулд гарын авлага болдог элдэв бусын техник ажиллагааны лавлахын зэрэгцээгээр мөн санамж зөвлөмжийн чанартай реклам сонсгол цухалзах болсон бөгөөд тиймэрхүү санамж зөвлөмж нь эхэндээ төлөв даруухан ухаалаг боловч сүүл сүүлдээ аливаа хэр хэмжээнээс хэтэрсэн, хэнэггүй байтал ичгүүрээ барсан, нэгэнт оосорлогдсон итгэмтгий хүмүүсийг үгүйрүүлэн хоосруулах ёр нь орсон зүйлс ажээ. Тийнхүү Парис болон францыг үгүйрүүлсээр агсан тэдгээр хоёр юм уу, гурван зуун сонин хэвлэлээс Жантру өөрийнхөө ойлгоцоор арай нэг худалч болчхоогүй, нэр хүндээ бүүр алдчихааргүй гэснийгээ сонгож авсан юм санжээ. Түүний бодож сэдсэн гол зүйл нь юу вэ гэвэл тиймэрхүү сонины нэг болох бөгөөд арван хоёр жил оршин тогтнохдоо яриангүй үнэнчийгээ нотлон харуулсан «Санхүүгийн мэдээ» сониныг худалдан авах явдал байв. Гэвч тэрхүү үнэнч чанарыг нь худалдаад авчхаж болохгүй байсан учир дэлхий дахины банк баяжиж хөлжөөд дорвилог байр суурь эзэлмэгц бүрээний сүүлчийн дохиогоор ялалтын баярын бөмбөрийг чанга гэгч нь нижигнүүлэн цохино доо хэмээн хүлээсээр байлаа. Гэтэл Жантругийн хүчин чармайлт бол Саккарын гайхамшигт үйлсийг дугаар бүхэндээ овойлгон магтаж байдаг тусгай хуудаснуудаар дуулгавартай батальон байгуулж авсан төдийгөөр хязгаарлагдсангүй. Тэр мөн улс төр, утга зохиолын том том сонинуудтай хэлэлцэн тохирч өөртөө тааламжтай тэмдэглэл, магтаалын өгүүлэл зохих хөлсөөр нь тогтмол хэвлүүлэн шинээр үнэт цаас хэвлүүлэх үедээ тэдэнд үнэ төлбөргүй акц олгож өөрийгөө дэмжүүлж чаддаг байжээ. Бас түүнээс гадна «Итгэл» сонин түүний удирдлагын дор хүний дургүйг хүргэм улиг болсон магтаалын бүдүүлэг хэлбэрээр биш, харин учрыг тайлбарласан чанартай тэр ч байтугай шүүмжилсэн янзтай ёстой компани явуулж байсан бөгөөд энэ бол түмнийг өөртөө татан эзэмшиж бүхий л ёс журмыг баримтлан багалзуурдаж авдаг урин зугуухан арга юм ажээ. 

	Саккар тэр өдөр Жантрутай сонины тухай ярилцахаар түгжиж аваад суужээ. Урьд өдөр нь Ругоны танхимд хэлсэн үгийг учиргүй магтсан Гюрегийн өгүүлэл өглөөний сонинд нийтлэгдсэнийг тэр уншсан байв. Үүнд мань хүний уур хилэн буцалж депутаттай ярьж учраа ололцохоор хүлээж суужээ. Тэр ямар ахынхаа өгдөг цалин хөлсийг царайчлах биш дээ? Сайдын алхаж гишгэх бүрийг ухаангүй магтаж мандуулснаараа сонины чиглэлийг гутаахад хүргэв гэж түүнд ямар мөнгө төлдөг биш дээ? Саккарыг сонины чиглэлийн тухай дурсахад нь Жантру дуугүйхэн инээвхийлэн, учир нь аянга түүний толгой дээр буухгүй нь лав юм хойно мань эр хумс хуруугаа харсхийгээд л тун тайван амгалан Саккарыг сонсож суулаа. Тэр хүн хэдий боловсролтой ч гэсэн эрээ цээрээ барсан, хорвоод хуурагдахаа өнгөрсөн, өөрийнхөө ч, өрөөл бусдын ч өгүүллүүдийг нийтэлдэг сонины нүүрийг «нэгдүгээр», «хоёрдугаар» утга зохиол гэж нэр хоч өгчхөөд туйлын гүнээ жигшиж үздэг аж. Тэр бээр сонин уншиж суугаад зарлал сонсголын буланд хүрэх дээр л сэтгэл нь сая хөдөлж эхэлдэг байжээ. Одоо тэр цоо шинэ хувцас өмсөж гангалсан гадуураа өмссөн урт хормойтой дэгжин хар цамцных нь энгэрт хурц өнгийн зүү хатгаастай байх болсон бөгөөд зуны цагт бол нимгэхэн цайвар пальто гар дээр нь тохоостой, өвөл болохоор нэг зуун луидорын үнэтэй гоё тансаг үстэй дээл өмсөж явдаг байлаа. Ялангуяа гэзэг үсээ гойд анхаарч янзлах ба толгойдоо толь мэт гялалзсан өөгүй сайхан бортого малгай өмсөж явна. Гэсэн хэдий боловч түүний хээнцэр гангамсаг болоход нь бас л нэг юм дутуу байх шиг харагдах бөгөөд ямар нэгэн бохир байдал, Бордогийн дунд сургуулийн багш байснаа больж парисын бирж дээр буутал унаж доройтсон хүний хуучин хир буртаг зууралдсаар байгаа нь битүүхэн мэдэгдэх ба биржийн бузар булай дотор арван жил хөглөрч яваад арьс хөрсөө цардуулж шингээсэн юм уу гэмээр байлаа. Мөн түүнчлэн түүний саянаас сурч ядаж байгаа биеэ тоосон ихэмсэг зангийн цаанаас адгийн муу бялдууч зан цухалзах ажээ. Тэр зүв зүгээр байснаа гэв гэнэт урьдтайгаа нэг адил санаандгүй өшиглүүлчих вий гэсэн байртай атийж цомцойгоод явчихдаг байлаа. Мань эр ажлынхаа хөлсөнд жилдээ нэг зуун мянган франк авдаг боловч зарж үрэх нь хоёр дахин илүү байдаг бөгөөд чухам юундаа үрдгийг мэдэх аргагүй, учир юу вэ гэвэл лав л илээр эмэгтэй хүнтэй холбоотой байгаагүй юм даг, харин Тэр бээр их сургуулиас хөөгдсөнийх нь шалтгаан болсон ямар нэгэн нууцгай гэмт явдалд донтсон байхаа ядахгүй буй за. Одоо ч гэсэн мань эр гоё тансаг клубүүдээр цэнгэж явахдаа архи дарс бага багаар ууж бүр дээр үед гачигдлын дунд амь зууж ой гутмаар мухлаг хэсэж явах цагтаа анх үүсгэсэн хөнөөлт ажлаа үргэлжлүүлсээр байдаг юм санж. Толгойд нь үс бараг үлдсэнгүй, халзарсан хуйх, нүүр царай нь тугалган хар өнгөтэй болчихсон бөгөөд түүний ганц бахархаж гайхуулдаг юм нь дэвүүр мэт маяглан ургуулсан одоо хэр нь сүртэй хэвээрээ байгаа өтгөн хар сахал байжээ. Саккарыг бас дахиад сониныхоо чиглэлийн тухай дурсахаар нь Тэр бээр Гюре нэгэнт хожимдож байгаа болохоор чухал ноцтой ажил явдлаа ярилцвал дээр юм сан гэсэн бололтой, ямар ч ашиггүй маргаанаар цаг нөхцөөхдөө дургүй хүний эцэж алжаасан зангаагаар түүнийг зогсоож орхив. 

	Сүүлийн үед Жантру зарлал рекламын шинэ арга сүвэгчлэн олон санаатай бодлогошрох болов. Нэгдүгээрт дэлхий дахины банкны үүсгэж бий болгосон асар том том байгууллагын тухай хориод хуудас товхимол бичье гэж шийдсэн бөгөөд түүнийгээ туужирхуу маягтай хүний дур сонирхол татахуйц энгийн хар ярианы хэлээр хүмүүсийн хоорондын харилцан яриаг голлуулан бичих санаатай байжээ. Тэрхүү товхимолдоо хамгийн зэлүүд бөглүү тосгонд хүртэл үнэ төлбөргүй тарааж хөдөө орон нутгийг түүгээр чихэж дүүргэх сэн гэж санадаг. Бас цаашлаад Тэр бээр биржийн мэдээ эмхлэн боловсруулж нийтэлдэг, мөн түүнийгээ хөдөө орон нутгийн шилдэг зуугаад сонины газар хүргүүлж байдаг нэг агентлаг бий болгох санаатай байв. Тэрхүү мэдээг сонины газруудад үнэгүй юм уу, эсвэл хамгийн хямдхан үнээр явуулаад байж болох бөгөөд хэрэв чингэвэл банк нь мөдхөн өөрийнхөө мэдэлд лут хүчит зэвсэгтэй болж өрсөлдөгч бүх этгээд тэр хүчийг нь эрхбиш харгалзан болгоомжлох ёстой болно. Жантру цаад Саккарынхаа занг мэдэх болохоор зөвхөн санаандаа орсон зүйлийг л хэлж орхидог байсан бөгөөд цаадах нь тэр санаа оноог нь эзэмшин авч нэвт шувт бодож шингээгээд үнэндээ шив шинээр зохиож бий болгов уу гэлтэй өргөн далайцтай болгочихдог байлаа. Цаг явсаар байх зуур тэр хоёулаа дараагийн дөрвөн сард зарлал рекламд гаргах төсөв зардлаа хуваарилж эхлэв. Томоохон сэтгүүлүүдэд шан тэтгэвэр төлөх, дайсагнагч пүүсийн тоймчийг хээл хахуулаар дуугүй суулгах, хээл өгөх, хэн их арвихан мөнгө өгсөн хүнд л үйлчилдэг аль эртнээс нааш нийтлэгдсээр ирсэн алдар хүнд сайтай нэг сонины дөрөвдүгээр нүүрт байр олж авах хэрэгтэй юм санжээ. Тийнхүү ганцхан өөрийнхөө банкны тухай л шуугиулахын тул тэр асар их мөнгийг зүг бүр тийш нь шидлэхдээ төлөөгүй амархан үрэлгэн байдлаараа тэр ухаалаг ашиг завшаанч хүмүүс түмэн олныг огтхон ч тоомсорлодоггүй, ямар ч хамаагүй үлгэр домог сонсоод дороо үнэмшчихдэг, биржийн адармаатай нарийн ажиллагааны талаар даанч юм мэддэггүй болохоороо хамгийн ичгүүр сонжуургүй ов мэхэнд хууртаж үй олон сая мөнгөөр бороо оруулахаас ч буцахгүй үй олны харанхуй бүдүүлгээр далимдуулж элэг барьж байдгаа ил харуулав. 

	Жорданыг өөртөө оногдсон хоёр үеийг дүүргэхийн тул юухан хээхнээр тавин мөр юм бичиж ядан суутал нь өнөөх Дежуа дуудав. 

	— Юу болов? Жантру ноён сулрав уу?

	— Үгүй ээ, Жордан гуай!.. Таныг эхнэр тань л сураглаад байна. Жордан ихэд сэрдхийн цочиж хонгил руу ухасхийв. Мэшен Жорданыг «Итгэл» сонинд өөрийнхөө нэрээр юм бичиж нийтэлдэг болсныг мэдчихсэнээс хойш мөнөөхөн Буш аль хэдийний оёдолчинд өгчихсөн тавь тавин франкийн зургаан векселийг нь түүгээр төлүүлж авахаар хэдэн сарын турш амар заяа үзүүлэлгүй улангасан хөөцөлдсөөр байжээ. Вексельд заагдсан гурван зуухан франк төдий бол төлчхөж болох л хэрэг, гэтэл түүн дээр хүү процент өсөж нэмэрлэсээр байгаад өр шир нь долоон зуун гучин франк арван сантим болчихсон тул яаж ч болохгүй цөхрөнгөө баржээ. Уг нь Жордан сар бүр нэг зуун франк төлье гэж Буштай тохиролцсон боловч хэлсэн амандаа хүрч чадсангүй. Учир юу вэ гэвэл сая шинээр бий болсон түүний аж ахуйд илүү чухал бачимдуу зарлага гарсаар байсан болохоор сар хоног өнгөрөх тусам хүү нь өсөж нэмэгдээд бас л барагдашгүй их хэл аманд орооцолдчихов. Жорданы гачигдалтай байдал одоо мөн л хүндрээд явчихлаа. 

	— За юу болчхов? хэмээн үүдний өрөөнд хүлээж байсан эхнэрээсээ асуув. Цаадах нь хариулж завдаагүй байтал гэнэт ерөнхий эрхлэгчийн ажлын тасалгааны үүд онгойлгон Саккар гарч ирээд:

	— Хүүе Дежуа! Энэ чинь одоо юу болж байна! Гюре ноён хаана байна? гэв. Зарлага гайхасхийн түгдчиж хариуд нь хэлэхдээ:

	— Тэр хүн тань алга л байна шүү, эрхэм ээ, би ямар түүнийг чинь албын хүчээр түргэн авчралтай нь биш дээ. 

	Саккарыг хараал тавьсаар хаалга хаахад нь Жордан яриандаа саад болох вий гээд хажуу талынхаа нэг өрөөнд эхнэрээ оруулаад

	— За тэгээд юу гээв хонгор минь?

	Хүрэн үстэй, махлаг биетэй, угаасаа хөгжил баясгалан төгөлдөр Марселийн тунгалаг царай, инээмсэглэгч нүд нь хэцүү бэрх үед ч гэсэн ямагт хийморь золбоотой байдаг боловч одоо харин их л сандарчихсан байртай харагдав. 

	— Ай даа Поль минь, чи минь мэддэг болоосой! Нэг аймаар муухай хүн ирлээ. Аягүй үнэртэй гэгч нь ээ, тэр лав согтуу явсан байх аа. Тэр тэгээд одоо зүйл дууслаа, манай тавьц хогшлыг маргааш худалдана гэлээ... Бас зарлал барьж ирснийгээ доод талын хаалга дээр заавал наана гэж зүтгээд болдоггүй ээ... 

	— Энэ чинь тэгж яаж болох вэ дээ! гэж хашхирав. 

	— Хэрэвзээ чингэхдээ хүрсэн юм бол элдвийн учир зүй гэж байдаг юм сан. Би урьдаас сануулсан бичиг сачиг аваагүй л дэг. 

	— Ээ чи минь энэ талаар бүүр надаас дор мэдэж байна. Цаас бичиг аваад ирэх дээр нь ямар унших биш дээ... Тэр хүний зарлалыг наалгахгүй байхын тул би хоёр франк гаргаж өгчхөөд наашаа гүйж ирлээ. Чамд л түргэн ирж хэлье гэж бодогдлоо. 

	Тэр хоёулаа яах ч учраа мэдэхгүй цөхөрч гүйцэв. Клишийн чөлөөнд орших доожоогүй жижигхэн муу байрыг нь цөлбөн хоосруулж өр зээл тавьж байж арай чүү худалдан авсан цэнхэр юмаар өнгөлсөн улаан модон муу сайн тавьц хогшлыг нь худалдчих юм гэж үү дээ? Тэр хоёр хогшлоо дэндүү марзан юм гэж заримдаа хөхрөлддөг байсан боловч түүгээрээ их л бахархдаг байв. Тэр хоёр айл гэр болон суусан анхныхаа шөнөөс эхлээд наран талтай цонхноос нь Мон-Валерьеныг хүртэлх алсын бараа цэлийн харагддаг хоёр жижигхэн өрөөндөө жаргалаа эдэлж байгаагийн гэрч тэмдэг болох тэрхүү хогшилдоо хайртай юм санж. Жордан хэчнээн хадаас хадлаа, хүүхэн нь байр сууцаа жүжигчний маягаар чимэглэхийн тул хана туургыг нь ямаршуу мэрийлт гаргаж байж улаан цаасан эдээр бүрсэн билээ! Тэр хоёроос эд бүгдийг цөмийг булаан авч ядмаг хоосон ч атугай баяр цэнгэлтэй суудаг агсан тэрхүү тохилог булангаас нь хөөн зайлуулах юм гэж үү дээ?

	— Би уг нь урьдчилгаа гуйж авъя л гэж санаж байсан юм сан, би юу л хийж чадах бүхнийгээ хийе, харин би сайн итгэхгүй л байна шүү гэж Жордан хэлэв. Тэгэхлээр нь Марсель баахан тээнэгэлзсэн бололтой өөрийнхөө төлөвлөгөөг нөхөртөө ярьж өгөв. 

	— За би хувьдаа ингэж бодож байна... Чамайг эс зөвшөөрвөл би тэгэх ч үгүй байж болно, тийм учраас ч чамтай урьдаар ярилцъя гэж ирлээ. Яах вэ гээч? Би аав ээжээсээ мөнгө гуйдаг юм бил үү дээ. 

	Гэтэл Жордан шийдэмгий эсэргүүцэв. 

	— Үгүй чиш, хэрхэвч болохгүй! Би тэдэнд ямар ч өглөггүй байх сан гэдэг шүү дээ! 

	Можандрынхан уг нь тэр хоёрт дориун сайн байдаг ажээ. Хэдий тийм боловч Жордан эцгийгээ амиа хорлож үхсэнээс хойш тэднийхэн түүнд тааруухан болчихсоныг мартаагүй байв. Тэднийхэн түүнийг бүх өв хөрөнгөө алдав гэж мэдчихээд аль хэдийний төлөвлөгдөж байсан охиныхоо гэрлэлтийг зөвшөөрөхчөө болохдоо дөнгөж охиныгоо хэлбэршгүй шийдлээ гэсний дараа сая нэг юм аялдан дагалдсан бөгөөд тэгэхдээ ч гэсэн Жорданы эсрэг урьдчилан сэргийлсэн гутамшигтай арга хэмжээ авчээ. Жишээлбэл шинээр гэр бүл болцгоосон тэр хоёрт ганц ч су өгөөгүй ба сонинд юм бичдэг хүн бол заавал хамаг байдгийгаа үрчихнэ гэж санаж байжээ. Хожмоо тэд нар бүх хөрөнгөө охиныгоо залгамжлан авна гэлцдэг болсон ажээ. Залуу эр эм хоёр тэднийхээр долоо хоног тутам ганц удаа бүтэн сайн өдрөөр оройн хоол очиж идэхээс өөр юм авсанд орвол өлбөрч үхсэн дээр хэмээн бат хатуу шийдсэндээ бахархан гайхуулж явдаг ажээ. 

	— Чамд л хэлэхэд бид хоёрын хүнийрхэж нэрэлхдэг маань инээдэмтэй хэрэг шүү дээ. Би тэд нарын цорын ганц охин нь болохоор хэзээ нэгэн цагт цөмөөрөө тэртэй тэргүй минийх л болно доо!.. Эцэг маань Лавилетэд брезент худалдсаар байгаад арван таван мянган франкийн түрээс авч хөлжсөн гээд л өөрийгөө сонсох дуртай хүн бүрд улиглаж байдаг юм билээ. Бас түүнээс гадна ажил явдлаа орхиод суудаг болсон сайхан цэцэрлэгтэй байшин тэднийд байна... Тэд нарыг элбэг хангалуун туйлж байхад бидний ингэж зовж байх гэдэг маань тэнэг хэрэг ээ. Чухамдаа тэд нар ч тийм хор хүргэх муу улс биш шүү дээ. Би тэдэн дээрээ очъё. Дуулав уу!

	Марсель зориг шийдвэр төгөлдөр ажилсаг хүний байдлаар инээмсэглэв. Үхэр малтай адил зүтгэсээр байгаа мөртөө одоо болтол олон түмний болон шүүмжлэгчдийн зүгээс дайрч доромжилсон хэдэн анхааруулга, огт үл тоомсорлосон байдлаас ондоо юу ч олж долоогоогүй байгаа хайрт хань нөхрийгөө жаргалтай болгох сон гэж тэр хүүхэн гүнээ хүсэмжилнэ. Ээ дээ, мөнгө гэдэг үү! Тэр бээр болбол хувин хувингаар алт авчирч нөхөртөө өгөх сөн гэж санадаг бөгөөд нөхөртөө л янаг хайртай, энэ зэрэгтэй яваагаа түүний ач гэдэг учраас цаадах нь дургүйцдэг юм бол тэнэг хэрэг мөн буй за. Энэ бол тэр хүүхний өөрийнх нь зохиосон «Үнсгэлжин» үлгэр байлаа. Мань хүн л өөрийн турьгүй жижигхэн гараар эзэн Хааны гэрээс эрдэнийн зүйлс барьж ирж үлгэрийнхээ хунтайж хүүгийн өлмий дор яруу алдрыг олж ертөнц дахиныг эзлэхэд нь нэмэр хандив өргөх сөн гэж их боддог байлаа. 

	— Миний үгэнд ор л доо хэмээн нөхрийгөө аргадан үнсэж баясгалантай өгүүлрүүн би ч гэсэн чиний төлөө юухан хээхэн хийх хэрэгтэй шүү дээ, чи л ганцаараа наждаа эдлээд байж таарахгүй биз дээ. 

	Жордан аясыг нь даган бууж өгөв, Марсель ч Лежандрын гудамжинд орших, эцэг эхийнхээ суудаг Батиньоль руу одоо даруйхан явж очоод мөнгө олж ирнэ, тэгэхлээр нөхөр нь өнөө оройдоо өрөө дарна гэж шийдчихжээ. Жордан эхнэрийгээ ямар нэгэн аюул осолтой аялалд мордуулах гэж байгаа юм шиг шатны талбарыг хүртэл гаргаж өгсөн бөгөөд тэнд нь ч хэтэрхий хожимдож яваа Гюре тааралдсан тул түүнд зай тавьж хоёулаа замаас нь зайлж өгөв. Жордан ч өнөөх мэдээгээ гараас гаргах санаатай сониныхоо газар эргэж ирээд сууж байтал түүний чихэнд Жантругийн албан тасалгаанаас чанга чанга дуугаралдсан чимээ сонстож байв. 

	Саккар эдүгээ нэгэнт лут хүчирхэг болон мандаж, бас дахиад л юмны эзэн сууж авсан хойно өөртөө захирагдахыг шаардах болов. Асар их баялгийг олж авахаар мөрийцөхдөө хожих сон гэдэг горьдлого алдчихвал яана гэдэг түгшүүр л эдгээр бүх ноёдыг түүний гарт оруулж атгуулсан биз дээ. 

	— Иш зайлуул, та арайхийж нэг ирэв үү! хэмээн Тэр бээр Гюрег хармагц хашхирав. — Та чинь юу болоод танхимдаа ингэж саатчихав даа? Бичсэн өгүүллээ алтан жаазанд хийж их хүндээ барьсан байлгүй. Таныг цаадхынхаа хормой хотовч доогуур шургалан өнхөрч байхыг хараад миний дургүй хүрэх боллоо! Би танд одоо ингэдгийгээ эцэс болгооч гэж сануулах гэсэн юм аа! Цаашдаа та бидэнд ямар нэг өөр юм өгдөг болно оо гайгүй. 

	Гюре бүр гайхшаа бараад Жантругаад харав. Цаадах нь өөртөө гай балаг тарихгүйг л бодъё гэж хатуу шийдээд түүнийг хамгаалахаа зүрхэлсэнгүй, хуруугаараа дэгжин сахлаа имэрч алсыг ширтэн суулаа. 

	— Юуны чинь өөр гэж? хэмээн депутат эцэстээ асуув. — Би чинь таны надаас нэхэж шаардсан зүйлийг л өгч байгаа биз дээ!.. Ругоны эсрэг тийм хурц компани явуулж ирсэн католик ба роялистуудын хэвлэл «Итгэл» сониныг худалдаж авахдаа та чинь өөрөө намайг магтаалын чанартай хэдэн өгүүлэл бичиж таныг ахтайгаа тэмцэлдэхийг хүсэхгүй байна гэдгийг түүнд харуул, мөн тэгээд сониныхоо шинэ чиглэлийг тодхон тогтоогоорой гэсэн биз дээ. Сонины энэ чиглэлийг ч гутаалаа гэж би таныг зэмлэж байна! хэмээн Саккар улам догшрон хашхирав, — Та чинь намайг ахындаа алба хаадаг болсон гэж ойлгож байна уу? Би эзэн хаандаа бахдан биширч дотроо баярлан хайрлаж явдгийг хэзээ ч нууж хаахгүй ээ. Бид бүгдэд болон миний хувьд түүний яаж ач тус болсныг би л лав мартахгүй дэг. Би яасан ч эзэнт улсаа эсэргүүцэн тэрслэх гэж явахгүй, харин ч хамгаална! Би зөвхөн түүний алдааг зааж өгч үнэнч иргэн нэг бүрийн гүйцэтгэдэг үүргийг л гүйцэтгэх юм сан гэж санаж байна... Сонины чиглэл гэж байгаа бол угсаа залгамжилсан хаант төрдөө үнэнч байхын зэрэгцээгээр Тюильригээс шан хишиг хүртэхийг л бодож байдаг нэр алдрын хойноос хөөцөлдөгч сайд нарын хувьд бүрэн төгс биеэ даасан чанартай байвал л гүйцэх нь тэр дээ. 

	Тэгээд Саккар эзэн хааныг дэргэдээ олиггүй муухан зөвлөгч нартай юм гэж батлангуут улс төрийн байдлыг нэгд нэггүй зүйлчлэн ярьж гарав. 

	Тэр бээр Ругоныг урьд өөртөө байсан эр чадал, эрмэг зориг болон хэмжээгүй эрхт хаант засагт итгэдэг итгэлээ гээж орхиод зөвхөн эрх тушаалаа алдчихалгүй байхын тул либерал үзэл санаатай эвлэлдэн нийлдэг болжээ гэх зэргээр зэмлэв. Саккар өөрийгөө эхнээсээ авхуулаад эргэлт гаргахаас өөр аргагүй хэмээн гуйвалтгүй биширч байсан Бонапартын талын хүн мөн гээд тэр л үед байсантай нэгэн адил одоо хэр нь францыг аварч чадах эсэх нь нэг л хүний суут ухаан, бяр чадлаас болох хэрэг гэж баттай итгэж байна хэмээн хэнхдэгээ дэлсэж байлаа. Чи ингэдэггүй юм аа! Ахынхаа бодлогод хүч хавсран тусалж эзэн хаанаар шинэ шинэ буулт хийлгүүлэн өөрийг нь арчаагүй болоход хүргүүлэхийн оронд дарангуйлан захирагч засгийг хэлбэршгүй шүтэгч этгээдийг нэгтгэн католикуудтай ойр дотно болж аваад урьдаас зөгнөж болохуйц түргэн уналтыг сэрэмжлэн зогсоохыг бодсон дээр гэж санажээ. «Итгэл» сонин мөн дахиад л Ромын тусын тул компани явуулж эхлэх магадгүй шүү, учир иймд цаад Ругон чинь болгоомжтой байг. 

	Гюре засгийнхаа газрын сүүлчийн арга хэмжээг хамгаалах санаа тавилаа. 

	— Ээ золиг оо! Нөхөр минь, хэрэвзээ эзэнт улс эрх чөлөөт байдалд хүрэхээр ахиж дөхөж байгаа бол бүх франц түүнийг чинь тэр зүг рүү шийдвэртэй түлхэж ахиулсны үр дүн шүү дээ... Эзэн хааныг ч болох нь оо энэ замд хөтлөн оруулсан тул Ругон өөрийн эрхгүй хойноос нь дагалдахаас биш яах аж даа. Гэтэл Саккар дайрч давшлахдаа жаахан учиртай байхыг ч өчүүхэн төдий бодсонгүй, өөрийнхөө дургүйцдэгийг бас бусад шалтгааныг тоочиж гарав. 

	— Манай гадаад бодлогыг аваад үзэхгүй юу? Тийм бодлого явуулаад юугаа хийх билээ дээ... Сольфериногоос хойно байгуулсан Виллафранкийн гэрээнээс л эхлээд Итали биднийг уул хэргээ дуустал бүтээсэнгүй, Венец мужийг нь өгсөнгүй гэж дургүйцээд байгаа шүү дээ. Харин бүр байгаад Пруссийг өөртөө Австрийг бут цохиход нь туслах байх гээд Прусстэй холбоо тогтоочхоод байж байна. 13 Дайн үүсэхийн хамт ямар сүрхий дажин болж манайхан хэчнээн эвгүй байдалд орохыг нь та аяндаа үзнэ дээ гайгүй. Ядахдаа бид Францын гарын үсэг зурж байгуулсан гэрээг зөрчиж Пруссийг Данитай мөргөлдөх үеэр Герцогт улсуудыг нь Вильгельм хаан, Бисмарк хоёрт шал хэрэггүй эзлүүлчихсэн байна лээ. Энэ чинь алгадуулсантай адил хэрэг ээ! Одоо бидэнд нөгөө талынхаа хацрыг л тавьж өгөх үлдээ шив дээ. Тийм ээ, дайн зайлшгүй болно. Германы асуудалд манайхныг хөндлөнгөөс оролцох нь уу гэж байх үеэр өнгөрөгч сард франц, италийн фондын ханш хэрхэн буурсныг та санаж байгаа биз ээ? Хоёр долоо хонохын ч завдалгүй европ тив дайны галд учрахаа магадгүй байна аа. 

	Гюрегийн гайхаш нь барагдаад ер бусаар зэвүү нь хүрээд явчхав:

	— Та чинь харин засгийн эсрэг талынхны сонин хэвлэл шиг ярьдаг болоо шив, гэвч арай «Итгэл» сониноо «Мөчлөг» мэтийн бас бусад сонины мөрөөр оруулъя гэж ч бодоогүй биз дээ?.. Танд ч одоо герцогт улсуудын асуудал дээр эзэн хаан өөрийгөө доромжлуулсан, Пруссийг шийтгэл зэмгүй өргөөшөө өсөж тэлэгдэхэд хүрч байгаагийн учир бол өдий олон сараар эзэнтэн бүхэл бүтэн армиа Мексикт барьсаар байгаатай холбоотой гэх зэргээр дээрх сонинуудын жишээгээр үг тусгаж хэлэх л үлдээд байна даа. Хэдий тийм ч гэсэн Мексиктэй зүйл дуусаж манай цэрэг нутагтаа буцан ирж байгааг чин шударгаар хүлээчих л дээ... Ер нь тэгээд би таныг нэг л ойлгохгүй байна шүү эрхэм минь... Та хэрэв ромыг папад нь хадгалах сан гэж хүссэн юм бол Виллафранкийн гэрээг нэн даруй байгуулахад дургүйцээд байх шиг аятай байдгийн чинь учир юу юм бэ? Венец мужийг нь хэрэв Италид өгчихвөл хоёр жил ч бололгүй Италичууд ороод ирнэ гэдгийг та надаас сайн мэдэж байгаа биз дээ. Ругон ч гэсэн индэр дээр очихоороо л өөр юм ярьж байдгаас биш лав үүнийг мэдэж байгаа л даа. 

	— За тэр дээ, та ч өөрөө үзээ биз, цаадах чинь ийм л луйварчин даа! хэмээн Саккар тав нь ханасан байртай орилов. Папыг хэн ч, хэзээ ч зүрхэлж хөндөх учиргүй, сонсов уу? Католик шашинтай франц нэлдээ папыгаа хамгаалж босно... Бид ч гэсэн хамаг мөнгөө, дэлхий дахиныхаа банкны бүх капиталыг папдаа өгнө. Би хувьдаа нэг төлөвлөгөөтэй. Энэ бол бидний амин чухал хэрэг мөн. Та хэрэв миний уурыг хүргээд болохгүй байвал одоохондоо миний ярихаа больё гэсэн зүйлийг байтлаа хэлүүлчхэж мэдэх нь байна!

	Үгэнд дурлан сонирхож суусан Жантру сая нэг ухаарч дөнгөж саяын цухуйлгасан үгнээс ашиглачхаж болмоор юу байгааг олж мэдэхийг хичээнэ. 

	— За тэгээд би чинь одоо өгүүлэл бичихдээ ямар шугамыг баримтлах болж байгаагаа мэдэж авмаар байх юм. Ер нь бид саналаа зохицуулмаар байна шүү... Та хөндлөнгөөс хүн оролцохыг хүсэж байна уу, үгүй юу? Хэрэв бид үндэстнийг тусгаар тогтнуулах зарчмаа ч ёсчлон баримтлах юм бол Итали, Германы асуудалд хөндлөнгөөс оролцох ямар эрх байна даа? Та Бисмаркийн эсрэг компани явуулж эхлэх гэж хүсээд байна уу? Тийм л дээ! Аюул заналд учрах болзошгүй хил хязгаараа хамгаалан тайван байлгахын тулд л шүү дээ... 

	Саккар бас дахиад л ухаан алдтал уурлан хилэгнэж босон харайлаа, 

	— Цаадах Ругон чинь л миний өөдөөс нулимахаа болимоор надад санагдах юм. Яана гэнэ ээ! Надаар хамаг ажлаа хийлгэчхээд шүү, байзнаарай... Би түүний чинь заналт дайсны сониныг худалдан авч улс төрийнх нь бодлогыг дэмждэг хэвлэл болгоод байж байна. Би бас хэдэн сарын турш та нар түүнийг тэнгэрт тултал магтуулж байна. Тэгээд цаадах мал чинь бидэнд огтоо тус нэмэр болсонгүй. Бид эрхбиш тус хүргэсэн болов уу гэж одоо болтол горьдож хүлээсээр л байна!

	— Гамлен инженерийг дорно зүгт явахад нь сайдын дэмжлэг маш их тус болсон, бүхий л үүдийг нь нээж өгсөн, зарим хүмүүсийг бэмбэгэнүүлж байсан шүү дээ хэмээн депутат хулчийсхийн өгүүлэхэд нь Саккар хариу болгож:

	— За боль л доо! Цаадах чинь тэгэхээс өөр аргагүй болчихсон юм... Ханш нэмэх буюу буурахын өмнөхөн хүний урамд ганц удаа надад дохио санамж өгсөн үү дээ? Цаадах чинь маш ашигтай тушаалд байж байгаа болохоороо хамаг юмыг тун сайн мэдсээр байгаа шүү дээ. 

	Би танд цаадхынхаа юу дуулж сонссоныг тагнаж мэдээд ир гэж лав хориод удаа даалгасан даг, та бүр санаж байгаа даа! Та бол өдөр бүр уулздаг хүн. Тэгээд надад үнэхээр ашиг тус болох ямар нэг мэдээ өгнө гээд одоо болтол алга л байна. Тэр чинь та нар хоёрхон үг дамжуулаад хэлүүлчихэд ер юухан байх билээ. 

	— Уг нь ч тийм л дээ. Ругон тиймэрхүү юманд дургүй хүн дэг. Үүнийг балар битүүлэг ажил, сүүлд нь дандаа л гэмшин харамсахад хүрдэг гэж тэр өөрөө хэлээд байдаг юм. 

	— За та зүгээр бай! Гундермантай бол цаадах чинь огт ингэж ёсорхохгүй л дээ! Надтай л болохоор сүрхий үнэнч хүн болчхоод харин Гундерманд ч мэдээлж байгаа даа. 

	— Хүүе, Гундерманд чинь тэгэлгүй яах вэ. Гундерман бол тэдэнд цөмд нь хэрэгтэй хүн болохоор түүнийг байхгүй болчихвол нэг ч зээллэг авч болохгүй. 

	Саккар хөхрөн алгаа ташиж өгүүлрүүн:

	— За тэр би хэлээгүй юу, тийм л дээ! Та ч өөрөө зөвшөөрч хүлээж байх шив дээ! Эзэнт улс маань еврей нарт, бузар булай еврей нарт худалдагджээ. Бидний байдаг бүх мөнгө тэд нарын сувдаг гар саварт зайлшгүй орох нь ээ. Дэлхий дахины маань банк тэд нарын сүр хүчний өмнө тэсрэн дэлбэрэх л үлдээд байх шив дээ. 

	Чингээд ч Саккар угсаа удам залгаж ирсэн үзэн ядах үзлээ урсгаж гарлаа, мөн л өнөөх ястныг хэдэн зуун жилийн турш улс түмний хүзүү дээр үлд буюу хамууны нян хорхой мэт цусыг нь сорон сууж нулимуулж цохиулж яаж ч байсан тоох ажрах юмгүй хэзээ нэгэн цагт дэлхий дахиныг алтныхаа давагдашгүй хүчээр эрхэндээ оруулан лавтайяа ялах төлөвтэй худалдаачин, мөнгө хүүлэгчдийн ястан хэмээн бас л бүх үндсээр нь дайрч зэмлэсээр ажээ. Ялангуяа Гундерманыг гойд дайран довтолж байсан ба түүнийг дэлсэж унагаах гэдэг үл биелэх галзуу хүслэн, аль язгуурынхаа хилэгнэл хорсолд автагдав. Гэхдээ тэр хэзээ нэгэн цагт тэмцэлдэхэд хүрвэл Гундерман гэдэг чинь түүнд духаа бяцартал мөргөх бул хар чулуу шиг юм гэж өөрөө ойлгож байлаа. Ээ дээ, энэ Гундерман уу! Францад төрсөн мөртөө элэг нь прусс хүн билээ! Тэр лав Пруссийг ялаасай гэж залбирч байгаа даа, мөнгөөрөө ч Пруссийг баяртай дэмжинэ дээ, далдуур сэмхэн дэмжиж байхаа ч сийхгүй ээ! Хэрэв Прусс, франц хоёрын хооронд дайн үүсвэл Франц л бут цохигдоно гэж тэр нэг айлд зүрхлэн хэлсэн үг бий юм даг аа! Би үүнд чинь бүр залхаж орхилоо. Гюре та ойлгох биз ээ! Хэрэвзээ ах надад юухнаар ч тус болохгүй бол би ч түүнд ямар нэг юмаар туслахгүй дээ... Та сайхан мэдээрэй... Таныг цаад хүнээсээ олигтойхон үг сонсоод надад уламжилсан цагт л бидний ашиглаж болохуйц мэдээлэл гэсэн үг шүү дээ, тэр л цагт би таны тэр магтаж мандуулахыг зөвшөөрөх болно. Мэдэв үү? 

	Энэ ч даанч ойлгомжтой хэрэг байлаа. Жантру, улс төрийн онолч хүний багийн нь цаана мөнөөхөн хуучин Саккар байж байхыг танин мэдээд хурууныхаа өндгөөр сахлаа бас илэн самнаж гарав. Гэтэл Гюре норманд тариачныхаа заяаны хянамгай ов мэхээр хөдлөх боломжоо алдчихсан учраас гол нь их л гонсойсон бололтой байв, ямар учраас гэвэл мань хүн өөрийнхөө ашдын жаргалыг ах дүү хоёрт хоёуланд нь найдаж тулгуурласан болохоор аль алинтай нь эвдрэлцэхгүйг хичээнэ. 

	— Таны зөв өө гэж Гюре бувтнав. — Бид бичдэг юмныхаа эрчийг бууруулъя, тэгээд ч үйл явдал хэрхэн хөгжихийг харж байна. Их хүнийг санаснаа илэн далангүй хэлчихдэг болгохын тул бүгдийг хийхийгээ амлая. Түүнийг надад мэдээ өгөхтэй нь зэрэг би хөлсний тэрэг олж суугаад тан дээр давхиж ирье гэв. 

	Саккар дүрээ тоглож гүйцээд бас дахин тоглоом наадам хийсэн байртай:

	— Эрхэм анд найз нар минь би чинь та нарынхаа төлөө л ажиллаж байна шүү дээ... Би бол өөрөө дандаа хоосон болдог байсан, гэсэн байтлаа жилд ямагт нэг нэг саяар нь зарцуулаад л байдаг юм гэлээ. 

	Өнөөх л реклам зарлалынхаа тухай асуудалд эргэж ороод нэмж хэлэхдээ, 

	— Харин санаснаас Жантру та биржийн мэдээг жаахан өөр өөр болгож баймаар юм... Ямар нэг ёжтой үгээр тоглоом тохуу хийсэн юмнууд байж болно шүү, нээрээ тийм ээ. Тийм юманд олон түмэн дуртай байдаг. Тэдний тархи толгойд ямарваа нэг юм шингээхэд цэцэн үг шиг тус болох юмгүй... Үнэндээ тийм биз дээ? За, тоглоом тохуу хийсэн юм гаргаад л бай!

	Сонины эрхлэгч энэ удаа тааламж муутай хоцров, яагаад гэвэл түүний ганц дуртай чаддаг л юм нь утга зохиолын тансаг нарийн байдал байв. Гэсэн ч тэр Саккарын хүслийг биелүүлнэ гэж амлав. Яггүй аятайхан эмэгтэйчүүд, өөрийнхөө биеийн аль нууцгай газруудаар зүү шивүүлж зарлал бичүүлэхийг зөвшөөрдөг байна шүү хэмээн Жантру тэр дорхноо нэг үлгэр зохион ярьсанд гурвуулаа чанга чанга хөхрөлдөн дахиад л дэлхий дээр олдошгүй шилдэг сайн нөхөд болцгоов. 

	Тэр хооронд нь Жордан өнөөх мэдээгээ бичиж дуусчхаад эхнэрийгээ эгж ирэхийг хүлээж ядаж байлаа. Бусад ажилтан орж ирсэн тул мань хүн тэд нартай дэмий ярьж байгаад үүдний өрөөнд буцаж оров. Тэнд Дежуа эрхлэгчийн ажлын өрөөний үүдэнд цоожных нь нүхэнд чихээ наалдуулан яриа сонсож охин Натали нь хаалганы хажууд хүн харуулдаад зогсож байхыг үзэж мэдмэгц Жордан зовсхийн зогсов. 

	— Тийшээ битгий ороорой гэж зарлага бувтнав. Саккар ноён мөн эндээ байсаар л байна... Намайг дуудах шиг аятай санагдсан юм... 

	Чухам үнэндээ бол эхнэрийнхээ үлдээсэн хадгаламжийн дөрвөн мянгаар дэлхий дахины банкны найман акц бүрэн гүйцэд үнээр нь худалдан авснаас хойш баяжих хөлжихийн түүс болчихсон бөгөөд одоо ч гэсэн ханш нэмэгдэж байгааг сэтгэл догдлон ажиж дотор нь өег байдаг болжээ. Тэр бээр Саккарыг бурханчлан тахиж хэлсэн үг бүхнийг нь хутагт ламын зарлиг лүндэн мэт залбиран сонсож байдаг болов. Саккарыг үүгээр ирэхлээр нь Дежуа бүүр түүний бодож санаж яваа юмны гүнд нэвтэрч бурхан диваажиндаа юу гэж нууц сэмхэн айлдахыг хулган сонсохыг улайж мэрийдэг болжээ. Гэхдээ үүнд хар амиа хичээсэн юм өчүүхэн төдий ч байгаагүй, гагцхүү охиноо л бодож байлаа. Акц долоон зуун тавин франкийн ханштай гэж бодоход түүний авсан найман акцаас нэг мянга хоёр зуун франкийн ашиг олж болох юм гэж бодоод баяр хөөр болж байв. Энэ нь бэл мөнгөтэйгөө нийлээд таван мянга хоёр зуун франк болно. Хэрэв акцын ханш бас нэг зуугаар ахивал хүсэл мөрөөдөл болсон өнөөх зургаан мянга нь гүйцэж охиныг нь ном хавтаслагч өөрийнхөө хүүтэй гэр бүл болгон суулгахад болохуйц инж бэлэгтэй болчихмоор байжээ. Ийнхүү бодохоос түүний элэг зүрх эмтрэн охиныгоо нулимс гоожуулан энхрийлж харах бөгөөд тэжээлгэж байсан авгай дээрээсээ буцаж ирсэн цагаас нь хойш эхийнх нь оронд эх болж өсгөн хүмүүжүүлж хоёулаа хамт жаргалтай амьдарч сууснаа бодон бодон сэтгэл нь уярна. 

	Дежуа балмагдсаныхаа эрхэнд ичиж зовсноо далдлахыг хичээн үргэлжлүүлж өгүүлсэн нь

	— Натали надтай уулзахаар ороод иржээ. Таны гэргийтэй ердөө сая дайралдсан гэнэ шүү, Жордан ноёон. 

	— Тийм ээ, гэж тэр бүсгүй өчлөө. — Фейдогийн гудамжийг уруудаад явчих нь лээ, ээ дээ бас их яарч явдаг шүү!

	Эцэг нь Наталигаа ганцаараа гадуур явахыг нь зөвшөөрдөг, бүрэн дүүрэн итгэдэг байсан юм санжээ. Төлөв томоотой юм гэж бодоод тэгдэг нь ч зөв байв, яагаад вэ гэвэл тэр бүсгүй нь уг чанартаа маш хүйтэн цэвдэг сэтгэлтэй хүн байсан ба буянаа эдлэхээр хатуу шийдвэрлэсэн учраас аль эртний болзож бэлтгэчихсэн гэрлэлтээ ямар нэгэн тэнэг явдлаас болж баллуулахаар ч хүн биш байлаа. Нарийхан бэлхүүстэй, цонхигор хөөрхөн нүүрт нь том нүд дүрлийсэн тэр дандаа инээвхийлж явдаг бүсгүй бол яахын ч аргагүй хар амиа хичээгч, ганцхан өөртөө л хайртай юм байжээ. 

	— Яана гэнэ ээ, Фейдогийн гудамж руу гэв үү?

	Марсель үүдний өрөөнд уухилсаар орж ирсэн тул цааш нь юм асууж шалгаах ч аргагүй болчхов. Хажуугийнхаа өрөөнд дагуулаад орох гэтэл, тэнд нь шүүх хэлтсийн эрхлэгч сууж байсан болохоор хоёулаа хонгилын мухрын сандал дээр л суухаас биш яалт ч үгүй болжээ. 

	— За тэгээд?

	— За яах вэ дээ, хонгор минь, хэрэг бүтсэн, гэхдээ л тийм амаргүй байлаа. 

	Жордан хэдийгээр баярласан боловч эхнэрийгээ юунд ч юм бэ нэг л гонсойчихсоныг дор нь ажиж мэдэв. Хүүхэн нь ч анхандаа түүнээс юухан хээхнээ нуух санаатай байсан боловч тэссэнгүй хамаг байдгийгаа намуухан дуугаар тоочиж орхив. 

	Эцэг эх хоёр Можандр ойрноос охиндоо нэг л биш байдаг болов. Тэд охиныгоо уулзахад урьдын адил энхрийлэн учрахыг больж цаг үргэлж ямар нэгэн юманд сэтгэл түгшсэн янзтай байх болсон. Гэтэл үнэт цаасны ханшаар мөрийцөх дон л зугуухан нөхцөж байсан юм санжээ. Энэ бол жирийн нэг түүх паян, эцэг нь хууз буурал сахалтай, бүдүүн халзан тайван эр, эх нь бол нөхөртөө хөрөнгөжиж баяжихад нь тусалдаг бузгай ажилсаг, хатуухан сэтгэлтэй хүн байв. Тэр хоёулаа шар тосон дотор хөвж яваа бяслаг шиг нэг жилдээ олдог арван таван мянган франкаар туйлж, хийх ажилгүйдээ уйдаж суудаг байлаа. Зөвхөн тэр мөнгөө очиж авахаас ондоо зугаатай юм эцэг Можандрт байсангүй ээ. Тэр үедээ бол мань эр тэнэг маанаг мөртөө бузар булай будангуй хэрэг явдалд орооцолдож өөрийгөө дээрэмдүүлэн шулуулахад хүрдэг хөөрхийлөлтэй муусайн амьтдын тухай ярих бүрийдээ зэвүүцэж өрөвдсөндөө далаа хавчисхийж дамын наймаачныг ниргэж явжээ. Гэтэл нэг удаа тэр зэгсэн их мөнгөний ашиг олчхонгуут тэр мөнгөө ханшаар мөрийцөх наадамд оруулж үзье гэдэг санаа төрсөн бөгөөд энэ бол зөвхөн хөрөнгө мөнгөө байршуулах л арга болохоос биш, ямар панз наймаа биш дээ гэж санагджээ. Түүнээс л хойш мань хүн өглөө ундаа уумагц сонин дээр гарсан мөнгөн зээлийн ханшийг анхааралтай уншдаг, хэрхэн өөрчлөгдөж байгааг нь харж ажиглаж байдаг заншилтай болчхов. Чингээд л хэнээтэй болж эхлэв. Түүнд зугуухан дон тусжээ. Үнэт цаасны ханшаар мөрийцдөг хордсон уур амьсгал дунд суудаг болохоороо үнэ нь хэрхэн хадаж байхыг ажигладаг агсан ба тэр өөрийнхөө хэдэн зуун мянган франкийг бүтэн гучин жил хуньж хуримтлуулсан байхад ганцхан цагийн дотор олоод авчихсан сая франк хий санаанд нь орж ирээд болохыг байжээ. Тэр бээр ширээнийхээ ард суухын тоолон эхнэртээ тэр тухай хэлж ярихгүй байж чадахыг болив. Ханш нэмэгдэх буурахыг ашиглаж мөрийцөхгүй гэж андгай тангаргаа өгөөгүй сэн бол ямар их панз наймаа өнхрүүлэх байсан бол оо! Тэгээд л ямар нэгэн ажиллагааг тайлбарлаж гарна. Мань эр тасалгаанаасаа гадагшаа гаралгүй тулалдааныг явуулж суудаг генералын чадамгай тактикаар фондуудаар маневрлаж байгаад эцсийн бүлэгт санаандаа ургуулан бодсон дайснуудыг баяр бахдалтай ялж гарна, ямар учраас гэвэл Тэр бээр өөрийнх нь боддогоор шагнал ба банканд мөнгөө зээлдүүлэн мөрийцөх талын асуудлаар сурамгай гэгч нь жигтэйхэн гэнэ ээ. Эхнэр нь ганц су-гаар ч болох нь ээ мөрийцөж байж алдахын оронд одоо даруйхан усанд живж үхсэн дээр хэмээн өгүүлж сандчих боловч цаадах нь тайтгаруулдаг байжээ. Тэр нөхрийгөө хэн гэж бодож байгаа юм бол? Юу ч болсон мөрийцөхгүй дээ! Гэтэл нэг удаа ийм явдал тохиолджээ. Тав буюу зургаан мянган франкаар цэцэрлэг дотроо цэцгийн жижигхэн хүрээлэнтэй болцгооё гэж тэр хоёулаа аль эртний хүсэцгээдэг байсан бөгөөд нэг орой мань хүн баярлан хөөрхөж сэтгэл нь хөдөлсөндөө чичирч салганасан гараар дөнгөж саяхан бирж дээр хожчихоод ирлээ гэсээр эхнэрийнхээ ажлын жижиг ширээн дээр зургаан ассигнац далбайтал тавьжээ. Энэхүү операцаас завшина гэж ч лавтай итгэж байв, гэхдээ ганцхан цэцгийн хүрээлэнгээс л болоод тийнхүү зүрх гаргаж анхны ч сүүлчийн ч удаа хөнгөмсөг явдал үйлдэхэд хүрэв гэжээ. Эхнэр нь уурлах баярлах хоёр зэрэгцэн хавсарч аашилж загнахыг арай урьтал болгосонгүй. Сарын дараа мань хүн шагналд үнэ өгч мөрийцөхдөө тогтоосон тоотой мөнгөнөөс л илүү гаргаж алдахгүйгээс хойш түүнд айх юу байх билээ гэж тайлбар хэлжээ. Ер нь ч тэгээд чөтгөр ав! Өдий олон ажил явдал дотроос чинь өөртөө ашигтай нэгийг нь яаж ийгээд сонгож авч болно шүү дээ, тийм нэгийгээ бусад хүмүүст найр тавьж өгчхөөд байх юм бол шал тэнэг хэрэг байгаа даа. Чингэсээр байгаад түүнийг далдын нууц хүчин биржийн тасралтгүй ажиллагаанд сорж оруулчхав. Эхний үед хянуур болгоомжтой мөрийцдөг байснаа сүүлдээ улам бүр зоригжсоор байсан бөгөөд эхнэрийнх нь нүд жаахан хожихоор нь цог бадруулах боловч арвилан хэмнэдэг эзэгтэй болохоор сэжиглэн шаналж нөхрийгөө үгүйрлийн байдалд насаа барах нь ээ гэж муу ёрлодог болжээ. 

	Можандр авгайн ах Шав капитан л хүргэнийгээ хэнээс ч илүү зэмлэн буруушаана. Тэр өөрөө мөнгөн зээлд гарч мөрийцөн тоглодог байсан, учир нь нэг мянга найман зуун франкийн сул цалин хүрэлцдэггүй юм санж, гэхдээ түүнийг маллах ч аргагүй байсан билээ, Тэр бээр тийшээ зүглэхдээ албандаа очиж яваа түшмэл шиг харагддаг ба дандаа бэлэн мөнгөөр мөрийцөн тоглоод орой нь өөрийнхөө хорин франкийг тоо бүрэн эргүүлж авахдаа их л сэтгэл ханамжтай байдаг байв. Тиймэрхүү өдөр тутмын операц нь даанч ялимгүй учраас баларч сүйрч л байхад нөлөөлөгддөггүй байсан тул мань хүн гарзгүй ч гэсэн юмаар мөрийцдөг байжээ. Марсель охиноо хүний гэргий болж одсоноос хойш орон гэр нь хөндий ханхай болсон тул дүү нь түүнийг гэртээ ирж суу гэсэн боловч дураараа тонгочиж болохгүй болно гэж санаад зөвшөөрөөгүй. Түүнд өөрт нь бас сул тал байсан, юу вэ гэвэл Нолле гудамжнаа байдаг цэцэрлэгийн мухарт тэдний эзлэн суух ганц өрөөнд нь хэзээ ямагт ямар нэгэн банзлын хормой бушуухан сэвэлзээд далд ордог байлаа. Түүний хонжсон мөнгө нь залуухан танил бүсгүйчүүдийн чихэр боовны зардалд л үрэгддэг байснаас зайлахгүй ээ. Шав капитан хүргэн Можандрыгаа мөрийцөж наадахаа боль хэмээн ямагт хориглож түүний оронд өөрийнхөө дур тааллаар амьдарвал дээр гэж ятгадаг байлаа. Тэгээд цаадхыгаа «та өөрийгөө яах гээ вэ?» гэж дуу алдахад нь: Хүүе, би ч өөр хэрэг л дээ надад ямар арван таван мянган франкийн орлого түрээс байх биш дээ, хэрэв байдаг сан бол ч... хүндэт ахмад дайчдаа өтлөх цагт нь харж үзэж амар тайван аж төрөх боломжоо хангаагүй өөдгүй муу засгийн харгайгаар л Тэр бээр ийнхүү мөрийцөхөд хүрч байгаа юм» гэх мэтчилэн огцом догшин загнаж хариулдаг байжээ. Шав капитан мөрийтэй тоглохын эсрэг хэлдэг гол зүйл нь юу вэ гэвэл тоглодог хүн бүхэн математикийн хуулиар ямар нэг хэмжээгээр заавал ч алдах ёстой гэнэ ээ. Хэрэв тэр хожоод байлаа ч гэсэн завсарт нь зуучилж үйлчилсэн болон улсын пиу тэмдэгтийн татварт мөнгө суутгаад авчихна. Хэрэв алдвал тэр мөн л тэр татварыг төлөх хэрэгтэй болно, учир иймд алдах хожих нь ав адил тэнцүү байлаа гэж бодоход ч хүртэл зээлийн зууч маклерийг шагнах ба марк авахын зардлыг тэртэй тэргүй халааснаасаа гаргаж нөхөн төлөх болно. Тэдгээр татвар нь жил бүр парисын биржид хорин дөрвөн сая хэртэй асар их мөнгө оруулдаг ажээ. Улс, кулис хэмээх өргөн зээлийнхэн болоод маклеруудын түүж авцгаадаг мөнгөний тоог хорин дөрвөн сая шүү хэмээн Шав капитан олон дахин зэвүүцэж давтсаар байдаг байлаа!

	Энэ бүгдийг Марсель л хонгил дотор сандал дээр суухдаа нөхөртөө тоочин ярьжээ. 

	— Хайрт минь би чинь тэднийд цагаа олж очоогүй байдаг шүү. Ээж маань аавыг бирж дээр мөрий алдаж ирлээ гээд харааж зүхэж байв. Аав маань ч одоо бүүр дандаа тэнд л байж байдаг болсон бололтой доо. Ээ дээ бас хачин юм даа, уг нь тэр бол ажил хийхээс ондоо юм мэддэггүй хүн байсан билээ... нэг үгээр л хэлэхэд тэр хоёр хэрүүл хийж байлаа, тэнд нь байсан «санхүүгийн мэдээ» сониныг манай эжий бариад аавын хамар аманд тулгаж түүнийг энэ талаар ер мэдэх юм байхгүй байтал ээж өөрөө харин ханш буурахыг урьд нь мэдэж байсан гэх зэргээр хашхирч байна. Чингэхлээр нь аав «Итгэл» гэгч өөр сонин авчирч үзүүлэхээр явсан, тэр сонинд гарсан өгүүллийн доторх мэдээг л үнэмшчихсэн ажээ... харав уу, тэр хоёр өдий төдий олон сонин авчхаад л өглөөнөөс орой болтол эргүүлж тойруулж суудаг шиг байна. Бурхан тэнгэр намайг өршөөх байх даа. Ээж маань хэдийгээр уурлаж байгаа боловч бас л мөрийцдөг болсон шиг байна. 

	Эхнэрийгээ тэр тухай байдлыг гутаж гуньсан байртай ч гэсэн маш инээдэмтэй дүрслүүлэн ярьсанд Жордан тэсгэлгүй инээд алдаж хөхрөв. 

	— Товчилбол би өөрсдийнхөө ахуй байдлыг тэд нарт танилцуулаад хүн мөрдүүлж мөшгүүлэхгүй байлгахын тулд хоёрхон зуун франк зээлдүүлнэ үү гэж гуйлаа. Гэтэл тэр хоёрын зэвүүцсэнийг яана аа, чи дуулсан бол оо, дөнгөж сая бирж дээр хоёр мянгат алдчихаад байгаа мөртөө хоёрхон зуун франк гэхэд! Би ямар тэр хоёроор даажин хийсэн биш дээ?... Би л тэр хоёрыг тийм янзтай байхыг нэг ч үзээгүй юм байна. Хоёулаа надад учиргүй сайн байдаг, надад бэлэг авч өгөх гээд хамаг байдгийгаа зарж үрэхээс буцдаггүй улс байсан юм сан! Үнэндээ тэр хоёр лав солиорсон байх аа, ядарч олсон хөрөнгөө ямар ч зовлон түгшүүргүй эдэлж хэрэглээд санаа амар сайхан байшиндаа жаргалтай аж төрөн сууж болох байтал амьдралаа ингэж эвдэх гэж дээ, байж болохгүй юм. 

	— Чи арай заавал өг гэж хүчлээгүй биз дээ? хэмээн Жордан өгүүлэв. 

	— Хүчлэхгүй яах юм бэ, хүчилсээн, тэгэхлээр ч тэр хоёр чам руу үсэрч гарав... Уг нь чамд хэлэхээ байя гэж бодож байсан юмаа би чинь одоо бүүр нэгд нэггүй тоочоод уналаа, чи харж байгаа биз дээ... Тэр хоёр ингэнэ гэж аль эрт мэдэж байсан, сонинд юм бичээд базаалтай мөнгө олж чадахгүй, тэгээд биднийг ядуучуудын газар нас барна гэцгээж байлаа... Миний уур бас хүрлээ, гараад явах гэтэл гэнэт ахмад ороод ирлээ. Авга ах Шав надад ухаангүй хайртайг чи ч мэднэ шүү дээ. Түүнийг ч үзээд өнөө хоёр чинь нэг юм ухаа орлоо, тэгэх тусмаа Шав миний ааваас аль хэр удаан өөрийгөө шулуулах гэж байна хэмээн амыг нь асууж тавласан билээ... Ээж маань намайг хажуу тийш нь дуудаж аваачиж тавин франк атгуулаад биднийг энэ мөнгөөр аргацаан хойшлуулж учир зүйгээ олцгоо доо гэлээ. 

	— Тавин франк гэнэ ээ! Үгүй ээ энэ чинь гуйлгачинд аваад өгдөг өглөг л байна даа! Чи тэгээд түүнийг нь авчхав уу! 

	Марсель цаадхынхаа гарыг өхөөрдөн атгаж уужуу аажуу төлөвхөн ухаанаараа аргадаж ятгав:

	— Байз л даа, чи битгий уурла. Би өгснийг нь авсаан! Чамайг лав Каде гудамж руу сэргийлэхэд тийм мөнгө аваачиж өгөхөөр явахгүй гэж сайтар ухаараад би өөрөө тэр чигээрээ тийшээ явж очлоо. Гэтэл өнөөх маань авдаггүй шүү, юу гэх вэ дээ. Буш ноёноос эрс тэс даалгавар авсан, мөрдөж мөшгөхөө зогсоох байхыг Буш ноён л өөрөө мэднэ гэлээ... Ай, тэр Буш уу! Би ер нь нэг ч хүнийг үзэн ядаж яваагүй юм сан, гэтэл энэ муухай амьтан л надад нэг аягүй харагдаад зэвүү хүргээд болшгүй! Гэлээ ч гэсэн одоо яая гэх вэ, би чинь тэр л чигээрээ Фейдогийн гудамж орж түүн дээр гүйж хүрлээ, тэр тавин франкаар сэтгэлээ зогооход хүрэв. За ийм шив дээ! Бид хоёрыг хоёр долоо хоног хэн ч зовоохгүй нь лавтай. 

	Жорданы сэтгэл ихэд хөдөлсөндөө зүс нь хувьсхийгээд нүднийх нь нулимс өөрийн эрхгүй цуврав. 

	— Хөөрхий минь чи л үүнийг болгож дээ, чи л үүнийг болгож дээ!

	— Тэгэлгүй яах билээ, чамайгаа ээрүүлж хоргоолгоод байлтай нь биш дээ. Хэрэв цаадуул чинь чамд л санаа амар ажлаа хийж суух бололцоо өгвөл миний тэр элдэв муусайн үг дуулж явах ч гайгүй хэрэг ээ. 

	Марсель тэгээд бохир муухай хавтас овоолсон Бушийн өрөөнд орсноо, цаадах нь ямаршуу ёозгүй уулзсан ба одоохон бүх өрөө төлөхгүй бол ганц ч алчуур үлдээхгүй юм хундаа гэж сүр далайлгасныг нь ярихдаа хээвнэг инээж хөхөрч л суув. Хамгийн инээдэмтэй нь юу байв гэвэл Марсель шүүхийн зардлаас болоод долоон зуун гучин франк 15 сантим хүртэл өсчихсөн, өнөөх улигт векселийн дагуу төлөгдвөл зохих гурван зуун франкийн өр маань жинхэнэ хууль ёсоор хүчингүй хэмээн маргаж, Бушийг өөрөө хуучин муусайн хог новштой хамт тэр векселийг худалдаж авахдаа лав зуун су-гаас ч илүү үнээр аваагүй байлгүй гэж хэлээд хорондоо түүнийг уурлуулчихжээ. Буш бүр ухаангүй уурсаж хилэгнэсэн аж, учир нь нэгд тэр өөрөө харин ч векселийг их үнэтэй авсан юм санж, тэгээд авлагатай хүнээ эрж сурч хоёр жил гүйхдээ хэчнээн цагаа гарздаж эцэж ядарсан гэж санана, хүн эрж сурч гөрөөлөхөд ямаршуу уран нарийн арга мэх хэрэглэхэд хүрсэн гэж бодно эд бүгдийг бодолцоход ямар нэгэн шан хөлс нэхэж авах ёстой биз дээ? Гарт өртөгдөж баригдсаных нь л хохь болно биз! Адаг сүүлдээ мань хүн тавин франкийг нь юу ч болсон авчээ. Яагаад тэр вэ гэвэл хаширч гүйцсэн болохоор ямагт эв зүйгээр тохиролцохыг боддог байлаа. 

	— Ээ дээ муу эхнэр минь, чи яасан сүрхий хүн бэ, би чамдаа хэчнээн хайртай билээ! гэж хэлээд Жордан хаа байгаагаа мартаж яг энэ үеэр нь сонины газрын нарийн бичгийн дарга хажуугаар нь өнгөрсөн боловч Марселийгаа үнсээд авчээ. Тэгснээ дуугаа намтгаж асуусан нь:

	— Ингэхэд чамд гэрт чинь хэчнээн мөнгө үлдсэн билээ дээ?

	— Долоон франктай даа. 

	— Яасан сайн юм бэ! хэмээн цаадах нь дуу алдаж баярлав. Бидэнд хоёр өдөр амиа тэжээж хүрэлцэх юм байна, тэгвэл би урьдчилгаа гуйхаа ч болъё, тэртэй тэргүй өгөхгүй юмыг. Энэ мөн даанч зохимжгүй юм даа... Би нэг өгүүллээ маргааш «Фигаро» сонинд өгөөд үздэг юм бил үү... Ээ халаг минь өнөөх романаа дуусгачхаад бага багаар худалдагдаж байдаг ч болоосой. 

	Марсель бас нөхрийгөө үнсээд авлаа. 

	— За яадаг юм бэ, цөмөөрөө санасан ёсоор чинь сайхан бүтнэ... Хоёулаа хамт гэртээ харих шив дээ, аан? Тун аятайхан болгоно доо, Клиши гудамжны өнцөгт худалдаж байгаа давсалсан сайхан загаснаас маргааш өглөөнийхөө хэрэглэхийг аваад харина. Өнөөдөр гахайн өөхтэй төмс бий дээ. 

	Жордан өөрийнхөө уншвал зохих байсан боолтыг харж хянаарай гэж нөхөртөө гуйж орхиод эхнэртэйгээ хамт гарч одов. 

	Саккар, Гюре хоёр ч бас сонины газраас гарч яваа харагдав. 

	Тэр үеэр нь гадаах хаалганы аман дээр жууз тэрэг хүрч ирээд зогссон бөгөөд дотроос нь Сандорф бароны хатан буумагц тэр хоёрын өөдөөс харан инээмсэглээд шатаар дээшээ хөнгөн алхаагаар гүйж гарлаа. Тэр хүүхэн хааяа нэг Жантру дээр орж ирдэг байжээ. Түүний хөх хүрээтэй дүрэлгэр том нүд нь Саккарын зүрх сэтгэлийг ихэд хөдөлгөдөг тул мань эр золтой л гэдрэг эргээд орчихсонгүй ажээ. 

	Бароны хатан дээшээ гараад ерөнхий эрхлэгчийн ажлын өрөөнд орсон боловч ядахдаа суусан ч үгүй ээ. 

	Ямар нэг шинэ сонин мэдээ дуулдах юуны магад вэ гэж замдаа түргэхэн ороод гаръя гэсэн ажээ. Жантру хэдийгээр гэнэт дээшээ дэвшиж гарч өгсөн боловч урьд агент хийж байхдаа хатагтайн эцэг де Ладрикур ноёноос даалгавар авах гэж өглөө бүр сөхрөх алдам бөхөлзөн нахилзан явахад нь л хатагтай яаж харилцдаг байсан бол одоо мөн түүн шигээ харилцмаар байдаг аж. Эцэг нь зэвүү хүрмээр хэрцгий хүн байсан ба нэг өдөр маш их мөнгө алдаж ирээд уур хилэн нь бадарч Жантруг хаалгаар гартал өшиглөснийг хатагтай ер мартаагүй өдий хүрчээ. Эдүгээ түүнийг шинэ сонин мэдээний эх булгийн дэргэд суугаа гэдгийг мэдчихээд тэр хүүхэн найрсаг дүр үзүүлэн тал засаж юухан хээхэн олоод дуулчих гэж оролджээ. 

	— За тэгээд юу байна даа? Сонин юмгүй юу?

	— Үнэндээ надад л мэдсэн юм алга даа. 

	Хэдий тийм боловч хатагтай цаадхыгаа юм хэлэх дургүй байна гэж саначхаад өөдөөс нь инээвхийлэн ажиж харсаар л байв. Тэгэхлээр нь түүнийг илэн далангүй яриулахын тул Австри, Итали, Пруссийн хооронд хэзээ хэзээгүй эхэлж мэдэх шал тэнэг дайны тухай яриа үүсгэж үзэв. Италийн фонд болон бас бусад үнэ бүхий зүйлсийн ханш аягүй муухай доошоо буурч дамын наймаачид солиороход хүрч байна. Дараагийн устгалт болтол хугацаагаар бирж дээр үлэмжхэн мөнгө тавьж орхисон юм сан, гэтэл ханш хэдий хүртэл буурахыг мэдэхгүй болохоороо гол нь их л горойж явна гэж хатагтай хэлэв. 

	— Хар хүн чинь танд мэдээлдэггүй гэж үү? хэмээн Жантру даажигнаж асуув. — Цаад хүн чинь элчин сайдын яаманд яг зохистой байранд байгаа даа. 

	— Ээ дээ хар хүн ч гэж дээ! гэж зэвүү нь хүрсэн янзтай хатагтайн хэлсэн нь, — Би л одоо түүнээс юу ч олж сонсож чадаагүй байна даа. 

	Жантру бүүр ч хөгжин баясаж хатагтайн дуртай дургүй төлөх ёстой л болчихсон зөрүүг төлөөнөөс төлж байдаг юм гэлцдэг нууц амраг нь болох ерөнхий прокурор Делькамбрын тухай үг тусгахад хүрэв. 

	— Ордны хавиар, дээд шүүхээс таны найз нөхөд чинь бас юу ч дуулж мэдэж чадахгүй байна гэж үү?

	Хатагтай ер ойлгоогүй юм шиг дүр үзүүлэн Жантруг нүдээ салгалгүй ширтэн харж аргадаж гуйсан байртай үргэлжлүүлээд хэлсэн нь:

	— Сонс л доо, хэлээд тус хүргэ л дээ... Та эрхбиш юм дуулсан байлгүй. 

	Жантру сайхан муухай, цэвэр бохир ялгалгүй аль дэргэдүүрээ хавирч өнгөрсөн банзалд шохоорхож тачааддаг зандаа захирагдан нэг өдөр тэр өөртэйгөө хээ шаагүй харилцдаг ухаан жолоогүй мөрийцөн нааддаг хүүхнийг өөрийнхөө эрээ цээргүй хэлж сурчихсанаар худалдаад авчихъя гэж боджээ. Гэтэл цаадах нь дөнгөж үг цухуйлгаж хөдөлж эхлэхтэй нь зэрэг маш ихээр жигшин зэвүүцэж эгцлэн зогссон учир мань хүн дахиад л оролдохыг болъё хэмээн хатуу шийдсэн ажээ. Эцэг нь урьд өшиглөөд хөөж гаргадаг байсан энэ хүнтэй юу дээ? Үгүй чиш, хэрхэвч үгүй дээ. Арай ч ийм дээр хүрээгүй ээ. 

	— Юу боллоо гэж би танд саймшрах билээ дээ? гэж Жордан ичингүйрсэн бололтой хэлэв. — Та өөрөө надад эелдэг аятай байдаг биш дээ. 

	Хатагтайн царай тэр дорхноо хувьсхийгээд нүднийх нь харц ширүүн дориун болж гэдрэгээ эргэн буцаж гарах гэтэл нь Жантру сэтгэл нь дундуур цаадхыгаа хорыг маажих гэсэн юм шиг нэмж хэлсэн нь:

	— Та чинь дөнгөж сая Саккартай хаалга дээр дайралдсангүй бил үү? Түүнээс асуухгүй яагаа вэ? Цаадах хүн чинь танд юугаа ч харамнахгүй дээ. 

	Бароны хатан огцом түргэн эргэж:

	— Та тэгээд юу гэж хэлэх гээ вэ?

	— Ээ базарваань минь, юу л гэж ойлговол дураараа бол... Нууж хаах хэрэг юун байх вэ, сонс л доо, би таныг тэднийд харсан, түүнийг би мэдэлгүй дээ!

	Хатагтай минь зэвүүцэн уурсаж угийн язгууртны бардам дээрэлхүү зан байдлынх нь үлдэгдэл түүний мөрийцөх шуналтайдаа өдөр ирэх тутам хөхөгдөн шигдсээр байгаа шавар балчиг, гүн харанхуй ёроолоос өндийж сэргэв. Гэсэн хэдий боловч тэр хатагтай биеэ барьж тод чанга дуугаар энгийн байдалтай өгүүлрүүн:

	— Хонгор минь та намайг ер нь хэн гэж санаад байна даа? Та чинь арай солиороогүй биз дээ... Танай тэр Саккартай чинь ханилж хавьтаагүй л юм сан, яагаад гэвэл тэгэх сэн гэж санагдаагүй билээ гэв. 

	Чингэхлээр нь Жантру их боловсон хүмүүжилтэй хүний нарийн нандин эелдэг зангаар нахилзан тонгосхийгээд:

	— Эрхэм хатагтай минь! Тийм л юм бол та болгоомжгүй хөдөлсөн байна даа. Засдаг арга байдаг л бол та завшаан тохиолдохыг отож байгаарай, мэдэв үү. Та хэзээд мэдээллийн хойноос хөөцөлдөж явдаг хүн болохоор тэр ноёны л дэрэн дороос төдий л их хүч гаргалгүй олоод авч болно шүү... Одоохон тэнд бүх мэдээ цугларна, тэгэхлээр та хөөрхөн хуруугаа л завсраар нь шургуулж орхивол болох нь тэр, үнэхээр тийм шүү тийм. 

	Хатагтай түүний ичгүүр сонжуургүй байдалтай эвлэрчихсэн аятай болж инээхээс дээр ч юмгүй болоод явчхав. Салах ёс хийхэд нь хатны гар мөс шиг цэв хүйтэн байхыг Жантру мэдрэв. Өнөөх ув улаан уруултай, ханахыг мэддэггүй гэлцдэг тэрхүү эхнэр маань цэвдэг хүйтэн, ясан хэдрэг шиг Далькамбрын хувьд гүйцэтгэдэг уйтгартай үүрэг төдийхнөөр сэтгэлээ зогоодог байж таарах уу даа?

	Зургаадугаар сар ч боллоо. Арван тавны өдөр Итали, Австрид дайн зарлав. 14 Нөгөөтээгүүр Прусс дайн зарлалгүй байгаад хоёр долоо ч хоноогүй байтал цахилгаан мэт түргэн маршаар Ганновер болон хоёр Гессен, Баден, Саксонид довтлон орж зэр зэвсэггүй хүн амыг нь гэнэдүүлэн эзэлж авчээ. Ингэж байхад франц хөдөлж өгөөгүй бөгөөд харин Бисмаркийг Биаррицэд хүрч очиж эзэн хаантай учирснаас хойш францыг Прусстэй нууц хэлэлцээрээр холбоотой болсон хэмээн лавтай мэдэх хүмүүс л бирж дээр шивэр авир ярилцах болов. Мөн түүнчлэн төвийг сахих болсныхоо шанд франц юу авах тухай нууц далдуур яриа явдаг болов. Гэсэн хэдий боловч юмны ханш аймшигтай хурдан доошилж буусаар байлаа. Долоодугаар сарын дөрвөнд Садовая-ын15 тухай мэдээ аянга ниргэхтэй адилхан цуурайтмагц бирж дээр ёстой нэг сандрал үймээн гэгч дэгдэж гарав. Дайныг дахин ширүүсэж үргэлжилсээр байх болно гэлцэж байв, ямар учраас гэвэл Австри хэдийгээр Прусст бут цохигдсон боловч Кустоццегийн16 дэргэд Италийг ялсан билээ. 

	Австрийг Богемаас цэргээ татаж гаргахдаа өөрийнхөө армийн үлдэгдлийг цуглуулж байна гэж ч ярилцаж байв. Бирж дээр тал бүрээс үнэт цаас худалдах ордер багширтал чихэж байсан боловч худалдан авах эзэн олдохгүй байлаа. 

	Долоодугаар сарын дөрөвний өдөр. Саккар их оройтож зургаан цагийн алдтай сониныхоо газраар ортол Жантру байсангүй ээ. Ер нь тэр одоо бүүр дайралдахыг больчихжээ, санамсаргүй байтал алга болчихдог, хэдэн өдрөөр наргиж яваад л чадал тэнхээ нь барагдаж нүд нь нүүгэлтээд орж ирдэг болов. Түүний биеийг архи авгай хоёрын чухам аль нь тамирдуулж дүүрчхэв гэдгийг хэлэхэд бэрхтэй. Тэр үеэр үүдний өрөөнд вандангийн ирмэг дээр сандайлан сууж хооллож байсан Дежуагаас өөр хүн сонины газар байгаагүй болохоор Саккар хоёр захиа биччихээд гарч явахыг завдтал гэв гэнэт Гюре царайгаа улайлгачихсан хуй салхи мэт эрчээрээ гүйж орж ирээд хаалгаа ч хааж амжилгүй

	— Эрхэм ээ, эрхэм ээ хэмээн амьсгаадаж хоёр гараараа хэнхдэгээ базлав. — Би ердөө сая Ругон дээрээс ирлээ... Хэчнээн муухай яарав, тэрэг унаа олддоггүй шүү. Арайхийж нэг юм дайралдахчаа боллоо... Ругон тэндээс цахилгаан мэдээ авчээ. Би уншчихсан чинь... гайхалтай сонин мэдээ байлаа!

	Дежуаг чихээ тавин эргэлдээд байна гэж мэдмэгц Саккар түргэн огцом дохиогоор ярихыг нь зогсоож босоод үүд хаалгаа битүүлэв. 

	— За тэгээд юу болчих оо вэ? Яриач дээ!

	— За ийм болжээ! Австрийн эзэн хаан Францын эзэн хааны зуучлахыг зөвшөөрөн хүлээж түүнд Венец мужийг өгөх болжээ. Францын хаан ч дайныг зогсоох талаар Прусс, Италийн хаадад хандаж хүсэлт явуулах гэнэ ээ. 

	Хоёулаа агшин зуур дуугүй болцгоов. 

	— Найрамдал тогтоох нь тэр үү?

	— Тийм л болох шив. 

	Саккар гайхаж хоцроод юу ч ойлгож бодолгүй өөрийн эрхгүй хараачхав:

	— Цусаар урс, бүх биржийн ханш буурсаар л байна?

	Тэгээд санамсаргүй ийнхүү асуув:

	— Тэр тухай дуулсан амьтан бий юу?

	— Үгүй л дээ, нууц цахилгаан байсан, маргааш өглөөний «Монитёр» сонинд ч гэсэн гарахгүй. Нэг хонохоос нааш Парис юу ч мэдэж чадахгүй ээ. 

	Саккарын толгойд цахилгаан цахилах мэт болоод юу хийвэл зохихыгоо төдхөн ухаараад явчхав. Мань хүн дахин босон харайж үүд нээн шагайж хэн нэгэн этгээд хулгайгаар сонсож байгаагүй болов уу гэдгийг магадлаад учиргүй онгирч депутатын өмнө очиж хүрмэн цамцных нь зах дээрээс барьж авч:

	— Дуугүй бай! Битгий чанга ярь!... Хэрэв Гундерман ба бүлэг хамсаатан нь сэжиг дохио аваагүй бол бид ноён суух нь тэр ээ... Дуулж байна уу! Хэнд ч ганц үг дуугарч болохгүй шүү!... Нөхдөдөө ч, эхнэртээ ч болохгүй! Яасан азтай хэрэг вэ! Жантру энд байхгүй, бид хоёулхнаа мэдсэн байдаг, бидэнд ажиллах зав чөлөө ч олдох нь байна. Өө би ч өөрийнхөө төлөө зүтгэх гэж байгаа биш л дээ. Та ч оролцож байгаа, дэлхий дахины банкны түнш нөхөд мөн адилхан. Харин хэд хэдэн хүн мэдчихвэл ч нууцаа хадгалж чадахгүй болчихно шүү дээ. Маргааш өглөө зээл нээгдтэл ямар нэгэн чимээ сонслоо бол бүүр балрах нь тэр шүү. 

	Гюре өөрсдийнхөө санаа сэдсэн асар том панз наймааны ажилд сэтгэл догдлон хөөрч сандраад дув дуугүй байхыг хичээе гэж ам өгөв. Одоо даруй ажиллаж эхлэх хэрэгтэй байна гэж шийдээд хоёулаа тус тусдаа юу хийхээ хуваарилж авцгаав. Саккар бортого малгайгаа өмссөн хойноо гэнэт санаандаа орсон зүйлийг асуув:

	— Тэгээд Ругон энэ сонины мэдээг надад очиж хэл гэж таныг явуулав уу?

	— Тэгэлгүй яах вэ. 

	Гюре худлаа хэлчихсэн болохоор золтой л түгдэрч зогссонгүй ажээ. Сайдын ширээн дээр л хэвтэж байсан цахилгааныг мань эр агшин зуур ганцаараа үлдэхдээ эрээ цээргүй нууж уншсан юм санж. Гэвч ах дүү хоёрыг найрамдалтай байлгах нь түүнд өөрт нь ашигтай байлаа. Тийм учраас ч тийнхүү худал хэлснийгээ ганц боллоо, ашгүй гэж санажээ. Тэгээд ч ах дүү хоёр ямар бие биетэйгээ учирч иймэрхүү зүйл ярилцахыг бодох биш дээ. 

	— Аа тийм бол хэлэх үг алга аа хэмээн Саккар өгүүлэв. — Энэ удаад цаадах чинь ёстой нэг бузгай хүн шиг зан гаргасан байна даа... За явъя! 

	Үүдний өрөөнд өнөөх л Дежуа гав ганцаараа байсаар байсан бөгөөд хулгайгаар сэм чагнах гэсэн боловч учир утгыг нь ойлгож чадсангүй ажээ. Гэсэн хэдий боловч түүний сэтгэл нь хөдөлсөн байхыг тэр хоёр гарахдаа ажиглав, тэр лав дэргэдүүрээ хурдлан өнгөрч яваа бөөн олзны үнэрийг авсан байх аа. Мөнгөний тэрхүү үнэрт сэтгэл нь сэргээд шатны талбар дахь цонхон дээр очиж тэр хоёрыг хэрхэн хашааны дотуур явж байгааг харсаар хоцров. 

	Бэрхшээлтэй тал нь гэвэл түргэн хөдлөх мөртөө маш болгоомжлох хэрэгтэй байсан ажээ. Тийм ч учраас тэр хоёр гудамжинд гараад салцгаав. Гюре өөртөө оройн «жижиг» зээлийг дааж авсан ба Саккар нь хэдийгээр орой болсон ч гэсэн акц худалдан авах ордер тарааж өгөхийн тул агент, кулисье, маклеруудыг эрж олохоор явжээ. Гэхдээ Тэр бээр мөнхүү даалгавраа аль болохоор салган сарниулж өгөхийг хичээж байв. Гэрээр нь очиж уулзвал хачин гайхалтай санагдахаа ядахгүй тул тэдгээр хүмүүстэй санаандгүй явж байгаа дайралдсан мэт болох л тун чухал байжээ. Түүний аз дайрч гудамж цэцэрлэгт маклер Якобитай дайралдаад эсэн бусын элдэв юм ярьж дараа нь томоохон үүрэг даалгасанд цаадах нь төдий л гайхсангүй ээ. Зуугаад алхаад Якобийн хүргэн болох Деларок гэдэг өөр нэг маклертай нууц амраг болон ханилсан цайвар үстэй өндөр хүүхэнтэй уулзав. Тэр хүүхэн өнөө шөнө Деларокийг ирж унтана гэсэн тул нэрийн хуудас дээр харандаагаар хэдэн юм бичээд дамжуулан өгөхийг гуйлаа. Дараа нь Саккар өнөөдөр Мазог сургуульд хамт суралцаж байсан хуучин анд нөхдийнхөө зохион байгуулсан будаалгад очих ёстой гэдгийг мэдсэн тул зориуд тэр ресторанд нь орж өнөөдөрхөн өгсөн ордероо сольж өгөв. Түүнийг шөнө дундын алдтай гэртээ харьж явтал нь бүүр их аз дайрчээ. Дөнгөж сая Варьетээс гарч явсан Массиас түүнийг угтан уулзаад тэр хоёулаа хамт Сен-Лазарын гудамжны аман дээр хүрч ирлээ. Тэр зуур мань Саккар одоогоор эс боловч хожим хойно зээлийн ханш нэмэгдэнэ байх хэмээн горьдож буй хачин сонин хүн аятай дүр үзүүлж амжсан бөгөөд адаг сүүлд Натансон болон бусад хувийн агентуудаар дамжуулан худалдуулахаар үй олон тооны ордер даалгавар Мазод өгчхөөд хэдэн найз нөхдийнхөө нэрийн өмнөөс ингэж явна гэж хэлжээ (чухам үнэндээ ч тийм л байлаа). Түүнийг орондоо орж унтахад нь таван сая илүү акц худалдан авах ордер тарааж өгсөн байв. 

	Маргааш өглөөнийх нь долоон цагийн орчимд Гюре Саккарын хүрч ирчихсэн дуурийн гудамжны өмнөх явган зам дээр байдаг «Бага эзэн» дээр хэрхэн ажилласан тухайгаа ярьж суусан бөгөөд тэнд мань хүн худалдан авахад зориулсан ордер аль болох олныг тарааж өгөхийг хичээж байсан, гэхдээ ханшийг хэтэрхий хөөргөчихгүйн тулд хэр хэмжээг нь тохируулж байжээ. Тэр бээр нэг сая хэртэй франкийн акц худалдан авах даалгавар өгчээ, чингээд тэр хоёр үүнийг мөн л арви авсангүй хэмээцгээж үргэлжлүүлэхээр шийджээ. Бүхэл өглөө тэд нарын мэдэлд байлаа. Гэлээ ч гэсэн тэд нар юуны урьд сонин шүүрч авч үзэцгээхдээ өөрсдийн овжин зальхай арга ажиллагааг сүйдэлж магадгүй гэж айж чичирч байжээ. Тийм юм байсангүй, хэвлэл юу ч мэдээгүй дайны тухай зүйлсээр л чихээстэй байсан бөгөөд сонинууд цөмөөрөө Садовая гэдэг газар болсон тулалдааны тухай цахилгаан мэдээ, дэлгэрэнгүй тайлбараар дүүрчихсэн байв. Хэрэв хоёр цаг хүртэл л ямар ч сонсгол мэдээ нэвтэрч гарахгүй, тэр хоёрын мэдэлд зээл нээснээс хойш ядахдаа ганц цаг юм уу, адаглаад хагас цагийн зай завсар гардаг юм болбол ажил явдал нь бүтэж Саккарын хэлдгээр еврей нарыг сайхан хувхайруулах болно доо. Тэгээд тэр хоёр дахин шинээр олон саяыг тулаанд оруулахын тул бас л тал тал тийшээ салж одов. 

	Саккар өглөөжингөө Парисаар хэсэж хэрж давхихдаа хүмүүсийн яриа чагнаж явсан бөгөөд тийнхүү тогтож ядан гүйлгэхдээ төдхөн өөрийнхөө сүйх тэргийг гэртээ буцаагаад явуулчхав. Тэр Кольбынхоор ортол алтны жингэнэх дуу чимээ ялалтыг амлан зөгнөх адил сонсголыг илбэн хангинаж байснаас биш банкны эзэн хүн л ажиг сэжиггүй суугаа болохоор нь ганц ч үг алдалгүй гараад явж чадсан ажээ. Дараагаар нь Мазогийнд өөдөө өгсөж ороод шинэ ордер ч өгсөнгүй, харин өчигдрийнхөө өгдгийн хойноос л санаа зовж яваа юм шиг дүр үзүүлжээ. Тэнд нь бас л юу ч мэдээгүй юм санж. Харин жаал хүү Флори л Саккарын дэргэдүүр эргэлдээд байхлаар нь баахан сэжиг төржээ. Чингэдгийн ганц шалтгаан бол конторын жаал хүү дэлхий дахины банкны захирлын мөнгөн санхүүгийн суут ухаанд үнэн голоосоо бахдан биширч байсан бөлгөө. Түүний нөгөөтээгүүр өнөөх Шюшю охин түүнээс одоо улам улам илүү зардал гаргадаг болсон учир мань жаал хүү бага багаар хэдэн удаа жижиг панз өнхрүүлж үзсэн бөгөөд өөрийнхөө тахидаг шүтээний ямар ордер өгч байгааг мэдэж аваад түүнд нь зохицуулан ажиллахыг бодож байсан аж. 

	Хамгийн сүүлд Саккар Шампо ресторанд яаруу сандруу хооллож суухдаа ханш бас л дахиад буурна гэж байсан Мозер болон тэр ч байтугай Пильерогийн гутарч гундсан аятай өгүүлэл тавин гиншиж байхад нь их л баяртай сонсож гараад арван хоёр цаг хагаст Биржийн талбайд хэдийний ирчихсэн байлаа. Түүний өөрийнх нь хэлдгээр улсыг шохоорхон харъя гэж бодсон ажээ. 

	Бүгчим халуун гэгч нь жигтэйхэн, нарны туяа эгц дээрээс тусаж цайрсан шатнаас хальт үсрэн баганын хоорондох зайг дүүргэсэн агаарыг зуухан дотор байгаа мэт төөнөтөл халааж тэрхүү түлэгдэм халуунд нь ээгдсэн хоосон сандлууд хага хага үсэрч панзчид баганын нарийхан босоо сүүдэрт хоргодон зогсохыг хичээнэ. Саккар модны ёроол дахь хайсан цэцэрлэгт Буш, Мэшен хоёрыг байна гэж ажсан бөгөөд тэд түүнийг олж хармагц нэг юмны тухай хөгжилдөн ярилцах шиг болжээ. Түүн дээр ирэхийг завдсанаа болих шиг санагджээ. Муу усны шуудуунд хаячихсан үнэ бүхий зүйлийг түүж авдаг эдгээр хэзээний хэрмэл тэнэмэл новш цуглуулагчид сэжиг авчихсан юм биш биз дээ? хэмээн бодохоос агшин зуур хамаг бие нь зарсхийжээ. Гэтэл түүнийг хэн нэг хүн дуудахад нь харвал Можандр, Шав капитан хоёр вандан сандал дээр маргалдаж суулаа. Юунаас болж маргав гэвэл одоо энэ удаа Можандр нь капитаныгаа хөдөө нутгийн унд хоолны газар хөзөрдсөний дараа хождогтой адил бэлэн мөнгөөр тоглож ганц Луидор хожоо шив, ер яасан ялимгүй жижигхэн мөрий тавьдаг юм бэ гэж элэглэн дооглож байжээ. Ханш буурна гэдэг тов тодхон, ив илхэн байхад өнөөдөр ядахдаа лав хожоотой гарч болох буурьтай суурьтай томоохон панз үсэргэхийг зүрхлэхгүй нь гэж үү дээ? гэх зэргээр Саккарыг гэрч татан асуув, — ханш бас л дахиад буурна шүү дээ, тийм биз дээ? Можандр ханш буурна гэдэгт бат итгэж даамай бэлтгэсэн учир байдаг бүх хөрөнгөөрөө ч мөрийцөхөөс буцмааргүй байлаа. Түүний тийнхүү шулуухан асуусны хариуд Саккар дэмий л инээмсэглэн урьд брезентээр наймаалж байхдаа ажилсаг, томоотой хүн агсан тэр хөөрхий амьтныг урьдаас санамж дохио өгч аврахгүй байгаадаа ичингүйрэн үл мэдэх царайгаар толгой сэгсрэн зогсов. Гэвч тэр өөрөө ганц ч үг дуугарахгүй гэж ам тангаргаа өгсөн болохоор амандаа орж ирсэн өөхийг хэлээр түлхэж гаргахаас айдаг мөрийцөн наадагчийн хахир хатуу сэтгэл давамгайлж дийлэв. Ядахдаа тэр үеэр нь Сандорф бароны хатны жууз тэрэг дэргэдүүр нь өнгөрч энэ удаа банкны гудамжинд хүрээд зогстол нь мань Саккар араас нь дагуулан харсаар анхаарал сэтгэл нь өөр зүг шилжсэн ажээ. Тэр гэнэт австрийн элчин сайдын яамны зөвлөх Сандорф бароны тухай дурсан санаж түүний хатан цөмийг дуулчихсан байлгүй яах вэ, тэгээд одоо эмэгтэй хүний ямар нэгэн осол эндэгдэл гарган хамаг ажлыг баллах магад гэж боджээ. Тэр даруйдаа мань хүн гудамж огтлон очиж хөтөч нь суудал дээрээ наалттай юм шиг суучихсан хөдөлгөөнгүй, чимээ аниргүй жууз тэрэгний дэргэдүүр холхиж явтал жуузны нэг цонх нээгдэж тэр зүгт эелдэгхэн мэхэсхийсээр дөхөж хүрлээ. 

	— За юу болж байна даа, Саккар ноёон, бид мөн л ханш бууруулж байна уу даа?

	Саккар цаадах эхнэрийгээ цохиж асуулаа гэж сэжиг аваад

	— Тэгэлгүй яах вэ дээ, эрхэм хатагтай минь гэв. 

	Хатагтай нь түүний өөдөөс дотроо зовуурьтай харсаар байсан учир мөрийтэй тоглодог хүмүүст нийтэд нь байдаг нүднийх нь гялбалзах өнгө туяагаар юу ч сэдэвлэж мэдээгүй байгаа болохыг ойлгоод цус нь нүүр рүү нь дахин гүйж ирж баяр хөөр болж байв. 

	— За тэгээд Саккар ноён та надад юу ч хэлж өгөхгүй юм биз дээ?

	— Эрхэм хатагтай минь таны өөрийн чинь мэдэж байгаагаас илүү юм би үнэндээ хэлж чадахгүй дээ. 

	Чингээд Саккар «чи надад тийм их эелдэг сайн байсан биш дээ, хохь чинь болно доо. Энэ чамд сургамж болог» хэмээн бодсоор холдож одов. Тэр эхнэр бол хэзээ ч Саккарт тийм аятайхан дур булаам санагдаагүй юм санж. Мань эр зорьсон санасандаа хүрэх цаг ирнэ гэдэгт бат итгэж явжээ. 

	Биржийн талбайд эргэж ирэх замдаа Гундерманыг Вивьений гудамжнаас гарч ирж явахыг холоос хараад Саккарын зүрх дахин оволзож гарав. Цаадах нь тун хол зайтай явсан боловч Саккар таньчихсан ажээ. Түүний л аажуухан алхаа, хувхай цагаан царай, дуулгавартай олны дунд гав ганцаараа ноёрхож байдаг мэт бусад хэнийг ч тоож хардаггүй толгойгоо эгц шулуун авч явдаг зан төрх нь дүрээрээ байлаа. Саккар түүнийг сэтгэл түгшин ажиглаж хөдөлгөөн бүрийг нь тайлах гэж оролдов. Натансоныг очиж түүнтэй уулзахыг хармагц цөм баларлаа гэж боджээ. Гэтэл агентыг урам зориггүй байртай салж одоход нь Саккарын горьдлого тасрах шахсанаа эргэж ирэв. Банкны эзэн ч ердийнхөө байдгаар л байгаагаас зайлшгүй ээ. Гэнэт Саккарын зүрх баяртайяа дэлсэж эхлэв, учир нь Гундерман ач хөвүүддээ чихэр авахаар амтат нарийн боовны дэлгүүрт орж явчхав. Сүйрэл болох үеэр тийшээ нэг ч зүглэдэггүй хүн орохыг бодвол ажиг сэжиггүй л яваагийн лавтай тэмдэг буй за. 

	Нэг цаг болж бирж (мөнгөн зээл) нээх хонх цохилов. Энэ өдөр бол дурсгалтай өдөр байсан бөгөөд ямар учраас гэвэл тэр өдөр ер туйлын ховорхон тохиолддог, хүний санаанд үлгэр домог шиг үлдэж хоцордог, ханш нэмэгдсэнээс сүйрэлд учирсан ажээ. Анхандаа, толгой мансууруулагч тээртэй халуунд ханш буурсаар байлаа. Гэтэл гэв гэнэт тулалдаан болохоос өмнөхөн эмх замбараагүй буу дуугардагтай адил акц худалдаж авах зарлал санаандгүй гарч ирэхээр цөмөөрөө гайхасхийв. Нийтээрээ итгэхгүй байсан болохоор арилжаалах ажил ч удаашралтай явж байв. Худалдан авах нь олширч худалддаг газар нь ч газар сайгүй дэлгэрэв. Кулис хэмээх өргөн зээл дээр ч, танхим дотор ч хаа сайгүй болчхов. Баганын ард Натансоны дуу тасралтгүй дуулдаж танхим дотор Мазо, Якоби, Деларок нар ам амандаа акц л байвал ямар ч хамаагүй үнээр худалдан авна хэмээн чарлалдаж байлаа. Цугларсан хүмүүс салхи шуурга гарахын өмнөх далай шиг цочиж сандарцгаав. Гэвч эрслэн зориглох хүн бас л олдохгүй байлаа, цөм ханш наймааны ажил тийнхүү хачин жигтэй эргэсэнд гайхаж тулгамдав. Ханш ч үл мэдэг ахиад явчхав. Саккар ч Массиасаар дамжуулан Натансонд шинэ ордер өгчилгөж амжсан бөгөөд дэргэдүүрээ гүйж өнгөрсөн жаал Флорийг ч гэсэн гуйж Мазод бичиг хүргүүлэхдээ өөртөө нэмж аваад л бай гэж даалгажээ. Флори нь уг зурвасыг уншиж үзээд Саккарыг сохроор итгэж биширчихсэн болохоороо түүнд даган баясаж мөн өөрийнхөө аминд худалдан авчээ. Яг энэ үеэр ч хоёр цагт арван таван минут дутуу байтал биржийн ид оволзож байх цагаар «Австри Венец мужаа эзэн хаанд найр тавин өглөө, дайн шувтрав» гэсэн мэдээ тэнгэрийн дуутай адил нүргээнтэй сонстов. Тэрхүү мэдээ нь чухам хаанаас гарч ирснийг хэн ч үл мэднэ. Гэсэн хэдий боловч үүнийг нийт даяар, замын чулуу хүртэл ярьдаг болжээ. Хэн нэгэн хүн л тэр мэдээг авчирсан, тэгээд бүгдээрээ ам амандаа давтан орилолдсон учраас тэдгээрийн шуугиан нь далайн давлагааны өдөр шөнө тэнцэх үеэр хүржигнэдэгтэй адилхан ширүүссээр байлаа. Тэрхүү аягүй айхавтар бархиралдааны дунд өнөөх ханш чинь цочмогхон үсрэлтээр өөдөө хөөрч эхэлсэн бөгөөд дөч, тавин франкаар өсөн нэмэгдсээр байв. Цэрэг дарга нэлдээ чих нь дүлийрч нүд нь балартаад юу болж байгааг мэдэхээ бүрмөсөн больчихсон, зөвхөн амиа тээж гарахыг л боддог болоод аль ч учир нь олдохыг байсан тийм нэгэн тулалдаан, хүний ухаан санаанд багтамгүй үймээн самуун дэгдэв. Хүмүүсийн нүүр царайнаас хөлс асгарч хайр найргүй төөнөгч наранд шат гишгүүр улайсаж бирж ч тэр аяараа зуух пийшинтэй адилхан болчихлоо. 

	Сүйрлийн дүнг гаргаж болохгүй болж устгалт хийхэд тэр сүйрэл хэмжээлшгүй их болжээ. Тулалдааны талбарт шархтсан хүн, эвдрэл хэмхрэлээр дүүрчихсэн байв. Хэзээ ямагт ханш бууруулан мөрийцдөг Мозер хамгаас их хохирсон улсын тоонд оров. Пильеро ганцхан энэ л удаа ханш нэмэгдэх нөхцөлгүй болов хэмээн няцаж шантарсныхаа харгайгаар их төлбөртэй гарчээ. Можандр тавин мянган франк алдсан нь түүний анхных нь том алдагдал байжээ. Сандорф бароны хатан даанч их зөрүүг төлөх болж гарсан учир өнөөх Делькамбр нь ч тоо бүхий мөнгийг өгөхгүй гэсэн гэнэ хэмээлцэх болжээ. Чингээд тэр хатагтай өөрийн нөхөр, элчин сайдын яамны зөвлөхийг тэр цахилгаан мэдээг Ругоноос өмнө гартаа барьж байсан мөртөө юу ч хэлсэнгүй хэмээн санах бүрийдээ уур зэвүү нь зэрэг зэрэг хүрч зүс царай нь цонхийн зэвхийрэх болжээ. Гэвч томоохон банкнууд, нэн ялангуяа еврей нарын банк л хамгийн аюултай ялагдал хүлээсэн бөгөөд энэ бол ёстой нэг бут ниргүүлсэн хэрэг даруй мөн байв. Цөмөөрөө үүнд гайхалдаж түүнд яагаад урьд нь хэлж дуулгасангүй билээ? хэмээлцэж байв. Зээлийн маргаангүй эзэн, сайд нарыг дур зоргоороо аашлан загнаж байдаг, бүхэл бүтэн улсуудыг гартаа атгачихсан ийм хүнд урьдаар мэдэгдээгүй байсан юм гэж үү? Энэ бол огтхон ч санаанд ормооргүй үр дагавар төрүүлэх тохиолдол, үзэж мэдэхийн аргагүй, оюун ухаан ба сэтгэхүйн зүйгээс гадуур болсон тэнэг сүйрэл байлаа. 

	Хэдий тийм боловч бүгдээрээ тэр паянгийн тухай ярилцаж Саккар суут ухаантан болж мандлаа. Ханшийг буурна гэж мөрий тавьцгаасан хүмүүсийн алдсан бараг бүх мөнгийг тэр ганцаараа хамж авсан ажээ. Өөрөө л лав хоёр саяыг халаасандаа хийчхэв. Үлдсэн нь дэлхий дахины банкны кассад орох ёстой бөгөөд тухайлбал захиргааны хэдэн гишүүдийн гарт орж замхарчээ. Еврей нараас зүй ёсоор булааж авсан тэрхүү олзноос Гамленд оногдох хувь нь нэг сая болов хэмээн Саккар Каролинд арай чуу нэг юм үнэмшүүлжээ. Гюре уг ажил явдалд шууд оролцсоноороо ихээхэн хувийг нь өөртөө авчээ. Үлдсэн Дегремон, де Боэн маркиз нарыг ч мөн л их ятгах хэрэггүй байлаа. Цөмөөрөө гайхамшигт сайн захиралдаа баяр талархлаа илэрхийлэхээр нэг зэрэг тогтов. Гэвч нэг хүний зүрх Саккарт онц гойд талархан баярласан бөгөөд тэр нь арван мянган франк хожиж хөрөнгөжсөн Флорийн зүрх ажээ. Флори одоо Кондорс гудамжнаа Шюшютэйгээ хамт жижигхэн байр хөлслөн сууж орой үдшийн цагаар Шюшюгээс гадна бас Гюстав, Седиль, Жермен Кёр нартай цугтаа үнэтэй ресторануудаар хэсүүчлэх боломжтой болжээ. Жантру өөртөө хэлсэнгүй хэмээн уурлаж хилэгнэсэн болохоор сониных нь газраас түүнд мөнгөн шагнал олгуулахад хүрчээ. Зөвхөн Дежуа л ганцаараа гуниглан гомдсон байртай байв. Ямар учраас гэвэл нууц далд чанартай, гарт баригдашгүй баялгийн үнэр авсан атлаа гарынхаа салаагаар гаргачихсан тэр оройн явдлыг нэг насаар харамсан гэмшээд баршгүй болжээ. 

	Саккарын энэхүү анхдугаар ялалт нь яруу алдрынхаа дээд цэгт тулж очсон эзэнт улсын цэцэглэлттэй яв цав тааралдсан бөгөөд Саккар бол түүний хурц тод цацрал туяаны нэг, сүр жавхлангаас нь хүртэлцэгч мэт аятай харагдаж байлаа. Сөнөж сүйрсэн өв хөрөнгө дунд Саккарыг яг мандаж байсан тэр орой бирж дээр хэмхэрхий хагархайгаар дүүрчихсэн харанхуй хөндий болоод байсан тэр цагаар нь Парис хот нэлэнхийдээ том ялалтыг тохиолдуулж дарцаг далбаа хийсгэн гэрлээр чимэглэсэн ажээ. Тюильрид болсон баяр ёслол ч гэсэн, гадаа гудамжнаа болсон олны зугаалга ч гэсэн бусад эзэд хаад хоорондынхоо хэрүүл маргааныг таслан шийтгэгчээр сонгож бүхэл бүтэн муж нутгаа хуваалгаж авахаар барьж өгдөг агуу хүчирхэг, Европ дахины эзэн суучихсан гуравдугаар Наполеоны алдар гавьяаг магтан мандуулж байлаа. Зарим депутатууд танхимд шал хэрэггүй эсэргүүцэл тавин сөргөлцөлдөж Франц л өөрөө дуртайдаа Пруссийг хүчтэй болгов. Австри ялагдсан, Итали хариу талархал хүргэхгүй байна гэх мэтчилэн ярилцаж ямар нэгэн аймшигт зовлон нөмөрч ирэх гэж байгаа юм шиг муу амлацгааж байсан юм санжээ. Инээд ханиад, ууртай дуу чимээ тэдгээрийн түгшүүртэй дуу хоолойг дарж давамгайлсан бөгөөд Садоваян явдлын маргааш нь ертөнцийн төв болсон Парис хот гудамж чөлөө, хөшөө дурсгалаараа гайхуулан гялалзаж байлаа. Гэвч мөдхөн шатагч хийн гэрэлтүүлэг ч үгүй, зөвхөн их бууны сум дэлбэрэх улаан туяанд улалзан харагдах хүйтэн харанхуй шөнө бас ирнэ дээ. 

	Тэр нэг үдэш Саккар олсон амжилтдаа сагсууран гудамжаар, Зөвшөөрлийн талбай болон Елисей тал, дэн асаасан явган хүний замаар сэлгүүцэн явлаа. Тэр бээр улам бүр өтгөрөн нэмэгдсээр буй зугаалж яваа хүмүүсийн урсгалд хамрагдан нарны гэрэл шиг хурц тод гэрэлтүүлэгч гэрлийн чимэглэлд нүд гялбан алхалж явахдаа сайх баяр ёслол бол түүнд өөрт нь зориулагдсан юм гэж бодохоос холгүй байв. Мань хүн ч гэсэн бас л хотол олноороо сүйрч баларч байхад товойн шалгарч санамсаргүй ялагч болсон шүү дээ. Түүний баяр хөөрийг гутраах нэг зүйл байсан нь юу вэ гэвэл Ругон биржийн тэрхүү амжилт олсон шалтгаан учрыг дуулахтай зэрэг ухаангүй уурлан хилэгнэж Гюрег хөөгөөд явуулчихжээ. Их хүн маань тэрхүү мэдээг хэлүүлэх ч гэж бодоогүй, сайн ах байхыг ч хүсээгүй байх нь ээ дээ? Саккар тэгэхлээрээ түүний өндөр ивээл тэтгэмжгүй аргацаах ёстой болжээ. Харин ч байтлаа бүхнийг чадагч сайдтай нэгийгээ үзэлцэх хэрэг гарч мэдэх нь шив дээ? Хав харанхуй тэнгэрийн дэвсгэр дээр дүрэлзэгч аварга том галт загалмай шовгор орой дээр нь хадаастай байдаг хүндэт Легионы ордны өмнө хүрч очмогц Саккар гэв гэнэт өөрийгөө хангалттай чадал суулаа гэхийн хамт нэгийгээ үзэлцэнэ дээ хэмээн зоримог шийдвэр гаргажээ. Олон хүний дуулалдах, олон дарцгийн намилзах зэрэгт чих нь дөжирч толгой нь мансуураад гэрэл гэгээ цацарсан Парис дундуур зүсэж Сен Лазар гудамждаа эргэж иржээ. 

	Хоёр сар өнгөрсөн хойно, есдүгээр сард Саккар Гундерманыг дийлсэндээ эрдэж банкныхаа ажиллагааны далайцыг бас өргөсгөхөөр шийджээ. Дөрөвдүгээр сарын эцэст болсон бүх гишүүдийн хурал дээр сонгосон 1864 оны балансын мэдээг үзвэл бэл хөрөнгөө хоёр дахин нэмэгдүүлэх үеэр гаргасан шинэ тавин мянган акцын нэг бүрээс хорин франкийн шагнал авна гэж бодолцоод есөн саяын ашиг орлоготой гарав. Анхан банк зохион байгуулахад зарцуулсан зардал бүрэн нөхөгдөж хувь нийлүүлэгчдэд олгох ёстой байсан тавин хувь, захиргааны гишүүдэд олгох ёстой арван хувийг тус тус олгож гүйцсэн бөгөөд зуршил болсон арван хувиас гадна таван саяыг бэлтгэл хөрөнгөнд үлдээсэн, тэгээд цаана нь үлдсэн нэг саяыг цэвэр ашиг хэмээн акц тутамд арван франкаар бодон хуваарилжээ. Энэ бол анх байгуулаад хоёр жил ч болоогүй нийгэмлэг гэхэд гялалзсан амжилт байлаа. Гэлээ ч гэсэн Саккар солиотой мэт яаруу тэвдүү ажиллахдаа санхүүгийн хөрсөнд эрчимт тариалангийн боловсронгуй аргыг хэрэглэн ургацаа шахтал халааж, хэт халааж байжээ. Тэр бээр эхлээд захиргааны зөвлөлөөр, дараа нь есдүгээр сарын арван таванд хуралдуулсан бүх гишүүдийнхээ онцгой хурлаар үнэт цаас шинээр хэвлүүлэх шийдвэр гаргуулж орхив. Зөвхөн түрүүчийн акцаас авсан хүмүүст л зориулан нэг зуун мянган шинэ акц гаргаж урьдах хоёр удаагийн хэвлэлийн акц нэг бүрд ганц ганцханыг оногдуулан бэл хөрөнгөө бас дахиад хоёр дахин нэмэгдүүлэх ёстой болжээ. Харин энэ удаа бэлтгэл фондод зориулдаг нэг зуун далан таван франкийн шагналыг оруулан бодоод акцаа зургаан зуун далан таван франкаар гаргасан байжээ. Капитал хөрөнгөө ийм ихээр өсгөж ахар богино хугацааны дотор хоёр дахь удаагаа хоёр дахин нэмэгдүүлэхэд хүрсэн учир шалтгааныг заан тодорхойлохдоо: өсөж байгаа амжилт, бүтэмжтэй явуулсан ажиллагаа, ялангуяа банкнаас эрхлэн ажилд оруулахаар завдан буй асар том байгууллагууд — эдгээр бөгөөд түүний төлөөлсөн пүүсүүдийн хэр хэмжээнд зохицохоор цар хэмжээ, буурь суурийг банкандаа олгох ёстой байжээ. Тэгээд хэдэн сар хувиралтгүй долоон зуун тавин франк хэвээр байсан акцын ханш гуравхан өдрийн дотор есөн зууд хүртэл хөөрч үр дүн нь тэр даруйдаа мэдэгдэв. 

	Гамлен бүх гишүүдийн онцгой хуралд даргалахаар Дорноос хүрэлцэн ирж чадсангүй. Дэлхий дахины банкны талаар сэтгэл түгшсэн захидал дүү хүүхэндээ бичиж ирүүлжээ. Түүнийг ингэж хатируулж галзуу юм шиг хар хурдаар нь цогиулж яаж болох аж даа? Нотариат Пелоренд л бас хуурмаг өргөдөл гаргачихсан болов уу гэж таамаглаж байжээ. Үнэхээр ч шинээр гаргасан бүх акц нь жинхэнэ ёс журмаараа хуваарилагдаагүй, хувь нийлүүлэгчдийн авахгүй гэсэн акцыг нийгэмлэг өөртөө үлдээж хоцорчээ. Өөрийнхөө үнэ бүхий баялгаар мөрийцдөг зээллэгийн ямар ч нийгэмлэг гарцаагүй сөнөдгийг туршлага нэгэнт харуулсан болохоор иймэрхүү байдал хууль зүйд үл нийлэлцэхээр барахгүй, аюулд учруулж болох байлаа. Гэсэн байтал Каролин ахдаа хөгжилтэй маягаар хариулахдаа түүнийг маш аймхай болсон учир урьд өмнө хардаж сэжиглэдэг байсан Каролин ч хүртэл тайтгаруулах болж байна гэх мэтчилэн түүний сэтгэл түгшиж байгааг дооглож бичсэн ажээ. Каролин бичихдээ өөрөө юм бүгдийг харж ажиглаж байхад ер тийм хууль бус явдал мэдэгдсэнгүй, харин тэр ч байтугай түүний өөрийнх нь нүдэн дээр явагдаж байгаа тодорхой бөгөөд учир утгатай арга хэмжээ болон уг ажил хэргийн далайцад гайхан бахархаж байна гэжээ. Хэдий тийм боловч Каролин өөрөөсөө нууц далдуур юу болж байдгийг яаж мэдэх аж даа. Саккарыг бахдан биширч тэрхүү жижигхэн биетэй хүний ухаан чадалд хайр сэтгэлээ булаалгачихсан учраас үзэж мэдэх нүд нь ч сохорсон байжээ. 

	Арван хоёрдугаар сард ханш нэмэгдсээр байгаад мянган франкаас давжээ. Тэр үеэр ч дэлхий дахины банкны ялалт нь томоохон банкны эздийг сандаргаж эхлэв. Гундерман ч биржийн талбай дээгүүр байн байн үзэгддэг болов. Тэр өөрийнхөө дассан сурсан алхаагаар гэлдэрч нарийн боовны дэлгүүрт ордог хэвээрээ боловч бага зэрэг сандрангуй байртай болов. Тэр бээр өнөөх мөрийд алдсан найман сая франкаа үг дуугүй төлчихсөн бөгөөд түүний амнаас уурлаж хилэгнэсэн юм уу, хар буусан үг гарч байхыг төрөл төрөгсдөөс нь нэг ч дуулж сонссон хүн байсангүй ажээ. Гундерман мөрий алдах нь ховор тохиолддог бөгөөд хааяа нэг алдах дээрээ болжээ. Чингэх ёстой байсан юм, энэ ч түүнийг хааш хамаагүй салан байхгүй болгож сургана гэдэг байжээ. Харин энэ удаагийн хүндхэн сургамж түүний зүрхийг шаналгаж хоцроосон бололтой. Өөрөө учиргүй хүйтэн сэтгэлтэй, хүмүүс ба цаг тухайн учир явдлыг гойд чадамгай захирч жолооддог байтлаа энэ муу Саккар мэтийн сагсуу онгироо тэнэг яргачинд нудруулчихсандаа тэсэж байж яддаг болжээ. Чухам тэр үеэс эхлээд ч мань хүн эрт орой хэзээ нэгэн цагт өшөөгөө авна хэмээн итгэж Саккарыг отож харуулдах болсон ажээ. Дэндүү түргэн олсон амжилт, хоомой хуурмаг цэцэглэлт бол хамгийн аюултай сүйрэлд учруулдаг гэж сайн мэдэх учир тэр одоо дэлхий дахины банканд нийтээрээ ам сайтай байгааг хараад ажиглагчийн байрыг эзлэв. Бас тэгээд ч мянган франкийн ханш тийм ч учраа алдсан өндөр ханш биш болохоор нь түүнийг бууруулахаар мөрийцөж эхлэлгүй хүлээсээр байв. Гундерманы онол бол бирж дээрх үйл явдлыг зохиомол аргаар үүсгэж болохгүй, зөвхөн урьдчилан харж болдог, тэгээд нэгэнт бий болчихлоор нь түүгээр далимдуулдаг ёстой гэнэ ээ. Гав ганцхан л логик (сэтгэхүйн зүй) ноёрхож байна, чин үнэн гэдэг аливаа юмстай нэг адил биржийн мөрийтэй тоглоомд ч гэсэн бүхнийг ялагч хүчин мөн. Хэрэв ханш хэт өсөж өөдөө хөөрвөл доошоо буурах жамтай, доошлох нь математикийн хуулийн зайлшгүй ёсоор болж ирдэг бөгөөд тэр үед нь Гундерман зөвхөн өөрийнхөө бодож тооцоолсон зүйл зөв байсныг тогтоож мэдээд ашгаа авч өвөрлөнө дөө. Тэгээд тэрхүү ханшийг хөөрч нэг мянга таван зуун франкад хүрэхлээр л үзэлцэж гарна гэж аль хэдийн шийдчихсэн бөгөөд тэр цагт урьдаас зохиосон төлөвлөгөөгөөр дэлхий дахины банкны акцыг эхлээд бага багаар, дараа нь устгалт хийх бүрийд улам ахиулсаар их ихээр худалдан авдаг болно. Гундерман өөрөө дангаараа сүйрүүлж дөнгөнө гэж бардсан ба учраа мэдэх хашир улсууд цаг тухайн байдлыг ойлгочхоод түүний мөрийцөхийг лав дэмжинэ гэж санаж байсан болохоор түүнд ханш бууруулан мөрийцөгч нарын эвсэл байгуулахын ч хэрэг байсангүй ажээ. Зах зээлийг өөрийнхөө акцаар тийм түргэн дүүргэж асар их цуу дэгдээсэн дэлхий дахины банк бол еврей нарын лут лут банкийг аюул заналд учруулсан боловч өөрөө аяндаа зэс нь цухуйж тэсрэхэд хүрнэ, тэгэхлээр нь түүнийг ганцхан нудраад унагаачихна гэж Гундерман уужуу аажуу хүлээж суужээ. 

	Хожим хойно сонсоход Гундерман өөрөө Лондоны гудамжны хуучин барилгыг худалдаж авахад нь Саккарт далдуур сэмхэн тусалсан юм гэлцдэг байсан бөгөөд Саккар тэр барилгыг нурааж буулгаад өөрийн хүслэн болсон орд харшийг орон суурин дээр нь бариулж өөрийн хүү болох банкийг тансаг аятайхан байрлуулж авна гэж бодож байжээ. Үүнийг ч тэр захиргааныхаа зөвлөлөөр зөвшөөрүүлж амжсан бөгөөд аравдугаар сарын дундуураас хойш тэндэх ажил явагдаж эхлэв. Тэрхүү барилгынхаа суурь тавих анхны чулууг шигтгэсэн өдөр нь дөрвөн цагийн орчим, уг ёслолын тухай сонсгол мэдээ сэлтийг нөхөрсөг талынхаа сонинуудад аваачиж өгөхөөр явсан Жантруг эргэж ирэхийг сониныхоо газар хүлээж суухад нь Саккар дээр Сандорф бароны хатан орж ирэв. Тэр хатагтай анх эхлээд ерөнхий эрхлэгчийг сурагласан бөгөөд гэвч сүүлдээ санаандгүй яваад дэлхий дахины банкны дарга дээр орчихсон юм аятай болгожээ. Саккар ч тэр хатагтайг эелдэг зангаар угтан авч уулзаад түүний л сонирхож байгаа мэдээ бүгдийг хэлж өгнө хэмээн дагуулж хонгилын мухар луу байдаг өөрийнхөө албан тасалгаанд оруулсан бөгөөд тэнд тавьсан олбогт вандан дээр анх удаа эрваа дайралт хийхтэй нь зэрэг мань хатагтай ийм хэрэг болно гэж урьдаас бэлтгэж ирсэн бүсгүй шиг бууж өгчээ. 

	Гэтэл тэрхэн даруй нэг хүнд хэцүү явдал тохиолдсон юм. Каролин санамсаргүй явж байгаад Монмартрын дүүрэгт хүрч оччихсон тул сонины газраар шагайжээ. Тэр ер нь хааяа Саккарт юмны хариу авчирч өгөх буюу зүгээр сонин сайхан сонсохоор үүгээр орж ирдэг байсан юм. Бас тэгээд өөрийнхөө санал зөвлөмжөөр энд ажилд орсон Дежуаг таньдаг болохоор түүний баярлан талархаж байдагт дуртай нь аргагүй ямагт түүнтэй ярилцахаар саатаж зогсдог байлаа. Каролин тэр өдөр үүдний өрөөнд Дежуаг эзгүй байхлаар нь хонгилоор явж байтал ердөө сая түүний хулгайгаар сонсож байсан хаалганаасаа хөндийрөхөд нь яв цав тааралдчихав. Дежуа мөнгөн зээлийн нууцыг чих дэлгэн сонсчих санаатай бүх байдаг цоожны нүхэнд чихээ наалдуулсаар байгаад одоо бүр халуунтай ханиад хүрсэн мэт дагжтал чичирдэг ийм өвчинтэй болжээ. Гэлээ ч гэсэн энэ удаа түүний сонсож мэдсэн зүйл бол түүнийг баахан ичээсэн бөгөөд мань хүн нэг л хачин нужигтай мишээлтээр инээмсэглэв. 

	— Цаадах чинь байна уу? гэж асуугаад Каролин тэр албан тасалгаанд орохоор завдав. 

	Гэтэл Дежуа хорьж зогсоогоод ямар нэгэн юм самбаачлан хэлэхийн сэхээгүй бувтнасан нь:

	— Байх нь ч байна, гэсэн ч тийшээ орж болохгүй шүү. 

	— Яагаад болдоггүй юм бэ?

	— Цаадах чинь нэг эхнэртэй байгаа болохоор болохгүй ээ. 

	Каролины зүс царай цагаан даавуу мэт цонхийж хувьсхийсэн бөгөөд Дежуа уг хэргийн үнэн учрыг үл мэдэх тул тэр өрөөнд юу болж байгааг хоолой хүзүүгээ гүрдийлгэн нүдээ ирмэж нүүр амаараа дохин мэдэгдэв. 

	— Хэн гэдэг эхнэр вэ? хэмээн Каролин түгдчин асуув. 

	Дежуа өөртөө ач тус болсон хүнээс тэр нэрийг нуух ямар ч учир шалтгаангүй байсан болохоор чих рүү нь тонгойгоод:

	— Сандорф бароны хатан... өө, тэр авгай чинь аль хэдийнээ эргэлдсээр байгаа юм шүү!

	Каролин хөдлөлгүй агшин зуур зогслоо. Хонгилын бүрэг барагт түүний зүс царай хэчнээн муухай хувхай цайсныг ажиглах аргагүй байлаа. Тэр өөрөө л гэв гэнэтхэн урьд өмнө огт тохиолдож байгаагүй элэг зүрх нь хурц шаналгаатай өвдөхийг мэдэрсэн учир ердөө санамсаргүй тэр газраа хадаастай юм шиг зогсов. Одоо яах билээ хаалгыг нь эвдэж ороод эмэгтэйг нь ноцож авч хэрүүл шуугиан дэгдээж хоёулыг нь бузарлах уу? Яах вэ?

	Каролин ийнхүү гайхшаа бараад зориг нь шантарч гүйцээд зогсож байтал нөхрийнхөө хойноос орж ирсэн Марсель гэнэт түүнтэй хөгжилтэй гэгч нь яриа үүсгэв. Залуу эмэгтэй саявтар Каролинтэй танилцсан аж. 

	— Аа, энэ чинь хатагтай та байсан юм уу... Бид хоёр өнөөдөр театрт очих гэж байна шүү. Ай, гэхдээ энэ бол ихээхэн ярвигтай хэрэг ээ, хямд төсөр оногдохоор бодож болгоох хэрэгтэй байлаа... Поль маань сая нэг хүн тутмаас гучин таван су гаргаж дайлуулж болохоор жижигхэн ресторан эрж олсон байна лээ. 

	Жордан хүрч ирээд хөхөрч инээсээр хүүхнийхээ яриаг таслан:

	— Хоёр хоолтой, лонх архитай, хэчнээн хамаагүй талхтай шүү гэв. Бид тэгээд хөлсний тэрэг унаа ч авалгүй шөнө орой болсон хойно явгаар эргэж ирэх хэчнээн зугаатай байдаг гээч дээ!.. хэмээн Марсель үргэлжлүүлэн хэлэв. — Бид хоёр ч өнөөдөр баяжиж гүйцлээ, буцах замдаа хорин сугийн үнэтэй жимстэй боов авч иднэ дээ... Ёстой баяр, найр болно!

	Марсель чингээд нөхрийгөө сугадан баясгалантай гараад явлаа. Тэр хоёртой хамт үүдний өрөөнд эргэж ирсэн Каролин мөн инээмсэглэхтэйгээ байлаа. 

	— Хөгжилтэй сайхан наадахыг хүсэн ерөөе гэж тэр чичиргэнэсэн хоолойгоор шивгэнэж хэлэв. 

	Тэгээд сүүлээр нь өөрөө ч гэсэн мөн явчхав. Каролин Саккарт хайртай болчихсон юм. Гэхдээ ичгүүргүй яр шархтай хүн шиг энэ сэтгэлээ хүн бүхнээс нууж явдагтаа гайхаж шаналж байлаа. 


ДОЛООДУГААР БҮЛЭГ

	Хоёр сарын дараа Каролин арван нэгдүгээр сарын урьхан нэгэн бүрхэг өдөр өглөө босож ундаа уумагц шугам зургийнхаа өрөөнд ажлаа хийх гэж өгсөж оров. Дорно зүгт хэд хэдэн төмөр зам сүлжүүлэн тавих гэж бодсон асар их сэдэвт санаагаа биелүүлэхээр тэр үед Константинопольд очоод байсан ах нь дүүтэйгээ хоёулаа анх удаа жуулчилж явахдаа хийсэн тэмдэглэлийг эргэж хараад эл асуудлаар түүхэн тойморхуу юм бичихийг даалгасан тул Каролин сүүлийн хоёр долоо хоног тэр ажлаар махран оролдож өөр элдэв юм бодолгүй зовлонгоо мартагнахыг хичээсээр байлаа. Их дулаахан өдөр байсан болохоор ил зуухан дахь галаа ч сэлбэлгүй, цонхоо онгойлгон ширээнийхээ ард очиж суухын өмнө зэгэл саарал тэнгэрийн дэвсгэр дээр хөхөвтөр ягаан өнгөтэй мэт үзэгдэх Бовильегийн цэцэрлэгийн нүцгэрсэн өндөр моднуудыг үзэн ажрав. Хагас цаг хэртэй юмаа бичиж суутал нь ямар нэгэн бичиг баримт хэрэгтэй болсон учир ширээн дээр овоолгоотой байсан хавтаснууд дотроо эрлээ. Тэгснээ байчхаад өөр нэг газар очиж үзээд хоёр гартаа цаас багширтал атган ширээн дээр буцаж ирэв. Салж сарнисан хуудаснуудыг нэгд нэггүй гүйлгэж үзтэл нь тэр дотор шашны утгатай зураг хөрөг дайралдсан нь эрээлэн будсан бурхны бунх, христосын айлган сүрдүүлэгч багаж зэвсэг эргэн тойрон зурчихсан мөргөлийн адис уншлага байжээ. Сүнс сүлдэнд аюул учирч бачимдан цөхрөх цагт ач аврал болох итгэл найдвартай арга чарга хэмээн тэрхүү мөргөлийн уншлагыг хүнд өгч уншуулдаг агсан ажээ. Ах нь гэж нэг шүтлэг бишрэлтэй том болсон хүүхэд тэдгээр зураг хөргийг Иерусалимд худалдан авч байсан гэж сая санаанд нь оржээ. Гэв гэнэтхэн Каролины сэтгэл хөдөлж хацар дээгүүр нь нулимс бөмбөрөн урсав. Ээ, муу ах минь, тийм сүрхий билэг авьяастай хүн атлаа хэчнээн удаан болтол тоогдохгүй явав даа! Гамлен шүтлэгтэй байгаа нь ч яамай, чихрийн гоё хайрцаг л байж таармаар бурхны бунхны гэнэхэн тэр зураг дүрсийг үзээд инээд нь хүрэхгүй, нарийн боовны дэлгүүрт наалттай байдаг зарлалын шүлэг шиг толгой холбож бичсэн тэрхүү мөргөлийг унших дээрээ чадал орж амгалан тайван болдог нь юутай аз завшаантай хэрэг билээ. Үгүй тийм дээ, Гамлен ер нь хүнд даанч хэтэрхий итгэмтгий, хууртахдаа дэндүү амархан хүн дээ. Гэсэн мөртөө хэчнээн шулуун шударга, амгалан тайван, зэвүү хүрэх, амь тэмцэхийг мэддэггүй гэж санана даа. Сүүлийн хоёр сарын туршид амь тэмцэн тарчилж юунд ч итгэхээ больчихсон Каролин ном уншиж сэтгэлээ хатуужуулаад элдвийг эргэцүүлэн бодсоор байж хий хоосон гиюүрч гүйцсэн болохоор цөхрөнгөө барах цагт л мөн түүн шиг гэнэ зөөлөн цагаан цайлган байж чаддаг болоосой. Тэгж чадвал зовлон нимгэрэх сэн болов уу, далайн хөвөн, хадаас, жад мэтийн христосын айлган сүрдүүлэгч багаж зэвсгээр хүрээлүүлэн эмжээрлэсэн хүүхдийн мөргөлийн тэр уншлагыг өглөө үдэш бүр гурван удаа давтаж энэлэн шаналсан сэтгэлээ уяруулан тавируулах сан хэмээн санааширч байв. 

	Саккарыг Сандорф бароны хатантай зүгээргүй болчихсоныг огтхон ч санамсаргүй явж байгаад мэдсэнийхээ маргааш нь Каролин, тэр хоёрын мөрөөр мөшгөн хөөж хамаг нууцыг нь олж мэдэх сэн гэдэг хүсэл эрмэлзэл оволзоход нь байдаг бүх зориг чадлаа шавхан байж, дарж авдаг байлаа. Уг нь Каролин тэр хүний гэргий биш, хар хорын улмаас хэрэг түйвээн үүсгэхээс ч буцдаггүй нууц амраг нь болохыг хүсээгүй сэн билээ. 

	Харин Саккартай үргэлж уулзалдан эрхэнд нь орж эхнэр нь шиг байгаадаа л түүний сэтгэл юу юунаас илүү шаналан зовох ажээ. Иймд хүргэсэн шалтгаан бол тэр хоёрын нууцгай ханилахын эх үүсвэрийг тавьж өгсөн гэмгүй зугуухан ижил дасал болсон явдал, эрэгтэй, эмэгтэй хүмүүсийн хоорондын харилцаанд их төлөв тохиолддог шиг заавал өөрийн биеийг гарзад нь гаргаж шувтардаг нөхөрлөл байжээ. Каролины идэр залуу нас аль хэдийн өнгөрч хүний гэргий болж явах цагийн гашуун туршлага нь түүнийг тэвчээртэй болгон сургасан билээ. Эдүгээ нэгэнт гучин зургаа хүрч хал үзэн хашир суусан хойноо ямарваа нэгэн хий хоосон зүйлд хууртахаа больчихсон баймаар байтал юу ч болсон ажрахгүй явж чадсангүй гэж үү? Идэр залуу насаа эцэслэхийн даваан дээр санаа сэтгэлээр гутарч гунигласаар, мөн л романы баатар болдог хөг нь аль язгуурын өнгөрчихсөн найзынхаа таалал аясыг даган бууж өгч нууц амраг нь болж байхын оронд шулуухан эх нь болчхож болсонгүй гэж үү? Каролин заримдаа хүмүүс ер нь эр эмийн хоорондын ийм харилцааны хор холбогдлыг хэтрүүлэн үнэлээд санамсаргүй учралаас болж өөрийнхөө хамаг амьдралыг эвдэх нь олонтоо тохиолдох юм даа хэмээн өөрийгөө тайвшруулахыг хичээнэ. Гэсэн ч тэр даруйхнаа хэрэв чингэх ахул эрэгтэй, эмэгтэй хүн бүр хоорондоо ханилан нөхцөхөд хүрч дураараа дургих болно шүү, учир иймд чингэж бодох ёс суртахууны хувиар үл нийлэлцэх хэрэг гэж инээмсэглэнэ. Эрэгтэй хүнийг өөртэйгөө булаалдагч эмэгтэйтэй санаа амар хуваалцахыг зөвшөөрдөг эмэгтэйчүүд аль овоо байдаг даа! Бас өдөр тутмын туршлага жаргал цэнгэлийн үймээнд автагдан явсаар хэнтэй ч хуваалцалгүй бүрэн дүүрэн эзэмдэх гэсэн хартай эрмэлзлээ ялдаг хүн ч бас бишгүй шүү дээ... Гэвч эд бүгд бол зөвхөн амьдралыг арай дөмөг болгох гэсэн зорилгоор бодож олсон онолын үндэслэгээ төдий байсан бөгөөд Каролин өөрөө өөрийгөө албын хүчээр татан буулгаж нэгэнт зүрх сэтгэлээ өгчихсөнөөс хойш бие махбодоо эзэмдүүлэхийг зөвшөөрч орхисон ухаалаг боловсон шивэгчин, гэр ахуйн үнэнч эрхлэгч хэвээрээ байя гэж дэмий оролдох бөлгөө. Түүний хор шар нь буцалж тачаал сэтгэл зэвүүцэх тул цөмийг нарийн мэдэж хараахан чадаагүй ба өөртөө Саккарын учруулсан аймшигт шаналгааг нүүрэн дээр нь хашхиран хэлж энэхүү хэлхээ холбоогоо тэр даруйд нь таслаагүйдээ аль муугаар тарчлан хямарч байлаа. Хэдий тийм боловч Каролин биеэ бариад дув дуугүй яваад амар амгалан дүрийг үзүүлж инээж хөхөрсөөр байсан бөгөөд гэлээ ч гэсэн өөрийнх нь туулж өнгөрүүлсэн хэцүү бэрх амьдралын туршид үүн шиг их эрэлхэг зориг шаардагдах юм тохиолдож байгаагүй юм аа. 

	Каролин гэнэт санаандгүй байтлаа өрөвч хайрын сэтгэлд автаад мөнөөхөн гартаа барьсаар байгаа зургаа шүтлэггүй хүний гашуудалтай инээвхийллээр харах шиг болсон авч үнэндээ харж үзсэн ч юмгүй, харин Саккарыг өчигдөр юу хийгээ бол, өнөөдөр юу хийж яваа бол хэмээн дэмий л дотроо тааварлан ургуулж бодсоор байлаа. Энэ нь ямар нэг өөр зүйлээр л эс бөглөн саатуулбал мөн л өнөөх мөрдөж мөшгөх гэдэг рүүгээ эргэж буцсаар байгаа ухаан санааны өөрийн эрхгүй зай завсаргүй үргэлжлэгч ажиллагаа байжээ. Гэтэл Саккар нь ердийнхөө аж төрөн амьдардгаар байгаа мэт үзэгдэх ажээ. Өглөөгүүр банкаа захирч удирдах ажилтай, үдээс хойш бирж дээр очдог, оройдоо бол будаалгад уригдах, театрт тавьсан шинэ жүжиг үзэх, жүжигчин хүүхнүүдтэй зугаалан цэнгэх зэргээр амьдарч байхад Каролин огтоо хардахыг мэдэхгүй явлаа. Гэсэн хэдий боловч Саккарт ямар нэгэн шинэ сонирхол бий болсон, Тэр бээр урьд өмнө өөрөөр өнгөрөөж байсан цагаа тэр сонирхолдоо зориулах болов гэдгийг Каролин сайн мэдэх болсон бөгөөд тэр нь лав ямар нэгэн газар хаа юм бэ цаг болзон уулзаж учирдаг нэг эмэгтэй л байх, чухам ямар газар уулзалддагийг нь Каролин олж мэдэхийг өөртөө хориглон цээрлэсэн ажээ. Тэгэхдээ л Саккарын энэ байдал Каролины итгэлийг алдагдуулан хардамтгай сэжиглэмтгий харгис цагдаа шиг болгох шахав. Ах нь түүнийг тоглоомоор «харгис цагдаа» гэдэг байсан нь дэлхий дахины банкны хувьд хүртэл ёсоороо биелж байсан бөгөөд одоо Саккарын хувьд ч тийм болоход хүрчээ, бас нэг үе Саккарт хэт ингэж гуйвшгүй байсан тул банкны ажиллагааг харж ажиглахаа больсон ч удаа бий. Гэвч зарим нэгэн хууль ёсыг зөрчсөн явдалд гайхаж гонсойдог байсан Каролин одоо болоход чухам үнэндээ яаж ч хуулийг зөрчиж байсан тэр өөрт нь хүртээлгүй гээд тэр тухай ярих ч, хөдлөх ч чадал мөхөстсөндөө өөрөө одоо гайхаж байлаа. 

	Энэ яагаад вэ гэвэл түүний сэтгэл оюунд цорын ганцхан зовлон эмзэглэл туссан бөгөөд тэр нь Саккарын хуурамч энэ явдалтай эвлэрэхийг оролдох боловч хорсон тарчлаасаар байснаас билээ. Тэр тэгээд нүднийхээ нулимсыг бас дахиад бүрхэж ирлээ гэж ичингүйрэн мэдрээд өнөөх зураг хөргөө далд хийж сүмд очин сөхөрч суугаад хамаг байдаг нулимсаа асгаж шаналлаа нимгэлж чадахгүй байгаадаа харамсан гашуудна. 

	Каролин сэтгэлээ тайтгаруулж авсны хойно хийж байсан ажилдаа эргэн орж арван минут хэртэй юм бичээд сууж байтал нь зарц орж ирээд урьд өдөр нь ажлаасаа халагдсан хөтөч Шарль заавал уулзаж ярилцах хэрэгтэй гээд байна гэж хэлэв. Түүнийг Саккар өөрөө хөлслөн авсан боловч одоо болохоор овьёос худалдаж авахдаа ов мэх гаргалаа гээд хөөчихсөн юм санж. Каролин эхэндээ тээнэгэлзсэн боловч дараа нь хүлээж авъя гэв. Сахлаа хусаад шилэн хүзүүнийхээ үсийг захалж засуулсан өндөр нуруутай цэвэрхэн залуу, хааш яаш алхалсаар орж ирэв. Түүний байрыг ажиглавал эмэгтэйчүүдийн асрамж тэтгэмжээр амьдардаг бардам хямсгар янзтай дэгжин хар хүү юм. 

	— Эрхэм хатагтай, би өөрийнхөө хоёр цамцыг олж авах санаатай ирлээ. Танай угаалгачин цамцыг минь алдчихсан мөртөө одоо харин үнийг нь төлөхгүй гээд байна. Би ийм хохирол хүлээж чадахгүй гэдгийг та эрхбиш ойлгох байлгүй дээ... Та эндхийн бүх юмыг хариуцдаг болохоор би танаас цамцныхаа үнийг төлж өгөхийг шаардаж байна. 

	Тийм ээ, би арван таван франк л нэхэж авна... 

	Каролин аж ахуйн талаар маш нарийн нягт хүн байсан ч гэсэн ялимгүй юмны төлөө хэрэлдэхгүйн тулд арван таван франкийг нь төлчихмөөр байлаа, гэтэл ердөө өчигдөрхөн хулгай хийж баригдсан энэ хүний хэрцгий танхай авир гаргахад зэвүү нь хүрчээ. 

	— Би танд ердөө өргүй болохоор ганц ч су өгөхгүй, түүнээс гадна Саккар ноён таныг ирвэл хэрхэвч мөнгө өгч болохгүй шүү гэж тас хорьсон гэв. 

	Шарль сүрдүүлэх янзтай дөхөж ирээд:

	— Аа, тийм үү, хориглосон гэнэ ээ! Би ч бүр тэгж бодсон юм аа! Саккар ноён ингэх хэрэггүй байсан юм сан даа. Хожим тэр өөрөө гэмших вий... Хатагтай таныг би Саккарын нууц амраг гэдгийг анзаарахгүй явдаг тийм тэнэг хүн би биш шүү... 

	Каролины уур нь хүрч босон харайгаад түүнийг хөөн гаргах гэтэл цаадах нь дуугарах бололцоо олгосонгүй бүр чангаар үргэлжлүүлэн хэлэв:

	— Ер нь тэгээд ч цаадах Саккар чинь нэрд гарсан нэг хатантныг лав ганцаараа байна гэдгийг мэдсэн үедээ долоо хоногт хоёр юм уу гурван удаа дөрвөн цагаас зургаа хүртэл хаа байдгийг нь мэдвэл хатагтай танд сонирхолтой л сан... 

	Тэр даруйдаа Каролины зүс царай нь аймаар хувхай цагаан болоод хамаг цус зүрхэндээ юүлэгдэх шиг болов. Хоёр сарын турш чихэндээ битгий дуулдаасай гэж халшран зугтааж явсан тэрхүү мэдээг өөрөөсөө холдуулах гэсэн мэт түргэн хөдөлж:

	— Битгий дэмий донгос!.. гэв. 

	Гэтэл цаадах нь Каролинаас том дуугаар хашхирахдаа:

	— Энэ бол Сандорф бароны хатан... Тэр эхнэр бас Делькамбр ноёны асрамж хангамжид байдаг юм. Тэр нь учирч байхад тохиромжтойг бодож Комартен гудамжны нэг байшингийн доод давхарт жижигхэн байр хөлсөлж авсан юм. Сен-Никол гудамжны бараг өнцөгт жимсний мухлаг байдаг тэр байшин... Саккар ноён тийшээ л очих билээ, гэж ярьдаг юм даа... 

	Каролин зарц нараа дуудаж энэ хүнийг хөөн гаргуулах санаатай хонх өөд гараа сунгах гэснээ болив. Өнөөх чинь бас зарц нарын дэргэд хашхирч гарна шүү дээ! 

	— Тийм шүү, тийм, нөгөө ноёныг нь явав уу үгүй юу л очдог. Тэнд миний найз хүүхэн Кларисс үйлчлэгчээр байдаг болохоор тэд нарыг хулгайгаар харчихсан байна билээ, өөрийнхөө эзэгтэй болох тэр муу өлөгчнийг Саккартай яаж марзганаж байдгийг ч үзсэн гэнэ билээ... 

	— Дуугүй бол, муу хар золиг!... Арван таван франк чинь энэ байна! Май!

	Хэлж илэрхийлэхийн аргагүй жигшиж зэвүүцсэн зангаагаар Каролин мөнгөө өгөхдөө тэр хүнээс салах ганц арга энэ хэмээн ойлгож байв. Үнэхээр ч цаадах нь тэр дороо ярианыхаа өнгийг өөрчлөн хэлсэн нь:

	— Эрхэм хатагтай минь танд гагцхүү сайн сайхныг хүссэн юм шүү... Жимсний мухлаг байдаг байшин шүү. Ар талаасаа ордог хаалгатай. Өнөөдөр пүрэв гараг, одоо дөрвөн цаг болж байна. Хэрэв та тэр хоёрыг барья гэвэл... 

	Зүс нь хувхай цайчихсан Каролин хөмхийгөө зууж түүнийг хойноос нь түлхэж ёворсоор байв. 

	— Бас чингээд өнөөдөр тэнд бузгай зугаатай сонин юм үзэж болох байх шүү... Кларисс тиймэрхүү заваан булай газар байхыг больё гэж байна билээ! Сайн эзнээс салахын өмнө дурсгал болгож нэг юм бэлэглэх хэрэгтэй шүү дээ, тийм биз? За сайн сууж байгаарай, хатагтай. 

	Арайхийж тэр нэг юмыг явсан хойно Каролин мөн иймэрхүү амьтан энэ үгээ Саккарт бас хэлнэ дээ гэж ойлгоод яавал дээр бол гэж бодлогошрон агшин зуур хөдлөлгүй зогсож байв. Чингэснээ бүүр туйлдан цөхөрч энэлэн ёолж ажлынхаа ширээний өмнөх сандал дээр суун тусаад, дотрыг нь аль түрүүнээс хойш давчдуулсаар байсан нулимс нь хар аяндаа асгарав. 

	Кларисс гэдэг цайвар үстэй туранхайвтар тэр бүсгүй өөрийнхөө эзэн авгайг Делькамбрын хөлсөлсөн тэр байранд нь өөр нууц амрагтайгаа байхад нь үзүүлчихье гэсэн юм. Энэ хэргийн төлөө Кларисс анхандаа таван зуун франк авна гэсэн боловч Делькамбр маш харамч нарийн хүн учир чангаацалдсаар байгаад унтах өрөөний үүдийг нээн өгөхөд нь хоёр зуун франк атгуулахаар ярилцан тохирчээ. Тэр хүүхэн өөрөө хатагтайн гар нүүр угаадаг өрөөний хажуу дахь жижигхэн тасалгаанд унтах бөлгөө. Хатагтай өөрөө, байр байшингийн сахиулаар үйлчлүүлэхгүй сэрэмжтэй болгоомжтой байхын тулд тэр Клариссийг хөлсөлсөн юм санжээ. Тэр бүсгүй хатныг Делькамбр, Саккар хоёрын аль нэгэнтэй учрах завсар чөлөөнд огт хийх ажилгүй, ханхай байранд дэмий суух нь олонтоо байсан ба Делькамбр буюу Саккар хоёрын аль нэгийг ирэхтэй зэрэг бас нуугдан алга болдог байв. Кларисс ч тэр байшинд Шарльтай анх танилцсан бөгөөд өдөр нь тийчилж байгаад үрчийлгэчихсэн эздийнхээ өргөн орон дээр шөнө нь хоёулаа өвөртөө орж унтсаар удчихсан ажээ. Чухамдаа тэр хүүхэн Шарлийг Саккарт шударга сайн залуу хэмээн олж өгчээ. Шарлийг халагдсанаас хойш Кларисс түүний хор хонзонг мөн хуваалцав, ядахдаа эзэн авгай нь маш харамч бөгөөд Кларисс сард таван франкаар илүү хөлс өгөх өөр газар ажилд орох боломжтой болсон байжээ. Эхэндээ Шарль Сандорф баронд бичиж мэдэгдье гэж бодож байсан юм, гэтэл Кларисс тэр хоёр дээр Делькамбрыг гэнэхэн оруулж бариулбал арай илүү инээдэмтэй бөгөөд олз ашигтай хэрэг болно гэж оноогоод энэ пүрэв гарагийн өдөр шийдвэртэй цохилт өгөхийн тулд бүгдийг зэхэж орхиод хүлээн суув. 

	Дөрвөн цагт Саккарыг ирэхэд Сандорф хатагтай ирчихсэн ил зуухны өмнөх давшуурган орон дээр хэвтэж байв. Цагийн үнэ цэнийг мэддэг ажилсаг эмэгтэй болох учраас Тэр бээр ер нь цагаа хатуу баримтлан ирдэг байжээ. Саккар, тэрхүү нүдэн доогуураа хөх хүрээ татуулсан, догшин дагинын хэрцгий балмад маягтай, хар хүрэн үстэй энэ авгайтай анх учралдахдаа аагтай янаглана байх гэж санасан санаандаа хүрээгүй болохоор урам нь хугарсан ажээ. Сэрэхүйгээрээ туршиж үзээгүй юмыг туршиж үзэх сэн билээ гэж хий дэмий эрэлхийлсээр байж эцэж цуцсан бөгөөд мөрий алдчих болов уу гэхээс доор хаяад л зүрх нь догдолдог мөнгөн зээлийн мөрийд бүрэн автагдсан тэрхүү эмэгтэй бол яг л гантиг чулуугаар хийгдсэн мэт хүйтэн хүн байжээ. Сүүлдээ Саккар түүний саваагүй юманд дурладаг ба зугаа цэнгэлийн хойноос хөөцөлдөх дээрээ эрээлж цээрлэхийгээ ч мэдэхийг байдгийг нь мэдэж аваад шалиг самуун болгож дээд зэргийн нарийн нандин аргаар янаглуулж чаддаг болжээ. Хатагтай Саккартай мөнгөн зээлийн тухай хүүрнэн, хэрэгтэй мэдээгээ амнаас нь сугалан авдаг болсон бөгөөд тэр хоёрын нууцгай ханилснаас хойш авгайн мөрий, санамсаргүй тохиолдлоор тэр биз, азтай байгаа тул Саккарыг шүтээн шиг тахиж, ямар ч хир буртагтай байлаа гэсэн аз заяа авчирдаг болохоор хээрээс олсон эрдэнэ лугаа адил хайрлан үнсдэг болжээ. 

	Тэр өдөр Кларисс маш их гал өрдсөн учир өнөөх хоёр чинь орондоо орж хэвтсэнгүй дүрэлзэн ноцож буй ил галын өмнөх давшуурган орон дээр байсаар байсан нь хоёуланд нь гоц гойд аятайхан бөгөөд тааламжтай санагджээ. 

	Гадаа дөнгөж гэгээ тасарч байсан боловч цонхны самбарыг хааж, доторх хөшгийг нь сайтар битүүлэн татсан байлаа, бүрхүүлгүй бүдэг том шилтэй хоёр дэнлүү тэднийг хурц тод гэрлээр гэрэлтүүлж байв. 

	Гадаа хаалгаар Саккарыг дөнгөж орж ирэхтэй нь зэрэг Делькамбрын жууз тэрэг мөн байшингийн гадаа хүрч ирэв. Эзэн хааны өөрийнх нь их шадар, ирээдүйд сайд болох, Делькамбр гэгч нь өндөр нуруутай ихэмсэг зантай, лав суусан үрчилгээгээр хөндлөн гулд зүсэгдсэн шар нүүрээ гөлчийтөл хусчихсан тавь орчим насны эцэнхий туранхай хүн юм. Бүргэдийн хоншоор шиг шовх хамар нь хайр найргүй хатуу, нугаршгүй шулуун зан араншинтай гэдгийг нь илэрхийлэх ажээ. Тэр бээр ердийнхөө дорвитой жигд алхаагаар шат өөд өгсөж гарахдаа шүүхийн хуралтай өдөр яваа юм шиг бүх байдаг нэр төр, хүйтэн цэвдэг зан байдлаа хадгалсаар авай. Ямагт харанхуйгаар ирдэг болохоор энэ байшинд түүнийг таних мэдэх хүн ч үгүй байлаа. 

	Кларисс түүнийг орж ирэхэд нь үүдний давчхан өрөөнд хүлээн байгаад:

	— Эрхэм ноёнтон намайг дагаад яваарай, аль болох чимээгүй явахыг гуйя гэв. Унтлагын өрөө рүү шууд ордог хаалгаар ороход яагаад болдоггүй билээ? гэж Делькамбр бодоод агшин зуур тээнэгэлзэхэд Кларисс тэр үүд нь дотроосоо түгжээтэй учир эвдэхэд хүрэх бөгөөд чингэхлээр хатагтай чимээ авч өөрийгөө янзалж хувцаслана шүү дээ, хэмээн шивгэнэн тайлбарлав. Чингүүлэхгүй! Клариссийг цоожны нүхээр нэг удаа харахад нь бароны хатан ямаршуу янзтай байсан бол тэр хэвээрээ байхад нь Делькамбрыг дээрээс нь оруулчих юм сан гэж бодож байв. Үүний тулд тэр бүсгүй туйлын хялбархан арга бодож олжээ. Урьд хатагтайн гар нүүр угаадаг өрөө тэр хүүхний өөрийнх нь өрөө хоёр дундаа хаалгатай байсныг одоо битүүлэн цоожилсон ажээ. Түлхүүр нь нэг хайрцагт хэвтэж байсан учир үйлчлэгч бүсгүй олж аваад онгойлгох юухан байх билээ. Учир иймд одоо тийнхүү орхигдож мартагдсан хаалгаар нүүр гар угаадаг өрөөнд чимээ гаргалгүй сэмхэн ороод очиход болох бөгөөд унтлагын өрөө тэр хоёр нь зөвхөн хүнд хөшгөөр бие биеэсээ тусгаарлагдсан байв. Тэр талаасаа хүн орж ирнэ гэж хатагтай огт сэжиглэхгүй сэн билээ. 

	— Эрхэм ноёнтон надад найдаж болно шүү. Хэрэг бүтвэл би өөрөө л башийх шүү дээ, тийм ээ?

	Кларисс ор дэвсгэрээ эвхэж хураагаагүй, савантай ус дүүрэн тавьсан жижигхэн нүхэнд Делькамбрыг ганцаар нь үлдээж орхиод дутуу хаагдсан хаалгаар хэсэг зуур бултасхийн далд оров. Тэр хүүхэн өөрийнхөө юмыг өглөө нь гадагш гаргаад хэргээ бүтээхийн хамт зугтааж гадагшаа гарахаар бэлтгэжээ. Удалгүй эргэж ирээд хаалгыг сэмээрхэн хааж өгүүлрүүн:

	— Жаахан хүлээхээс биш дээ, арай болоогүй байна. Өнөөх хоёр чинь ярилцаж сууна. 

	Делькамбр, жаахан дооглосхийсэн янзтай ажиглан харж байгаа хүүхний өмнө хөдлөлгүй нэр сүрээ хадгалан үг дуу гаралгүй зогсож байлаа. Гэсэн хэдий боловч тэр мөн тэвчээрлэхээ больж эхлэв. Тэсэн барьж байгаа уур нь уураг тархийг нь дотроос нь дэлсэн цохиж зүүн талынх нь хацар шанаа нэлэнхийдээ таталдан чичиргэнэнэ. Эрхэлдэг ажлынхаа аясаар мэс шиг хатуу ширүүн дүр үзүүлж байдаг багийнх нь цаана нуугдаж явдаг галзуу сувьдаг эр, өөрийнхөө эзэмдэж авсан эмэгтэй хүний биеийг хэн нэгэн этгээдэд хулгайлуулсандаа битүүдээн хорсон зэвүүцэж байв. 

	— Бушуу, бушуу хэмээн чухам юу хэлж байгаагаа ч эс мэдэн үглэж яаруулахад нь гар нь салганаж байлаа. 

	Гэтэл Кларисс бас дахин алга болсноо тэр доороо эргэн ирж цаанаа нэг жигтэй зэвүүн янзтай ийн хэлэв. 

	— Эрхэм ноёнтон та жаахан тэвчиж хүлээгээрэй. Эс тэгвэл хамгийн сонирхолтой үеийг нь алдчих болно шүү... Нэг ч минут болбол гүйцэх нь тэр. 

	Тэгэхлээр нь Делькамбрын хөл гэнэт солбиж дайваад зарц хүүхний нарийхан орон дээр суулгүй болохыг байлаа. Гадаа гэгээ тасарч түүнийг бүрэнхий тасалгаанд дув дуугүй сууж байхад нь Кларисс унтлагын тасалгаа руу чихээ тавин чагнаж тун үл ялих чимээ гарахыг ч андахгүй сувдаглан сонссоор байв. Тэр үеэр нь Делькамбрын чихэнд бүхэл бүтэн хороо цэргийн алхаа гишгээ юу гэмээр жигтэйхэн их шуугиан гарав. 

	Нэлээд удсан хойно Клариссын гар харанхуйгаар түүний өөрийнх нь гарыг тэмтэрч илбэсэнд мань хүн сая учрыг мэдэж өнөөх амласан хоёр зуун франкаа хийсэн дугтуйг үг дуугүй атгуулав. Хүүхэн түрүүлж очоод хөшгийг нь дугтарч унтлагын өрөөнд Делькамбрыг түлхэн оруулаад:

	— За, тэр! Эд нарын байж байгааг хар л даа! гэв. 

	Дүрэлзсэн дөлтэй галын өмнөх давшуурган орон дээр Саккар ганцхан цамцтайгаа өөдөө хараад хэвтэж байв. Тэр сугаа хүртэл цамцаа шууж орхисон тул хөлөөсөө далаа хүртэл нүцгэрсэн бор бие нь насаа ахих дээр араатан амьтан шиг үслэг харагдав. Бароны хатны чармай шалдан бие дээр улаа бутарсан нүүрсний туяа тусан ягаарч өвдөг дээрээ сөхрөн суугаа харагдана. Хоёр том дэнлүү тэр хоёрыг тов тодхон гэрэлтүүлэх тул ялимгүй жижигхэн зүйл ч онцгой сүртэй үзэгдэнэ. 

	 Делькамбр ийм ер бусын хачин жигтэй юм үзсэндээ гайхаж амьсгаадан зогстол, нөгөө хоёрын санаандгүй байтал энэ хүн гэв гэнэт ороод ирэхэд нь аянгад ниргүүлсэн мэт тэр чигээрээ хөдөлж чадахгүй болчихсон бөгөөд ухаан алдтал балмагдсан нүдээрээ дүрлийтэл ширтсээр байлаа. 

	— Аа, гахайнууд! гэж ерөнхий прокурор арай чарай өгүүлэв. 

	— Аа, гахайнууд аа! Гахайнууд аа!

	Түүний санаанд орж ирсэн ганц үг нь тэр байсан бөгөөд түүнийгээ дахин давтан үглэхдээ нэг л янзын огцом зангаагаар зангаж улам их хүч оруулж байлаа. Адаг сүүлд нь эмэгтэй нь чармай шалдан байгаадаа зовон тэвдэж босон харайгаад өрөөгөөр нэг хувцсаа эрж гүйсэн боловч гар нүүр угаах өрөөнд тайлж орхисныг нь прокурор таглан зогсжээ. Санамсаргүй энд үлдсэн дотоож банзлаа шүүрэн авч хоолой, мээмээ халхавчлахыг оролдон хоёр мөр дээгүүрээ тохож бүчилдэг тасмыг шүдэндээ зуув... Эрэгтэй нь туйлын дургүйцсэн байдалтай мөнхүү давшуурган орон дээрээс босож цамцаа доош нь болгов. 

	— Гахайнууд аа! хэмээн Делькамбр бас давтан хэлэв, — Гахайнууд аа! Энэ өрөөний мөнгийг би төлдөг юм шүү. 

	Дахин тэгээд, Саккарыг нударга зангидан сүрдүүлж өөрийнхөө мөнгөөр худалдан авсан давшуурган орон дээр тэр бүхий л бузар булай юм үйлдсэн байна гэж санахаас уур хилэн нь улам бадарч бүүр галзуурах шиг болов

	— Чи, тэгээд энд, миний байр байшинд ингэж байдаг муу гахай вий! Наадах эмэгтэй чинь бас минийх байхгүй юу, чи муу гахай, хар хулгайч!

	Саккар ганц цамцтай нүцгэн байхад нь ингэж тааралдсанд маш ихээр ичиж зовоод тэрхүү болсон бүх паянд туйлаас харамсан гэмшиж эхэндээ огтхон ч уурлахгүй байсан бөгөөд тэр ч байтугай Делькамбрыг тайтгаруулах санаатай байтал «хулгайч» гэсэн үг сонстож гол нь харлажээ. 

	— Эрхэм ээ, хэрвээ чи эмэгтэй хүнийг ганцаараа эзэмшиж байх санаатай юм бол урьдаар түүнд юу хэрэгтэй бүхнийг хангаж өгөх хэрэгтэй гэж тэр маргав. 

	Тийнхүү, харамч гэсэн үг тусгасан нь Делькамбрыг бүр ч галзууруулав. Түүний биеийг нь бүрсэн хүний арьсан доор хучаатай байсан хамаг муу муухай малархуу шинж бүхэн нь гэнэт гадагшаа дэлбэ үсрэн гарсан мэт мань эр танигдашгүй аймаар амьтан болчхов. Ямагт нэр төрөө хадгалсан хүйтэн царай нь минчийтэл улайж памбайгаад улангассан араатны толгой шиг болж ирэв. Уур хилэнг нь бадрахад түүний дотор нь нойрсож байсан тачаадаж мунагласан араатан сэргэн босоод тэр бүхий л онгилогдон илэрсэн буртагт их л хорсжээ. 

	— Юугаар дутагдсан юм бол? хэмээн тэр давтаж хэлэв 

	— Гудамжны хүүхэн юугаар дутагддаг юм бэ? Ээ, муу банзал аа!

	Чингээд тэр хатагтайг айхавтар занаж сүрдүүлсэн учир цаадах нь айж цочив. Хатагтай хөдлөлгүй зогсохдоо банзлаараа биеэ халхлахыг оролдсон боловч мээмээ таглах гээд гэдэс ташаагаа улам ил гаргаад байв. Хатагтай ийм янзаар хүний нүдэнд ил харагдсан миний шалдан нүцгэн байдал Делькамбрын уур хилэнг улам оргилуулж байна гэж мэдмэгц арай чуу сандал дээр гараад нууж хавчиж болох бүхнээ далдлахыг хичээн өвдгөө нугалж биеэ эвхэн атирч суулаа. Тэр чигээрээ хөдлөлгүй, нэг ч үг дуугаралгүй толгойгоо жаахан гилжийлгээд хэрүүл маргаан болж байгааг нүднийхээ булангаар харан, эмийн төлөө үзэлцэж буй хоёр эрийн аль дийлсэн тал руу нь орох гэж байгаа мэт аж. 

	Саккар зоригтой ухасхийн биеэрээ хатагтайг халхлаад:

	— Та, арай энэ хүнийг зодох гээгүй байгаа даа! гэв. Хоёр эрэгтэй нь нүүрээрээ тулан зогсоцгоосон бөгөөд Саккарын үргэлжлүүлэн хэлсэн нь:

	— За, одоо ингэхээ больцгооё доо, бид чинь, морин тэрэгний жолооч нар шиг хараал зүхэл тавьж байх гэж яахыг хэлэх билээ, болохгүй биз дээ... Би энэ эхнэртэй нууцгай ханилсан нь яах аргагүй үнэн юм. 

	Давтан хэлэхэд, хэрэв та энэ өрөөний тавилга хогшлын үнийг төлсөн юм бол надад бас төлсөн юм вий... 

	— Юу төлсөн юм бэ?

	— Нэлээд олон юмны үнийг төлсөн... Жишээлбэл: Хэд хоногийн өмнө Мазод төлөх ёстой хуучин нэхэмжлэлтэй өрийг та төлөхөөсөө эрс татгалзсаныг би төлж өгсөн дөө.. Та ямар эрхтэй бол би тийм л эрхтэй, гахай гэнэ? Тийм ч байхаа ядахгүй! Харин хулгайч гэх юм бол дэндэж байна. Тийм биш ээ! Та энэ үгээ буцааж аваарай. 

	— Чи хулгайч мөн! гэж Делькамбр ухаан алдан уурсаж хашхирав. Чамайг одоохон эндээс зайлахгүй бол тархийг чинь хага цохино. 

	Чингэхээр нь Саккар ч уурлаад явчхав Саккар өмдөө өмсөөд хэлсэн нь:

	— Та намайг бүүр залхааж орхив, сайхан мэдээрэй! Эндээс би дуртай цагтаа л явна. Намайг сүрдүүлдэг нь ч та арай биш шүү, хонгор минь. 

	Арай чарай гутлаа өмсөж аваад хивсэн дээгүүр хөлөөрөө шийдэмгий дэвсэлж аваад ийн хэлэв

	— За, одоо би хөл дээрээ бат зогсож авсан болохоор хаашаа ч явахгүй дээ. 

	Уурласандаа цухалдан багтарч ув улаан болчихсон Делькамбр түүний өөдөөс ухасхийн дайрч:

	— Чи муу бузар гахай эндээс зайлна уу, үгүй юу?

	— Хөгшин банзал, чи урьдаар зайл!

	— Намалдгаа нээлгэчхэв дээ чи, сайхан мэдээрэй!

	— Би чамайг хүүртэл өшиглөчихнө дөө!

	Ийнхүү тэр хоёр өөд өөдөөсөө халз тулж шүдээ ярзайлган хашхиралдаж байлаа. Шүүхийн түшмэл, мөнгөн санхүүгийн эзэн хоёр хоорондоо булаалдан тэмцэлдэж байгаа бузар хар тачаал үүсгэгч этгээдийн өмнө ер хүмүүжил олсон хүний үнэргүй, ухаан жолоогоо бүрмөсөн алдаж орхиод бохир балиар юмтай улам лав зууралдах сан гэж хүсэмжлэх даачаа тэрэгний согтуу жолооч нартай адилхан айхавтар муухай хараал тавьж хэрэлдэцгээв. Хоёулын хоолой сөөж амнаас нь хөөс цахарна. 

	Бароны хатан тэр хоёрын хэн нэг нь нөгөөхийгөө хөөгөөд гаргачих болов уу хэмээн горьдож өнөөх л сандал дээрээ суусаар байлаа. Тэр хатан одоо бүүр тайвширч гүйцээд хойшдынхоо амьдралыг л хэрхэн зохиохыг бодож байв. Тэр ганцхан юманд л ичингүйрэн зовж байсан бөгөөд юунд гэвэл түүний өөрийнх нь тааварлаж байснаар өнөөх үйлчлэгч хүүхэн хажууд нь хөшигний цаана нуугдаж зогсоод ийнхүү хэрүүл уруул хийлгэсэндээ тав нь ханаад ид бах болж байгаа байх даа. 

	Нээрээ ч тэр бүсгүй бахдалтай нь аргагүй инээмсэглэсээр ноёдынхоо юу гэж хэрэлдэхийг тодхон сонсох билээ гэж өлмий дээрээ босож өлийн хартал хоёр хүүхэн нүүр нүүрээ харалцав. Эзэн авгай нь сандал дээр эвхрэлдээд шалдан сууж байсан бол зарц хүүхэн нь хэвтээ толигор захтай цамц өмсчихсөн цэмбэгэрдүү маягтай эгцхэн зогсож байлаа. Цээж биеэ таглах цамцгүй болж нүцгэрэх дээрээ сурвалжит хатан ч, малчин эмэгтэй ч ав адил харагдах бөгөөд алин хэзээний атаа жөтөөтэй авгай нарын бие биеэ үзэн ядагч хорслоор дүүрсэн нүдээр зад шилбүүрдэв. Гэтэл Саккар ч гэсэн Клариссийг хараад авчээ. Тэр бээр бушуухан гэгч нь хувцаслаад, хантаазныхаа товчийг товчилж Делькамбрын дэргэд гүйж хүрээд өөдөөс нь хараал тавив. Гадуур хар хүрмэн цамцныхаа зүүн ханцуйг өмсөнгүүт бас нэг хараал тавьж баруун ханцуйндаа гараа углахын завсар өдий төдий шинэ хараал цувуулан урсгаж гарав. Чингэхэд хэрүүлээ бушуухан эцэс болгохын түүс болж хашхирсан нь:

	— Аль вэ, Кларисс аа! Чи наашаа хүрээд ирээч... Цаадах хаалга цонхоо дэлгэчих, бүх байшин гудамжны улс биднийг сонсог. Эрхэм ерөнхий прокурор өөрийгөө энд байна гэж хүн бүхэнд мэдэгдэх гээд байгаа юм бол яах вэ, тэгвэл би дураар нь болгоод өгье л дөө!

	Саккарыг цонх онгойлгохоор ойртож очихыг нь хараад Делькамбрын царай хувхай цайж энэ аюултай хүн сүр далайлгасныхаа эцэст хүрч мэдэх юм шүү. Хэрэг түйвээн дэгдээлээ гээд ямар ичиж зовох юм байх биш дээ гэж санаад хойшоо ухрав. 

	— Аа, муу золиг, золиг! хэмээн прокурор аман дотроо аяархан хэлэв. Энэ хүүхэн та хоёр ч мөн таарч дээ. Үүнийг чинь би танд үлдээж орхиё доо... 

	— Ёстой зөв! Лай болохоор зай болоод аль! Таны энд байх хэнд ч хэрэггүй... Ядахдаа энэ хүний нэхэмжлэгүүд нь төлөгдөж ядуу хоосондоо гомдох гутрахгүй байх сан даа... Байзнаарай даа, нийтийн тэргэнд суухдаа төлөх зургаан су авна уу?

	Ийнхүү дахин шинээр доромжлон даажигнахад нь Делькамбр босгон дээр хоромхон зуур саатаж зогсов. Түүний туранхайвтар өндөр бие, хөндлөн гудасгүй үрчийж хорчийсон цонхигор царай ердийнхөө байдалд эргэж оров. 

	— Энэ бүхний чинь хариуд чамайг нэг сайн чадна гэдгээ тангараглая гэж хэлэнгүүт гараа сунгаж чичив. Чамайг би хаа байсан газраас чинь олно, мэдэлтэй байгаарай гэж хэлээд гадагшаа гарч одтол хойноос нь нэг банзлын чимээ шажигнан дуугарсан нь, өнөөх зарц хүүхэн учир байдлыг тайлбарлан ярих хэрэг гарна гэж эмээгээд бас ч тоглоом тохуу хийж дөнгөсөндөө маш баяртай зугтааж яваа нь тэр юм санжээ. 

	Саккар мөн л сэтгэлээ тогтоон барьж ядан хаалга хаах санаатай чанга чанга гишгэлж хүрээд унтлагынхаа өрөөнд эргэж ирэхэд нь хатагтай мөн аанай л түрүүчийнхээ сууж байсан сандал дээр хадаатай юм шиг чогчойтол суусаар байлаа. Саккар өрөөн дотуураа том том алхалсаар явж ил зуухнаас ойчсон цучлыг авч гал руу хаясан бөгөөд хатагтай нүцгэн шахуу, банзлаа дал мөр дээгүүрээ тохож унжуулаад хачин жигтэй байдалтай байгааг нь ердөө сая ажиж харав. 

	— Хонгор минь хувцаслаж үз... хэмээн хамгийн эелдэг дуугаар хандаж хэлэв. Битгий сандар. Аягүй муухай юм болчихлоо, гэсэн ч энэ юу ч биш, ёстой юу ч биш... Бид эндээ нөгөөдөр уулзъя, тэгээд яахыгаа ярилцамз, чингэх шив дээ? Гюретэй уулзах болзоотой болохоор би одоо гүйхээс болшгүй. 

	Хатагтай цамцаа нэг юм өмсөхчөө болов. Саккар гарч явахдаа үүдний өрөөнөөс хашхиран хэлсэн нь:

	— Хамгийн гол нь хэрэв италийнхыг худалдаж авбал битгий дэндүүлээрэй, зөвхөн шагналтайг нь аваарай. 

	Яг тэр үеэр, мөн тэр цагт нь Каролин ажлынхаа ширээн дээр толгойгоо налуулж тавиад эхэр татан уйлж суув. Саккарын үнэнч биш бузар явдлыг нэгэнт хайхарч үзэхгүй байж ганц биедээ хадгалан шингээе гэж бодож байсан боловч одоо хөтөч хархүүгийн эрээ цээргүй илчлэн хэлсэн үг бүхий л сэжиг таавар сэтгэлийн сэвийг нь сэргээн босгов. Каролин банкны ажлын талаар ердөө саяхан болтол санаа амарлингуй, лав амжилт олно гэдэгт өөрийгөө итгүүлж суусны учир юу билээ гэвэл, түүний нүдийг сохолсон янаг хайрын сэтгэл нь хүн өөрт нь хэлдэггүй өөрөө ч мэдэх сэн гэж хүсдэггүй юм бүхнийг сэм хуйвалдан үйлдүүлэгч болгосон ажээ. Чингээд Каролин саявтар хуралдсан хувь нийлүүлэгчдийн хурлын дараагаар ахынхаа сэтгэлийг тайвшруулсан захидал бичиж явуулсандаа одоо түмэнтэй гэмшив. Ямар учраас гэвэл, хардлага сэрдлэг нүд чихийг нь дахин нээж өгсөн болохоор эрх үүргээ хэтрүүлэн хэрэглэх явдал мөн л үргэлжилсээр улам ноцтой болж байгааг сая тодорхой ойлгов. Жишээлбэл, Сабатанийн дансанд бичигдсэн зүйл улам өсөж нийгэмлэг тэрхүү хий тавигдсан хүний нэрийг барьж үнэт цаасны ханшийг өгсөөж, уруудуулан завшиж мөрийцөх явдлыг улам бүр нэмэгдүүлжээ. Түүнээс гадна айхавтар сүр бадруулсан хуурмаг зарлал реклам гаргасан ба элс шавар хутгаж тавьсан суурь дээр тогтож байгаа тэрхүү аварга том фирмийн бараг үлгэрт гардаг шиг өөдөө үсэрч дүүлсэн нь Каролиныг баярлуулахаасаа айлган эмээлгэх нь илүүтэй болсон гэдгийг ярих ч хэрэггүй байнам. 

	Дэлхий дахины банк ажил явдлаа зогсоо чөлөөгүй дэвшилт, хөөргөн галзуу харайлтын маягаар хөтлөн явуулдаг нь Каролиныг юу юунаас илүү шаналгаан зовоож байсан бөгөөд тэр нь зуухандаа пиг дүүртэл чулуун нүүрс чихчхээд өөдгүй муу замаар хар эрчээрээ хурдлан эцсийн давшилтаас агаарт бут үсрэх бух тэргийг санагдуулах бөлгөө. Каролин бол хүнд залилуулахдаа амархан гэнэхэн тэнэг хүн огт байсан бус бөгөөд хэдийгээр банкны ажиллагааны арга техникийн нарийн учрыг олохгүй боловч тийнхүү ажил явдлыг давхцуулан хүндрүүлж, яарч тэвдэх нь ард олныг мунхруулж, үй олон сая мөнгөний ухаан жолоогүй ойж бууж цовхчиход нь татан оруулах учир холбогдолтой гэдгийг тун сайн ойлгож байлаа. Өглөө бүр ханш шинээр нэмэгдэх ёстой байсан учир амжилтаа улам бүр арвижин нэмэгдэнэ гэж үнэмшүүлэх алтан гол мөрнийг залгиад адаг сүүлд нь далай тэнгис болгон буцааж гаргадаг аварга лут увдист кассад нэгмөсөн итгүүлэх хэрэгтэй байжээ. 

	Хөөрхий зайлуул, миний муу итгэмтгий ахыг минь хуурч мэхлээд эрхэндээ татан оруулжээ. Ахаасаа урван тэрсэлж эрт орой хэзээ нэгэн цагт тэднийг цугийг нь залгичхаж мэдэх үерийн урсгал дунд орхих гэж үү?

	Каролин юу ч хийхгүй дэмий суугаа ба хийх хүчин чадал нь мөхөстөж байгаадаа бухимдан бачимдана. 

	Гэтэл гадаа цагаан гэгээ тасран бүрэнхий болоход ил зууханд ноцож байсан гал ч унтарчээ. Зургийн өрөөнд бүр харанхуй болсон ба тэрхүү будангуй харанхуй дунд Каролин улам их цоргитол уйлав. Тийнхүү нулимсаа гоожуулах болсны учир шалтгаан бол банкны ажилд сэтгэл нь зовсноос огтхон ч биш гэж санахаас уйлсандаа өөрөө ичив. Саккар ёс суртахууны ямар нэгэн боомт хязгаар байдгийг үл ойшоон гав ганцаараа дур мэдэн хар хурдаар давхиж морио даанч хайр гамгүй ороолгосоор байгаад үхтэл нь эцээж зүдрээж чадах байсан нь эргэлзээгүй хэрэг. Хамаг хэргийн эзэн бол Саккар лавтай мөн байсан бөгөөд Каролин түүний дотроо юу бодож агуулж байдгийг нь өнгийж харах, өөрөө өөрийгөө мэддэггүй завшигч этгээдийн булингартай хар санаа сэтгэлд юу бичээстэй байдгийг нь уншиж мэдэх сэн гэж бодохоос цочин сэрдхийнэ. Тэр хүний сэтгэл санаа гадуураа пад хар, тас харанхуй бүрхүүлтэй, олон удаа газардаж унасаар байгаад тоос шороонд дарагдсан тул Каролин нэгд нэгэнгүй тодорхой ойлгож таниагүй хэдий боловч сэжиг авч тааварласан зүйл нь аймаар санагджээ. Хэдий тийм боловч аажим аажмар ил гарч, Каролинд мэдэгдэх болсон шарх сорви ч гэсэн, балрах юм биш байгаа даа хэмээн айлаа ч гэсэн, энэ бүгд түүнийг нүүрээ дарж цөхрөнгөө барсан нулимсыг асгаруулахад хүргэхгүй байх байсан билээ. Харин ч сэхээ авах сан гэдэг бодол төрүүлж тэмцэлд оруулах байсан юм. Тэр өөрийгөө ямагт эршүүд зантай хүүхэн байсан гэж мэдэж байв. Хэрэв Каролин одоо сул дорой хүүхэд шиг уйлан дуу тавьж мэгштэл цоргин байгаа бол энэ нь зөвхөн Саккарт хайртай болсных, энэ үед цаадах нь өөр хүүхэнтэй хамт байгаагийн харгаа юм. Энэ үнэн учрыг өөрөө өөртөө хүлээлгэн зөвшөөрүүлэхээс өөр аргагүй болсондоо ичихийн ихээр ичиж игэргэн мэгших тул бахардаж байв. 

	— Ай даа, бурхан минь! хэмээн аман дотроо аяархан дуугарав. Ингэж хамаг байдгаа нэр төрөө гутаах ч гэж дээ!.. Ийм ч өчүүхэн дорой амьтан байх уу? Хэрэгтэй гэж үзэж байгаагаа хийж чадах хүчин чадал үгүй болох гэж!

	Яг энэхэн зуур харанхуй дотроос ямар нэгэн хүний дуу гарах шиг чихэнд нь сонсогдсон бөгөөд тэр нь нэг гэрийн хүн болох учраас урьдчилан хэлэлгүй орж ирсэн Максим байжээ

	— За, юу болчихоо вэ? Та, харанхуйд ганцаараа суугаад уйлж байх чинь?

	Каролин санамсаргүй байтал гэнэт дээрээс нь хүн ороод ирсэнд ичиж зовоод, мэгшин уйлахаа байх гэж оролдов. 

	— Уучлаарай, гээд нэмэн хэлэв, — Би аавыг мөнгөн зээлээс буцаж харьсан байх гэж санаад... нэг авгай хоолон дээрээ уриад ирнэ үү гэж намайг гуйсан юм л даа. 

	Зарц нь дэнлүү авчирч ширээн дээр тавиад гарч одов. Бүрхүүл доороос цацрах тогтуун гэрэл туяанд том тасалгаа ч гэрэлтэв. 

	— Аа, энэ яах вэ... Эмэгтэй хүний ялимгүй гомдол... гэхдээ би цухалхан бухимдуу эмэгтэйчүүдийн тоонд ордоггүй л юм сан гэж Каролин эхлэв. Тэгээд, нүднээсээ нулимс унагаахыг больж эгцлэн босож зогсоод өөрт нь зан чанар болон шингэсэн эрэмгий зоримог байдлаар инээмсэглэв. 

	Залуу хүн ч түүний бардам тэнхлүүн намба төрх, том цайвар нүд, тод зурайн харагдагч уруул, өтгөн буурал үсэн титэм нь бүүр онцгой дэгжин чамь оруулсан, амгалан дүртэй мөртөө эрс шийдэмгий нүүрийг нь хэсэг зуур шохоорхон харав. Цав цагаан царайтай нүд гялбам цагаан шүдтэй, хүний сэтгэл булаам тэрхүү эхнэр Максимын нүдэнд ёстой нэг гоо үзэсгэлэнтэй хүүхэн болон хувирч бүүр цэл залуу юм шиг санагджээ. Тэр дараагаар нь эцгийгээ дурсан санаад эс тоосон бололтой харамсаж дал мөрөө хавчисхийн өгүүлрүүн:

	— Одоо өнөөдөх чинь таныг ийм байдалд оруулчхаа биз?

	Каролин мэлзэх гэж бодсон боловч дотор нь бахардан хоолой нь зангирч нүдэн дээгүүр нь дахиад нулимс гүйлгэнэв. 

	— Аа хөөрхий дээ. Та аавыг үнэн байдлаас нь хэт дээгүүр тавьж хөөргөсөөр байгаад сүүлдээ нэг л чадуулна гэж би танд хэлээгүй юу... Тийм ээ, тэр ч бүүр гарцаагүй, таныг бас л залгих ёстой байсан юм!

	Викторын дэнчинд бариулахын тулд хоёр мянган франк зээлж авахаар тэднийд очсоноо сая санав. Тэгэхэд нь Максим хэзээ сонсох дуртай цагт нь бүгдийг ярьж өгнө хэмээн амлаж байсан шүү дээ. Одоо Саккарын урьдын түүх паянг Максимаас асууж лавлах аятайхан завшаан тохиолдсон болохоор юм бүгдийг мэдэж авах хүслэн яаж ч болохгүй оргилов. Учир нь Тэр бээр нэгэнт уруугаа бууж эхэлснээс хойш ёроолд нь хүрэх сэн гэж санажээ. Энэ бол эрэлхэг бөгөөд өөрт нь таарсан хүн бүгдэд ашигтай цорын ганц арга даруй мөн байлаа. 

	Гэвч тийнхүү байцаалт явуулна гэгч өөрт нь зохимжгүй санагдсан тул яриагаа өөрчлөх гэсэн маяг үзүүлэн тойруу замаар явъя гэж санав. 

	— Би танд нөгөө хоёр мянган франкийн өртэй байгаа хэвээрээ шүү дээ гэж хэлэв. Та арай намайг удаачихлаа гэж уурлаагүй биз дээ? Максим хэдий болтол ч хамаагүй хүлээнэ гэсэн бололтой гараа савлаж дохив. 

	— Харин санаснаас өнөөх миний жаахан дүү, аймаар амьтан ямар байдаг бол оо? гэж тэр гэнэт санаандаа орсныг асуулаа. 

	— Тэр хүү ч намайг мөн тарчилгаж байна даа. Аавд чинь одоо болтол юу ч хэлээгүй байгаа шүү... Тэр өрөвдмөөр амьтны хир буртгийг ядахдаа жаахан ч бол арилгаж хүнд хайрлагдахаар болгох сон гэж бодох юм даа. 

	Максим инээж хөхрөөд Каролины сэтгэлийг битүүдээ зовоочхов. Түүний сорьж асуусан харцад хариу болгож Максим өгүүлрүүн:

	— Нохой долоо! Намайг санахад энэ тухайд ч гэсэн, та өөртөө бас л шал дэмий зовлон хурааж байх шиг байна. Танай энэ бүх мэрийлтийг чинь аав ойлгож сэдэх ч үгүй... Цаадах чинь энэ яваа насандаа гэр бүлийн талын зохисгүй муухай юм даанч их үзсэн хүн шүү!

	Эв дүй алдалгүй, амьдралыг зөвхөн хар аминдаа ашиглаж хүмүүсийн хоорондын хэлхээ холбоо, тэр ч байтугай жаргал цэнгэлээр тогтсон холбоог хүртэл тоохгүй болж хээнцрээр урам нь хугарсан тэр хүн Каролины нүдний өмнө саяныхаа хэлсэн өгүүлбэрийн гагцхүү өөрт нь л ойлгогдохуйц гашуун ёжтойгоор нэг их юм болгож гайхуулан инээмсэглэв. Каролин ч тэр хоёр эрэгтэй хүний нууцад хүрч хөндсөнөө ухаарав. 

	— Таны ээж багад чинь нас барсан уу?

	— Тийм ээ, би ер нь бараг мэддэггүй юм... Ээжийг энд Парист нас барах үеэр нь би Плассанд сургуульд сурч байсан. Миний нагац ах Паскаль эмч тэнд дэргэдээ миний охин дүү Клотильдийг авч хоцорсон юм. Түүнээс хойш би дүүгээ нэг л удаа үзсэн дээ. 

	— Гэлээ ч гэсэн аав чинь хоёр дахь удаагаа гэрлэсэн биз дээ?

	Максим тээнэгэлзэж хөндий хоосон тунгалаг нүд нь гөлийгөөд явчхав:

	— Тийм ээ, тийм.. Аав хоёр дахь удаагаа гэрлэсэн.. Нэг шүүгч хүний охин Беро дю Шталь.. Рэнэ гэдэгтэй. Тэр бол надад эх болохоосоо үе тэнгийн бүсгүй байсан билээ. 

	Максим жишим ч үгүй Каролины хажууд ойртож ирээд суув. 

	— Та мэдэж байгаа биз дээ. Аавыг таньж авах хэрэгтэй шүү. Цаадах чинь үнэндээ бусдаас нэг их дордох юмгүй л хүн дэг. Гэхдээ хүүхэд, эхнэрүүд болон хүрээлэн тойрч байгаа юм бүхэн өөрт нь хоёрдугаар зэргийн ач холбогдолтой байдаг юм. Нэгдүгээр зэрэгт мөнгө л орно... Харин гэхдээ мөнгийг уул овоо шиг хурааж зоорилдог харамч нарийн хүнтэй адилаар мөнгөнд дурладаг биш юм шүү, тийм биш ээ! Тэр хэрвээ хамаг байдаг арга чаргаа хэрэглэж байгаад ямар ч хамаагүй эх булгаас мөнгийг уудалж авдаг бол зөвхөн өөрийнхөө өвөр түрий рүүгээ мөнгө хэрхэн бөөн бөөнөөрөө цутган орж байгааг харахын тулд, гоё тансаг байдал, жаргал цэнгэл, сүр хүчин зэрэг мөнгө л юутай болгож өгч чадах байна, тэр бүгдийн төлөө тийнхүү уудалж авдаг билээ! Одоо яая ч гэх вэ. Ийм зан мах цусанд нь шингэсэн юм хойно доо. Хэрэв ямар нэгэн зээл дээр бидний биесийг худалдан авах эрэлт шаардлага гарах юм бол цаадах чинь намайг, таныг, хэнийг ч хамаагүй зарж л орхино. Уг нь гоц гойд төрлийн хүн болохоор тэгээд бас ингэхийг юман чинээ бодохгүй гүйцэтгэнэ. Энэ бол үнэхээр олон сая мөнгөний хувилгаан мөн. Мөнгө л түүнийг галзуу хэнээтэй зальхай луйварчин болгож байгаа юм. Гэхдээ дээд хэмжээний зальхай луйварчин шүү. 

	Каролин үүнийг өөрөө аль хэдийн ойлгож мэдсэн тул эдүгээ Максимыг хэлэхэд нь сонсоод толгой дохин зөвшөөрч суулаа. Ай даа, энэ мөнгө үү, ёстой нэг эвдэн ялзруулж хордуулагч эд мөн шүү! Мөнгөнөөс л болж хүний зүрх чулуу шиг хатуурдаг, сайхан санаа, нандин сэтгэл, ойр дотнынхоо хүнийг энхрийлэх хайрыг мөнгө л сүйдэлнэ. Хүний бүхий л харгис хэрцгий, өөдгүй муу муухай зан байдлын хамаг буруутан бол мөнгө байгаа юм. Тэрхэн зуур Каролин бүсгүй хүний шулуун шударга сэтгэлийн үүднээс мөнгөнд дургүй нь хүрч мөнгийг жигшин зэвүүцэж үзэн ядаж хараан зүхэж байлаа. Хэрэв болдог сон бол газар дэлхийг аврахын төлөө гарынхаа ганцхан тушаал дохиогоор дэлхий дээр байгаа бүх мөнгийг устгаж гай гамшиг бүхнийг дарж тонилгох юм сан ч гэж санаж байлаа. 

	Жаахан азнаж байгаад Каролин нэг юм бүүр түүр санах шиг болж

	— Танай эцэг бас дахиад нэг авгай авсан биз дээ? гэж зовонгуйран аажуухан давтаж асуув. 

	Энэ явдлыг хэн түүнд цухуйлгаж ярилаа даа байз? Чухам хэн болохыг сайн санахгүй байна. Сен Лазерийн гудамжинд шинэ айл нүүж байшингийн хоёрдугаар давхрыг эзэлснээс хойхно ямар нэг таньдаг хүүхэн хэлсэн байх нь ээ. Нэг л ичгүүртэй, хэлэлцээ хийгдэж эд мөнгөнд шунахайран гэр бүл болсон тухай ярьж байсан санагдана. Удалгүй төдхөн гэмт хэрэг тэрхүү гэр бүлд хээвнэг нэвтрэн орж буурь суурьтай орогнон байрласан аятай, цус холилдсон ч юм уу гэмээр туйлын аягүй шившигтэй холбоо тогтсон юм гэл үү дээ. 

	— Рэнэ бол надаас дөнгөж хэдхэн ах байсан юм хэмээн Максим дурамжхан бололтой аяархан дуугаар залган ярив. 

	Толгойгоо өргөж Каролин өөд нэг харснаа гэнэт илэн далангүй ярих дур нь хүрч, эвдрээгүй эрүүл чийрэг хэвээрээ ухаалаг хүн шиг өөртөө санагдсан тэр авгайд яагаад ч тэр юм бэ бүү мэд хязгааргүй итгээд хоорондоо хэлхээ холбоо муутай, тасалдсан өгүүлбэрээр дуртай дургүй юм шиг хагас дутуу хүлээж, өөрийнхөө өнгөрсөн түүхийг хуучлан ярьж гарав. Тэр ярьсныг нь Каролин өөрөө л холбож ойлгох хэрэгтэй болжээ. Тэр чухам яах ч гэж ингэсэн юм билээ дээ? Урьд эцэгтээ уурлан хорсож байснаа иймэрхүү янзаар гаргаж хоёр биеэ холбох эрмэлзэл сонирхолгүй болсон одоо цагт ч хүртэл тэднийг огт хамаагүй улс шиг болгосоор байгаа хуучин атаа жөтөөгөөр хонзогнож байгаа ч юм байж мэднэ дээ. Максим эцэгтээ буруу өгч зэмлэсэнгүй, уурлахын ч сэхээгүй юм шиг харагдсан боловч түүний мишээл нь цаанаа нэг эгдүүтэй инээд болон хувирч, бүхий л тэр бузар булай юмаа дэлгэж шившгийнхээ хөг паянг онгилохдоо эцгийгээ далдуур егж аль муугаар хэлж байлаа. Чингээд Каролин тэрхүү аймшигт түүхийг нэгд нэгэнгүй мэдэж авсан нь юу вэ гэвэл: Саккар хэрхэн яаж хүнд бузарлагдсан бүсгүйтэй мөнгө хөрөнгөнд нь шунаж гэрлээд алдар нэрээ худалдсан ба хэрхэн ухаан жолоогүй гялалзсан амьдралаараа ч, мөнгөөрөө ч хөөрхий тэр муу өвчтэй охиныг бүрмөсөн эвдэж завхруулсан тухай. Саккар мөнгөөр гачигдахдаа тэр бүсгүйгээс өөртөө хэрэгтэй хүний гарын үсэг зуруулж аваад хүн болгоныг цэнгүүлэн наадуулдаг сайхан зантай омгийн тэргүүлэгч мэт дүр үзүүлж хүүгээ гэртээ өөрийнхөө эхнэртэй янаг амрагийн харилцаа тогтоочхоод байхад нь хайхралгүй явсан тухай цөмийг яриулжээ. Мөнгө үү, мөнгө-хаан, мөнгө-бурхан, мөнгө бол мах цуснаас ч нулимснаас ч илүү эрхэм чухал зүйл болох учраас хүний нинжин сэтгэлийн хий хоосон зэмлэлийг мартаж орхиход цөм түүний цаглашгүй хүчин чадалд нь болж сөхрөн залбирдаг шүү дээ! Мөнгийг хэчнээн ихээр өргөмжлөн мандуулж чөтгөр шуламсын сүр жавхлан бадруулагч гэрэл туяанд нь Саккарын дүр хэчнээн тод томруун харагдах тусам Каролин өөрөөсөө өмнө өдий төдий хүүхний бие сэтгэлийг булаан захирсан ийм муухай гайхалтай ханилснаа сая ухаараад сандран тэвдэж айх нь улам нэмэгдэнэ. 

	— За ийм л байна даа гэж Максим сүүлд нь хэллээ. Би таныг л өрөвдөх юм. Гэсэн ч танд урьдаас сануулж хэлбэл дээр байсан юм... Үүний улмаас та аавтай битгий муудалцаарай. Тэгвэл цаадах чинь уйлах гэж явахгүй, та өөрөө л уйлахад хүрэх тул төлөөнөөс нь миний сэтгэл шаналж зовох болно. Би яагаад эцэгтээ нэг ч су зээлдүүлэхгүй гэдэг сэн билээ. Одоо та учрыг нь ойлгож байгаа биз дээ?

	Каролин зүрхээрээ харвуулж шарх олохын хамт хоолой нь зангираад хариу хэлж чадсангүй. Гэтэл Максим босож очоод өөрийнхөө биеийг өө сэвгүй гэж баттай итгэдэг гоёмсог цэвэрхэн эрэгтэй хүний намуухан, бие тоосон байдлаар тольдож хараад Каролины дэргэд дахин ойртож очоод хэлсэн нь:

	— Иймэрхүү явдлаас чинь түргэн өтөлж болно, нээрээ тийм ээ?.. Би тэр дороо биеэ татаж авсан, нэг эмгэг хуучинтай бүсгүйтэй гэрлэсэн чинь тэр маань удалгүй нас барлаа. Урьдын тэр тэнэг юмаа хэрхэвч дахин давтахгүй гэж одоо лавтай тангараглаж чадна аа... Харин аав бол засрах төлөвгүй хүн байгаа юм. Түүнд баримталж явдаг зан суртахууны зарчим ер байхгүй шүү. 

	Максим, Каролины гарыг барьж үзтэл цэв мөс байсан болохоор нь минут хэртэй гартаа атгаж байлаа. 

	— За аав ч ирэхгүй нь шив дээ, би явлаа. Ай бурхан минь өршөө, битгий л шаналж зовоорой! Би таныг маш чийрэг чадалтай хүн гэж боддог шүү! Хүнд мэхлэгдэж маллуулахаас илүү адгийн ёозгүй юм гэж ер байхгүй болохоор надад баярлаж яваарай. 

	Гадагшаа гарахдаа босгон дээр зогсоод хөхрөнгүүт нэмж хэлсэн нь

	— Де Жёмон хатагтай хоолноороо урьж байна лээ гэж хэлээрэй, би золтой л мартчихсангүй шүү... Энэ чинь эзэн хаантай зуун мянган франкаар ганцхан шөнө хоносон гэлцдэг өнөөх де Жёмон авгай шүү, та ч мэдэх л байлгүй... Манай аав урьд л ямар байсан бол мөн түүн шигээ л хэнээтэй хэвээр байгаа боловч арай тийм үнээр эхнэр хүүхэн худалдаж авах бэнчин хүрэлцэхгүй биз гэж би бодож байна, сэтгэл зоволтгүй. 

	Каролин ганцаараа үлдээд суусан газраасаа ер хөдлөлгүй мэл гайхаж дэргэдэх дэнлүүгээ нүд салгалгүй ширтэн гөлөрчхөв, том тасалгаа ч аягүй гэгч нь нам гүм байдалд оров. Хөшиг гэнэт сөхөгдөн ярагджээ. Эдүгээ болтол зөвхөн сэжиг аваад цочсон төдийгөөс биш эргэцүүлэн бодохын хэрэг юу билээ гэж санаж байсан зүйл нь яах ч аргагүй бузар булай байдлаараа ил гарлаа. Каролин Саккарыг жинхэнэ үнэн хэрэг дээрээ ямар хүн болохыг таньж тэрхүү завшаач этгээдийн эвдэрч ялзрах дээрээ хэнд ч ойлгогдож ухагдамгүй туйлын бэрх адармаатай болдог хөндий хоосон сэтгэл зүрхийг мэдэж авчээ. Саккар бол үнэндээ чадал хүчин нь мөхөстөнө үү гэхээс өөр юуханд ч хавчигдан баригдахгүй хүний хувиар шунал хүслээ хангаж байдаг агсан тул ураг төрлийн холбоо, саад тотгор гэж юу байдгийг ч мэддэггүй явжээ. Өөрийнхөө эхнэрийг хүүтэйгээ хуваалцаж, эхнэрийгээ ч гэсэн, хүүгээ ч гэсэн ер нь гар савартаа юу өртөгдсөн бүхнийг худалдчихдаг байжээ. Тэр өөрийгөө бас худалдсан төдийгүй Каролиныг ахтай нь хамт худалдчихаад тэд нарын зүрх болон уураг тархиар нь алтан зоос цохиулж мэдэх хүн юм аа. Саккар бол мөнгө хийдэг хүн, зөвхөн мөнгө л гаргаж авахын тул хайлуулдаг зуух руу юу байдгийг цөмийг чихэж суудаг хүн болох нь Каролинд бүр тодорхой боллоо. 

	Каролин гэв гэнэт нүд орсон мэт ухаан санаа нь онгойгоод хартал дэлхий дахины банкны байшингийн нүх сүв бүхнээр нь мөнгө шүүрэн гоожиж нуур далай мэт нэл хавтгай мөнгө болоод, тэр байшин нь өөрөө далайн гүнд аймшигт дуу гарган ёроол руу нь живж байгаа юм шиг түүний нүдэнд үзэгдэв. Ай даа, энэ мөнгө гэдэг үү, энэ муухай мөнгө үү дээ! Чухамдаа мөнгө л хүнийг эвдэн завхруулж сүйтгэн сөнөөж байна!

	Каролин ухасхийн бослоо. За больё доо, больё. Нүгэлтэй муухай хэрэг боллоо! Хойшдоо л лав энэ хүнтэй хамт үлдэх арга алга аа. Гүйцэх нь тэр. Түүнийг өөрөөсөө урвасан хувьд нь уучлаад өнгөрөөж бас болох билээ. Гэтэл тэрхүү урьдын бүхий л бузар булай явдал нь Каролины ойг гутааж ирээдүйд үйлдэж мэдэх гэмт хэргийнх нь тухай бодон бодон айж сандрав. Энэхүү балчиг намагт шигдэж нурсан байшингийн хэмхэрхий доор дарагдахгүйн тулд одоо бушуухан явбал зохино. Тэгээд бүүр, их хол, алс хол дорныг зорин явж ах дээрээ хүрээд түүнд уг учрыг урьдчилан хэлж ойлгуулахаасаа харин гол нь тэнд очиж нуугдах сан гэж санагдав. Зөв зөв, одоохон явъя! Одоо зургаан цаг болоогүй байна. Долоон цаг тавин таван минутад хөдөлдөг Марселийн хурдан галт тэргэнд амжаад суучхаж болно. Дахиад Саккарын барааг л харахгүй юм сан. Дахин уулзана гэдгийг тэвчишгүй. Марсельд очоод галт онгоцонд суухынхаа өмнө хэрэгтэй юм бүхнээ худалдаж авна биз. Одоохондоо бол дотуур хувцастай жижиг чемодан, сольж өмсөх даашинз байвал боллоо. Өөр юмны хэрэг байхгүй. Арван таван минутын дотор л төхөөрч амжина. Гэтэл эхлээд бичиж байсан өгүүллээ ширээн дээр хэвтэж байгааг хараад агшин зуур зогсосхийв. Хэрэв үндэс нь нэлэнхийдээ ялзраад цөмөөрөө нурж унах гэж байгаа юм бол үүнийг ч авч яваад юугаа хийх билээ? Гэлээ ч гэсэн явж одсон хойно өчүүхэн төдий ч замбараагүй юм үлдээж сураагүй нямбай эзэгтэй хүний зангаар баримт бичиг, гар бичмэлээ цэгцэлж гарав. Үүнд баахан саатаж санаандаа ормогц зориглоход хүргэсэн сэтгэл нь бузгай уужирч өрөө тасалгаагаа явахаасаа өмнө эргүүлэн хараад гарахыг завдтал бөөн сонин, баахан захидал барьсаар зарц нь гэнэт орж ирэв. 

	Каролин ирсэн захидлуудыг хар аяндаа гүйлгээд хартал тэр дотор ахаас нь ирүүлсэн нэг захидал байлаа. Тэр захидал Дамаскаас ирсэн бөгөөд Гамлен, Дамаскаас Бейрут ортол тавихаар төлөвлөж байсан төмөр замын салааг бариулах хэргээр тэр үеэр тэнд ирээд байсан юм санжээ. Уул захидлыг сүүлд нь нь галт тэргэнд сууж авахлаараа анхааралтай уншъя гэж бодоод энэ удаа гэрлийн дэргэд зогсож яаруухан гүйлгэж харлаа. Гэтэл тэр захидлын өгүүлбэр бүхэн нь анхаарлыг нь татлан чангааж сүүлдээ нэг ч алгасаж гээхийн аргагүй болсон учир ширээнийхээ ард сууж аваад арван хоёр хуудас дээр унжруулан бичсэн урт илгээлтийг завсар чөлөөгүй залгилан амтархаж уншив. 

	Гамлен яг тэр өдөр гойд сайхан ааш зантай байсан бөгөөд Парисаас бичсэн сүүлчийнхээ захидалд сонин сайхан мэдээ дуулгасанд нь дүүдээ баярлан талархаж дорно зүгт хийж байгаа ажил явдал нь санасан ёсоор сайхан үйлстэй бүтэж байгаа учир өөрөө ч түүнээс нь илүү баяртай мэдээ ирүүлжээ. Усан замын бүх нийтийн нэгтгэсэн компанийн анхны баланс нь сайн гарах төлөвтэй байлаа. Шинээр үйлдсэн галт онгоц нь тавлаг тохитой бөгөөд их хурдан явдаг учир зорчин явагчдыг олноор нь үйлчилж ихээхэн орлого оруулдаг болжээ. Гамлен бичихдээ тэр онгоцоор зөвхөн зугаацаж цэнгэлдэхийн тулд зорчиж явцгаадаг ба далайн эргийн буудлууд баруунтайгаас ирсэн хүмүүсээр дүүрсэн хийгээд хамгийн зэлүүд буйд зөрөг замаар явдаг хэн нэгэн хүнтэй нүүр учирч тулгаралгүй өнгөрч болмооргүй байна хэмээн тоглож бичсэн байлаа. Гамлены урьдчилан зөгнөснөөр Дорно дахин гэдэг үнэхээр Францын эзэмшлийн газар болох нь ээ. Ливаны жимсгэнэ ургадаг бэлээр хотууд сүндэрлэн босно. Гэвч тэртээ холхи Кармилын хавцалд мөнгө малтаж олборлох ажил эрчимтэй явж байгаа тухай хамгаас гоё сайхнаар бичсэн байлаа. Тэрхүү зэрлэг нутаг соёлт иргэншилд нэгдэж нийлэв. Цэлгэр хөндийг халхалсан аварга том хадан цохион дотроос рашаан олджээ. Давирхайтай мод ургаж байсан газраа хагалж боловсруулсан тариалангийн талбай буй болсон ажээ. Уурхай дэргэдээ бүхэл бүтэн сууринтай болжээ. Энэ нь анхандаа ажилчдын орогнодог доожоогүй муухан модон овоохой байсан бол эдүгээ үүдэндээ мод тарьж ургуулсан жижигхэн чулуун байшингууд болчихсон бөгөөд мөнгөний уурхай баригдтал өсөн өргөжиж хотын үүсэл нэгэнт тавигджээ. Эдүгээ тэнд таван зуу орчим хүн оршин суудаг ба тосгоныг «Сен Жанд», Арктай холбох зам ердөө саяхан баригдаж дуусжээ. Өглөөнөөс эхлээд орой болтол өрөмдөгч машины дуу хүнгэнэж тэрэгний дугуй өнхрөн шилбүүр тас няс буусаар байх ба эхнэр хүүхнүүд дуулалдаж хүүхэд багачууд хөхрөлдөн наадна. Эд бүхэн бол урьдын цагт бүргэдийн далавч аажимхан дэвж аяархан сэвэлзэхэд л арайхийн нэг чимээ анир гардаг байсан эзгүй цөл битүү бөглүү нам гүм газар болсон хэрэг шүү. Мирт дрок хэмээх (шар цэцэгт бут) ургамал тэндэх нутгийн гоц цэвэрхэн бүлээхэн агаарыг онц сайхан үнэрээрээ урьдын нэгэн адил анхилуулсаар байна. Брусс-ас Ангол, Алеппо-ийг дайран Бейрут хүртэл тавьсан төмөр замын шугам удахгүй нээгдэх гэж байгаа тухай Гамлен тун ч их юм бичсэн байлаа. Константинопольд зөвшөөрүүлэх зүйлийг зөвшөөрүүлж бүх ёсыг гүйцэтгэсэн ажээ. Таврын хавцлууд дундуур дайрч өнгөрөх замын чиглэлийг ашгүй эвтэйхэн өөрчилж зам тавих ажлыг дөтчилсөн явдалдаа Гамлен их урамтай баяр хөөр болсон байлаа. Тэр тэгээд хавцал болох уулсын хормойгоор цэлийж харагдах тэгшхэн тал бэлийн тухай өгүүлэхдээ тэнд чулуун нүүрсний шинэ уурхай нээж олоод тэр бүхий хязгаар нутгийг үй олон тооны үйлдвэр заводоор бүрхээстэй байгаа мэтээр ургуулан бодож байгаа эрдэмтэн хүний бахархлаар бичжээ. Өндөр өндөр шонгууд босгож станц байгуулах газрыг сонгон авсны зарим нь бүр ёстой цөл говиуд байна. Энд нэг хот байхад жаахан цаашханаа явах дээр бас өөр хот залгах мэтчилэн ердийн замын бэлчир дээр тэдгээр станц тус бүрийн орчин тойрон хотууд сүндэрлэн босно. Ирээдүйн бүтэх агуу их үйлсийн үр одоо нэгэнт газарт цацагдаж үндэслэн соёолж байгаа тул хэдэн жил болох уу үгүй юу шинэ ертөнц тогтоно. Эцэст нь Гамлен хайрт дүүгээ энхрийлэн үнсэж түүнийг бүхэл бүтэн ард түмний сэргэж мандах хэрэгт оролцуулсандаа бахдан баярлаж өөрийнхөө гайхалтай хийморь жавхлан, эрэлхэг зоригоор ахыгаа аль эртнээс дэмжсээр ирсэн болохоор мөнхүү сэргэлтэд Каролины оролцоо маш их байгаа шүү хэмээн итгүүлэхээр бичсэн байжээ. 

	Каролин захидлаа уншиж дууслаа. Тэр задалсан захидлаа өмнөх ширээн дээрээ тавьж орхиод дэнлүүг ширтэн бас дахин бодол бодлоо. Дараа нь нүднийх нь харц өөрийн эрхгүй дээшилж ханыг тойруулан эргүүлж харснаа усан будгийн зураг, хар зураг нэг бүр дээр чиглэн тусав. Бейрутад том том агуулахуудын дунд аль хэдийн усан замын бүх нийтийн нэгтгэсэн компанийн захирлын байшин баригджээ. Кармил уулын суганд бут ургаж хад асга овоорсон зэрлэг хавцал дотор хүмүүс оршин суух болсон нь шинээр үүсэн бий болж байгаа хүн амын асар том үүр болох ажээ. Таврт тийнхүү тэгшлэлт хийж тэр хавийн гадарга хөрсийг өөрчилснөөр газар нутгийн нүүр царай хувирч чөлөөтэй худалдааны зам нээгджээ. Нарийхан нарийхан шугам зураас татаж өнгийн будгаар ялган будсан хуудаснуудыг дөрвөн булангийн нь дардаг хадаасаар ханан дээр даруухан янзтай торгож хадсан нь ямагт хөхрөн харагддаг сайхан тэнгэр огторгуй, жимсгэнэ ургадаг хөрс шороо хоёрт нь дур сэтгэлээ булаалгасан, өөрийнх нь үзсэн дассан газар нутгийг Каролинд санагдуулан Бейрутын гүвэлзэн тохойрч ургасан ой цэцэрлэг чидун жимсний мод ба торгомсог навчит модны өтгөн шугуй төглөөр хучигдсан Ливаны хөндий, сайхан амтлаг жимсний асар том цэцэрлэг бүхий Антиохи ба Алеппо-гийн тэгшхэн тал газрыг бас л өмнөө байгаа юм шиг санагалзан харав. Залхуу хойрго, бүдүүлэг харанхуйн харгайгаар тоо томшгүй их баялаг нь хэнд ч судлагдаагүй буюу ашиглагдаагүй хэвтсээр зам харилцаа, аж үйлдвэр, газар тариалан, сургууль соёлгүйн улмаас хий дэмий талаар үрэгдэхэд хүрч байгаа үлгэрийн сайхан орноор ахтайгаа хамт үргэлж жуулчлан явдаг байснаа дурсан саналаа. Гэхдээ тэр бүхэн нь эдүгээ шинэхэн залуу шим шүүс амтлан тэнхэрч сэхээ орж байгаа юм учир Каролины нүдэнд тэрхүү ирээдүйн дорно дахин цэцэглэн мандаж буй хотууд, боловсруулсан тариалангийн талбай, аз жаргалтай хойд үеийнхэнтэйгээ хамт дурайж үзэгдэх шиг болов. Каролин тэр бүгдийг нүдээр үзэж барилга байгуулалтын хөгжөөнтэй дуу чимээг чихээрээ сонсох мэт болсон бөгөөд түүнийг харсаар байтал нь тэрхүү нойртоо дарагдсан тэртээ эрт урьдын газар дэлхий арайхийж нэг юм сэрвийн өндийж үр шим юугаа арвин ширвэн өгч эхлэв. 

	Чингээд Каролин ер нь мөнгө л хүн төрөлхтний ирээдүйн хөгжил дэвшилд тус нэмэр болж ирсэн бордоо тэжээл нь юм байна гэж гэв гэнэт гүнээ итгэж бишрэв. Панз наймааны тухай Саккарын хэлсэн өгүүлбэрийн тасархай түүний онолын зарим нэгэн зүйл санаанд нь орж ирэв. Хурьцал тачаал хийлгүйгээр үр хүүхэдтэй байхын аргагүйтэй нэг адил панз үсэргэхгүй бол агуу их үр бүтээлтэй ажил явдал нэг ч бүтэхгүй юм аятай хэлсэн үг нь бодогдлоо. Шунал хүслийн тийм илүүдэл, энэ бүхий л цаг ямагт үрж сүйтгэж байгаа амьдрал чинь мөн аанай л амьдралыг чинь цаашид үргэлжлүүлэхэд чухал хэрэгтэй болдог ажээ. Хэрэв тэртээ тэнд, Дорно оронд яваа ах нь, газар доороос ургасан лугаа адил сүндэрлэн босож байгаа байшин барилгын дунд баяр хөөр болон бахаа хангаж байгаа бол тэр чинь энд, Парисын зээлийн мөрийтэй тоглоомын хор шар буцлан оргилж мөнгө мөндөр шиг асгаран цутгаж бүхнийг эвдлэн сүйтгэж байгаагийн л ач гэж мэдэх хэрэгтэй. Бүхнийг хордуулан сүйтгэгч мөнгө маань нийгмийн аливаа хөгжил дэвшлийг ахиулж өгдөг хүчин зүйл болж улс түмнийг хооронд нь ойртуулан газар дэлхий дээр амгалан тайван байдлыг тохинуулдаг агуу их үйлсийн амжилт олоход нь аргагүй шаардагдах үр шимт бордоо мөн буй за. Каролин ердөө саяхан мөнгийг зүхэж байсан бол одоо харин болиод үл мэдэг эмээж сүрдсэн аятай мөнгөнд сүсэглэн бишрэх боллоо. Учир юу вэ гэвэл уулсыг хөнтөргөн газартай тэгшилж далайн булан тохойг шороогоор дүүргэж газар дэлхийг амьдрахад тохиромжтой болгон засаж хүний биеийг хүч хүрмээргүй ажлаас чөлөөлж тэр ажил нь машинаар жолоодон хийлгэх болгодог аварга их хүчин бол зөвхөн мөнгө, ганцхан мөнгө л байсан шүү дээ. Мөнгө бол буян бүхнийг л үйлдэнэ, нүгэл бүхнийг ч тарина. Дорно дахины ажил явдал төгс амжилтад хүрэх нь лавтай болсон мэт санагдаж гол тулалдаан бол энд Парист болж байгаа гэдгийг мэдээд Каролин явахаа болъё гэж нэгэнт шийдвэрлэсэн боловч элэг зүрхээ эмтэртэл догдлуулсны дараа юу бодох сэтгэхийгээ ч төсөөлөн мэдэхийг байж мөн л сэтгэлээ тайтгаруулж чадсан юмгүй, зүрх нь шимшрэн өвдөж тогтож ядсаар байлаа. 

	Каролин босож Бовильегийн цэцэрлэг рүү харсан цонхон дээр очоод духаа цонхны шилэнд наалдуулж зогсов. Бүр тас харанхуй болжээ. Тэр хатан бусад өрөөнүүдээ хог шороо болгохгүй ба түлшинд илүү мөнгө зарцуулахгүй байхын тулд охинтойгоо хоёулаа суудаг болсон буйд тусгаар ганцхан жижигхэн тасалгаанд л бүдэг гэрэл сүүмэлзүүлж байхыг Каролин олж ажиглав. Тэр хатагтай ямар нэгэн хуучин даашинзаа өөрөө засан сэлбэж байгаа ба Алиса нь хулгайгаар сэмхэн худалдахын тулд барагтайхан усан будгийн зураг зурж байгаа нь нимгэн сарсгар хөшигний цаанаас бүдэг бадаг гэгээрч харагдана. Тэдний тэрэгний моринд золгүй явдал тохиолдсон тул хоёр долоо хоног гэртээ яг суухад хүрэв. Яагаад гэвэл, тэд нар хэрхэвч гадуур явган яваагаа хүнд харуулах дургүй байсан бөгөөд хөлсний тэрэг хөлслөн авах гэтэл хүрдэггүй байлаа. Хэдий тийм боловч сүүлийн үед тэр хоёрын урмыг засаж ийнхүү баатарлагаар нуун далдалж байдаг үгүйрэл хоосролынх нь гэгээвч болохуйц итгэлийн туяа буй болсон бөгөөд тэр нь дэлхий дахины банкны акцын ханш тасралтгүй нэмэгдэж ашиг оруулахаар болсон явдал юм санжээ. Одоо ч гэсэн тэдгээр акц нь ашиг хонжоо өгөхөд бэлхэн боловч өндөр ханшаар борлуулах өдөр тэр ашиг хонжоо нь мяралзан урсах алтан бороо болж орох төлөвтэй байжээ. де Бовилье хатагтай өөртөө бүүр ч шинэ даашинз худалдан авах, өвөл болохоор сардаа дөрвөн удаа урьсан улсаа хооллон, зочлох гэхдээ өөрсдөө хэдэн долоо хоногоор ус талх хоёроор хооллож байж болно хэмээн бодож төлөвлөн байжээ. Алиса ч гэсэн охиноо гэрлэнэ хэмээн эхийгээ ярихад нь тэгэхээс тэгэх гэж хайхрамжгүй инээхээ бүүр больсон бөгөөд энэ мөн биелж болох л хэрэг, тэр ч гэсэн мөн өөртөө хань нөхөртэй, үр хүүхэдтэй болчхож мэдэх юм гэдэгт итгэж эхлээд эхийнхээ ярихад дотор нь зарсхийн сонсдог болжээ. Каролин тэдний жижиг дэнлүү гэрэлтэхийг харж байтал сэтгэл нь гойд уужран тайвширч уярсныг мэдэв. Учир ийм болохоор мөнгө, бас нөгөө мөнгө маань хөөрхий тэр хоёр амьтны аз жаргалд мөнгөтэй болно байх гэсэн ганц горьдлого л хангалттай байна шүү дээ. Саккар хэрвээ эд нарыг баяжуулж орхивол тэр хоёр түүний төлөө ерөөл тавьж залбирах болно. Саккар тэд нарт буянтай нигүүлсэнгүй хүн болж хоцорно шүү дээ! Сайхан санаа гэдэг хүн бүгдэд хамгийн адгийн муу хүмүүст хүртэл байдаг ажээ. Яагаад гэвэл, хүн хэдий муу байлаа ч гэсэн хэн нэгэн хүнд сайн санаж явдаг юм аа. Хараал зүхэл тавьж байгаа олны дотроос ч гэсэн хэзээд бахдал талархлаа илэрхийлсэн ганц нэгэн хүний эвлэрүүлэгч дуун сонстож байдаг юм аа. Чингээд Каролин цэцэрлэг доторх пад харанхуй ногоон дунд юу ч ялгаж харахгүй болж ирэхийн хамтаар хөдөлмөрт дуртай болгох газар санаанд нь орж ирэв. Тэр өөрөө Саккарын тушаалаар өчигдөрхөн тус газрыг үүсгэн байгуулсны нэгэн жилийн ойг тохиолдуулан хүүхдүүдэд тоглоом, амтлаг идээ зэргийг тараан өгсөн бөгөөд тэгэхэд тэд нарын шуугилдан баярлацгааж байсныг санаад одоо өөрийн эрхгүй инээмсэглэв. Сүүлийн сард тэнд Викторын талаар хэл яриа гарах нь ч багассан бөгөөд долоо хоногт хоёр удаа учирч тэтгэврийн газрын тухай удтал ярилцдаг болсон Орвьедо вангийн хатагтай Викторт хангалттай дүн тавьсан байхыг Каролин олж үзжээ. Харин тэр Викторын тухай гэнэт бодохдоо түрүүн бухимдан самгардаж Парисаас явахыг завдаж байхдаа түүнийг таг мартсандаа гайхасхийв. Төдий чинээ их бэрхшээл дундуур туулж байж арай чуу төвхнүүлсэн ажлаа бусниулж Викторыг яавал яаг гээд орхин явж Каролин чадах байсан гэж үү? Өндөр өндөр харанхуй модон дотроос ямар нэгэн эелдэг зөөлөн урьхан долгион дээшээ хөөрч Каролины бүх биед нэвт шингэсэн нь өөрийнхөө бодсон санаснаас яагаад ч юм бэ зориуд буцаж няцахын долгион, бурхны номоор хүлцэнгүй байхын долгион бөгөөд түүний улмаас уушги зүрх нь сагсайн томрох шиг санагджээ. Шөнийн харанхуй дунд де Бовилье хатагтайн доожоогүй муу жижигхэн дэнлүүнийх нь гэрэл гэгээ алсын одтой адилхан анивчсаар байлаа. 

	Ширээнийхээ дэргэд ирээд Каролин үл мэдэг цочисхийв. Энэ чинь юу билээ? Даарчихсан юм санжээ! Бүх өвлийн турш зууханд гал түлэлгүй сууж чадна хэмээн тэр өөрөө онгирч байгаагүй бил үү? хэмээн бодоод сэтгэл нь сэргэн хөгжив. Каролин мөсөн онгоцонд ороод судасных нь цохилт маш аажим болон, чадал тэнхээ сууж залуужаад гарсан бололтой байлаа. Өөрийнхөө насны халуун зарим өглөө түүнийг бие иймэрхүү хөнгөн шингэн байдаг байжээ. Тэгээд тэр ил зуухандаа мод хийж гал түлэх гэтэл гал нь аль хэдийн унтарсан байсан тул зарц нараар туслуулалгүй өөрөө гал ноцоохоор шийджээ. Тэнд нь зомгол байгаагүй болохоор гал ноцооно гэдэг тийм ч амаргүй хэрэг байсан хэдий боловч хуучин сониноор галаа нэг юм асааж дөнгөжээ. Тэр бээр ноцож буй галынхаа өмнө хоёр өвдгөөрөө сөхрөн суугаад өөрийнхөө түвэг ургуулж байгаа зүйлийг бодон бодон инээд алдав. Тэгээд минут хэртэй гайхсаар, баярласаар тэр чигээрээ суусаар байлаа. Чингэсэн хойно түүний амьдралын бас нэг ноцтой хямрал өнгөрч мөн итгэл найдвар хэвээр төрөв. 

	Юундаа найддаг юм бэ? Үүнийг мань хүн урьдын нэгэн адил өөрөө ч үл мэднэ. Амьдралын зах дээр, хүн төрөлхтний зах хязгаарт орших тэрхүү үл мэдэгдэх мөнх юманд л найдсан буй за. Каролины бие амьд байна, амьдралын шархлуулдаг шарх сорвийг амьдралаар өөрөөр нь байн байн эдгэрүүлэн эрүүлжүүлэхийн тулд ийм л явахаас илүү яах аж даа. Өөдгүй хүнтэй ханилж гэрлэхчээ болсон, Парист суухдаа өөрөө үгүйрэхийг үзсэн, хайр сэтгэлээ булаагдсан гав ганц хүн нь урваж эргэсэн эдгээр амьд яваа насан туршид туулж өнгөрсөн бүх сүйрэл донслолтыг бас дахин ухаан санаандаа эргэцүүлэн бодож үзлээ. Тийнхүү доройтож унах бүрийнхээ дараагаар эвдэрхий хэмхэрхий юм дунд дахиад хөл дээрээ өндийн босоход нь дэмжин тэтгэдэг мөнхийн баяр баясгалан, амьдралын эрчим чадлыг тэр мөн тухай бүр дахин олж авдаг байсан бөлгөө. Одоо бас л түүнийг хүрээлэн буй орчны юмс цөм нурчхав. Каролин янаг амрагаа хүндэлж үздэг байсныг больж, эмэгтэй оточ нар гутамшигт муухай яр шархыг үзэн үзэн, хэзээ нэгэн цагт эдгэрнэ гэдэг ямар ч итгэл найдваргүй мөртөө өглөө орой бүр боолтыг нь сольж шинэчилдгийн нэгэн адил Саккарын өнгөрсөн үеийн паянг дотроо эрхгүй бодсоор байлаа. Саккарын өөр бусад эхнэр хүүхнүүдтэй завхайрдгийг нь мэдсээр байгаад өөрийнхөө өстөн эмстэй өрсөлдөн тэмцэхийг ч бодолгүй, түүнтэй бахь байдгаараа нууцгай ханилсаар байх болно. Каролин хэдийгээр улайдсан нүүрсний цог дунд, панз наймааны дүрэлзсэн галтай зуухан дотор төрсөн ахынх нь нэр төр амь биеийг сүйдэлж мэдэхүйц балрал сүйрэл эцэстээ болж магадгүй гэж цаг үргэлжид сэтгэл түгшүүлэн амь зуух болсон боловч хоёр хөл дээрээ баттай зогсож нарлаг сайхан өдрийн өглөө үүр цайлгаж байгаа мэт санаа зовох юм бараг байхгүй, тулалдааны баярыг амтлан үнэртэж аюул занал нүүрлэж ирвэл улаан нүүрээрээ учрахад бэлхэн байлаа. Яагаад тэр билээ? Ердөө ямар ч шалтгаангүй зөвхөн амьд явах дуртай учраас тэр юм. Каролиныг ах нь шантаршгүй итгэл найдлага биеэрээ байгаа юм гэж дандаа хэлдэг байсан нь санамсаргүй хэрэг биш байжээ. 

	Саккарыг буцаж гэртээ ирэхэд нь Каролин ажлаа хийсээр суув. Дорно зүгт тавих төмөр замын тухай бичиж байгаа илтгэх хуудсаа итгэлтэй бадируун бичгээр бичиж дуусгаж байлаа. Саккар орж ирээд түүний бууралтан гялалзах тансаг сайхан үсэнд нь уруулаа хүргэхэд Каролин толгойгоо өндийлгөн амгалан дүрээр инээвхийлэв. 

	— Их ажил хөөцөлдөж амжуулав уу найз минь?

	— Өө, тэгэлгүй яах вэ. Ажил гэдэг чинь амаар гарах нь. Нийгмийн хөдөлмөрийн яамны сайд дээр очлоо. Гюретэй арайхийж нэг уулзав. Дараагаар нь бас нэг дахин сайдтай уулзах хэрэгтэй болов. Гэсэн чинь тэнд дөнгөж нарийн бичгийн дарга нь байлаа. Гэвч яах вэ, би дорно дахины талаар ам өчгийг нь гаргуулж авлаа. 

	Саккар үнэхээр Сандорф бароны хатнаас салж одоод ганц ч минут сууж амралгүй өөрийнхөө шалмаг гавшгай яаруу тэвдүү зангаар ухаан жолоогүй ажил хөөцөлдсөн ажээ. Каролин Гамленаас ирсэн захидлыг өгч уншуулсанд Саккар учиргүй хөөрч баярлав. Саккар мөдхөн ялна гэж санаад тийнхүү баярлан хөөрч байгааг нь Каролин мэдээд хойшдоо түүнийг анхааралтай ажиглаж байгаад болж өгвөл хэнээрхэж давхихад нь угз татан барьж зогсоох юм хундаа гэж аминдаа өөртөө ам өчиг өгч байв. Хэдий тийм боловч тэр Саккарт ширүүн дориун байж огтхон ч чадсангүй ажээ. 

	— де Жёмон хатагтайн нэрийн өмнөөс таныг хоолонд урихаар хүү чинь орж ирээд явсан шүү?

	— Аа, тийм, тэр хатагтай надад бичсэн байна билээ... Өнөөдөр би тийшээ очно гэж танд хэлэхээ мартжээ... Яасан ч зовлонтой юм бэ дээ тэртэй тэргүй би бүр эцэж ядарч гүйцлээ!

	Каролиныг буурал үсэн дээр нь бас дахин үнсээд Саккар гарч одов. Каролин өршөөн таалж найзархсан мишээлээр инээмсэглэн, хийж байсан ажлаа гүйцээхээр залгаад суулаа. Тэр бол өөрийнхөө бүх биеийг Саккарт зориулан өгч байгаа найз нөхөр нь, зөвхөн найз нөхөр нь шүү дээ.

	Тэр анх хардаж байсандаа ичиж зовоод хэрэв хардах юм бол тэр хоёрын харилцааг улам гутаан бузарлаж болно гэж санагджээ. Хувьдаа үйлчлэх хомхой сэтгэлийг дарангуйлж, янаг хайрын аминч тачаангуй үзлээс хагацах сан гэж хүсэж байлаа. Саккарыг өөр эхнэртэй самуурч явааг мэдсээр байгаад түүнд бие сэтгэлээрээ харьяалагдана гэхэд болохгүй газар юу байх вэ дээ. Гэсэн хэдий боловч Каролин Саккарт хайртай гэхдээ хамаг байдаг эрэлхэг бөгөөд, өрөвч зөөлөн сэтгэлээрээ дотночлон хайрлаж байлаа. Юу ч болж байсан тэр хайр сэтгэл нь хамгийг ялан давж гарав. Саккар гэдэг энэ муу дээрэмчинд, мөнгөн санхүүгийн догширсон хөрөнгөтөнд хүний сэтгэл булаам тэр сайхан эхнэр хязгааргүй хайртай байдгийн хамаг учир бол Саккарыг зоригтой, чадалтай, шинэ ертөнцийг байгуулж, амьдралыг бүтээн босгож байгаа хүн гэж бодсоор байсанд оршино.

	 


НАЙМ ДУГААР БҮЛЭГ

	1867 оны дэлхий дахины үзэсгэлэн дөрөвдүгээр сарын нэгэнд чөлөө завсаргүй их баяр ёслол хийлгэхээр маш сүр жавхлантайяа нээгдэв. Эзэнт улсын хамгийн их хөл хөгжөөнтэй, урьд хожид үзэгдээгүй нижгэр дорвилог цэнгэл наргианы үе эхлэв. Тэрхүү наргиан цэнгэл нь Парис хотыг далбаа дарцгаа намилзуулан дуу хөгжим цуурайтуулсан дэлхий нийтийн зочид буудал болгож хувиргасан бөгөөд түүний өнцөг булан бүрийд битүүртлээ идэж садар самуун явдлаар цаг нөхцөөж байлаа. Урьд өмнө нэг ч хаанчлал яруу алдраа мандуулж байхдаа улс түмнийг үүн шиг агуу том найр наадамд урин цугларуулж байсан удаагүй юм аа. Дөрвөн зүг найман зовхисоос хүрэлцэн ирсэн хаад ноёд ван гүнүүдийн үргэлжилсэн урт цуваа үлгэрийн сайхан төгсгөлд гардагчлан гал гэрэл гялбалзуулсан Тюильрийн ордныг чиглэн ханарсаар байв. 

	Дэлхий дахины банкандаа зориулан Саккарын бариулсан ёстой ордон, лут сүр жавхлантай харшийн нээлт мөн тэр үеэр нь хоёрхон долоо хоногийн дараа баяр ёслолын байдалтай болов. Ганц ч цаг сул дэмий гээлгүй, өдөржин шөнөжин зогсоо чөлөөгүй ажилласаар байж тэр барилгыг хагас жилийн дотор барьж дуусгасан нь ганцхан Парист л гарч болох гайхамшигт явдал мөн буй за. Тэрхүү ордны нүүрэн тал нь дуган сүмтэй ч адил юм шиг, задгай тайзтай ресторантай ч адилхан юм шиг хээ хуар гоёл чимгээрээ гийгүүлэн босож байхад дэргэдүүр нь өнгөрч яваа хүмүүс түүний ганган марзанд гайхаж явган зам дээр харж зогсдог байжээ. Тэр ордны дотор талыг гойд бийлэгжүү гоё тансаг болгож зассан тул олон кассад хадгалагдаж байдаг үй олон сая мөнгө алтан урсгал болон хана туургаар нь шүүрч нэвчих мэт ажээ. Өөдөө өгсөж гарах гол үүдний шатаар дуурийн театрт орсон мэт улаан дэвсгэр дээр алтдан будсан зөвлөлийн хурлын танхимд орж явчихна. Хаа сайгүй хивс, үнэтэй бүрээс хадсан ажлын өрөө тасалгаанууд нь хэт марзан хээ угалзаар чимэглэгджээ. Газар доорх давхарт байрласан үнэт цаасны хэлтсийн ханыг хонхойлон учиргүй том төмөр шүүгээнүүд шигтгэж суулгасан байлаа. Тэдгээр шүүгээний пийшингийн ам шиг том гүнзгий нүх нээгдэхийн хамт харагддаг тунгалаг шилэн сараалжны цаад талд ярайтал эгнүүлсэн тавиурууд нь увдист дагинын цаглашгүй их эрдэнэс хураасан үлгэрийн хавцал мэт ажгуу. Дэлхий дахины үзэсгэлэн дээр хаад ноёдынхоо хамт газар бүрээс цугларсан олон ард түмэн тэрхүү ордонд орж үзэж болохтой болжээ. Хүний нүдийг эрээлжлүүлэн хэн ч атугай зайлж одохын эрхгүй тэрхүү наранд гялбалзагч алтан торондоо хүмүүсийг нэг нэгээр нь цувруулан оруулж орооцолдуулахын тулд шив шинэхэн барьсан ордны дотор хамаг юм бэлхэн болчхоод хүлээж байлаа. 

	Саккар Людовик XIV-ийн хийцээр үйлдэж Генуэ хотын хилэнгээр бүрсэн алтадмал мебель хэрэглэлтэй гоёмсог албан тасалгаандаа ихэмсэг янзтай сууж авчээ. Албан хаагчдынх нь тоо нэмэгдэж дөрвөн зуу илүү болсон учир одоо Саккар тэрхүү армийг эзэрхэг ноёны ёсоор сүр бадруулан удирддаг болсон юм. Мань хүн мөнгөн шагнал олгохдоо нарийлдаггүй болохоор цөмөөрөө түүнийг өргөмжлөн шүтэж үг дуугүй захирагддаг байлаа. Саккар хэдийгээр банкны дарга гэдэг даруухан нэр зүүсэн боловч үнэн хэрэг дээрээ зөвлөлийн даргаас дээгүүр, өөрийнхөө гаргасан тушаалыг батлуулж авдаг зөвлөлөөс нь дээгүүр эрхтэй бүгдийг захирч жолооддог хүн болсон юм. Тийм учраас ч Каролины сэтгэл үргэлж түгшин зовж хэрэгцээ тохиолдсон цагт хориг саад тавихад бэлхэн байхын тул Саккарын гаргасан бүх шийдвэрийг мэдэх сэн гэж янз бүрийн аргаар оролддог болжээ. Сая барьсан шинэ байшингийн хэтэрхий гоё тансагт дургүй нь хүрдэг байсан боловч түүнд ямар нэгэн онцгой эсэргүүцэл тавьж чадсангүй. Учир нь Саккарт бүрэн төгс итгэдэг, ахыгаа сэтгэлээ зовоолоо гэж даажигнаж агсан тэр жаргалтай цагт Каролин өөрөө уужимхан зайтай том байр заавал хэрэгтэй гэдгийг зөвшөөрч байсан юм санжээ. Тэрхүү гоё тансаг байдалд дургүйцэн зовуурилж явдгийгаа ам нээж хэлэхдээ үүнээс л болж нийгэмлэг урьд өмнө нь хадгалж байсан даруухан шударга шинжээ гээж сүр жавхлантай, нэр төртэй байдлаа алдахад хүрч байна гэдэг байлаа. Сен-Лазарийн гудамжны нэгдүгээр давхрын төвлөрөнгүй бүдэг бадаг гэрэл болон дацан дуганы чив чимээгүй байдалд дассан үйлчлүүлэгч хүмүүс Лондоны гудамжны тэр ордонд ороод нэлийтэл гэрэл гэгээ цацруулсан үймээн шуугиантай өндөр танхимуудад нь өгсөхдөө юу гэж бодох сон бол оо? Саккар үүнд хариулахдаа цаадуул чинь энэ бүгдийг харж гайхаад харин ч бахдаж биширнэ, таван франк авчирсан хүн чинь итгэсэндээ болж нэрэлхээд өврөөсөө арван франк гаргаж ирэх болно шүү дээ. Ийнхүү гадна талын марзан өнгөөр хүний нүдийг хуурна гэж санасан нь Саккарын зөв байжээ. Харшийн амжилт гайхамшигтай их байсан бөгөөд түүний тухай дэгдсэн шагшаан шуугиан бол Жантругийн гаргасан хамгийн хачин чамин зарлал рекламаас давуутай нөлөө үзүүлжээ. Чимээ багатай хороодын ёсорхуу жижиг баячууд (рантье), өглөөний галт тэргээр хот орж ирсэн хөдөөгийн ядуу санваартнууд гайхахынхаа эрхэнд амаа ангайлган хаалгаар ороод энд хадгаламжтайдаа баярлан бахдаж зүс царайгаа улайлгасаар гарч ирдэг байжээ. 

	Каролин одоо үнэнийг хэлэхэд банкны байшинд үргэлж байрлаж тэнд юу болж байдгийг ажиглах аргагүй болсондоо юу юунаас илүү зовох болжээ... Энэ тэр ямар нэгэн шалтаг зааж Лондоны гудамжинд хааяа нэг очихоос биш, банкны бараа харахаа больсон тул одоо зургийнхаа өрөөнд гав ганцаараа сууж цаг нөхцөөдөг болсон бөгөөд зөвхөн орой үдшийн цагаар л Саккартайгаа уулзана. Саккар өөрийнхөө сууж байсан байрыг хэвээр үлдээсэн боловч нэгдүгээр давхар бүхлээрээ мөн хоёрдугаар давхрын контор болж байсан өрөөнүүд нь цөм хаалттай байдаг болжээ. Орвьедо хатагтай өөрийнхөө орон байшинд тэрхүү банкийг тэрхүү мөнгөний лангууг байрлуулсандаа дотроо битүүхэн зовдог байсан учир тэр зовлонгоос хагацсан хойно чин сэтгэлээсээ баярлаж хууль ёсоор ч байлаа гэсэн ямар нэгэн ашиг хонжоо олохоос санаатай зайлсхийж дахин байр байшингаа хөлслөхийг дургүйцдэг болсон. Дэргэдүүр нь өнгөрсөн морины төвөргөөн цуурайтан сонсогддог тэрхүү хоосон байшин ямар нэгэн авс бунхан мэт санагдана. Хоёр жилийн турш цаг ямагт алтан зоосны жингэнэх чимээ сонстож байсан хаалттай касс орших доод давхраас эдүгээ зөвхөн маш уйтгартай нам гүм байдал ноёрхож Каролины сэтгэлд сэв суулгана. Өдөр өнгөрч өгөхгүй улам урт сунжруу болчихсон юм шиг санагддаг болжээ. Гэсэн хэдий боловч дорно орноор яваа ах нь Каролинд ажил төрлийн чанартай янз бүрийн даалгавар ирүүлсээр байсан тул ажил ихтэй л байлаа. Харин Тэр бээр хааяа зарим үед бичгийнхээ ширээний ард суусаар байгаа мөртөө гэнэт хийж байсан ажлаасаа хөндийрч дассан сурсан зангаараа доод давхарт юу болж байдгийг мэдэх сэн хэмээн сэтгэл түвдэн чагнадаг байлаа. Гэтэл тэнд нь юу байх билээ дээ. Юу ч үгүй, эзгүй ханхай, цоожтой, хав харанхуй, хаягдмал өрөө тасалгаанаас нь өчүүхэн төдий ч дуу чимээ гарч сонстохгүй болохоор дотор нь арзасхийж хоромхон зуур бодлогоширно. Лондоны гудамжинд ер юу болж байдаг бол? Хэрэв одоохон яг энэ секундэд банкны байшингийн хана хагарч ангархай нь лавширсаар тэр байшин бүхлээрээ нурчих бол яадаг бол гэх зэргээр ч Каролин түгшүүрлэн бодох аж. 

	Саккар нэг зуун саяд хүрсэн капитал хөрөнгөө бас дахин өсгөж нэг зуун тавин сая хүргэхийг завдаж байгаа бололтой. Одоохондоо магадтай магадгүй, бүүр түүр цуурхал дэгдэв. Тэр үе бол эзэнт гүрэн ид цэцэглэн мандаж хотын царайг хувиргасан асар их барилга байгуулалт өрнөн мөнгөн гүйлгээ галзуурсан юм шиг хурдсаж гоё тансаг байдалд хэмжээ хязгааргүй их хөрөнгө зарцуулах болсон зэрэг нь өргөн панз үсэргэхэд зайлшгүй хөтлөх ёстой байсан ер бусаар хөөрчихсөн, муу ёр нь орсон үе байлаа. Хүн бүхэн хувиа олж хүртэх сэн гэж хичээгээд энэ байгаагаа арав дахин нэмэгдүүлэх билээ гэж хамаг байдаг хөрөнгөөрөө мөрийцөн үнэ өгч адаг сүүлд нь, ганцхан шөнийн дотор баяжчихсан, бусад олон хүнтэй адил амьдын жаргал цэнгэл хөөцөлдөхийг л боддог байлаа. Үзэсгэлэнгийн дээр нарны гэрэлд намилзан хийсэх далбаа, Марсын талбай дахь гэрлийн чимэглэл, дуу хөгжим, дэлхийн өнцөг булан бүрээс хүрэлцэн ирж гудамж дүүргэсэн бөөн бөөн улс нь барагдашгүй баялагтай болж хэнтэй ч хуваалцахгүй дангаараа ноёрхох сон гэдэг хүсэл мөрөөдлөөр Парисыг бүүр мансууруулж гүйцжээ. Саруул цэлмэг орой үдшийн цагаар баяр ёслолын байдалтай асар том хот хачин чамин зассан рестораны ширээ, шөнийн тэнгэрийн доор жаргал цэнгэлийг чөлөөтэй зарж худалдаж байдаг тэрхүү гайхамшигтай том яармагаас цадаж ханахыгаа мэдэхгүй ухаан алдтал хэнхэглэхийн долгион дэгдэж байв. Ийнхүү ухаан алдтал хэнхэглэх өвчин бол их их нийслэлүүдийг баларч сөнөх аюулын өмнөхөн дайрдаг юм санжээ. Тэгээд ч Саккар өөрөө овжин зальхай луйварчин болохоороо тийнхүү нийт даяар онгирон хөөрч мөнгөө хааш нь хамаагүй шидэлж өврөө ч, биеэ ч хөндийлөн хоослохоос буцахааргүй хэнээрхэж байгааг нь сайтар ажиглан мэдэж аваад зарлал сурталчилгаанд зориулах зардлаа хоёр дахин нэмэгдүүлж аль болохуйц дорвитой, хүний чих дөжиртөл шуугиулан зар тараах хэрэгтэй гэж Жантруд даалгав. Үзэсгэлэн нээгдсэнээс хойших сонин хэвлэлд өдөр өнжилгүй дэлхий дахины банкийг сүр бадруулан магтаж сайшаасаар байлаа. Өглөө бүхэн дэлхий дахиныг хөгжөөн сонирхуулах чадалтай ямар нэгэн шинэ сурталчилгаа гардаг байсан бөгөөд тухайлбал үүнд: Хөлсний тэргэн дотор нэг зуун акцаа мартчихсан хатагтайн ер бусын явдлын тухай өгүүлэх ч юм уу, Лондоны гудамжны банкийг бий болно хэмээн Наполеон тэртээ эрт захиж байсан тухай мэдээлсэн, бага Азид жуулчлагч нэг хүний замын тэмдэглэлийн тасархай юм уу, эс бөгөөд пүүсийн улс төрийн үүргийг Дорно дахины асуудлыг мөдхөн шийдвэрлэх гэж байгаатай уялдуулан авч үзсэн том тэргүүний өгүүлэл нийтлэгдсэн байдаг ажээ. Цөмийг элсүүлэн аваад нэг л сонин юм шиг болчихсон, цөм нэг жигд юм бичдэг тусгай сонинуудад байнга гардаг тэмдэглэлийн тухайд бол юм ярих ч хэрэг алга аа. Жантру арга заль гаргаж байж санхүүгийн жижиг жижиг сонинуудтай жилийн гэрээ байгуулаад дугаар бүхэнд нь нэг үеийг эзэлдэг болсон түүнийгээ уран чадамгай, өөртөө үр бүтээлтэй ашигладаг болжээ. Мань хүн заримдаа бүүр дэлхий дахины банкийг дайрч довтлоход хүрдэг байсан бөгөөд тэгээд дараагаар нь өөрийнхөө зохиосон хуурамч зүйлийг сүржин нь аргагүй няцаасан чанарын юм бичдэг байлаа. Жантругийн удаан хугацаанд бодол болж байж бичсэн улигт товхимол нь нэг сая хувиар хэвлэгдэж одоо нэгэнт дэлхий дахинаар тархсан ажээ. Санхүүгийн мэдээг хөдөө мужуудын сонинд тарааж түгээдэг шинэ нийгэмлэг байгуулсан нь томоохон хот бүрийн зээлийн бүрэн эрхтэй эзэн болж авчээ. Түүний чадамгай удирдлагын ачаар өнөөх «Итгэл» сонин ч явж явж өдөр ирэх тутам улам бүр улс төрийн их ач холбогдолтой болсоор байлаа. Эрх чөлөө олох замд эзэн хааны хийсэн шинэ буулт болох Платын хаягийг гомдол санал гаргах эрхтэй газар болгон сольсон нэгдүгээр сарын арван есний зарлигийн тухай хэд хэдэн өгүүлэл бичсэн нь олны анхаарлыг татжээ. Эдгээр өгүүллүүдийг нөлөөлж бичүүлсэн Саккар одоо сайд хэвээрээ үлдсэн ахыгаа хараахан илтэд довтлоогүй хэдий боловч хэргэм зэрэгт даанч дуртай болохоор өчигдөрхөн эсэргүүцэн тэмцэж байсан юмаа өнөөдөр хамгаалахад хүрдэг түүний хуурамч хоомой байдлыг их л соргог сэрэмжтэй хянаж ажигласаар байлаа. Ругон бол палатдаа хоёр галын хооронд орчхоод байж байгаа бөгөөд нэг тал түүнийг тушаалаас огцруулахыг хүсдэг «гуравдугаар нам» нөгөө талаас засгийн газрын эвлэрэнгүй үзлийн эсрэг хамгийн харгис бонапартистуудтай эвлэлдэн нэгдсэн клерикалууд байжээ. Сайдын явуулж буй бүх үйл ажилд дургүйцэн бичдэг «Итгэл» сонин дайчин католик шашинтны үзэл суртлыг нэвтрүүлэгч болоод түүнийг улайн цайн гүтгэн муучилж эхлэв. «Итгэл» сонин засгийн эсрэг эвслийн талд ормогц дэлхий дахины банкийг бүх дэлхийн болон францын өнцөг булан бүрд нэр хүндтэй болгоход тусалжээ. 

	Ингээд энэхүү чинэртлээ улайссан уур амьсгал дунд сүр бадруулагч зарлал рекламын хүчирхэг даралтын доор, яаж ч солиорсон дур болсон орчин тойрны нөхцөлд энэ банк үндсэн капиталаа өсгөн нэмэгдэх магадгүй бололтой байгаа ба дахин шинээр тавин саяын акц гаргахаар завдан буй тухай цуу үг тараасан нь хамгийн хашир догь ухаарагч төлөв хүмүүсийн сэтгэлийг ч бүүр догдлуулжээ. Ядуу доройхон айлаас авхуулаад язгууртны орд харшид хүртэл, байрын үүдний сахиулын давчхан тасалгаанаас эхлээд баян герцогийн хатагтайн зочин хүлээн авдаг уудам танхимд хүртэл хаа сайгүй хүн бүгдийн толгой эргэж шохоорхол нь давраад баатарлаг дайчин мухар сүсэг, сохор найдлага болон хувирчээ. Хэн бүхний гайхаж баршгүй анхны айхавтар том амжилт, ямар ч нийгэмлэг үйл ажиллагааныхаа эхний үед ер хувааж үзээгүй тийм их санамсаргүй ашиг хуваасан зэрэг дэлхий дахины банкны бүтээсэн агуу үйл ажлыг цөм тоочин ярих болжээ. Бас усан замын бүх нийтийн нэгдсэн компанийг зохион байгуулах тухай буянтай сайхан санаа төрж даруй гаргууштай үр дүнд хүрсэн уул компанийн акц нь одоо зуун франкийн шагнал өгч байгаа тухай бас шуугьцгаав. Кармилийн мөнгөний уурхай үлгэрт гардагтай адилхан хэмжээгүй их олз ашиг өгөх болсон учир их мацаг барих үеэр нэг лам Парисын Эх дагинын сүмийн индэр дээрээс энэ бол христосын бүх шүтлэгтэнд бурхан тэнгэрээс хайрласан хишиг гэж хүртэл хэлж байсныг дурсан санацгаав. Мөн түүнчлэн асар их нөөцтэй чулуун нүүрсний уурхайг ашиглахаар байгуулагдсан шинэ нийгэмлэгийн тухай Ливаны өргөн уудам ойн баялгийг ашиглахаар завдан буй өөр нэгэн нийгэмлэгийн тухай болон эгнэгт эвдэршгүй, бат бэх туркийн үндэсний банкийг Костантинопольд үүсгэн байгуулж байгаа тухай ярилцах боллоо. Ганц ч удаа нурж үзээгүй тэр банкны хавьтаж ойртсон юм бүхнийг алт болгон хувиргаж байдаг, улам бүр өөдөлсөөр буй аз завшаан, хөгжин цэцэглэсээр байгаа хэд хэдэн үйлдвэрийн газар эд бүхэн ирээдүйн ажиллагааны лут бэх суурь дэвсгэр болж капитал хөрөнгөө түргэн өсгөх нь аргагүй хэмээн зөвтгөж байлаа. Хэнээрч онгирсон хүмүүст хэт нь маш олон тооны улам илүү лут лужир үйлдвэр байгуулагдах юм шиг санагдсан тул тавин сая хөрөнгө нэмэн зарцуулах явдал гарцаагүй шаардлагатай мэт ойлгогдож тэр тухай дөнгөж зарлаж сонсгохтой хамт хотол олноороо үймэлдэв. Мөнгөн зээл дээр ч гэсэн ихсийн гэр оронд ч гэсэн гагцхүү үүний л тухай зогсоо зайгүй яриан болсон авч Дорнодын төмөр замын компани мөдхөн нээгдэх гэж байгаа тухай аварга том төсөл хамгийн дундаас онцгой товойж шалгараад улсын ярианы байнгын сэдэв болжээ. Зарим нэг нь түүнийг үгүйсгэж байхад зарим нэг нь халуунаар төслийг ялангуяа эмэгтэйчүүд маш ихээр магтан сайшааж дайчин цогтой сурталчилж гоёл заслын өрөөний нам гүмд ч дайллага будаалган дээр ч айлын гэрийн цэцгийн савны дэргэд ч цайны жижигхэн ширээний ард ч тэр ч байтугай унтдаг орон дээр ч газар сайгүй сэтгэл булаам гоё хөөрхөн амьтад «юу гэнэ ээ та чинь, дэлхий дахины банкны акцтай болоогүй яваа гэж үү? Яаж байгаа чинь тэр билээ! Хэрэв та өөрийгөө хүүхнүүдэд хайрлуулах дуртай бол одоо даруйхан тэр акцаас аваарай!» хэмээн эрэгтэйчүүдийг итгүүлэн сургах болжээ. Энэ бол тэдгээр эхнэр хүүхнүүдийн өгүүлдгээр Петр Пустынник, Людовик хутагт хоёрын загалмайтны биелүүлж чадаагүй, азийг эзлэх зорилгыг өмнөө тавьсан шинэ загалмайн аялал бөгөөд азийг эзлэх ажлыг одоо өөрсдийнхөө жижигхэн алтан түрийвчийг хоржигнуулсан эхнэр хүүхнүүд биедээ хүлээсэн юм гэлцэнэ. Тэд нар цөмөөрөө юм бүгдийг нарийн сайн мэддэг улс шиг дүр үзүүлж техникийн нэр томьёо хэрэглэн гайхуулж Ангор ба Алеппоор дайран өнгөрөх хамгийн түрүүн нээгдэх Брусс-Бейрутыг холбосон гол замын тухай ярьцгааж байв. Мөн цаашдаа Смирна-Ангорын шугам, хожим Арзрум ба Сивашийг дайран Трапезунд-Ангорыг холбох шугам, сүүлд нь Дамаск-Бейрутийн шугам ээлж дараалан баригдах ёстой гэлцэнэ. Чингэснээ тэдгээр эхнэрүүд инээмсэглэж учиртай харцаар хараад шивгэнэн хэлэхдээ ирээдүйд, хэтийн ирээдүйд Бейрутээс Иерусалим орох бас өөр нэгэн зам нээгдэх магадгүй тэгвэл тэр нь Саид, Сен-жан-д'Акр, Яфф зэрэг тэртээ эрт урьдын далайн эргийн хотыг дайран гарах болно. Дараа нь юмыг яаж мэдэх вэ? Иерусалимаас Порт Саид бүр цаашаа Александр ч орох зам гарах ч юм бил үү? Багдад хот Дамаскаас төдий л холгүй оршдог тухай ярихын ч хэрэг алга аа. Хэрэв төмөр зам тэр хавийн газраар шүргэж хүрвэл Перс, Энэтхэг, Хятад чинь хэзээ нэгэн цагт өрнөдийнх болно гэсэн үг шүү гэлцэж байжээ. Тэр эхнэр хүүхнүүдийн хөөрхөн амнаас үсэрч гардаг үгний зоорь л «мянга нэгэн шөнө»-ийн шидэт үлгэрт гардаг шиг хаан ширээнд суугаа калиф нарын нүд хужирлам эрдэнэсийн зүйл дахин нээгдэх мэт болдог ажээ. 

	Лондоны гудамжинд байдаг кассуудад алтан эдлэл чимэглэл, урьд үзэгдээгүй эрдэнэс бороо мэт цутгасаар байсан ба Кармилийг мандуулсан магтаал христосын тухай эрт балар цагийн даруухан намуухан бүдэг бадаг утаа униар нь баяжих хөрөнгөжихийн хойноос тийнхүү улайран хөөцөлдөх бузар явдлыг ариутгана. Энэ чинь бурхны орныг дахин эзэлж, ариухан газрыг чөлөөлөн хүн төрөлхтний өлгий нутагт бурхан шашин дэлгэрч мандана гэсэн үг ээ! Чингээд эхнэр хүүхнүүд дахиад цааш нь юм ярихыг больж дув дуугүй болцгоон нүд нь гялбалзаж бие биеийнхээ чихэнд ч хүртэл итгэж хэлж үл болох зүйлийг нууцална. Тэдний олонх нь зөвхөн мэдэмгий царай гаргадгаас бус юу ч мэдэхгүй байсан ажээ. Энэ бол нууц ба хэзээ ч үл гүйцэлдэж мэдмээр, нэгэн сайхан өдөр бүгдийг аянга шиг ниргэж мэдэхээр зүйл байжээ. Султанаас худалдаж авсан Иерусалимыг папад өгч Сирийг папын харьяаны отог улс болгоод «Бурхдын бунхны эрдэнийн сан» гэдэг католик шашны банк дээр папын сан хөрөнгийг тулгуурлуулбал тэр банк түүнийг улс төрийн эргэлт доргилтоос хамгаалж чадах билээ. Товчоор хэлэхэд шинэчлэгдсэн католик шашин буцаж няцах, буулт хийх хэрэгцээгүй болж дахин шинээр чадал сууж христосын таалал төгссөн уулын орой дээрээс орчлон ертөнцийг тархидан захирна. 

	Эдүгээ Саккар Людовик XIV-ийн хийцтэй тансаг гоёмсог албан тасалгаандаа өглөөгүүр тавтай тайван ажиллая гэвэл түгжиж суухаас болохгүй байлаа. Учир юу гэвэл хааныг өглөө залрахад, бүхнийг чадагч эзэнтний өмнө нахилзагч бишрэнгүй сүсэгтэн ба гуйлгачин түүлгэчин хашаа дүүрэн зогсож байдгийн нэгэн адил Саккарыг өдий төдий зусарч бялдууч нар юм гуйж яваа буюу ашиг завшаан эрж яваа этгээд ээрдэг аж. Саккар долоодугаар сарын эхээр нэгэн өдөр хэн ч атугай гэсэн өөр дээрээ бүү оруулаарай хэмээн хөл тас хориод гойд хатуу ширүүн авиртай байлаа. Түүн дээр орох гэсэн хүмүүс хүлээлгийн өрөөнд пиг дүүрч үүдний сахиул жижүүрийн үгийг үл тоомсорлон юмыг яаж мэдэх вэ хэмээн найдсаар огт явж өгөхгүй байсан тэр үеэр нь Саккар шинээр акц хэвлүүлэн гаргах тухай асуудлаа хэлэлцэж дуусах санаатай хоёр туслагчтайгаа дотроос нь түгжиж аваад сууж байв. Хэд хэдэн төсөл хянаж үзээд дундаас нь зуун мянган шинэ акц хэвлэн гаргах, түүний тус бүр урьд нэг зуун хорин таван франкаар үнэлж төлсөн хуучин хоёр зуун мянган акцыг нөхөж төлөхөөр тийм нэгэн арга бодож олжээ. Энэ бодсон санаандаа хүрэхийн тул шинэ акцыг зөвхөн хуучин акц авсан хүнд зориулан гаргах ба хуучин хоёр акц тутамд нэг шинэ акцыг ногдуулахаар бодож найман зуун тавин франкийн ханшаар нэн даруй уул мөнгийг төлүүлж авахаар шийджээ. Түүний таван зууг нь үндсэн хөрөнгөнд нэмэрлэх ба гурван зуун тавин франкийн шагнал нь хуучин акцын үнэ төлөхөд зориулагдах ёстой байжээ. 

	Гэтэл хэд хэдэн түвэг бэрхшээлтэй учирч бөглөх хэрэгтэй нэг том нүх онгорхой хэвээрээ үлдсээр байсан тул Саккар их уцаарлаж уурсав. Хүлээлгийн өрөөнд шуугилдаж байгаа хүмүүсийн чимээ түүнийг бухимдуулна. Энэ бялдуучлан мөлхөж байгаа Парисынхныг уг нь хэмжээгүй эрхт эзэн ноёнтны ёсоор хүлцэн тэвчээрлэж суудаг байсан Саккар одоо тэднийг үзэн ядаж байлаа. Заримдаа өглөөгүүр үүдний сахиулыг орлон ажилладаг агсан Дежуаг хажуу талаас нь орж ирдэг жижиг хаалгаар ортол Саккар өөдөөс нь уурсан дайрч:

	— Юу болов оо? Хэнийг ч гэсэн, дуулав уу, хэнийг ч гэсэн бүү оруул... гэж хэлээгүй биш үү!... Май, миний таягийг аваад гар, хаалга түшүүлээд тавьж орхи цаадуул чинь үүнийг үнсэж байг! гэв. 

	Гэтэл Дежуа ичиж эмээсэн ч үгүй, харин гөжүүд зан гаргаж өгүүлрүүн, 

	— Уучлаарай эрхэм ээ! Де Бовилье хатагтай л намайг, их гуйгаад байна шүү дээ. Би таныг тэр авгайд тус болохдоо дуртай байдгийг мэдэх болохоор л... 

	— Чөтгөр түүнийг аваг! Бусдыг нь ч хэмээн Саккар хилэгнэн хашхирав. Гэснээ тэр дороо больж уураа дарж хэлсэн нь:

	— Цаадхыгаа оруулаад ир, тэртэй тэргүй надад амар заяа үзүүлэхгүй нь шив дээ!... Гэхдээ ердөө энэ л хаалгаар шүү. Эс тэгвэл бусад бүх хог новшнууд нь дагаад цувчихна даа. Саккарын уур намжаагүй байсан тул де Бовилье хатагтайг тун ч хүйтэвтэр хүлээж авлаа. Эхийгээ дагаж яваа тогтуун харцтай Алисс охиныг хараад ч тайвширсангүй аж. Албан тасалгаанаасаа хоёр туслагчаа гаргачихсан хойноо Тэр бээр яавал тэдгээрийг түргэн дуудуулж тасалдсан ажлаа үргэлжлүүлэх сэн бол гэж л бодож суув. 

	— Би хачин их ажилтай байна. Хатагтай та товчхон шиг ярьж үзээрэй, би гуйя. 

	Хатагтай түлхэж унагаагдсан хааны хатан шиг уруу царай гаргаж ердийнхөө зангаар дуугарч ядан гайхасхийж зогсов. 

	— Яая даа, эрхэм ээ, би танд саад болчихсон бол... 

	Саккар тэр хоёрыг суулгахаас өөр аргагүй болчихсон бөгөөд охин нь арай зүрхтэйгээрээ шийдэмгий гэгч нь түрүүлээд суучхав. Хатагтай ам нээж хэлсэн нь:

	— Эрхэм ээ, би танаас зөвлөгөө авах санаатай ирлээ. Би өөрөө бүүр тээнэгэлзэн гайхаж хоцроод ганцаараа шийдэж огт чадахгүй нь ээ гэдгийг мэдлээ... Банкийг анх үүсгэн байгуулсан даруй зуун акц авсан ба анх удаа бэл хөрөнгөө нэмэгдүүлснийх нь дараа тэр акцын тоо хоёр дахин өсөөд одоо нийт дөрвөн зуун акцтай болоод байна. Тэдгээрийн, үнэд шагналыг нь оруулж бодоод бүгд наян долоон мянган франк төлснөө сануулж хэлэв. Ингэхлээр хувийнхаа хадгаламжийн хорин мянгаас гадна Обле Фермээ далан мянган франкаар хүнд бариулсан мөнгөөрөө яг тэр өрийг дарсан аж. Бас дахиад шинээр акц гаргах гэж байгаа юм аятай сонслоо. Тийм үү, үгүй юу? Хэрэв үнэн бол би таны байгууллагад байдаг бүх мөнгө оруулмаар байх юм. 

	Удам судартай, буянтай язгууртны сүүлчийн үр сад болох тэр хөөрхий хоёр эмэгтэйг ийнхүү итгэмжилсэн янзтай бөгөөд сэтгэл түгшсэн байртай харж байгаад нь урам орж Саккарын уур зугуухан намжив. Саккар тэдэнд ажил явдлаа ямар байгааг түргэхэн зуур тайлбарлаж өгөхдөө тоо баримтыг гаргаж хэлэв. 

	— Тийм ээ, тийм. Би одоо яг тэр шинэ акцыг чинь гаргахаар ажиллаж байна. Шагналыг оруулбал найман зуун тавин франкийн үнэтэй акц гарна. Танд дөрвөн зуун акц бий гэсэн бил үү? Хэрэв та нэг зуун далан мянган франкийг оруулбал хоёр зуун ширхэг акц ногдох юм байна. Харин тэгвэл таны бүх акц чинь төлөгдөж гүйцнэ. Хувьдаа зургаан зуун акцтай болоод хэнд ч өргүй байх болно. 

	Тэр хоёр доор нь ухаарч авч чадсангүй тул акцын үнэ өртгийг шагналаар нь таглаж хаана гэж яахыг хэлж байгаа тухай тайлбарлаж өгөх хэрэг гарав. Тийнхүү учир зүггүй их тоо сонсгоход царай зүс нь баахан цайж мөдхөн байдаг хөрөнгөөрөө азаа үзэх гэж байгаадаа сэтгэл зовуурьтай сууцгаана. 

	Мөнгөний тухайд гэвэл эх нь арайхийж бувтнав. Яг л тийм тоонд хүрэх юм. Облед хоёр зуун дөчин мянга өгч байна. Уг нь урьд дөрвөн зуун мянгын үнэтэй байсан юм. Биднийг өрөө тарааж өгсөн хойно нь яг л татвар төлөхөд тааруухан мөнгө үлдэх нь байна... Гэвч байдаг бүх хөрөнгөө хамаг амьдралаа аз мэдэг дүүрсэн хэрэг хэмээн ингэж өгнө гэдэг юутай хэцүү юм бэ дээ. Бурхан минь! Хатагтайн гар нь салганан чичирнэ. Нэг хэсэг дуугүй сууцгаав. Эхлээд бүхий л хурааж хуньсан хадгаламжийг нь, сүүлдээ хүнээс зээлдэж авсан далан мянган франкийг, одоо бүр ганц фермийг нь булаан авахаар завдан буй тэрхүү нарийн төвөгтэй механизмын тухай бодлоо. Тариалангийн газар, зүлэг бэлчээр, ой мод зэрэг үе улиран өвлөж залгамжлан ирсэн газрын өмчийг нь юу байдгийг нь цөмийг залгих аюул занал нөмөрч ирсэн энэхүү эгзэгтэй цагт хэзээ язааны эрхэмлэн хүндэлдэг байсан бүхэн хатагтайн санаанд орж удам угсаагаараа цээрлээд явсан мөнгөний ханшаар панз наймаа хийх бузар булай хэргийг жигшин зэвүүцэх сэтгэл дахин сэргэж зүрхийг нь догдлуулан шаналгав. Охин нь үг дуугүй суусаар эхийнхээ өөдөөс төөнөх мэт ариун тунгалаг харцаар харлаа. 

	Саккар зоригжуулан инээмсэглэж өгүүлрүүн:

	— Чөтгөр ав! Үүний тулд бидэнд л бүрэн төгс итгэх хэрэгтэй шүү дээ. Гэсэн ч тоо баримт аяндаа өөрөө заагаад өгөх юм хойно. Тоо баримтыг анхааралтай судалж үз л дээ. Тэгвэл та эргэлзэн тээнэгэлзэхийн аргагүй болно... Таны сая ярьснаар энэ ажилд оролцоно гэж бодоод үзье л дээ. Тэгвэл та зургаан зуун акц аваад цөмийнх нь үнийг төлөхөөр танаас хоёр зуун тавин мянган франк гарна. Акц маань дундаж ханшаар нэг мянга гурван зуун франк хүрээд байгаа болохоор та бүгд долоон зуун наян франктай болно гэсэн үг. Чингэхлээр та хөрөнгөө гурав дахин өсгөчихнө шүү дээ. Хойшдоо мөн ийм л янзаар үргэлжлэх болно. Шинэ акц гаргахаар ханш яаж нэмэгдэж эхлэхийг та харж байгаарай! Энэ оны эцсээр та чинь сая хөрөнгөтэй болно гэж би амлаж байна. 

	— Өө, Ээжээ! хэмээн Алисс өөрийн эрхгүй санаа алдав. 

	— Сая гэнэ ээ! 

	Сен-Лазарын гудамжинд байдаг харш нь дэнчинд бариулаатай байдгаа больж үгүйрэл хоосролын хир буртгаас сална даа! Гэр орон юугаа бас дахиад баян чинээлэг болгож аминдаа унаа хөсөгтэй атлаа үмх талхгүй суудаг хүмүүсийн аймшигтай муухай байдлыг мартчихна даа! Охин нь ч зэгсэн сүй бэлэгтэй болоод хадамд очно. Тэр тэгээд яваандаа адгийн гуйлгачин эмэгтэйд хүртэл ноогддог баяр болох гэр бүл, үр хүүхэдтэй болох вий! Биед нь ромын уур амьсгал халгаатай нөлөөлж байгаа хүүдээ дэмжлэг үзүүлж болохтой болмогц хүү нь нийгэмд зохих байр сууриа эзлэн авч эрхэм их зорилгын төлөө одоо болтол арвитай үйл хийж бүтээгээгүйгээ эцэст нь хийж бүтээх болно! Эх нь ихэс дээдсийн дунд дээгүүр ордог байр сууриа эзлэн морин тэрэгнийхээ жолоочид цалин мөнгө олгох чадалтай болох ба мягмар гарагт зочдод өгдөг хоолонд илүү юм орчих вий хэмээн айж чичрэхгүй, дараагаар нь өөрөө долоо хоногоор мацаг барихгүй болно! Тэрхүү сая хөрөнгө бол аврал, мөрөөдөл нь болж эргэн тойронд гэрэл туяа цацруулах мэт болов. 

	Хатагтай бараг төлөв хүний эрхэнд орчихсон боловч хамаг хариуцлагыг ганцаараа хүлээхгүйн тулд охин өөдөө хандан:

	— За, ингэхэд чи юу бодож байна даа? гэв. 

	Алисс хариуд нь юу ч хэлсэнгүй зугуухан буулгасан сормуусаараа дэмий л нүднийхээ гялалзах очийг халхлав. 

	— Аа тийм л дээ, чи надад хэмжээгүй эрх олгосныг би мартаж орхисон байна шүү хэмээн хатагтай инээмсэглэн дуугарав... Хэчнээн эрэлхэг зориг гаргаж амжилт олно гэдэгт итгэж байдгийг би ямар мэдэхгүй биш... 

	Саккар луу хандан нэмж өгүүлсэн нь:

	— Ай даа эрхэм ээ, таны тухай мөн ч шагшаан болж байна шүү дээ... Хаа л орно, газар сайгүй жигтэй сайхан сэтгэл хөдлөх юм ярилцах болжээ. Гагцхүү Орвьедо хатагтай ч бус, миний найз эмэгтэйчүүд бүгдээрээ таны байгууллагад бахдаж ханахгүй, намайг, таны анхны хувь нийлүүлэгчийн нэгэн болсонд олон хүн атаархаж байна. Тэд нарын үгэнд орвол юу байдгийгаа бүгдийг зарж орхиод л үнээр нь таны акцыг худалдан авах хэрэгтэй гэнэ... Тэд нарыг солиорсон байх гэж бодох юм, гэж зөөлөн тоглоом хийгээд, — үнэндээ жаахан солиорсон дог оо. Би ч чингэж улайрч хөөцөлдөнө гэхэд даанч хөгширсөн юм болов уу даа. Харин миний охин бол таныг өргөмжлөгчдийн нэг байгаа юм даа, энэ чинь таны зорьсон үйл хэрэгт бат итгэсэн хүн тул бидний очдог айл бүхэнд таныг сурталчилж байдаг билээ. 

	Саккар бахдаж баярласан нүдээрээ Алисс өөд хартал цаадах нь хэдий шарлангуй царайтай, өнгө зүсээ алдсан, нарийхан хүзүүтэй боловч тэрхэн зуур урамшиж хийморь нь сэргэсэн бөгөөд учиргүй их итгэлийг бадруулж байсан тул түүнд бараг хөөрхөн, ер нь л хөөрхөн хүүхэн шиг үзэгджээ. Хань ижилтэй болно гэдэг гагцхүү горьдлого л байж байвал өнгө зүс ороод явчихдаг энэ хөөрхий амьтанд ач тус болох сон доо гэж бодтол Саккар өөрөө өөртөө их л сайхан сэтгэлтэй, буянтай хүн шиг санагджээ. 

	— Ай яа, Дорно дахиныг ингэж эзэлнэ гэдэг юутай сайхан хэрэг вэ... Энэ бол ёстой эрин үе, христосын ялалт мөн дөө хэмээн Алисс алс холоос дуулдахтай үгүйтэй дуун лугаа адил дуугаар шивгэнэн өгүүлэв. 

	Энэ бол нууц, үүний тухай ярьж болохгүй байсан тул дуу нь улам бүдгэрч сонстохтой үгүйтэй болж баяр баясгалан төгөлдөр санаа алдах мэт болов. Гэтэл Саккар гараа өргөж эелдэгхэн дохиж зогсоов. Учир нь тэр агуу их үйл хэрэг, өнөөх их нууцаа, эрхэм дээд зорилгоо хэнээр ч атугай дэргэдээ яриулдаггүй байжээ. Түүний дохио бол ердөө ганц ч үг дуугаралгүй мөнөөхөн зорьсон үйл хэргийнхээ төлөө урьдын адил эрмэлзэн зүтгэсээр л байх хэрэгтэй гэсэн дохио байлаа. Бурхан тэнгэрийн өмнө суугаа учраа мэдэх хэдхэн цөөхөн хүний гарт үнэртэн хүж, арц уугьсаар байгаа хэрэг буй за. 

	Зүрх сэтгэл нь догдлон хөдөлж хэсэг зуур дуугүй болсны дараа хатагтай арайхийж нэг бослоо. 

	— За эрхэм ээ, та намайг нэгэнт итгүүлснээс хойш Облег худалдан авах гэсэн хүний саналыг зөвшөөрч байна гэж би нотариатдаа бичье дээ. Хэрэв би буруутай хэрэг хийж байгаа бол тэнгэр намайг өршөөнө биз дээ!

	Саккар мөн босож зогсоод сэтгэл нь хөдөлсөн бололтой цог жавхаатай байрын хоолойгоор хэлэхдээ. 

	— Хатагтай танд лав бурхан тэнгэр л өөрөө энэ санааг авхуулсан байж таарна гэж би бодож байна. 

	Саккар, хүмүүс мөн л чихэлдсээр байгаа хүлээлгийн өрөөгөөр үзэгдэхгүй байхын тулд хоёр эмэгтэйг хонгилоор гадагш нь гаргаж өгтөл тэнд санаа зовсон байртай холхиж явсан Дежуатай дайралдав. 

	— За юу болов? Арай бас нэг хүн оруулаад ирээгүй биз дээ?

	— Үгүй чиш, үгүй чиш эрхэм ээ... Би тантай нэг юм зөвлөх гэсэн чинь зүрхэлж чадахгүй байна. Миний өөрийн тухай асуудал юм л даа. Ийнхүү өгүүлэхдээ Саккарыг шахаж түрсэн тул цаадах нь яв явсаар албан тасалгаандаа орж явчихсан байлаа. Өвгөн өөрөө бишүүрхсэн бололтой босгон дээр эргэж зогсов. 

	— Таны тухай юу?... Аа тийм, та чинь бас хувь нийлүүлсэн хүн шүү дээ... За яах вэ дээ хонгор минь! Шинэ акцаас хувьдаа ногдохыг нь ав л даа. Сүүлчийнхээ цамцыг ч хүртэл зарж байгаад л авах хэрэгтэй. Бүхий л найз нөхдөдөө миний өгөх зөвлөгөө ийм л байна. 

	— За больё энэ чинь арай л дэндүү хатуудаж байна. Би охинтой, чингэж хөөрөхөө болино байгаа... Энэ бүх ажил явдлыг анх үүсэх үед нь хөөрхий муу эхнэрийнхээ үлдээсэн дөрвөн мянган франкаар найман акц авсан юм сан. Тэр найман акцаас өөр юм надад байхгүй л дээ. Дараа нь капитал хөрөнгөө хоёр дахин өргөтгөж шинээр акц гаргахад өөртөө ногдох тооны шинэ акцыг худалдаж авъя гэтэл даанч мөнгөгүй байлаа, үгүй, үгүй энэ тухай ч ярих гээгүй юм сан, ийм их шунахай сувьдаг байж болохгүй яа. Би эрхмээс гагцхан юм л асуух гэсэн юм... Та ч арай надад гомдохгүй биз дээ... Би ер нь энэ байгаагаа зарчих бол яасан юм бэ?

	— Юу зарах гэж?

	Чингэхээр нь Дежуа сандчин тэвдэн байж элдэв олон юм эвлүүлэн учирлаж тайлбарлаад хэрэг зоригоо ярилаа. Нэг мянга гурван зуун франкийн ханштай байхад түүний найман акц арван мянга дөрвөн зуун франкийн үнэтэй болсон юм. Тэгэх дээр өнөөх ном хавтаслагчийн нэхэж шаардсан ёсоор зургаан мянган франкийг нь Наталидаа сүй болгон өгч бүрэн болох байлаа. Гэтэл акцын ханш үргэлж өөдөө хөөрөөд байх дээр амтанд нь ороод, ажил хийлгүй санаа амар хэвтэхийн тулд мөн өөртөө хувь олж авъя, зургаан зуун франкийн бяцхан түрээсээр амьдардаг болъё гэсэн бодол анхандаа бүүр түүр орж ирсэн нь сүүлдээ бүр салахгүй болжээ. Гэтэл арван хоёр мянган франкийн капитал чинь охиных нь зургаан мянгатай нийлэхээрээ асар их тоонд хүрч арван найман мянга болно шүү дээ. Ханш хоёр мянга гурван зуун франк хүртэл нэмэгдэж баймаажин сая тийм их мөнгөтэй болох учир хэзээ тэр тоонд хүрнэ гэж горьдох билээ дээ. 

	Хэрэв дахиад ханш нэмэгдэхгүй бол надад зарсан нь дээр байна. Яагаад гэвэл Наталийн аз жаргал юунаас ч илүү чухал тийм биз дээ?... Хэрэв ханш нэмэгдвэл зарчихсандаа хар буугаад миний зүрх дэлбэчнэ дээ... 

	— За хонгор минь хэмээн Саккар уурлаж хэлэв. Та чинь шал тэнэг амьтан юм аа. Мянга гурван зууд хүрээд л биднийг зогсчихно байх гэж бодож байна уу? Би тэгээд өөрөө акцаа зараад л байна уу?.. Та өөрөө тэр арван найман мянгыг авах л болно. Үүнийг чинь гайгүй би даая... Харин та одоо лай болохоор зай бол! Цаадах улсуудаа намайг явчихсан гэж хэлээд хөөгөөд явуул. 

	Саккар ганцаараа үлдсэн хойноо хоёр туслахыгаа дуудуулаад харин ч нэг амар тайван ажлаа дуусгаж болохтой болжээ. Капиталаа дахин өсгөн нэмэгдүүлэх тухай асуудал шийдвэрлүүлэхийн тулд бүх гишүүдийн онцгой хурлыг наймдугаар сард зарлан хуралдуулахаар тогтов. Гамлен хуралд даргалах учиртай байсан тул цаанаасаа Марселийн эрэг дээр долоодугаар сарын сүүлээр ирж буух ёстой байв. Сүүлийн хоёр сарын турш дүү хүүхэн нь захидал бүрдээ түүнийг ирж үзнэ үү хэмээн цөхрөлтгүй зөвлөсөөр байлаа. Дорвитой амжилт олж байгаа нь өдөр ирэх тутам тодхон болсоор буй боловч Каролин далдаас ямар нэгэн гай гамшиг гарч ирж дайрах магад хэмээн таамаглаж, битүүдээ үргэлж айж зовсоор суудаг бөгөөд даанч түүнийгээ ил хэлж зүрхлэхгүй байлаа. Каролин, ахыгаа ирж энд юу болж байгаа бүхнийг нүдээрээ харж учрыг нь олоосой хэмээн бодох болов. Тэр бол өөрөө өөртөө эргэлзэж Саккартай тэмцэлдэх хүчин мөхөстөж, юм бүгдийг өөрийн эрхгүй Саккарын нүдээр харж үзэх бөгөөд харин ч энхрий хайртай ахдаа тэрсэлж гай болох ч магад хэмээн эмээдэг болжээ. Саккартай нууцгай ханилснаа ахдаа хэлдэг ч юм бил үү? Шашин шинжлэх ухаан хоёрт нэвтэрхий автагдсан тэр хүн чинь өдрийн зүүдээрээ амьдарч яваа болохоор ариун сайхан санаандаа ажиг сэжиг ч үгүй яваа даа. Гэтэл ийнхүү бодох нь түүнд өөрт нь туйлын шаналгаатай байсан учир мань хүний сэтгэл санаа нь урваж хөрвөж Саккарыг өнгөрсөн түүх паянтай нь одоо нэгэнт сайн мэддэг болсон хойно ахдаа цөмийг нэгд нэгэнгүй хэлж аюулаас урьдчилан сэргийлэхийг бод гэж улам чанга дуугаар тушаал буулгасаар байгаа ах дүүгийн ёс журам, хүлээсэн үүргийн сэтгэлгээтэй зөрөлдөхөд хүрч байлаа. Каролин заримдаа зүрх орж илэн далангүй шулуухан ярилцаад үзье, өдий төдий сая мөнгийг хяналт шалгалтгүй орхидгоо больё гэж өөртөө ам гардаг байсан бөгөөд чингэсэн бол түүний нэр төрийг хадгалах, гагцхан зөв эрэлхэг шударга зам даруй мөн байжээ. Гэтэл ингэж бодсоноо байж орхиод оюун ухааных нь саруул тунгалаг алдагдан, зориг шийдвэр нь мохоод явчихдаг агсан бөгөөд Саккарын хэлдгээр зээллэгийн байгууллагын ердийн хэрэг болсон хэм хэлбэрийн зарим талаар гажуудуулснаас өөр юу ч ололгүй дэмий л хоног хойшлуулан хүлээх бөлгөө. Каролиныг айлган сүрдүүлэгч мангас бол амжилт, цахилгаан мэт түргэн олдсон ёстой цэвэр парисын амжилт мөн болохоор санамсаргүй ямар нэгэн айхавтар муухай сүйрэлд учрах гэж байгаагаа мэдсэн юм шиг тэр амжилтыг хараад дагжтал чичирдэг гэж Саккарын тоглоом даажин хийдэг нь үнэхээр тийм ч юм уу даа. Каролин өөрөө юу ч ойлгохоо байчихжээ. Саккарыг хүндлэхээ больсон хэдий боловч мөн л ижилгүй энхрийлж хайрладаг хэвээрээ бөгөөд урьдынхаасаа ч илүү бахдан баярлах үе заримдаа тохиолдох болжээ. Каролин өөрийнхөө сэтгэлийг ингэж хачин зөрчилтэй хямарч шанална байх аа гэж хэзээ ч бодож явсангүй, эмэгтэй хүн ямар байдгийг өөр дээр ёсоор нь туршиж үзээд хаашаа ч хөдөлж чадахгүй болсноо мэдэж айх ажээ. Чухам тийм учраас ч ахыгаа ирэхэд маш их баяртай байлаа. 

	Саккар зөвлөлөөс гаргах шийдвэрээ бүх гишүүдийн хурлаар батлахаас өмнө ирсэн орой нь Гамленд мэдэгдье гэж боджээ. Тэд нар хүн үймүүлж саатуулахгүй болов уу гээд зургийнхаа өрөөнд уулзахаар тогтсон байжээ. Гэтэл ах дүү хоёр хоёулаа нэг хэсэгтээ хамт сууж юм ярья гэж бодоод үг хэлээр зөвшөөрөлцсөн ч юмгүй болзсон цагаасаа өмнө ирээд сууцгааж байлаа. Гамлен Дорнодын тэрхүү нойрмог залхуу оронд улс төр засаг захиргааны болон санхүүгийн маш их бэрхшээлтэй тулгарч байсан учир төмөр зам тавих яршиг төвөгтэй ажлаа амжуулж бүтээсэнд баяр хөөр болон туйлын их урамтай эргэж иржээ. Гэтэл эдүгээ амжилт гэдэг улам бадарч бүрэн дүүрэн болох төлөвтэй Парист нийгэмлэгээ бүрэн төгс байгуулмагц газар сайгүй бариад эхлэх тул ажил ч өрнөж гарна даа. Гамлен ирээдүйдээ итгэл төгс урам зоригтой нь аргагүй байсан болохоор Каролин тэр урмыг нь хугалж баяр баясгаланд нь хар сүүдэр буулгахад бэрхтэй санагдаад бас л энэ удаа юм хэлэлгүй дув дуугүй өнгөрөхөөр шийджээ. Хэдий тийм боловч Каролин ямар нэгэн талаар эргэлзсэн байр үзүүлж нийтээрээ тийн улайрч байгааг нэг л осолтой байна шүү хэмээн урьдчилан сануулав. Гамлен үгийг нь таслан зогсоогоод ямар нэгэн сэжиг будилаантай юм дуулсан юм биш болов уу? Хэрэв тийм бол яагаад шууд хэлдэггүй билээ? гэсэн бодолтой нүд рүү нь эгцлэн ширтэв. Гэтэл Каролин юу ч хэлсэнгүй, учир нь өөрөө ч гэсэн тоймтой юм дуулж мэдээгүй юм санжээ. 

	Саккар, Гамленыг эргэж ирснээс хойш хараахан уулзаагүй байсан болохоор өмнөд дулаан орны хүний найрсаг халуун сэтгэлээр хүзүүдэн авч үнсэж гарав. Гамленыг сүүлчийнхээ захидлуудад бичсэн зүйлийг лавшруулж өөрийнхөө өнө удаан аяллын төгс амжилт олсон тухай дэлгэрэнгүй ярихад нь Саккар магнай тэнийн баярлаж өгүүлрүүн:

	— За даа, хайрт минь, бид одоо Парисын эзэд, зээлийн хаад болох нь байна шүү... Би ч гэсэн бас зэгсэн их ажил амжууллаа. Тун хачин гайхалтай санаа надад төрөөд байна. Та одоо үзнэ дээ. 

	Чингээд тэр доороо өөрийнхөө бодож олсон зүйлийг ярьж өгөв. Юу гэвэл: Зуун мянган шинэ акц гаргаж капиталаа зуун саяас зуун тавин сая хүртэл нэмэгдүүлж шинэ хуучин, бүх капиталынхаа үнийг хамтад нь төлж дуусгана гэж боджээ. Акцаа найман зуун тавин франкаар нь бэлтгэл фонд байгуулж чадвал тэр нь баланс бодох тоолон хойш нь хийж хуримтлуулсаар байдаг мөнгөтэй нийлээд хорин таван сая хүрнэ. Эдүгээ мөн энэ хэрийн мөнгө аргалж олбол, сая хуучин хоёр зуун мянган, акцынхаа үнийг төлж дуусахад шаардагдах тавин саятай болох байлаа. Чухам үүний сацуугаар Саккар өөрийнхөө гайхамшигтай санааг дэвшүүлэн гаргажээ. Ямар санаа вэ гэвэл: Энэ эсэргэн жилийн орлогын багцаалсан балансыг дүгнэж гаргах хэрэгтэй тэр нь түүний бодлоор доор хаяад л гучин зургаан сая болох тул одоо дутагдаж байгаа хорин таван саяын түүний дотроос уужуухан гаргаад авах юм учраас мянга найман зуун жаран долоон оны арван хоёр сарын гучин нэгэнд дэлхий дахины банк үнэ нь төлөгдөж гүйцсэн гурван зуун мянган акцад хуваагдсан зуун тавин саяын капиталтай болж байна. Бүх акцыг хураангуйлан авсан эзнийх нь нэр дээр шилжүүлэх тул зээл дээр чөлөөтэй гүйхэд нь дөхөм болно. Чингэхлээр ялалт маань бүрэн төгөлдөр болохгүй яах вэ дээ. Энэ мөн суут мэргэн ухаан шүү. 

	— Тийм ээ. Үнэхээр суут ухаан! хэмээн Саккар давтаж хэлэв. Би л лав өөрийгөө хэтэрхий сүржин үг хэрэглэж байна гэж санахгүй байна шүү. 

	Гамлен нэлээд их гайхаж балмагдаад уг төслийг эргүүлэн харж тоо байг нь хянасаар байв. 

	— Ингэж тэвдүү бачуу баланс гаргах нь миний санаанд нэг л таалагдахгүй байна гэж хэзээ хойно Гамлен дуугарав. — Та хувь нийлүүлэгчдийнхээ акцыг хүчингүй болгож авдаг чинь тэд нарт ёстой ашиг хонжоотой нь олгоно гэсэн хэрэг болно. Хэрэв тийм болбол тэр бүх мөнгийг үнэхээр гартаа оруулж авсан гэж бардан итгэсэн байх хэрэгтэй. Ингэхгүй бол биднийг хуурамч ашиг хонжоо хуваарилан түгээж байна гэж зүй ёсоор зэмлэх болно шүү дээ. 

	Саккар дүрс хийтэл уурлаад:

	— Яагаад тэр билээ? Тооцоогоо би ядахдаа их доогуур бодсон шүү дээ! Та өөрөө харахгүй юу. Миний энэ тоонууд харин ч тун тааруухан байгаа бус уу? Усан замын газар, Кармил, Туркийн банкнаас бидэнд оруулах ашиг энд бичигдсэнээс илүү гарахгүй юм гэж үү дээ? Та өөрөө надад дараа дараагаар ялалт хийснээ бичээд байсан шүү дээ. Юм бүхэн өөдөргөн сайхан, цөм цэцэглэн мандсаар байтал та л ганцаараа бидний амжилтад итгэж өгөхгүй, намайг уурлуулж байдаг чинь таарч дээ!

	Гамлен инээмсэглэн гараа өргөж түүнийг тайвшруулав. 

	— Тийм нь ч тийм л дээ, амжилтдаа итгэлгүй яах вэ! Гагцхүү ажил хэргээ зөв зүйтэй хөтөлж явуулаасай гэсэн юм сан л даа. 

	— Чухам л тиймдээ, яарах ч юу байх билээ? гэж Каролин эелдэг зөөлхөн дуугаар нэмж хэлэв. — Капиталаа нэмэгдүүлэхийг дөрөвдүгээр сар хүртэл байзнаж болдоггүй юм байх даа? Хэрэв танд тэр хорин саяыг олох тийм их хэрэгтэй юм бол мянга юм уу, мянга хоёр зуун франкийн ханштай акц одоо даруй гаргаж яагаад болдоггүй юм бэ? Чингэвэл одоогоор бэлхэн байхгүй ашгийг зарцуулж урагшаа тэмүүлж давхих хэрэг баймааргүй юм. 

	Саккар Каролиныг ийм нарийн юмыг яаж бодож олоо бол хэмээн гайхаж агшин зуур түүнийг тээнэгэлзэн харав. 

	— Нээрээ тийм л дээ. Хэрэв зуун мянган акцыг найман зуун тавийн ханшаар биш, мянга нэг зуун франкийн ханшаар гаргавал яг хорин таван сая болох нь байна шүү. 

	— За тэр ашгүй дээ? гэж Каролин шүүрэн авч хэлсэн нь, — хувь нийлүүлэгчид зөрж зүтгэнэ ч гэж айх явдалгүй. Найман зуун тавин франкаа өгсөнтэй адил мянга нэг зуун франкаа дуртай өгөх болно доо. 

	— Өө, тэр талаар огт эргэлзэх юмгүй! Тэд нар хэд л бол хэдийг өгнө. Харин бие биеэсээ илүү олныг өгөх билээ гэж булаацалдах байх аа!... Цаадуул чинь бүүр солиорчихсон болохоор бидэнд мөнгөө тушаахын тул банкийг маань буулгачихаас буцахгүй дээрээ хүрээд байна шүү, гэснээ, гэнэт ухаан орж учиргүй ширүүн татгалзаж эхлэв. 

	— Аа тэгж болохгүй, та юу гэгчийг гаргаад ирэв! Би цаадуулаас чинь мянга нэг зуун франк гуйж авах гэж явахгүй, бүүр хэрхэвч үгүй! Хэрэв тэгэхэд хүрвэл даанч тэнэг амархан хэрэг болох биз ээ. Зээллэгийн иймэрхүү ажиллагаанд чинь хэзээ ямагт ухаан санаагаараа ургуулан бодох хэрэгтэй байдаг юм шүү дээ. Бодол санааны суут мэргэн нь юунд байна вэ гэвэл улсын өвөр түрийнд энэ хэр байхгүй байгаа мөнгийг байлган сугалж авахад оршино. Цаадуулд чинь энэ юу гэж санагдах вэ гэвэл өөрсдөөр нь юу ч өгүүлээгүй мөртөө бэлэг болгон барьж байгаа юм шиг л санагдах болно. Хамгийн гол нь тэрхүү урьдчилсан балансыг сонин бүхэнд хэвлэж гучин зургаан саяын ашиг оллоо гэж өндөр дуугаар урьдчилан зарлах дээр ямар их сэтгэгдэл төрүүлнэ гэдгийг та төсөөлөх ч үгүй байна!... 

	Мөнгөн зээл гэдэг чинь бүүр галзуурна, бид ханшаа хоёр мянгаас хэтрүүлж улам улам ахиулсаар тоо алдтал нэмэгдүүлнэ дээ!

	Саккарыг гараа өргөн дохиж босон харайхыг нь харвал өндөр ч болсон юм уу гэмээр санагдаж байлаа. Хэчнээн дахин баларч сүйрч нэг ч ухаан орж өгдөггүй тэрхүү мөнгөний хувилгааныг гараа өөд нь гозолзуулаад зогсож байгаа нь үнэхээр ч сүр жавхлантай харагдах аж... Тухайн учир явдлыг ороолгож ухаан жолоогүй галзуу эрч хурдаар довтлуулах нь ажил хэргээ хөтлөн явуулах түүний төрөлхийн арга барил, түүний заяаны мөн чанар юм санжээ. Мань хүн бол чадал зааж байж амжилт олоод дэлхий дахины банкны аялсан цахилгаан мэт түргэн маршаар олон түмний ховдог шунахай сэтгэлийг дэвэргэн хөгжөөжээ. Гурван жилийн дотор гурван удаа акц гаргаж бэл хөрөнгөө хорин таван саяас тавь, зуу, зуун тавин сая хүртэл огло огло харайлган үсэргэж нэмэгдүүлсэн нь үлгэрт гардаг баялгийг зөгнөж билэгдсэн мэт санагдаж байв. Акц тутам ногдох ашиг нь ч гэсэн бас л үсрэлтийн маягаар өсөж нэмэгдсээр байлаа. Анхныхаа жилд юу ч үгүй байсан бол дараа нь арван франк болж, хожмоо гучин гурван франк дээр буугаад сүүл сүүлдээ бүр гучин зургаан саяд хүрч гарсан бүх акцаа нөхөж чадах баталгаатай болжээ. Гэхдээ эд бүхэн бол хамаг байдаг машинаа зохиомол аргаар чинэрч улайдтал нь хэт халааж бүх капиталаа зөвхөн захиалга явуулах журмаар хуримтлуулсан мэт болгож олон түмнийг итгүүлэхийг хичээснээс биш чухамдаа бол нийгэмлэг өөртөө үлдээж хоцорсон акц олонтой түүнийгээ, худал хуурмагаар захиалуулсан нэр хүлээж гүйцэтгэсэн бөгөөд бас түүнчлэн дамлан панзлах замаар мөнгөн зээлд шахалт даралтыг үзүүлэн бэл хөрөнгөө арвижуулан нэмэгдүүлэх бүрийд акцын ханш мөн өсөн дээшилж байхаар явууллага хийжээ. 

	Гамлен өнөөх төслөө зай завсаргүй махран судалсаар байсан тул дүүгийнхээ хэлснийг дэмжсэн ч үгүй, харин толгойгоо нэг сэгсэрч орхиод зарим зүйлүүдийг тодотгохоор дахин сэргээж ярив, 

	— Ялгаагүй! Гэлээ ч гэсэн энэ чинь буруу л даа. Ашиг олоогүй байтал балансаа яаж гаргах аж даа... Манай байгууллагууд чинь хүний л санаачлан хийдэг аливаа нэгэн шинэ ажилтай адилхан яаж мундраа хутгаж мэднэ шүү дээ... Гэсэн хэдий боловч би тэр тухай ярихаа больё. За энэ миний үзэж байгаа Сабатанийн дансанд хоёр сая гаруй франкийн үнэ бүхий гурван мянга илүүтэй акц байна. Та түүнийг зээлийн дансанд оруулжээ. Гэтэл Сабатани зөвхөн хий тавигдсан хүн болох учраас түүнийг уг нь өр авлагын дансанд бичиж оруулбал зохих байсан юм. Бид амь нэгтэй улс болохоороо энэ бүгдийг ил хэлж байх хэрэгтэй тийм биз?... За энэ бас юу вэ? Манай нэлээд олон албан хаагчид болон тэр ч байтугай захиргааны зарим гишүүдийн нэр энд бичээстэй байх чинь, эд нар маань цөм хий тавигдсан хүмүүс болох нь ээ. Надад юу ч хэлсний хэрэггүй, би өөрөө гадарлаж байна... Ийм олон тооны акцыг бид өөртөө үлдээж хоцорно гэдэг намайг санахад бол шууд аймаар муухай хэрэг байна. Та бид чинь кассадаа мөнгө нэмж оруулах нь битгий хэл, бие биеэсээ зууралдан хэзээ нэгэн цагт бие биеийгээ идэж л төгсөх нь байна шүү дээ. 

	Каролин сайшаан зөвтгөсөн байдалтай ахыгаа харав. Учир юу вэ гэвэл, ах нь Каролины сэтгэлийг зовоож байсан хамаг юмыг ил гарган хэлж банкны амжилт олохын зэрэгцээгээр түүнийг битүү түгшүүлэн догдлуулсаар ирсэн зүйлийн учир шалтгааныг нээж олсон ажээ. 

	— Ай даа, энэ мөрийтэй тоглоом уу! гэж Каролин шивгэнэв. 

	— Чухамдаа бид ганц ч удаа мөрийтэй тоглоогүй л байна шүү! гэж Саккар цухалдан хашхирав. — Өөрийнхөө гаргасан акцын ханшийг буулгалгүй барьж байхыг хэнд ч хориглоогүй байх аа. Гундерман мэтийн элдэв бусын этгээд мөрийцөж манай акцын ханшийг бууруулан үнэ цэнг нь алдагдуулж байхад бид зүгээр хараад суувал дэндүү тэнэг хэрэг болно биз ээ. Тэд нар чинь одоохондоо жаахан хулчийгаад байгаа болохоос биш, уг нь яаж ч мэдэх улс юм даг шүү. Тийм ч учраас манай акцын зарим хэсэг нь бидний гар дээр байж байгаад би хувьдаа баяртай байна. Хэрэв намайг албын хүчээр шахаад байвал тэр бүх акцыг чинь би худалдаад авах нь аа ч бэлхэн байна гэдгийгээ харин хэлчихье. Тийм ээ үнэ ханшийг нь хүнд нэг сантимаар ч гэсэн бууруулж өгөхийн оронд акцаа би өөрөө худалдаж авна шүү. 

	Тэр үгээ Саккар бууж өгсөнд орвол үхсэн дээр хэмээн тангараг өргөж байгаа мэт ер бусын цохилттой хэлжээ. Тэгээд сүүлд нь биеэ хүчлэн барьж сэтгэлээ тайтгаруулаад жаахан хиймэл маягийн цайлган царай үзүүлэн инээж өгүүлрүүн:

	— За тэр бас л надад итгэхээ байчихжээ! Энэ талаар бид эргэж буцахгүй нэгмөсөн тохиролцлоо гэж би бодож явсан юм сан. Та нар нэгэнт хувь заяагаа миний гарт атгуулснаас хойш надад бяр чадлаа үзэх зай тавьж өгөөч дээ! Би бол та хоёрыг ердөө л хөрөнгө чинээтэй болоосой, арвин их баялагтай болоосой гэж хүсдэг билээ!

	Агшин зуур дуугүй болсноо дараа цадиггүй их юманд сувдаглаж сэвснээсээ айж шантарсан юм шиг аяархан дуугаар залгаад хэлсэн нь:

	— Та нар миний хүсэж байгаа юмыг мэдэж байна уу. Би чинь акцынхаа ханшийг гурван мянган франкад л хүргэх санаатай байна шүү. 

	Мань хүн тэр тоогоо хий хоосон агаарт хуруугаараа махиралдуулан бичээд орхисон чинь гурван мянган франк гэсэн, тэр ялгуусан өлзийтэй тоо нүднийх нь өмнө од шиг гялбалзан ноцож зээлийн тэнгэрийн хаяаг гийгүүлэв. 

	— Солиорох чинь энэ үү дээ? гэж Каролиныг хэлтэл Гамлен залгаж аваад өгүүлрүүн:

	— Ханш хоёр мянган франкаас л хэтэрвэл цааш нь жаахан ч гэсэн нэмж ахиулахад осолтой болно шүү. Би л хувьдаа бол акцаа зарж орхино. Тиймэрхүү галзуу солиотой ажилд оролцож чадахгүй гэдгээ харин хэллээ шүү. 

	Гэвч Саккар түүний хэлсэнд үнэмшсэнгүй. Бас тэгнэ байх аа! Улс дандаа л зарна зарна гэдэг боловч сүүлдээ ямар зарах биш дээ. Гайгүй дээ би та нарыг дургүй байлаа ч гэсэн баяжуулахдаа л нэг баяжуулж орхино доо. Жаахан дооглосон байртай дахин эелдэгхэн инээмсэглээд түүний хэлсэн нь:

	— Надад итгэ л дээ. Би чинь одоо болтол та нарын ажил явдлыг тийм ч муу хөтөлж явуулаагүй шиг санагдана шүү... Садовая та хоёрт нэг саяыг өгсөн биз дээ. 

	Үнэндээ ах дүү хоёр Гамлен түүнийгээ мартаж орхисон байжээ. Мөнгөн зээлийн булингартай усан дотроос л хүний шүүрдэж авсан нэг саяыг тэр хоёр хүлээж авсан. Мөн шударга чигээрээ байж байгаа хүмүүс ч өөрсдийнхөө зөв зохистой юм хийлээ гэж итгэхгүй болохоороо зүрх нь битүүхэн шимширч түгшдэгийн нэгэн адил ах дүү хоёрын царай зэвийж дув дуугүй болцгоов. Энэ чинь зээлийн мөрийтэй тоглоомын хэнээ тэр хоёрт бас тусчихсан юм биш байгаа даа? Ажил төрлийн аргагүй байдлын улмаас амь зууж суухад хүрсэн бузар бохир дундаас мөнгө зоосны дон нөхцөх өвчин тэр хоёрт арай халдчихсан юм биш байгаа даа?

	— Тэр ч тийм л дээ, хэрэв би эндээ байсан болов уу... хэмээн инженер сүүлд нь бувтнав. 

	— Зүгээр, зүгээр гэж Саккар үгийг нь таслаад, — Тэр чинь еврей нараас л булааж авсан мөнгө болохоор та нарт ичиж зовох хэрэг юухан байх билээ!

	Гурвуулаа хөхрөлдөв. Ширээний хажууд сууж байсан Каролин зөвшөөрөн хүлээх мэт гараараа дохиж зангав. Чи өөрөө л хүнд идүүлэх гээгүй юм бол бусдыг барьж идэх л хэрэгтэй болно, амьдрал чинь ийм шүү дээ. Хэрвээ чингэхгүй байя гэвэл ер бусын ямар нэгэн ид шидтэй болдог юм уу, эс бол шуналыг тэвчих сүм хийдийн газар очиж суувал зохино. 

	— За, за хэмээн Саккар хөгжилтэйеэ үргэлжлүүлэн хэлэхдээ, — Мөнгийг нулимж байгаа юм шиг дүр битгий үзүүлээд бай л даа. Нэгдүгээрт бол тэнэг хэрэг, хоёрдугаарт ядмаг дорой амьтад л хүчээр үзэлцэхийг мэддэггүй юм. Бусдыг баяжуулах билээ гэж өөрийгөө ажил дээр хайр гамгүй зүтгүүлээд өөртөө хууль ёсоор ногдох хувиа тастаж авахыг бодохгүй байна гэдэг мангар хэрэг ээ. Чингэсэнд орвол юу ч хийлгүй хажуулаад хэвтэж байсан дээр дээ!

	Саккар тэр хоёроор нэг л үг хэлүүлэлгүй хамаг анхаарлыг нь булаан эзэмдэж аваад хэлрүүн:

	— Мөдхөн та хоёр чинь халаасандаа овоо зэгсэн мөнгөтэй болно шүү дээ, мэдэж байна?... За байз бодож үзье. 

	Тэгээд сургуулийн хүүхэд шиг хөнгөн шаламгай гэгч нь Каролины ширээн дээр гүйж хүрээд цаас харандаа шүүрэн авч баахан тоо тавилав. 

	— За байзнаарай! Би одоо та нарын тооцоог хийгээд өгье л дөө. Би бүгдийг цээжээр мэдэж байна... Анх банк байгуулагдахад та хоёрт таван зуун акц байсан шүү дээ, тэгээд эхний ээлжид хоёр дахин өссөн болохоор та хоёр өнөөдөр хоёр мянган акцтай болсон байх нь ээ. Тэгэхлээр одоо мөдхөн шинээр акц гарсны дараа гурван мянгатан болох нь. 

	Гамлен түүний яриаг таслан зогсоохыг оролдов. 

	— Байз л даа байз! Танд төлөх юм бий гэдгийг ч би мэдэж байна. Өвлөж авсан гурван мянган франкийн дээр Садоваягаас хожсон нэг сая... За харж бай! Та нар анхныхаа хоёр мянган акцад дөрвөн зуун гучин таван мянган франк төлсөн, одоогийн гурав дахь мянгаас үнэд нь найман зуун тавин мянгыг төлнө. Бүгд нийлээд нэг сая хоёр зуун наян таван франк болно... Чингэхээр арван таван мянган франк та нарын ойр зуурын зардалд үлдэнэ. Цалингийн чинь гучин мянгыг үүнд бас бодолцоогүй шүү, бид түүнийг жаран мянга хүргэх бодолтой байгаа даа. 

	Гайхаж хоцорсон ах дүү хоёр тэр тоог эрхгүй сонирхон шохоорхоод сонсож суулаа. 

	— Та хоёр ч авсан юм бүхнээ төлдөг шударга улс даа. Харж байгаа биз... За энэ ч яах вэ, дэмий хэрэг, би өөр юм та нарт хэлэх гэсэн юм... 

	Саккар суудлаасаа босож барьсан цаасаа гайхуулан дэрвэлзүүлж саван хэлсэн нь:

	— Гурван мянган франкаар ханш тогтоохоор гурван мянган акц чинь та нарт есөн сая франк өгнө. 

	— Гурван мянга гэнэ ээ! гэж ах дүү хоёр Саккарын тийнхүү солиотой юм шиг зөрж зүтгэхийн эсрэг гараа гозолзуулан татгалзаж дуу алдацгаав. 

	— Чухам л тийм! Та нарыг наана нь акцаа худалдахыг хориглоно. Би эрхбиш саатуулж дөнгөх байлгүй дээ. Тийм тийм, нөхрийгөө тэнэг ажил битгий хийгээсэй гэж бодсон найзын хувиар хүчилнэ дээ. Надад одоо гурван мянгын ханш л хэрэгтэй болсон хойно түүндээ заавал хүрнэ дээ!

	Цангинах дуу нь эр тахианы донгодох лугаа адил ялалтаар жингэнэсэн ийм айхавтар зовлонтой хүнд чинь одоо юу ч гэх билээ дээ. Тэр хоёр ер эс тоосон байр үзүүлэн бас дахин хөхрөлдөж дал мөрөө хавчисхийгээд тийм ханш хэзээ ч бий болохыг үзэхгүй учир огт санаа зовохын хэрэг алга байна гэлцэв. Саккар мөн л ширээнийхээ ард дахин суугаад бас өөр нэгэн тоо бай тавилсан нь өөрийнхөө хувийн тооцоог бодсон хэрэг ажгуу. Ингэхэд өөрөө өнөөх гурван мянган акцаа төлсөн бил үү, ирээдүйд төлөх гэж байгаа бил үү, энэ асуудал битүү сэжиглэлтэй хэвээр байлаа. Саккарт түүнээс ч илүү олон акц байсан байж мэднэ. Хэчнээн акцтайг нь хэн ч сайн мэдэхгүй байсан бөгөөд учир нь тэр өөрөө нийгэмлэгийн бас нэг хий тавигдмал хүн болж байсан болохоор нэг саванд хутгалдаж орсон үй олон тооны дотроос чухам түүнд хувьд нь хэчнээн ногдохыг ялгаж олоход бэрх болжээ. Гартаа барьсан харандаа нь учиргүй олон эгнээ тоо зураад л байлаа. Дараа нь бушуухан гэгч нь баллаж цаасаа базаад хаячхав. Үүнээс гадна бас Садоваян бузар буртаг цус нөж дотроос самардаж авсан хоёр сая өөрийнх нь хувь энэ дээ. 

	— За би одоо ажил хэргийн болзоотой, та нарыг орхилоо гэж хэлээд малгайгаа авлаа. Харин одоо ч цөмийг шийдэж тохирсон шүү дээ, тийм биз? Долоо хоногийн дараа ерөнхий хорооны зөвлөл хуралдана, түүний дараа залгаад бүх гишүүдийн онцгой хурал хийж гар өргөж батална шүү дээ. 

	Каролин ч, Гамлен ч хэн хэн нь сандарчихсан, ядарчихсан хоёулаа үлдэж хоцроод дэмий агшин зуур бие бие рүүгээ үг дуугүй харцгаав. 

	— Одоо яая гэх вэ дээ, гэж Гамлен адаг сүүлд нь дүүгийнхээ далд бодож байгаа зүйлд хариу болгон хэлэв. 

	— Нэгэнт эхэлсэн ажлыг чинь дунд нь оруулаад хаялтай биш. Энэ бүх хөрөнгө мөнгийг хэлээрээ түлхэж гаргавал тэнэг хэрэг болно гэдэг яахын аргагүй түүний зөв... Би өөрийгөө бол зөвхөн тээрмийн дугуйнд ус оруулж өгдөг шинжлэх ухааны хүн л гэж дандаа боддог байлаа. Тэр ус ч арвин тунгалаг урсгал байсан учраас банкийг маань ийм түргэн амжилтад хүргэлээ гэж надад санагдаж байна. За тэгээд надаас даанч өө сэв хараагүй юм болохоор чин зоригийг барьж ажиллах болно доо. 

	— Ай даа энэ мөнгө гэдэг үү, энэ мөнгө үү дээ!.. хэмээн үглэсээр Каролин суудал дээрээсээ гуйван дайван босов. 

	Тэр хоёрын хормой дээр асгарах ёстой байсан тэдгээр олон саяын тухай санахаас Каролины сэтгэл догдлон дотор нь давчдаж ахыгаа хүзүүдэн тэвэрч уйлав. Энэ бол баярын нулимс юм, ухаантай хөдөлмөрч ахыгаа явж явж нэг шударга шан хүртэхийг нь үзэх нь дээ гэж бодсоны жаргал цэнгэлийн нулимс байлаа. Гэвч энэ хэр учир шалтгааныг нь Каролин өөрөө ойлгож мэдэхгүй байгаа сэтгэлийн шаналгаа, далдуур битүү айх ичихийн зовлон мөн тэрхүү баяр хөөрийнх нь завсраар салаавчилж агсан аж. Гамлен дүүгээрээ даажин хийж эхлээд хоёулаа их л баясгалантай байгаа юм шиг царай гаргах боловч цаанаа л нэг сэтгэл нь сэвтэй хэвээрээ ямар нэгэн бузар луйврын хэрэгт сүлбээлдэн оролцсондоо далдуур сэтгэл зовох мэт аягүйрхэн дургүйлхэж байлаа. 

	— Тийм дээ, цаадхын чинь зөв гэж Каролин давтан хэлэв. Цөмөөрөө л ингэцгээдэг хойно доо, амьдрал ер нь ийм шүү дээ. 

	Ерөнхий хорооны зөвлөл Лондоны гудамж дахь гоёмсог харшийн шинэ танхимд хуралдав. Энэ бол хажуу дахь айлын цэцэрлэгээс арай чүү тусдаг бүдгэвтэр ногоон өнгийн туяатай, чийгтэй өрөө буй, харин гудамж руу харсан дөрвөн цонхтой, өндөр таазтай, тосон будгийн зургаар чимэглэсэн сүрлэг сайхан алдатмал ханатай уужимхан бөгөөд саруулхан том танхим байлаа. Улаан хилэн бүтээлэгтэй асар том ширээг тойруулан эгнүүлсэн тансаг сайхан, сайд нарын зөвлөлийн хуралд зориулсан юм уу даа гэмээр сүрлэг, дорвилог түшлэгтэй сандлуудын дэргэд хаан ширээ шиг ялгаран харагдах олбогт суудал нь ерөнхий хорооны даргын суух суудал юм санжээ. Өвлийн цагт түлээ мод дүрэлзэн ноцдог цагаан гантигаар хийсэн лужир том ил зуухан дээрээс папын нарийхан нүүр мишээнгүй дүрээр харж байх нь өөрийгөө ийм ч газар байх гэж дээ хэмээн дооглож байгаа мэт санагдана. 

	Саккар зөвлөлийн гишүүдийг гартаа бүрэн, оруулж авахдаа олонхыг нь шулуухан хахуулиар аргалжээ. де Боэн маркиз бол ямар нэгэн олиггүй муухай будилаанд орчхоод бараг л луйврын хэрэгт холбогдож байсан хүн атал Саккарын ачаар уг хэргээсээ мултарч өнөөх луйвардуулсан фермдээ хохирлыг нь төлсөн болоод мэнд гарсан болохоор Саккарын дуулгавартай зарц болж хувирсан ажээ. Хэдий тийм боловч мань эр ихэмсэг дээрэлхүү зангаа тавиагүй бөгөөд дээд язгууртан болох хувьдаа зөвлөлийн дээд зэргийн чимэг болсоор ажээ. Гюре бол венец мужийг найр тавин өгөх болсон тухай мэдээг хулгайлсан хэргийн учир Ругонд хөөгдөж гарснаас хойш дэлхий дахины банкны төлөө амь биеэ зориулан зүтгэх болсон бөгөөд улсын дээд эрхийг барих газраа түүний ашиг сонирхлыг хамгаалан улс төрийн бодлогын булингартай усан дотроос загас шүүрдэн өгч ичгүүр сонжуургүй луйвардсаар байгааг хэзээ хэзээгүй Мазастаа очиж мэдсэн тул ов заль гаргаж олсон орлогынхоо үлэмжхэн хувийг өөртөө үлдээн авч хоцорсоор байжээ. Даргын орлогч Виконт де Робен Шаго бол Гамленыг өнө удаан эзгүй байх хойгуур нь гарынхаа үсгийг хамаа намаагүй зурж өгч байсных нь шан гэж зуун мянган франк далдуур авчээ. Кольбо гэдэг банкны эзэн бол уг фермийн гадаадад алдар цуутай байдлыг нь ашиглан заримдаа хөндлөнгөөс туслах ажиллагаагаараа түүний нэр сүрийг гутаадаг байсан учир дэлхий дахины банкны ажил хэрэгт дуртайяа оролцдоггүй байсныхаа хариуд бас л бузгай юм олж авах бололцоотой байжээ. 

	Торгоны фабрикийн эзэн Седиль хүртэл нэгэн бузар аюултай устгалт хийх үеэр үлэмжхэн алдагдал хохирол хүлээж гараад банкнаасаа ихээхэн мөнгө зээлдэж авсан бөгөөд түүнийгээ эргүүлж төлөх чадалгүй байлаа. Гагцхүү Дегремон л Саккарын хараат болоогүй бүрэн биеэ даасан чанартай хэвээр байсан тул түүнд Саккарын сэтгэл үе үе зовох боловч тэрхүү хээгүй ялдамхан ноён урьдынхаа нэгэн адил дотно сайн, үдэшлэг бүхэн дээр түүний биеийг урьж аваачсаар байснаас гадна одоохондоо л мөнгө олдож баяжиж байвал хамаг хэрэг бүтэх нь тэр гэж санадаг ирээдүйдээ сүжиггүй Парисын эр хүний зангаар бас л юм бүхэн дээр ямар ч татгалзаа түдгэлзээгүй гарынхаа үсгийг зурж өгдөг байжээ. 

	Энэ удаа ч гэсэн зөвлөлийн хурал хэдийгээр онцгой чухал асуудал хэлэлцэх байсан боловч мөн л ердийн нэг адил торох юмгүй толигор сайхан болж өнгөрөв. Арван тавнаар болдог явцуу хүрээтэй хурлаар жинхэнэ ёс журмын дагуу ажиллацгаадаг болохоос биш сарын эцсээр болдог өргөн зөвлөгөөн бол зөвхөн тогтоол шийдвэрийг сүр бадруулан баталж өнгөрдөг нь бүр заншил болчихжээ. 

	Зөвлөлийн гишүүдийн хайнга хайхрамжгүй байдал нь бүр туйлдаа хүрээд хэзээ ямагт нийтээрээ санал нэгтэй сайшаасан хэтэрхий олон тооны нэг янзын тогтоол гаргасан болохгүйн тулд хуралд оролцогсод нэлээд эргэлзэж маргалдсан, шууд хавиралдан шөргөөцөлдсөн гэх мэтийн зүйлсийг санаанаасаа зохион бичиж орхиод дараачийнхаа хурал дээр огт гайхалцсан шинжгүй сонсоцгоож инээмсэглэх ч янзгүй үсгээ зурцгаадаг байжээ. 

	Дегремон, Гамленыг туйлын чухал сонин сайхан мэдээ авчирсан гэж урьд нь дуулсан тул түүний өөдөөс тосож очоод хоёр гарыг нь чанга атгав. 

	— Өө эрхэм дарга аа, танд баяр хүргэх аз завшаан надад ингэж тохиолддог оо доо! гэв. 

	Бүгдээрээ Гамленыг тойрон хүрээлж баяр хүргэхэд Саккар хүртэл урьд нь уулзаагүй юм шиг мөн хамт зогсож байв. Хурал нээснийг мэдэгдсэний дараа бүх гишүүдийн хуралд оруулахаар бэлтгэсэн тайланг Гамленыг сонсгоход ердийнхөө байдлыг бодвол бүгдээрээ анхааралтайяа сонсов. Нийгэмлэгийн олсон гарамгай амжилт, ирээдүйн гоц сайхан төлөв, капитал хөрөнгөө өргөтгөхийн зэрэгцээгээр хуучин акцаа бас хамтад нь төлүүлж дуусгах овжин арга эд бүхнийг ид бах болгон сайшаан хүлээж авчээ. Ямар нэгэн асуудлаар тайлбар авах сан гэж хэний ч толгойд орсонгүй. Юм бүгд нь сайн сайхан болжээ. Седиль ямар нэгэн тоо байны мадаг олсон боловч ганц ч татгалзсан хүнгүй баяр хөөр болон цуварч гарынхаа үсгийг зурцгаасан зөвлөлийн гишүүдийн санал сайхан нийлсний урмыг хугалахгүй байх билээ гээд тэр залруулгыг протоколд бичих явдалгүй хэмээлдэв. 

	Хурал ч тарав. Нүд гялбам алтадсан танхим дотроос цөмөөр хөхрөлдөн бие биеэрээ тоглоом тохуу хийсээр босоцгоов. де Боэн маркиз, Фонтенблод ан гөрөөнд яаж явснаа хуучилж байлаа. Гюре депутат саявтар Ром хот орохдоо чухам яаж пап ламаас адис хүртсэнээ ярилаа. Кольб хүнтэй уулзахаар цаг болзсон гэж яараад явчхав. Захиргааны бусад гишүүд бүх гишүүдийн хурал дээр хэрхэн биеэ авч байвал зохих тухай Саккарын шивгэнэн зааж өгч байхыг сонсож байлаа. 

	де Робен Шаго виконт Гамлены хийсэн тайлан илтгэлийг тэнгэрт тултал овойлгон магтсаар байгаад Дегремоныг залхааж гүйцсэн болохоор цаадах нь банкны даргыг сугадан авч чихэнд нь:

	— Бид арай дэндэж байгаа юм биш биз? гэж шивгэнэв. 

	Саккар дув дуугүй болж өөдөөс нь харав. Дегремоныг итгэл муутай хүн гэж урьд нь мэдэж байсан учраас бүүр анхнаасаа ажил явдалдаа оролцуулдаг юм бил үү, больдог юм бил үү гэж их л тээнэгэлзэж байснаа санажээ. 

	— За тэгвэл яах вэ, надад итгэдэг нэг нь л намайг дагана биз! хэмээн зориуд бүгдэд дуулдахуйц чанга дуугаар хэлэв. 

	Гурав хоносны дараа Лувр зочид буудлын баяр ёслолын том танхимд хувь нийлүүлэгчдийн бүх гишүүдийн бачуу яаралтай хурал болов. Ийм баяр баясгалантай явдалд Бланшийн гудамжны өнөөх муу доожоогүй цулгай танхим гологдоход хүрсэн бөгөөд олон хүний будаалга цайллага юм уу, хурим хийж хөгжилдөн уур амьсгаа нь замхраагүй байгаа сүртэй дорвитой танхим хэрэгтэй болжээ. Дүрмийн ёсоор тэрхүү хуралдаан дээр хориос доошгүй акц авсан хүн л суух эрхтэй байсан тул дөрвөн мянга гаруй сонгох эрх эдлэх нэг мянга хоёр зуу гаруй хувь нийлүүлэгчид хүрэлцэн ирэв. Билет шалгах бүртгэх мэтчилэн хүн оруулахад ёсчлон гүйцэтгэх ажлууд хоёр цаг гаруй үргэлжлэв. Олны баяр хөгжөөнөөр дүүрсэн танхим дотор ерөнхий хорооны бүх гишүүдээс гадна банкны олон ахмад албан хаагчид харагдаж байлаа. Сабатани нэг хэсэг хүмүүс дунд орчхоод өөрийн эх орон болох Дорнод нутгийнхаа тухай урьхан зальжин дуугаар хууч хөөрч байв. Түүний гайхалтай сонин явдлаа хуучлахыг сонссон хүнд тэдний нутагт тонгойсон газар бүхнээс алт мөнгө эрдэнийн чулуу олдоод байх юм аятай санагдмаар байлаа. Можандр ханш нэмнэ гэж бүүр лав итгээд зургаадугаар сард дэлхий дахины банкны тавин тооны акцыг мянга хоёр зуугийн ханшаар авсан тул өөрийнхөө сонор соргогт бахдан амаа ангайлгасаар Сабатанийг харж зогсоно. Өнөөх Жантру баяжиж хөлжөөд садар самуун явдалд бүрмөсөн шигдэж автсан учир өчигдрийнхөө балгасан юманд шартаад төдий л сайн сэхээ аваагүй, хүн элэглэж дооглосон юм шиг амаа мурийлган инээж зогсоно. 

	Захирах тушаах хороог томилж аваад Гамлен дарга хурлаа нээв. Хоёр дахь удаагаа ажиглах зөвлөлд сонгогдоод тайлангийн жилийн эцсээр ерөнхий хорооны гишүүн болохыг мөрөөс болж явсан Лавиньер гэдэг хүн арван хоёрдугаар сарын гучин нэгний өдөр тус нийгэмлэгийн санхүүгийн байдал ямар байх тухай илтгэл тавилаа. Энэ бол дүрэмд заасан ёсоор урьдчилсан балансыг яагаа ч үгүй байхад нь хянан шалгах арга ажээ. Илтгэгч дөрвөн сард ээлжит хуралд оруулсан сүүлчийн тайлангийн жилийн сайхан балансыг сонсгосон бөгөөд түүгээр цэвэр орлого арван нэгэн сая хагас болсон ба хувь нийлүүлэгчдэд ногдох таван хувь ерөнхий хорооны гишүүдэд ногдох арван хувь бэлтгэл фондод нэмэрлэх арван хувийг тус тус гаргаад бас цаана нь ашгийн гучин гурван хувийг хуваан олгох боломжтой болжээ. Дараа нь энэ жилийн ашгийн барагцаалсан дүн гучин зургаан сая хүрнэ гэдэг бол ер хэтрүүлсэн тоо бус төдийгөөр барамгүй, харин юу бол доо гэж горьдож байснаас доогуур бодсон хэрэг шүү хэмээн өдий төдий тоо цувруулан хөврүүлж нотлов. Лавинье үнэхээр тэгнэ ч гэж итгэсэн бөгөөд баримтуудыг нарийвчлан судалсан бололтой. Гэтэл тэдгээр тоо байг үзсэн байсан хоёр огт адил байв. Учир юу гэвэл: Тайланг ул үндэстэй шалгахын тулд өөрөө түүнийг чинь шинээр зохиож үзэх хэрэгтэй байжээ. Хувь нийлүүлэгч нар түүний юу ярихыг анхаарч сонсох ч биш дээ зөвхөн гагц гагц буюу хоёр хоёр таслах эрхтэй, нэр нөлөө муутай үл шалих Можандр мэтийн хэдэн цөөхөн бишрэлтэй хүмүүс л чөлөө завсаргүй үймээн шуугиан дунд илтгэгчийн амнаас гарсан тоо бүхнийг тархиндаа анхааралтай гэгч нь шингээн суув. Ажиглах зөвлөлийн шалгалтыг тоож сонирхсон хүн огт байсангүй билээ. Гагцхүү Гамленыг өндийж босохтой зэрэг л сая нэг биширч наманчилсан аятай чимээгээ намдав. Гамленыг ам нээж амжаагүй байтал нижигнэтэл алга ташицгаасан нь Парист авчирч асгахын тулд торх савтай алт олж ирэхээр алсыг зорин аялсан тэр хүний гайхамшигт хатан зориг зүтгэл чармайлтыг үнэлж хүндэтгэсэн хэрэг буй за. Тэр мөчөөс хойш ололт амжилт гэдэг оволзож ёстой ялалт болон хувирав. Өнгөрсөн оны балансын тухай Лавиньег ярьж байхад тоож сонсохгүй байсан атал Гамленыг дахин дурсахад нь баяр хүргэн ура хашхиралдан угтав. Гэвч банкны ирээдүйн балансын бүдүүвчилсэн тооцоог сонсгоход онц гойд баяр хөөр болцгоов. Усан замын бүх нийтийн нэгдмэл компаниас ч, Кармилийн мөнгөний уурхайн нийгэмлэгээс ч, Туркийн үндэсний банкнаас ч тус тус тоо томшгүй, зах хязгааргүй олон саяын ашиг цутгаж орох байжээ. Тэдгээр гучин зургаан сая франк бол хамгийн энгийн ердийн аргаар олдож ирсэн жингэнэн саргих хүрхрээ мэт асгарч байлаа. Цаашдынх нь ажиллагааны хүрээ улам улмаар тэлэгдэн өргөжиж үзэгдэнэ. Дорнодын төмөр замын компани байгуулагдана, үүнд мөдхөн барьж эхлэх ёстой байсан төмөр замын төв шугам юуны урьд орно. Дараа нь түүнээс салаалж салбарласан замууд, Ази тивд нүүлгэсэн орчин цагийн олон төрлийн аж үйлдвэр буй болж хүн төрөлхтөн өссөн төрсөн өлгий нутагтаа ялалттайгаар эргэж очих бүхэл бүтэн ертөнц сэргэн мандана. Чингээд цаана нь дуугарч ярих цээртэй, бүдэг бадаг бүргэлзэн үзэгдэх нэг юм буй бөгөөд тэр нь улс түмэнд гайхагдан бишрэгдэх учиртай маш нууц зүйл, сүндэрлүүлж байгаа барилгын орой ганжир болно. Бүх гишүүдийн хурал тогтоолдоо ямар ямар зүйл оруулах тухай Гамлены саналыг нэгэн дуугаар сайшаав. Үүнд тухайлбал үндсэн хөрөнгөө зуун тавин саяд хүргэнэ. Тус бүр найман зуун франкийн ханштай зуун мянган акц шинээр гаргана. Шинэ акцад ногдох шагнал ба яагаа ч үгүй байхад мэдэмхийрэн захирдаг болсон ирээдүйн балансын ашгаар хуучин акцаа нөхнө гэжээ. Тэрхүү суут мэргэн бодлогыг нижигнэтэл алга ташиж хүлээн авчээ. Байдаг хүчээрээ балбаж буй Можандрын том зузаан гар хүмүүсийн толгой дээгүүр харагдаж байв. Хамгийн урд талын эгнээний сандлууд дээр суугаа банкны ерөнхий хорооны гишүүд болон албан хаагчид бүр тэсэж ядан үймэлдэж байсан бөгөөд тэр дундаас Сабатани бүр онцгой шалгарч театрт байгаа юм шиг суудлаасаа босож ирээд л догь байна, догь байна хэмээн хашхирч байв. Тогтоолынхоо зүйл анги бүрийг баяр хөгжилтэй баталцгаав. 

	Тэгж байтал Саккар нэгэн будилаантай асуудал бэлтгэснийг нь хэрэгжүүлэн биелүүлэх цаг болов. Мань хүн өөрийгөө мөнгөн зээл дээр панз хийдэг хэмээн зэмлэдгийг нэгэнт мэдсэн хойно өөртөө итгэдэггүй хувь нийлүүлэгчдээс танхим дотор сууж байвал өчүүхэн төдий эргэлзээг нь тасалж барагдуулахаар шийджээ. 

	Жантру, урьдаас зааж өгсөн ёсоор суудлаасаа босож гуншаа дуугаар хэлсэн нь:

	— Ноён дарга аа, нийгэмлэг акцаасаа ганцыг ч өөртөө үлдээж авч хоцроогүй хэмээн албан ёсоор батлан хэлж өгөхийг гуйвал нэлээд олон хувь нийлүүлэгчийн хүсэж санаж байгаа зүйлийг илэрхийлмээр санагдах юм. 

	Урьд нь ийм хэрэг гарна гэдгийг мэдээгүй байсан Гамлен агшин зуур түгдрэн зовж өөрийн эрхгүй Саккар өөд эргэн харлаа. Суудал дээрээ сая болтол хүн анзаармааргүй сууж байсан Саккар бүх бяцхан нурууныхаа энгээр эгцлэн зогсож, гэнэт өндөр болчихсон мэт харагдаад жингэнүүр дуугаар:

	— Ганц ч акц байхгүй шүү, ноён дарга аа! гэв. Ингэж хариулахад нь яагаад ч тэр юм бэ бүү мэд, бас дахиад л алга нижигнүүлэн ташив. Үнэн чанартаа Саккар худал хэлсэн боловч өнгөн дээрээ Сабатани болон бусад этгээдийн нэрээр халхавч хийсэн учраас нийгэмлэг өөртөө ганц ч акц нь авч үлдээгүй нь үнэнтэй юм шиг боллоо. Хурлын ажиллагаа үүгээр шувтарч суусан хүмүүс нь баахан алга ташиж байгаад их л хөгжөөн шуугиантай тарцгаав. Тэрхүү хурлын тухай дэлгэрэнгүй мэдээ удалгүй сонин хэвлэлд нийтлэгдэж мөнгөн зээл болон бүх Парис даяар асар их шагшаан шуугиан дэгдээв. Жантру чингэнэ ч гэж бодоод нөөж хадгалж байсан реклам зарлалынхаа эцсийн бууг тавьж сүүлийн жилүүдэд сонин хэвлэлд дуу гараагүй хамгийн чанга дуутай бүрээ татав. Жантру ихэс дээдсийн зиндаанд хараахан хүрээгүй дунд чинээний зарим эхнэрүүдийг өөрсдийнхөө бие махбодын хамгийн нууж хавчдаг, эмзэг энхрий газраар нь «дэлхий дахины банкны акцаас худалдаж авагтун» гэж зүүгээр шивүүлэн бич хэмээн ятгаж рекламын иймэрхүү аргыг хүртэл хэрэглэдэг байна шүү гэж шооч хүмүүс ярилцах болжээ. Түүнээс гадна Жантру арван хоёр жилийн турш ямар ч яриагүй үнэнч шударга гэдэг нэр зүүж ирсэн «санхүүгийн мэдээ» гэгч хуучны дорвилог егөөтэй сониныг худалдан авснаар өнө удтал санаж явсан асар их санаандаа хүрсэн аж. Түүнийг нэлээд үнэтэй авсан боловч яггүй байр суурьтай үйлчлүүлэгч болох аймхай хөрөнгөтөн, хянуур болгоомжтой баячууд мэтийн өөрийгөө хүндэлдэг бүхий л мөнгөний туламнуудыг адаг сүүлдээ эзлэн авч чадсан байна. Хоёрхон долоо хоногт мөнгөн зээл дээрх ханш мянга таван зуу хүрээд улам цаашаа хөөрсөөр наймдугаар сарын эцсээр хоёр мянга болов. Үнэ хаялцан ханш нэмэх өрсөлдөөний халдварт хэнээрэл дунд хөл алдаж хөөрцөглөх явдал цаг тутам үргэлжлэн өсөж нэмэгдсээр байлаа. Хамгийн хашир догь хүмүүс хүртэл цөмөөрөө акцыг нь авцгаахад хүрцгээсэн бөгөөд ханш улам цаашаа нэмнэ, эцэс туйлгүй нэмнэ гэхэд итгэхгүй, эргэлзэх ч хүн олдохгүй байжээ. «Мянга нэгэн шөнийн» нууцлагдсан агуй нээгдэж хаадын цаглашгүй их баялгийг шуналт ховдог Парисын гарт атгуулж байлаа. Олон сарын турш шивэр авир ярилцаж байсан бүх хүсэл мөрөөдөл цөм урхилагдсан олон нийтийн өмнө биелэх шиг болжээ. Хүн төрөлхтний өлгий нутгийг ч эзэлж авна, эргийн дагуу орших эрт урьдын түүхт хот балгас элсэн манхнаас сүндэрлэн босож Дамаскын, дараа нь Багдадын, сүүл сүүлдээ Энэтхэг болон Хятадын байгалийн баялгийг манай инженерүүдийн цуваа боловсруулж ашиглана. Дорно дахиныг сэлэм барьсан Наполеон дагаараа оруулж чадаагүй юмыг харин хувь нийлүүлсэн нийгэмлэг төмөр хүрз, түрдэг тэрэгнийхээ армийг тийш нь явуулахаар дөнгөчихнө өө гэж байв. Азийг булаан эзлэхэд олон саяыг зарцуулах хэрэгтэй ч гэсэн эзэлсэн хойноо олон тэрбумыг эгүүлэн авах болно. Загалмайтны шинэ аялалд оролцогч эхнэр хүүхнүүд бол Файв-оклок хэмээх таван цагийн уулзалт болон дээд язгууртны шөнийн нижгэр хүлээн авалт дээр ч, ширээний ард ч, унтдаг орондоо ч хаа сайгүй гагц тэр тухай л үргэлж үглэж хэнээс ч илүү баяр хөөр болж байлаа. Тэд нарын ярьдгаар бол, юу болж байгааг цөмийг нь урьдаар зөгнөөд мэдчихсэн гэнэ ээ. Константинополийг эзэлчихсэн, мөдхөн Брусс, Ангор, Алеппио-г дараагаар нь Смирна, Трапезунд зэрэг дэлхий дахины банкаар бүслэгдсэн бүх хотыг эзэлж авах бөгөөд сүүлд нь тэр алсын урт аяллын зорьсон жаргалын орон байх ёстой, нэрийг нь хэлэхдээ цээрлэдэг хамгийн эцсийн ариун хутагт хотыг эзлэх өдөр ирнэ гэлцэж байв. Эхнэр хүүхнүүдийн тэсэшгүй ёргио сагсуу занг даган баясагч эцэг, нөхөр, нууц амрагууд нь «бурхан чингэ гэж айлдсан юм» хэмээн зогсоо чөлөөгүй орилолдох шуугиан дунд акц худалдаж авах ордер маклеруудад тарааж өгсөөр байдаг болжээ. Тэдний хойноос ер нь сүртэй олон цэргийн араас ямагт дагалдан явдаг үл шалих, сүржин, дороо дэвсэлсэн олон түмэн цувчхав. Тийнхүү хорхойтож хэнээрхэх явдал зочдын өрөөнөөс гал зуух руу, хөрөнгөтнөөс ажилчин тариачинд шилжиж эдүгээ энэхүү сая сая мөнгөний галзуутай ойж бууж наадахад ажил хийлгүй яс амар хэвтэхээр шийдсэн хаалгач, сахиулууд, муураа энхрийлэн тэжээж суудаг хөгшин хүүхнүүд, өдрийн арван су аваад амь зууж байдаг хөдөө газрын огцрогдсон жижиг түшмэд, юу байдгийгаа ядуучуудад хамж өгөөд гарсан хөдөөгийн лам нар мэтийн нэг, гурав, дөрвөөс арав хүртэл акцтай явдаг муусайн захиалагч нарыг түлхэн оруулсан ажээ. Эд мөнгөн зээлийн сүйрэл болох бүрийд эдгээр бүхий л эцэж туйлдсан, өлсөж цангасан өдий төдий хагас үгээгүй рантье хэмээх акцын ашиг горьдон амьдардаг хүмүүсийн толгойг хижиг дайрсан мэт ганцхан далайлтаар нийтийн булшинд хийж булдаг байжээ. Дэлхий дахины банкнаас гаргасан акцын талаар газар сайгүй шагшаан шуугиан дэгдэж шашны ном гүрэм харуулж ач авралыг нь хүртсэн мэт зээлийн ханш тэнгэрт гартал хөөрч нэмэгдсэн явдал бол Тюильрийн ордон болон Марсын талбайд улам чанга цуурайтан нижигнэх хөгжим, Парисыг мансууруулагч үзэсгэлэнгийн зогсоо зайгүй баяр наадмын ажилтай яв цав авцалдан нийлэлдэж байлаа. Тэр хэдэн аагим халуун өдрийн дотор давчдуулагч бүгчим агаарт дарцаг далбаа гойд чимээтэй дэрвэлзэж үдэш орой болох бүр гэрэл гэгээ цацарсан тэрхүү их хот шөнийн тэнгэрийн дор асар том ордон лугаа гялалзсаар байх бөгөөд түүний олон танхим тасалгаанд архидаж хөлчүүрэх нь огт намжилгүй байсаар байгаад үүр цайлгадаг ажээ. Зугаа цэнгэл нэгэн айлаас нөгөөхөд нь дамжин шилжиж гудамж бүхнээр согтуучууд дүүрэн ганхаж араатан амьтны үнэр, тэврэлдэн наалдах биесийн халуун амьсгаа, найр наргианы газраас ханх тавьдаг сархдын уур сэлт нь утаат үүл болон нүүгэлтэж тэнгэрт хөөрөөд байшингийн орой дээгүүр Содом, Вавилон, Ниневийн тэндэх шөнөтэй очиж залгах ажээ. Тавдугаар сараас л эхлээд дэлхийн өнцөг булан газар орон бүрээс хаад эзэд үргэлжлэн цуваад байсан чинь ер барагдахыгаа үзэхгүй байлаа. 

	Үзэсгэлэн дээр зуу шахуу улсын эзэн хаан, хатан хаан, хааны хөвүүд, охид хүрэлцэн иржээ. Парис хот эрхэмсэг ноёд, жавхлант вангаар дүүрч, оросын эзэн хаан, австрийн эзэн хаан, туркийн султан хаан, испанийн орлогч хаанд баярыг хүргэж хойноос нь Бисмарк үнэнч нохой шиг дагалдан яваа Пруссийн хааныг ойроос сайтар харж авах билээ, гэж жууз тэрэгнийх нь дугуй дор орчих шахаж байлаа. Тахир дутуу бологсдын талбайгаас ёслолын буудлагын дуу тасралтгүй пижигнэж үзэсгэлэн дээр чихэлдэгч үй олон хүмүүс германаас ирүүлсэн Круппын заводын том хар үхэр буунуудыг бахдан гайхна. Дуурийн театрт бараг долоо хоног өнжихгүй ямар нэгэн албан ёсны баяр ёслол болж люстр хэмээх их гэрлээ тавьж гэрэл гэгээ цацруулдаг байв. Жижгэвтэр театр, ресторанууд пиг битүү дүүрч янхан эмсийн өргөн урсгал явган хүний зам дээгүүр багтаж ядан бялхаж байлаа. III Наполеон үзэсгэлэнгийн ажиллагаанд оролцсон жаран мянган хүнд өөрийн мутраас шагнал гардуулан хайрлав. Тэрхүү баяр ёслол бол өөрийн гоё тансаг байдлаар урьд өмнө болсноос хамаагүй давж гарчээ. Энэ бол эзэнт гүрний мандал бадрал, Парисыг гийгүүлсэн яруу алдар даруй мөн ажгуу. Ер бусын хуурамч шидэт алдар гавьяагаар хүрээлүүлсэн эзэн хаан бол Европ дахины эзэн суусан мэт харагдаж байлаа. Эзэн хаан хүч чадалдаа бардам хүний амгалан дүрээр хүнтэй ярьж амгалан тайван байдал тогтооно гэж ам өчиг өгсөөр байлаа. Яг тэр өдөр нь Мексикт сүйд майд болсон тухай, Максимилианы цаазлагдсан тухай, францын цус мөнгөтэйгөө хамт шал дэмий асгарч урссан тухай мэдээ Люильрид хүрч сонстов. Гэвч баяр ёслолоо гутаахгүйн тул тэрхүү шинэ мэдээг сонсголгүй нуучихжээ. Нар мандсан цэлмэг сайхан өдрийн эцэст гашуудлын харанга анх удаагаа цохисон нь тэр буй за. 

	Энэ бүхий л гял цал болсон юм дунд Саккарын од ч улам дээшээ хөөрч туйлынхаа цэгт тулжээ. Эцсийн бүлэгт, олон жил улирч өнгөрсөн хойно сая нөгөө хувь заяа гэгчийгээ арайхийж нэг эзэмдэн авч дөнгөв. Хувь заяа түүний номхон боол нь болж авдарлан цоожилж барьж тавьж болохуйц амьтай голтой юм мэт өмчид нь байдаг эд болжээ! Хэчнээн удаа Саккарын худал хуурмаг юмсаар дүүрч хэчнээн олон сая франк түүгээр дамжиж ямар нэгэн үл үзэгдэх нүх рүү цутгаж ордог байлаа даа! Одоо ч харин урьдтай адил өнгөцхөн хуурмаг баялаг байгаа бус, энэ бол алтны жинхэнэ эрх засаг, шуудай дүүрэн битүү чихээстэй алт мөнгөнд тулгуурласан баттай эрх засаг мөн бөгөөд тэрхүү эрх засгийг Саккар ямар Гундермантай адилхан нэг бүхэл үе тэнгийн банкны эздийн хурааж хуримтлуулсан хадгаламжаар олж авсан биш, бүхэл бүтэн вант улсыг ганцхан дайралтаар эзэлж авдаг зоригтой Кондотвер хэмээх хуучин Италийн хөлсний цэргийн толгойлогч мэт өөрийнхөө гараар байлдаж олсондоо бахархана. Европын хорооллын газрыг панзлан наймаалж байхдаа өндөр дээр асар өндөрт бузгай олон удаа хөөрч байсан боловч түүний эрх мэдэлд орсон Парис ер хэзээ ч ийм хүлцэнгүй номхон хөл доор нь хэвтэж байгаагүй ажээ. 

	Тэр нэгэн өглөө Шампод цай ууж суухдаа Саккар бас дахин хоосорч хоцроод аз тэнгэртээ ч итгэхийг больж мөнгөн зээлийг өлөн нүдээрээ ажиглан харж энэ бүхнийг одоо бас дахин байлдаж эзлэхийн тулд юу болсон бүхнийг цөмийг эхнээс нь давтаж гүйцэтгэхээр шийдэж өс хонзонгоо авах гэдэг галзуу хүслээр дүүрэн байснаа дурсаж санав. Гэтэл харин эдүгээ мань эр бас л ялан дийлэгч болж амжсан хойно жаргах цэнгэх сэн гэдэг хүсэл шунал нь буцалж оргилно! Мань Саккар өөрийгөө хамгийг чадагч боллоо хэмээн тооцож юуны түрүүн Гюрегээс салж хагацаад Жантругаар Ругоны эсрэг өгүүлэл бичүүлж нийтлүүлэхдээ Ромын асуудлаар сайдыг хоёр нүүр гарган бялдуучилж байсан юм хэмээн католик намын нэрийн өмнөөс яллан зэмлэх үүрэг өгчээ. Энэ нь ах дүү тэр хоёрын хооронд бүрмөсөн дайн зарлагдсан хэрэг мөн байжээ. Мянга найман зуун жаран дөрвөн оны есдүгээр сарын арван тавны гэрээ байгуулснаас хойш, ялангуяа Садоваягийн дараа Клерикал намынхан пап ламын байр байдлын талаар их л санаа зовсон бололтой сүр дүрэм үзүүлдэг болсон бөгөөд мөн тэр үеэс эхлээд «Илтгэл» сонин ч хуучин баримталж байсан хувьсгалын эсэргүү бодлогодоо эргэж ороод нэгдүгээр сарын арван есний хууль зарлигуудаар эх үүсэл нь тавигдсан либерал үзэлтэй эзэнт улсыг ширүүн дориун дайрч довтолдог болжээ. Эзэн хаандаа хэдийгээр цаглашгүй үнэнч байлаа ч гэсэн хувьсгалч уур амьсгал Францыг аюул сүйрэлд учруулахад хүргэсэнд орвол шулуухан V Генрихт захирагдсан минь дээр байна гэж Саккарын хэлсэн ганцхан өгүүлбэр Палатад нэг хүний амнаас нөгөөд нь дамжсаар тархжээ. Саккарын олсон амжилтуудын зэрэгцээгээр шазруун дээрэлхүү зан нь бас л нэмэгдсээр байсан тул том том банкны эзэн еврей нарыг Гундерманаас нь эхлэн дайрч түүний цул тэрбумыг цөм цохин цоолоод улмаар довтлон орж бүрмөсөн эрхэндээ оруулъя гэж дотроо санадгийг нууж хаахаа ч больжээ. Дэлхий дахины банк гайхамшигтай түргэн өсөж дэгжсэн учир даян дэлхийн христос мөргөлтний дэмжлэгийг хүлээж байгаа тэрхүү ферм нь хэдэн жилийн дараа мөнгөн зээлийн бүрэн эрхтэй эзэн сууж яагаад болохгүй сэн билээ? Тэгээд ч Саккар хүч чадлаар тэнцүүхэн зэргэлдээ гүрний хаан, өрсөлдөн тэмцэлдэгч этгээд мэт онгироо сагсуу, өдсөн сэдсэн дайчин зан араншинтай байж байсан бол цаадах Гундерман нь бахь л байдаг хуучин хэвээрээ төлөв төвшин зантай, өөрийгөө ёжтой инээмсэглүүлэх ч дургүй, акцын ханш өөдөө зогсолтгүй хөөрсөөр байгааг их л шохоорхож сонирхсон хүний дүр үзүүлэн тэвчээр логик ухаан хоёрыг л ганц урдаа барьдаг зэвсэг болгон сонгож аваад ажиглан хүлээж байлаа. 

	Ухаан жолоогүй хэт шунахайрал нь Саккарыг асар их өндөрт хөөргөсөнтэй адил өөрийг нь эргээд сүйдлэх төөрөгтэй байжээ. Шунал хүсэлдээ бүрэн автагдаж өөртөө мэдрэлийн зургаадугаар эрхтнийг нээж түүнийгээ хангахаас ч буцахааргүй байв. 

	Каролин эдүгээ үргэлж инээмсэглэсээр зүрхэн доторх цус нь барагдан тамирдаж байхдаа ч хүртэл инээвхийлсээр байдаг болсон бөгөөд Саккар түүнийг мөн л хуучин шигээ найз нөхрөө хэмээн үзэж бараг өөрийнхөө эхнэр мэт өвөрмөц маягаар хүндэтгэдэг байв. Хөх хүрээтэй нүд, ув улаан уруул нь дандаа хүнийг хуурч байдаг Сандорф хатагтай хэдий эвдэрч завхарсан шалиг саваагүй зантай боловч мөс шиг мөнх цэвдэг байдаг хэвээрээ болохоор Саккарын дур сэтгэлийг татахаа больчихов. Чухамдаа мань Саккар өөрөө ч гэсэн, мэдрэлээ өөр зүйлд зарцуулаад хайр сэтгэлийг сар сараар хөлслөн авч суудаг учиргүй их алба ажилтай мөнгөн санхүүгийн зүтгэлтний тоонд багталцах тул нэг ч хүнд жинхэнэ ёсоор дурлаж үзээгүй билээ. Тийм ч учраас дахин шинээр хурааж овоолсон үй олон сая хөрөнгийн эзэн суусан хойно эхнэр хүүхний тухай дурсаж бодохдоо ахиухан үнэ өгч худалдан аваад бүх Парисаар гайхуулах юм сан гэдгийг ч чухалчлах аж. Бадируун томхон очир алмаас эрдэнийг зангиандаа хадаж гайхуулахын төлөө худалдаж авдаг ч ёс бий шүү дээ. Түүний дээр энэ бол туйлын сайхан реклам болно! Эхнэр хүүхнүүдэд их мөнгө зарах чадалтай хүн чинь хөрөнгө чинээ сайтай байх нь ч эргэлзээгүй хэрэг. Хоёр буюу гурван удаа Максимтай хамт очиж хооллосон де Жемон хатагтайг тэрхэн даруйхандаа нэр цохож сонгов. Гучин зургаан насандаа де Жемон хатагтай мөн л маш цэвэрхэн хөөрхнөөрөө, Юнон дар эхийн төв шударга гоо үзэсгэлэн төгөлдөр бүрдсэн аятай харагдах бөгөөд эзэн хаан ганцхан шөнө тэр хатагтайтай зугаацаад нөхөрт нь одон өгснийг нь эс тооцвол зуун мянган франк төлснөөр гоц гойдын нэр цуу олж авсан ажээ. Хар нүднийх нь тухайд гэвэл зөвхөн тийм эхнэрийн нөхөр болсон хувиар нийгэмд эзлэх байр суурь нь аяндаа тодорхойлогдох яггүй аятайхан янзын ноён байжээ. Тэрхүү эр эм хоёр элбэг дэлбэг амьдралтай суудаг бөгөөд яам тамгын газар, хааны ордон гэх мэтчилэн энд тэндгүй орж гарч, жилдээ гурав дөрөвхөн шөнөөс хэтрэхгүй шилдэг чухаг хэлэлцээ хийсэн төдийгөөр юу хэрэгцээтэй бүхнийгээ олж авдаг байлаа. Тэр хатагтайтай цэнгэх нь учиргүй өндөр үнэтэй гэдгийг бүгдээрээ мэдэх бөгөөд чингэхийг ч хамгийн сайн сайхан юм гэж үзэж байгаа нь тэр гэдэг аж. Мань Саккар эзэн хааны дур сэтгэл булаасан тэрхүү амтлаг идээг амсаж үзэх юм сан гэж хорхой хүрэхдээ хоёр зуун франк хүртэл үнэ өгчээ. Учир нь хатагтайн хар хүн сэжигтэй намтар бүхий мөнгөн санхүүчийг хараад завхай самуун явдлаараа хүнийг хөөдөж мэдэх яльгүй жижигхэн амьтан байна гэж басамжлаад анхандаа ярвалдаж байсан юм санжээ. 

	Яг тэр үеэр ч жижигхэн хатагтай Конэн Саккартай зугаалахаас эрс татгалзжээ. Мань хүн Фейдо гудамжнаа оршдог бичгийн цаасны дэлгүүрээр байн байн орж гарч очих тоолон тэмдэглэлийн дэвтэр худалдаж авдаг байсан бөгөөд бэлцгэр ягаахан царайтай, мяндсан зөөлөн буржгар цайвар үстэй гоолигхон биетэй, эелдэг ялдамхан зантай, уулзах бүрийд баяр баясгалантай байдаг нүдэнд дулаахан хүүхэн бол Саккарт тун ч их л таалагддаг байлаа. 

	— Үгүй чиш, болъё доо. Танд уу даа? Хэрхэвч үгүй ээ!

	Тэр хүүхэн хэрэв нэг л “хэрхэвч үгүй” гэж хэлсэн байвал өнгөрлөө гэсэн үг ээ. Учир юу вэ гэвэл тэр шийдвэрээ огт цуцалж өөрчлөхийг мэддэггүй хүн байжээ. 

	— За яагаад тэр вэ? Би таныг эрэгтэй хүнтэй хамт явж байхыг чинь харсан шүү дээ. Та панорамын гудамжинд байдаг хогшил хэрэглэлтэй жижигхэн байраас л гараад явж байсан даг... 

	Хатагтайн царай улайсан хэр нь цаадхынхаа нүд рүү зоригтой гэгч харсаар байв. Өөрийнх нь найз танил болох нэгэн хижээлдүү авгайн тэр байр бол хөөрхий муу нөхрөөрөө хавтас наалгаж орхиод өөрөө янз бүрийн ажил хөөцөлдөн Парисаар гүйж явах цаг дундуур мөнгөн зээлд алба хаадаг зарим нэгэн хүний гуйж гувшаад байх дээр нь саваагүйтэхийнхээ эрхэнд бууж өгөх хэрэг гарвал цаг болзож уулздаг газар нь үнэхээр мөн байв. 

	— Та ч сайн мэдэж байгаа л даа... Тэр хүн бол таны нууц амраг Гюстав Седиль байсан шүү дээ. 

	Хатагтай толгойгоо хөөрхөн гэгч нь сэгсрээд, үгүй надад ерөөсөө нууц амраг гэх юм байхгүй гэжээ. Түүнтэй хоёр удаа цэнгэсэн гэж гайхуулах ганц ч эрэгтэй хүн олдохгүй ээ... Түүнийг ер нь Саккар ямар хүн гэж бодоод байгаа юм бол доо? Онцын юм болголгүй зөвхөн зугаагаа гаргахын тул ганц нэг удаа түргэн зуурхан бол ч яах вэ! Чингээд л сүүлд нь тэр бүгдээрээ дуугүй томоотой, их талтай таатай байцгаадаг юм санжээ. 

	— Намайг залуу биш болохоор л тэгж байгаа юм биз дээ?

	Хатагтай дахин толгойгоо сэгсэрч өөртөө таалагдсан хүний насыг төдий л хайхардаггүй гэсэн аятай ердийнхөө хөхөрдгөөр хөхрөв. Мань хатагтай насаар хижээлхэн, царай муутайхан, даржин ядуулаг эрчүүлтэй ч гэсэн бишгүй дээ л нэг зугаалдаг байсан ажээ. 

	— За тэгвэл надтай яагаад болдоггүй юм бэ? Хэлээч дээ. 

	— Ээ бурхан минь, үүнийг ойлгож цөхөх юухан байх вэ... Яагаад гэвэл та миний сэтгэлд таалагдахгүй байгаа л биз. Тантай яасан ч үгүй дээ!

	Хатагтай тийнхүү ярилцаж байхдаа энэ хүний хүссэнийг хангаж чадахгүй байгаад харамссан юм шиг их л эелдэгхэн зантай байлаа. 

	— Та хэчнээнийг л хүснэ, төчнөөнийг аваарай... Гав ганцхан, цорын ганцхан удаагийнхдаа нэг мянгыг авах уу, хоёр мянгыг авна уу? гэж Саккар эв хавгүй хэлчхэв. 

	Дахин үнэ нэмэх тоолон хатагтай зөвшөөрөхгүй гэдгээ мэдэгдэж толгойгоо хөөрхөн сэжлэн сэгсэрсээр байлаа. 

	— Байз л даа... арван мянга бол яах вэ, хорин мянга уу?

	Хатагтай жижигхэн гараараа Саккарын ханцуй дээрээс аяархан татаж зогсоов. 

	— Арван мянга ч байсан, тавин мянга ч байсан, зуун мянга ч гэсэн зөвшөөрөхгүй дээ! Та хэдийг ч нэмж хэлж болох л хэрэг гэвч би дандаа «үгүй, үгүй, үгүй» л гээд байна даг... Надад өчүүхэн ч гоёл чимэглэлийн зүйл байхгүй байгааг та аяндаа харж байгаа биз ээ. Өө, намайг эд мөнгөнөөс өгсүүлээд элдэв бусын юм авна уу гэж зөндөө л шалгаадаг байлаа! Гэвч надад юу ч хэрэг байхгүй л дээ. Зөвхөн сэтгэлд аятай зохистой л байвал гүйцэх нь тэр ээ... Миний нөхөр надад үнэн зүрхнээсээ хайртай, би ч гэсэн түүндээ бас их хайртай. Үүнийг та эрхбиш ойлгоно биз дээ. Миний нөхөр бол их томоотой сайн хүн байгаа юм. Тийм учраас түүнийхээ сэтгэлийг зовоож сүйд болгохоо болъё доо... Би таны мөнгийг чинь нөхөртөө л аваачиж өгөхгүйгээс хойш, түүгээр ер юу хийх билээ дээ? Бид хоёр тийм ч хариугүй ядуу улс биш, яваандаа энэ худалдааныхаа ажлаас яггүй арвин хөрөнгө мөнгөтэй болоод гарна даа. Хэрэв энэ бүх ноёд надтай гэмгүй байдгаараа манай дэлгүүрээс юм худалдаж авдаг хэвээрээ байцгаавал надад татгалзах ч юу байх вэ... Өө би бол үнэн хэрэг дээрээ л ямар байна, түүнээсээ илүү сэтгэл харамгүй хүн болж харагдахыг ер хүсэхгүй, хэрэв би ганцаараа асан бол бас бодож болох л юм. Тантай ганц шөнө зугаацсаны шанд олдсон зуун мянган франкийг манай хар хүн надаас авна байх аа, гэж та үнэхээр санаж байна гэж үү, үгүй сая франкаар ч гэсэн больё доо. 

	Тэр эмэгтэй нэг хэлснээрээ л зүтгэсээр байлаа. Саккар ч гэсэн мөн санаандгүй байтал ийм зэвүүн эсэргүүцэлтэй тулгарсандаа хор шар нь буцалж бүхэл бүтэн сарын туршид хоргоосоор л байлаа. Хатагтайн зөөлөн харцтай өрөвдсөн байрын том нүд, инээвхийлэн мишээж явдаг царай нь Саккарын сэтгэлийг бүр уймруулж орхилоо. Яана гэнэ ээ, байз? Юм бүхнийг мөнгөөр худалдаж авч бас болдоггүй байх нь ээ! Бусад харчуул юу ч өгөлгүйгээр зугаалж байдаг энэ хүүхнийг мань хүн солиорсон юм шиг үнэ өгөөд ч наашлуулж чадсангүй юм ажээ! Цаадах нь «үгүй» л гэсэн чигтээ байх бөгөөд тун ч итгүүлэх арга олдсонгүй ээ. Чингээд Саккар ид мандаж явсан цагтаа сүрхий гутаж шантрахад хүрчээ. Тэрхүү хатагтайн татгалзсан явдал бол өөрийнхөө хүчирхэгт итгэх итгэлийг нь бууруулж эдүгээ хүртэл мөнгийг ямар ч маргаангүй төгс төгөлдөр чадалтай гэж бардам санаж явсан урмыг нь далдуур битүүдээ хугалан шантруулсан ажээ. 

	Гэлээ ч гэсэн Саккарын нэр сүрээ мандуулж хөөрөлхөх гэдэг хүслэн бүрэн дүүрэн ханасан бөгөөд энэ нь түүний бүхий л амьдрал дээд цэгтээ тулсан оргил нь гэвэл зохилтой. 

	Саккар де Жёмон хатагтайтай нэг шөнийг цэнгэл хийж өнгөрүүлснээ олон нийтэд мэдэгдэж гайхуулахын тул түүнийгээ үзүүлэх гэж гадаад явдлын яаман дээр зохиосон бүжиг наадмыг сонгон авчээ. Ямар учраас тэр вэ гэвэл тэрхүү гоо үзэсгэлэнтэй эхнэрийн байгуулдаг гэрээ хэлэлцээр бүгдэд түүний биеийг эзэмдэх аз завшаан тохиолдсон хүн бол уул хэргийг өөрийнхөө дур хүслийн дагуу олон нийтэд сайтар мэдэгдэхийн тулд амжилтаа олны нүдний өмнө харуулах эрхтэй гэсэн зүйл хэзээ ямагт багталцаж ордог байжээ. Тэгээд шөнийн арван хоёр цагийн орчим тус яамны нэгэн танхим дотор эрэгтэйчүүдийн тас хар хувцасны дэвсгэр дээр эмэгтэйчүүдийн нүцгэрсэн мөр люстрийн нүд гялбам гэрэлд улам тод хурцаар ялгаран гялалзаж байх үеэр мань, Саккар Жёмон хатагтайтай сугацалдсаар орж ирэв. Нөхөр нь тэр хоёрын хойноос дагалдан явна. Тэдгээрийг ороод ирэхийн хамтаар хүмүүс зай тавин ярагдаад хоёр зуун мянган франкийн үнэтэй тэрхүү ичгүүр сонжуургүй илүү зан, тэсгэлгүй сувьдаг шунал, ухаан жолоогүй үрэлгэн байдлаа олны өмнө дэлгэж хөөрөлхөн гайхуулахад нь өргөн уужим зам гаргаж өгцгөөлөө. Нийтээрээ огтхон төдий сонжиж шоолсон шинжгүй инээмсэглэцгээн холоос сонстох найрал хөгжмийн аялгууд бүүвэйлэгдэн эмэгтэйчүүдийн дотоож, цээживчний мансууруулагч анхилуун сайхан үнэр дунд хөгжилтэйеэ шивнэлдэн ярилцаж байлаа. Танхимын төв дунд нэг хэсэг саваагүй сониуч хүмүүс бөөгнөрч гялалзсан цав цагаан кирас хэмээх гвардийн цэргийн хувцас өмссөн өндөр том хүнийг тойрон шахцалдаж байв. Тэр нь дэргэдээ байгаа хүмүүсийн толгой дээгүүр толгой нь шовойн харагддаг Бисмарк ван юм санжээ. Том хамартай, бүлтгэр нүдтэй, түрэмгийлэн эзлэгч зэрлэг этгээдийн сахлаар чимэглэсэн том зузаан эрүүтэй тэр хүн тас няс хийтэл цуурайтуулан хөхөрч байлаа. Тэр хүн ер саяхан Садоваян тулалдааны дараа Пруссийг Германд бэлэг болгон барьсан ажээ. Нэлээд удаан болтол францын эсрэг холбоотон нарын хооронд ер гэрээ байгуулагдсан удаагүй гээд байсан чинь хэдэн сарын өмнө гарын үсэг нэгэнт зурагдсан байлаа. Люксенбургийн будилаанаас болж тавдугаар сард эхлэх шахсан дайн одоо ч бүүр гарцаагүй болж ирэв. Ид бах нь ханасан Саккар де Жёмон хатагтайтай сугацалдаж нөхрийг нь хойноосоо дагуулсаар тасалгаа дундуур явж өнгөрөхөд нь Бисмарк вангийн хөхрөх нь түр зуур намдаж мань аварга өндөр хүн хүлцэнгүйгээр дооглосон, хэрэгт дурласан харцаар араас нь дагуулж харсаар байлаа. 


ЕСДҮГЭЭР БҮЛЭГ

	Каролин бас л ганцаараа хоцров. Гамлен капитал хөрөнгөө нэг зуун тавин сая болтол нэмэгдүүлэх нийгэмлэгийнхээ шийдвэрийг бүрмөсөн батлуулахад шаардагдах албан ёсны ажлыг гүйцэтгэхийн тул арван нэгдүгээр сар гартал Парист байсаар л байлаа. Саккарын хүссэн ёсоор Гамлен нэг удаа Сент-Анн гудамжнаа суудаг нотариат Лелорен дээр биеэрээ очиж бүх акцаа тарааж өгсөн ба капиталаа ч бүрэн оруулж амжлаа гэж түүнд албан ёсоор мэдэгдсэн боловч үнэн хэрэг дээрээ Саккарын хэлүүлсэн энэ зүйл тийм биш байжээ. Сүүлд нь хэнд ч хэлж үл болох ямар нэгэн нууц хэргээр Гамлен хоёр сар хэртэй Ромд явлаа. Бодвол тэр пап ламыг Иерусалимд нүүлгэх гэдэг түүний өнөөх улигт хүсэл мөрөөдөл байсан буй за. Түүнээс гадна бас өөр нэг бүтээчхэж болмоор үлэмж томоохон төсөл байсан нь Дэлхий дахины банкийг бүх дэлхийн христосын мөргөлтний эрх ашгийг илэрхийлэгч католик банк болгож түүгээр еврей нарын банкийг газрын хөрснөөс арчиж устгахыг зорьсон лут том явдал бүтээлгэж ашиглах төсөл байсан юм. Гамлен Парисаас явж одохдоо тэндээсээ Брус-Бейрутын төмөр замыг тавихаар бас дахиад дорно зүг тийш эргэж явах байжээ. Тэр бээр Парисаас явж одохдоо фирмийнхээ түргэн цэцэглэж байгаад баярлаж түүний хэлбэршгүй бат бэхэд бүрэн дүүрэн итгэж байсан юм. Харин ийм ер бусын амжилт олсон явдалд одоо сэтгэл нь цаанаа л нэг түгшүүртэй байдаг болчихжээ. Тэгээд ч явахынхаа урьд өдөр дүүтэйгээ ярьж, нийтээрээ хэнээрхэж хөөрцөглөхийг аялдан дагалдуузай чи, ханш хоёр мянга хоёр зуун франкаас хэтрэхэд хүрвэл хамаг байдаг акцаа бушуу худалдах хэрэгтэй шүү гэж хүчлэн зөвлөжээ. Чингэснээрээ ханш ийнхүү тасралтгүй өсөж нэмэгдэж байгаа явдлыг их осолтой солиотой хэрэг гэж үздэг хувийнхаа эсэргүүцлийг илэрхийлэх гэж бодсон юм санжээ. 

	Каролиныг ганцаараа үлдэж хоцорсон хойно түүний орчин тойрны улайдчихсан агаар амьсгал сэтгэл санааг нь улам хүчтэй зовоож эхлэв. Арван нэгдүгээр сарын эхний долоо хоногт ханш хоёр мянга хоёр зуу хүрсэнд Каролины ойр орчинд байсан хүмүүс баяр хөөр бололцон цаглашгүй найдлага, талархлаа илэрхийлэн орилолдож байлаа. Дежуа баярлаж гялайсныгаа урсган илчилж эх, хүүхэн хоёр де Бовилье тэд нарын хэзээ язааны язгуур угсааны сүр хүчнийг сэргээн мандуулахаар учирсан өлзийт бурхны хань ижил хэмээн Каролинд саймширч түүнтэй яг нэг зиндааны улс шиг тэгш тэнцүү харилцдаг болжээ. Их багагүй, том жижиггүй нэлдээ баярлацгаасан олон хүн ам амандаа ерөөл магтаалын дуу л эгшиглүүлээд байлаа. Охид нь ч одоо нэг сүй бэлэгтэй болцгоов, гэнэт баяжсан ядуучууд нь насаа эцэслэтэл алзахгүй амьжиргаатай болцгоов. Баяжихдаа ханадаггүй бөөн шунал мөрөөдөл болчихсон баячуул нь улам баян тарган болж авсандаа бахдан баярлацгааж байлаа. Баяр цэнгэлийг эдэлж хүчирхэг болсноо мэдээд согтуурч ташуурсан Парист үзэсгэлэн хаагдсаны дараа урьд өмнө нэг ч үзэгдээгүй аз заяа, амжилт ололтод итгэх цаг иржээ. Үнэт цаас бүхний ханш өөдөө хөөрч энэ дунд айж ичихээсээ зовдоггүй нэг нь итгэж үнэмшихдээ амархан хүмүүсийг олж акцуудаа зарж мөнгөн зээлд дайрлага дайрч сөнөх аюул учруулах сэжиглэлтэй хэлэлцээр бөөн бөөнөөрөө хийгдэн даанч хэтэрхий их наргиж цэнгээд том том байгууллагуудад өдий төдий олон тэрбумаар нь мөнгө зарж үрсээр байгаад онгорхой цоорхой касс нь алхам бүрийд зад тавьж мөхсөөр байдаг асар томоохон зээллэгийн байгууллагыг тэжээж тэтгэсэн тэр төр гүрний хүчин чадал туйлдаа хүртэл сульдан доройтож дотор талдаа хөндийрөн хоосорсон нь ив илхэн болжээ. Бүхий л олноороо хэнээрхэн солиорч гүйцсэн нөхцөл байдалд ганцхан ан цав л гарсан байвал бүрмөсөн сүйдэлж мэдэхээр аюултай байв. Лав тэрхүү сэтгэлд сэв оруулсан ёр зөгнөлөөс л болоод дэлхий дахины банкны акцын ханш дахин шинээр өөдөө хөөрч үсрэх бүрийд нь Каролины сэтгэл зүрх шимшрэн зовох болжээ. 

	Ханшийг доош нь дарж бууруулахаар үнэ өгч мөрийцдөг, гайхшаа барсан, чадагдсан хүмүүсийн үл мэдэг зөөлөн үргэлж гинших төдийгөөс өөр ямар ч өөдгүй муу үг яриа түүний чихэнд сонстохгүй байлаа. Гэсэн хэдий боловч Каролин санаа сэтгэл ямагт зовуурьтай хэвээрээ байсан ба байгууллагад нь ямар нэгэн гай барцад нүүрлэж ирж яваа мэт санагдавч чухам ямар гай дайрахыг бүү мэд, тэр тухай тодорхой тоймтой юу ч хэлэхийн аргагүй байв. Аюул сүйрэл болохын өмнө сэдэв тэмдэг болж байдаг хөнгөн зөөлхөн донслолт гарсаар агсан боловч улам бүр өсөж үржсээр байгаа тэрхүү ер бусын амжилтыг ажиглан юу болдгийг хүлээж суух ажээ. 

	Гэтэл Каролинд харин бас өөр нэг зовлон лай нэмэгдэв. Хөдөлмөрт дуртай болгох газрынхан эдүгээ Викторын талаар өгүүлэл яриан гаргахыг больцгоосон бөгөөд цаадах нь ч дуу шуугүй бив битүү түгжигдмэл болчхов. Харин Каролин яагаад ч тэр юм бэ, нэг л эвгүй санагдаад болохгүй болохоор нь энэ тухай Саккарт юу ч дурсаж хэлээгүй байлаа. Үүнийг сөхөж ярих дээр Саккарын сэтгэл санаа зовчих болов уу гэхээс түүний яс үс нь хавталзаад яриа үүсгэе гэж санасныгаа өдөр өдрөөр хойшлуулсаар байжээ. Түүний нөгөөтээгүүр Максимд өгөх ёстой байсан хоёр мянган франкийг аль хэдийнээ өөрөөсөө гаргаад өгчихсөн бөгөөд бас цаана нь өнөөх Буш, Мэшен хоёрын нэхэл дагал болсоор байдаг дөрвөн мянгын тухайд Максим даажин хийгээд тэд нар бол Каролиныг дээрэмдэж байна, үүнийг аав нь мэдвэл их уурлана даа гэдэг байжээ. Тийм ч учраас урьд өгнө гэж амлаж байсан тэр мөнгөө Бушийг одоо нэхэхэд нь Каролин төлж чадашгүй гэв. Буш бүр цөхрөнгөө бартал оролдож ядаад уураа хүрэхэд ер нь айлгаж сүрдүүлээд үзье гэж анхлан бодогдож байсныгаа одоо Саккарыг ийм өндөрт үсэрч хөөрснөөс хойш дурсаж санав. Саккар ч одоо хэрүүл хэл аманд өртөгдөхөөс айхынхаа эрхэнд өөрөөсөө юу шаардагдсан бүхнийг гүйцэтгэнэ биз гэж боджээ. Чингээд ч гэв гэнэт нэг өдөр мань Буш шууд Саккарт хандаж янзыг нь үзэхээр шийдэж Лагарпын гудамжны нэгэн байшингаас олдсон урьд эртний бичиг баримтуудтай танилцахаар контортоо морилон ирнэ үү хэмээн бичжээ. Буш, суудаг байшингийнхаа дугаарыг зааж аль язгуурын өнгөрсөн түүх паянг орой руу нь ортол тусгаж орхисон тул Саккар тэвдэж сандрахдаа түүн дээр гүйж ирэх байсан аж. Тэрхүү захидал нь Сен-Лазарын гудамжнаа хүргэгдэж очоод бичгийнх нь хэлбэрийг таньдаг Каролины гарт орчихжээ. Каролин уншаад цочисхийж тэрхэн даруйдаа ер нь Бушийнд гүйж очоод нэхэмжилсэн мөнгийг нь төлчихдөг юм бил үү гэж тээнэгэлзэв. Тэгээд дараагаар нь Буш өөр хэргээр ч бичсэн байж болох юм гэж санасан боловч ер нь энэ бол тэр зохисгүй явдлыг эцэс болгох аятайхан шалтаг болох нь гэж шийдэв. Каролины сэтгэл уймарч хөдлөөд энэ бүхнийг өөрөө биш өөр нэг хүнээр учрыг нь олуулах бололцоо олдсонд баярлан хэн нэг хүн л энэ ярвигтай ажлыг гүйцэтгэвэл олзуурхах ажээ. Тэр орой нь Саккар Каролины дэргэд уул захидлыг нээж үзээд хөмсгөө яльгүй зангидахад нь Каролин мөнгөний л ямар нэгэн будилаан самуурлын тухай бичээ биз гэж санав. 

	Үнэн хэрэг дээрээ Саккар айхавтар муухай сандарчээ. Ямар нэгэн бузар гутамшигтай сүрдүүлэг байна гэдгийг тааж гадарлаад ийм бохир амьтны гарт ордог оо гэж бодохоос зүрх нь шимшрэх ажээ. Мань хүн тайван айван царай гаргаж тэр захидлыг халаасандаа хийсэн боловч Буш дээр очихоор шийдэв. 

	Өдөр хоног яахын ч эрхгүй өнгөрсөөр байгаад арван нэгдүгээр сарын хоёрдугаар хагас болов. Гэтэл Саккар өөрийн эрхгүй урсан өнгөрөгч ажил явдалдаа түүртсээр байгаад очихыгоо өглөө болох бүр хойшлуулсаар аж. Ханш ч хоёр мянга гурван зуун франкаас хэт үсрэв, мань хүний магнай ч тэнийв. Гэлээ ч гэсэн ханш нэмэхийн хамтаар эсэргүүцэл мөн зэрэгцэн өрнөсөөр байгааг гадарлаж байлаа. Бодвол ханшийг доош нь даран бууруулагч бүлэг этгээд бий болоод одоохондоо зүрх муутайхан дайсагнагч ажиллагаагаа үүсгэн байлдах байр эзэлж зөвхөн угтуул манааны хавиар зарим нэгэн дайралт өнгөлзлөг хийж байгаа хэрэг буй за. Ханшийн өөдөө хөөрөхийг нь зогсоохгүй байхын тулд Саккар өөрөө зориуд хий тавигдсан хүмүүсийн нэрийг барьж хоёр ч удаа акцаа худалдаж авахад хүрчээ. Өөрийн гаргасан акцыг өөрөө эгүүлэн худалдаж аваад дамладаг нь өөрөө өөрийгөө залгих нийгэмлэгийн сөнөлтийн тактик юм аа. 

	Саккар хамаг бие эзэмдсэн шунал хүсэлд автагдахынхаа эрхэнд тэсэж ядаад нэг орой тэр тухайгаа Каролинтай ярилцав. 

	— Одоо мөдхөн хэцүүдэж мэдмээр байна. Гэсэн ч бидний чадал хүч даанч их болохоор тэд нарыг шахаж дөнгөнө өө. Гундерман л хийгээд байгааг би мэдэж байна л даа, энэ бүүр түүний хэрэглэдэг тактик мөн. Өнөөдөр төчнөөн, маргааш бас төчнөөнөөр нь манай акцыг үргэлж тогтмол гаргаж худалдана, биднийг сульдаж ганхтал тэр тоогоо олшруулсаар байх болно... 

	Каролин түүний ярихыг ердийнхөө төлөвхөн өнгөөр зогсоож:

	— Хэрэвзээ түүнд дэлхий дахины акц байгаа л юм бол худалдаж борлуулдаг нь түмэн зөв шүү дээ. 

	— Юу уу?.. Худалдаж борлуулдаг нь түмэн зөв гэнэ ээ?

	— Тэгэлгүй яах вэ дээ! Ханшийг хоёр мянгаас цааш нь ахиулбал бүүр солиотой хэрэг болно гэж ах танд хэлж байсан биз дээ?

	Саккар гайхахдаа Каролины өөдөөс харж байснаа сүүлд нь ухаангүй хилэгнэн:

	— Нэгэнт л тийм болсноос хойш та ч гэсэн акцаа зарж борлуул л даа, яагаад үгүй билээ? Зар зар!.. Намайг л ялагдалд учруулах гэж хүсэж байгаа юм бол миний эсрэг үнэ өгч мөрийцөхгүй юу. 

	Каролин яг урьд өдөр нь ахынхаа захиснаар мянган акцаа зарж борлуулаад тийнхүү наймаалсандаа хэзээ өнгөрсөн хойно ч гэсэн шударга журмыг гүйцэтгэсэн болж санаа нь амраад байж байсан учир нүүр нь баахан улайсхийжээ. Гэвч цаадах нь шууд тулгаж асуугаагүй болохоор чингэсэн тухайгаа хэлж хүлээсэнгүй. Тэгээд ч цаадах нь ядахдаа нэмж хэлсэн үгээрээ Каролины сэтгэлийг улам зовоочихжээ. 

	— Өчигдөр лав урвагчид байсан, би ч мэдсээн. Хэн нэгэн хүн зээл дээр бөөн боодолтой акц гаргаж хаясан учраас хэрэв би л оролцоогүй бол ханш зайлшгүй хэлбэлзэх байсан билээ... Гэвч тэр бол Гундерман биш байна лээ. Гундерман ондоо аргатай, удаашруулж тарчилгадаг хүн дэг... Ай даа хайрт минь би бүр амгалан тайван байна гэсэн хэр нь нэг л дотор чичрээд байх чинь юу вэ. Хар амиа хамгаалах бол хялбар хэрэг. Харин хүний өөрийн олон мөнгийг хамгаална гэдэг тун яггүй хэцүү байна даа. 

	Үнэхээр ч тэр өдрөөс хойш Саккар өөрөө өөрийгөө захирч мэдэхийг больж хонжих дээрээ бахдах боловч алдаж дийлэгдэх юуны магад хэмээн цаг үргэлж санаа зовж байдаг, сая сая мөнгөний боол болон хувирчээ. Комартен гудамжнаа орших жижигхэн байранд Сандорф хатантай уулзаж учрах зав чөлөө ч тэр бүр олдохыг байжээ. Чухам үнэнээр нь хэлбэл тэр хүүхний хуурмаг дөлтэй нүд, Саккарын шалиг завхай оролдлогод ч хүртэл бүлээцээгүй энэ эхнэрийн хүйтэн цэвдэг байдал нь Саккарыг бүр залхаажээ. Бас тэгээд Делькамбртай дайралдаж шившигтэй муухай юм болсныг мань эр өөр дээрээ үзэхэд хүрсэн бөгөөд юу гэвэл нэг орой зөвхөн шивэгчин хүүхний хайнгаас болж бароны хатныг Сабатанитай тэврэлцээд байж байхад нь дээрээс нь орж явчихжээ. Зүгээргүй хэл ам болж цөмийг нь нэгд нэгэнгүй хэлүүлсэн хойно арай чуу нэг тайвшрав, зэмлүүштэй хэдий боловч хэн бүхэнд ойлгомжтой илүү зангаас л хамаг хэрэг үүсжээ. Тэрхүү Сабатанийн тухай эмэгтэйчүүд бүгдээрээ хачин чамин юм яриад байдаг болохоор нь мань хатагтай мөн өөрийн биеэр туршиж үзэх сэн гэж тэссэнгүй юм санжээ. Саккарын эв хавгүй асуусан асуултад эхнэрийн онц гойд юм үнэндээ болоогүй ээ гэж хариулахад нь Саккар уучлан өнгөрөөжээ. Эдүгээ ч Саккар тэр хатагтайтай долоо хоногт нэгээс илүү уулзахыг больжээ. Хардаж уурласандаа биш харин зөвхөн цаадхадаа уйдаж дургүй нь хүрснээс тэр юм. 

	Сандорф бароны хатан ч гэсэн Саккарыг өөрөөсөө хөндийрөв гэж мэдээд урьдынхаа нэгэн адил эргэлзэн тээнэгэлзэх байдалд эргэж оров. Янаглах цагаараа Саккараас шалгааж байгаад юм дуулж авдаг болсноос хойш бараг бардаагаар мөрийцөж түүний амжилтаас хуваалцан их хождог байсан ажээ. Одоо бол Саккар түүний асуусан асуултад хариулах дургүй болсноор барахгүй, харин ч худал хэлж магадгүй гэж айн болгоомжлох болов. Нэг удаа Саккарын зөвлөн хэлсэн үгэнд ороод алдчихсан бөгөөд санамсаргүй тохиолдол болов уу, эсхүл цаадах нь зориуд тоглоом тохуу хийж чулуу хөөлгөсөн юм болов уу бүү мэд. Түүнээс хойш Саккарыг итгэхээ больжээ. Хэрэв Саккар түүнийг хуурдаг болсон бол одоо хэнээр удирдуулдаг билээ? Дэлхий дахины банканд дургүйцэж муулах явдал зээл дээгүүр мэдэгдэхтэй үгүйтэй өдөр ирэх тусам улам газар авсаар байгаа нь юу юунаас илүү халгаатай байв. Энэ бол одоохондоо дөнгөж цуурхал яриа төдийхнөөс биш, тоймтой юмгүй байсан бөгөөд уул байгууллагын бат бэхийг сулруулах ганц ч баримт алга байжээ. Зарим хүмүүс харин үр жимсийг өт идчихжээ. Нэг л биш боллоо гэх мэтчилэн үг тусгадаг болов. Хэдий тийм боловч ханш улам өөдөө хөөрөхөд тэр нь ч саад болсонгүй ажээ. Бароны хатан италийн акц авч алдагдалд учирснаасаа хойш зүрх нь үхэж сэтгэл нь зовоод Жантругаас юухан хээхэн дуулж сонсъё гэж бодоод «Итгэл» сонины газар орохоор шийдэв. 

	— За энэ чинь юу болоод байна даа? Та ч бүр лав мэдэх ёстой. Дэлхий дахиных маань өнөөдөр бас хорин таван франкаар нэмэгдлээ. Гэсэн хэр нь ямар нэгэн цуурхал дэгдээд л байх юм. Ямар цуурхал болохыг над хэлж өгөх хүн олдошгүй ээ. Гэвч нэг л ёозгүй шинжтэй байна. 

	Гэтэл Жантру өөрөө хатагтайгаас дутуугүй сандраад байв. Тэр өөрөө элдэв цуу ярианы аман дээр суусаар хэрэгцээ тохиолдсон тухайд өөрөө ч санаанаасаа зохиодог атал хэдэн зуун цагнууд дотор суудаг хэр нь жинхэнэ үнэн зөв яваа цаг ганцыг ч мэддэггүй цаг засварчинтай тоглоомоор өөрийгөө зүйрлүүлэв. Реклам зарлал эрхэлдэг конторынхоо хүчээр Жантру бүхий л нууц мэдээ сэлтийг дуулж сонсчихсон байдаг мөртөө түүнд өөрт нь нэг цэх шулуун бодол санал суугаагүй байв. Учир нь тэр бүх мэдээнүүд нь бие биеийгээ цохисон, бие биетэйгээ зөрөлдсөн байдгаас юм. 

	— Би хувьдаа юу ч мэдээгүй сууна, даанч юу ч дуулсангүй. 

	— Өө та надад л болохоор хэлэх дургүй байгаа биз дээ. 

	— Хаанаас даа, үнэндээ, би өөрөө юу ч мэдээгүй байна! Би харин тан дээр л очиж асууя гэж бодож байлаа шүү! Тэгвэл Саккар танд талтай байдгаа больчихоо шив дээ? 

	Хатагтайн гараараа савлаж байгаагаар мань хүн урьд нь таамаглаж байсныгаа батлуулж авчээ. Харилцан бие биедээ уйдаж залхчихсан учир харилцаа холбоо нь тасрах шахжээ. Эмэгтэй нь уйтгарлаж эрэгтэй нь хөндийрөөд илэн далангүй ярилцдаг цаг өнгөрчээ. 

	Жантру өөрийгөө өшиглөөд гаргадаг байсан Ладрикурын охиныг эцсийн эцэст олж авахын тулд асуусан асуудлыг нь сайн мэддэг хүний царай үзүүлэх минь яалаа хэмээн агшин зуур харамсав. Гэвч өөрийнхөө ээлжийг ирэх болоогүй гэж мэдчихээд үгээ хэлэнгүүт сэтгэсээр түүнийг зөвхөн харж л байлаа. 

	— Үгүй ээ ер, тоогүй хэрэг байна даа, би уг нь танд л найдаж байсан юм сан... Ямар нэгэн сүйрэл болбол сугарч гарах бололцоотой байхын тулд тэр тухай урьдаас сэдэх хэрэгтэй шүү дээ... Банк мөн л бат бэх хэвээрээ болохоор тийм ч түргэн сүйрнэ гэж би бодохгүй байна. Гэлээ ч гэсэн аль чамин юм тохиолдохыг тэр гэх билээ дээ. 

	Жантру хатагтай руу анхааралтай гэгч харсаар байтал яавал дээр вэ гэдэг төлөвлөгөө толгой дотор нь боловсорчээ. 

	— За ийм байна гэж тэр гэв гэнэт дуугарав. Саккар нэгэнт таныг орхиж байгаа болохоор та одоо Гундермантай нөхөрлөвөл зүгээр шүү. 

	Цаадах хатагтай нь гайхаж хоцроод:

	— Гундермантай юу даа? Яах юм бэ?.. Тэр хүнтэй чинь ч би жаахан танил, де Руавилийнд ч, Келерийнд ч уулзалдаж л байсан юм сан. 

	— Аа танил юм уу? Тэгвэл улам л сайн биз... Ямар нэгэн шалтаг олоод Гундерман дээр орж ярьж хөөр, найзалж авахыг хичээ. Гундерманы найз болчихвол дэлхийг захирна шүү, бодож үзээрэй!

	Банкны эзний хүйтэн цэвдэг байдлыг нийтээрээ сайтар мэдэх бөгөөд түүний сэтгэлийг булаахыг оролдоно гэдэг ер бусын нарийн төвөгтэй хэцүү хэрэг байсан болохоор Жантру ямаршуу янзтай эв зохисгүй байх бол гэж дотроо бодоод элэглэн дооглож хөхрөв. Хатагтай ч цаадхынхаа бодож байгааг ойлгоод огт уурласангүй дуугүй инээвхийлэв. 

	— Харин яагаад Гундермантай гэж байгаа билээ? хэмээн давтаж асуув. 

	Жантру хариуд нь тайлбарлаж хэлэхдээ Гундерман бол дэлхий дахины банкийг эсэргүүцэн харгалдаж ханшийг нь доош нь дарж бууруулахаар мөрийцөж байгаа хэсэг бүлэг этгээдийг толгойлж байгаа нь лавтай, энэ нь түүнд тодорхой мэдэгдсэн, баталж нотлох баримт ч байна гэжээ. Хэрэв Саккар зангаа хувиргасан ахул хамгийн наад захын хянуур болгоомжтой байх шаардлагын үүднээс түүний эсрэг этгээдтэй нөхөрлөж мөн ч Саккараасаа бүрмөсөн хагацахгүй байвал дээр биш үү? Чингээд хоёр талын аль алинд нь гараа дүрсэн чигээрээ байж байсан цагт хатагтай тулалдаан болох өдөр ялагчийн хажууд байр эзлэх нь дамжиггүй болно гээд Жантру ингэж хоёр нүүртэн болж явах тухай зааж өгөхдөө огт гэмгүй царай гаргаад зөвхөн ач тус болох зөвлөгөө л өгч байгаа мэт хэнэггүй суув. Хэрэв эмэгтэй хүн түүний төлөөнөө ажиллаж эхэлбэл тэр өөрөө санаа амар унтах ажээ. 

	— За тэгээд яах вэ? Зөвшөөрч байна уу? Хоёулаа ингээд холбоо байгуулах шив дээ... Хоёулаа юу дуулж сонссоныгоо бие биедээ хэлж бие биедээ дохио санамж өгч байя. 

	Жантру хатагтайн гарыг барьтал цаадах нь өөр бодолтой байхаа магад гэж хар санаад гараа бушуухан угз татаж авчээ. 

	— Үгүй, үгүй, би тэр тухай ер бодоогүй, бид хоёр чинь одоо анд нөхөд болцгоосон шүү дээ... Хожим та өөрөө над шагнал өгнө биз ээ. 

	Хатагтай инээд алдаад гараа үнсүүлэв. Жантруг тоож үздэггүй байснаа ч больж бараг хиа зарцаа байсныг нь мартаж орхиод бас бузар булай садар самуун явдалтайг нь ч ойшоосонгүйгээс гадна архи агь ханхлуулсан гоё дэгжин сахалтай үйлээ үзсэн царай зүсийг нь ч ажиж харсангүй, шинэ хослол дээрх толбо, ямар нэгэн балиар шатан дээр ойчихдоо бортого малгайгаа будаг шохой болгочихсоныг нь ч анзаарсангүй байжээ. 

	Маргааш нь Сандорф хатагтай Гундерманыд очихоор явжээ. Дэлхий дахины банкны акцын ханш хоёр мянган франк хүрэхийн хамтаар Гундерман туйлын нууц байдалтай мөнгөн зээл дээр өөрөө нэг ч үзэгдэлгүй, албан ёсныхоо төлөөлөгчийг ч тавилгүй байгаад ханш бууруулах компани явуулж эхэлсэн нь үнэн байлаа. Тэр юу гэж бодож байсан бэ гэвэл: Акцын өртөг бол номинал хэмээх акц дээр бичээстэй тоон дээр акцаас олдож болох хүүг нэмснээс бүрэлдэх ба тэрхүү процент нь уул фирмийн сайн сайхан байдал, түүний харьяа байгууллагуудын амжилтаас шалтгаална. Учир иймд хэтрүүлэн давуулж хэрхэвч болохгүй дээд захын тоо лав байх ёстой. Хэрэвзээ нийтээр онгирч хэнээрхээд тэрхүү тооноос хэтрүүлсэн байвал тийм нэмэлт хиймэл зохиомол болох бөгөөд тэр үед нь ханшийг доош нь дарахаар мөрийцөх хэрэгтэй, эрт орой хэзээ нэг цагт дарагдаж буурах ч болно. Хэдий тийм боловч Гундерман өөрийнхөө хүчинд болон логик ухаанд ямар ч эргэлзээгүй итгэж байсан хэр нь Саккарын түргэн амжилт олсонд, түүний сүр хүчин гэнэт өсөж еврей нарын гол банкийг айлган сүрдүүлэхээр болж ирсэнд нь их гайхаж байжээ. Садоваян дараа алдчихсан наймхан саяыгаа эгүүлэн авахын төлөө төдий ч бус, хамгийн гол нь зээл дээр ноёрхдогийгоо ямар нэгэн далдын учиртай юм шиг эрүүл ухаанд багтаж оромгүй аз үзэж зүрхэлсэн ажил явдлууд нь сэтгэлчлэн бүтсээр байгаа тэр айхавтар балмад этгээдтэй хуваалцахгүй байхын төлөө энэ аюултай дайсныг аль болох түргэн дарж авах хэрэгтэй байлаа. Тэгээд онгирч сагсуурахыг тэвчиж яддаг Гундерман ханш үргэлж хөөрсөөр байтал акц мөн зогсолтгүй худалдсаар, устгалт хийх бүрийд мөнгө хадгаламжийн кассад хийдэг хашир мэргэн хүнтэй адил маш амарлингуй байдлаар улам их арвин мөнгөө алдсаар байгаа мөртөө тоо бай эрхэлдэг хүний цэвдэг зөрүүд зангаа гарган тоо бодлогын ёсоор мөрийцөгчийн ямагт аажуу уужуухан тогтуун дүрээ улам лавшруулсаар байх ажээ. 

	Бароны хатныг арайхийн нэг юм банкны эзэн Гундерманы дэргэд тулан очтол цаадах нь банкныхаа өдий төдий албан хаагч агентуудад шавуулчихсан, гарын үсэг зурвал зохих бичиг уншиж үзвэл зохих цахилгаан мэдээ сэлтэд даруулчихсан хэнхдэг цээжийг нь дэлбэрчих шахдаг мэнгэр нь хөдлөөд зовж тарчилж суужээ. Гэсэн хэр нь мань өвгөн өглөөний зургаан цагаас хойш ханиалган хахаж цацсаар эцэж цуцахын туйлд хүрч эндээ суусаар нэг ч бууж өгөхгүй байлаа. Маргааш нь гадаадын зээллэг гарах гэж байсан тул тэр өдөр уудам том өрөөнд дотор гаднаас ирсэн олон хүн ердийнхөө байдгаас гойд яаралтай явцгаасан учир тэд нарыг Гундерманы хоёр хүү, нэг хүргэнтэй нь хамжилцан цахилгаан мэт хурднаар хүлээн авч өнгөрүүлсээр байв. Гэтэл цонхны тушаа ханын хонхорхойд нүднээс далдлан тавьсан жижигхэн ширээний дэргэд гурван ач нь, хоёр охин нэг хүү шалан дээр эрхлэхдээ хөл гарыг нь таслаад хажуудаа унагаачихсан хүүхэлдэй тоглоомыг бие биеэсээ булаалдан хашхиралдаж чанга чанга орилолдсоор байлаа. 

	Бароны хатан юуны урьд ямар хэргээр ирснийхээ шалтгийг олж ядан хэлэв:

	— Эрхэм ноёнтоон, би тантай биеэрээ уулзаж чихийг чинь халууцуулахаар зориг гаргаж ирлээ... Манайхан тэтгэврийн сугалаа гаргах гэж байгаа юм аа, би тэгээд... 

	Гундерман түүнийг дуустал яриулсангүй ээ. Тэтгэврийн ажилд мань өвгөн мөнгө харамладаггүй байсан ба нэн ялангуяа ихэс дээдсийн дунд уулзалдсан эхнэр хүүхнүүд гэрт нь билет авчирч өгвөл дандаа хоёр билет авдаг байжээ. 

	Гэтэл нэг албан хаагч нь түүнд ямар нэгэн бичиг баримт агуулсан хавтас өгсөнд яриагаа зогсоож уучлалт гуйхад хүрэв. Маш их тоо хөврөлдөв. 

	— Та чинь тавин хоёр сая гэв үү? Зээллэг нь хэдэн сая байсан юм бэ?

	— Жаран саяынх л байсан даа эрхэм ээ. 

	— За яамай. Түүнийгээ далан таван сая хүртэл нэмчхээрэй. 

	Гундерман дахин хатагтай руу эргэж хартал хүргэнээ нэг агенттай ярьж суугаад нэг өгүүлбэр хэлснийг нь тосон шүүрч авангуут даруй оролцож:

	— Яалаа гэж дээ! Таван зуун наян долоон франк тавин сантимын ханштай байхад акц тутамд арван су-гаас хэтрэхгүй юм оногдоно. 

	— Өө, эрхэм ээ хэмээн агент номхон хүлцэнгүй маргав, — Энэ чинь ердөө л дөчин гурван франкийн зөрөөтэй юм байна шүү дээ?

	— Дөчин гурван франкийн гэнэ ээ! Энэ маш их тоо байхгүй юу! Та намайг хулгай хийж олдог гэж бод оо юу? Мөнгө чинь нарийн тооцоонд дуртай байдаг юм энэ бол миний мөрдөж явдаг дүрэм ээ!

	Адаг сүүлдээ амьтны үймээнээс зайдуу газар тухтай ярилцахын тул мань өвгөн хатагтайг дагуулаад нэгэнт ширээ засчихсан хоолны өрөө рүү орохоор шийдэв. «Буян үйлдэх сугалаа» түүнийг хуурсангүй ээ. Тэр хатагтайг Саккартай холбоо сүлбээтэй гэж өөрийгөө зулгуйдан үйлчилдэг цагдаагийн газрын мэдээгээр дуулж мэдчихсэн болохоор өөр дээрээ ямар нэгэн чухал ноцтой хэргээр ирсэн гэгчийг сайтар ойлгожээ. Тийм ч учраас нэрэлхэж ёсорхолгүй шулуухан ажлаа ярьж эхлэв:

	— За, та одоо надад юу хэлэх гэснийгээ хэл л дээ. 

	Гэтэл хатагтай юу гэж байгаад нь гайхсан аятай дүр үзүүлэн, түүнд хэлээд байх ч юу байх билээ, сайхан сэтгэлтэйд нь өвгөнд баярлахаас өөр зүйл алга гэсэн бололтой байлаа. 

	— Тийм бол хэн нэг хүн танаар надад юм хэлүүлсэнгүй шив дээ?

	Гундерманы урам хугарсан бололтой байв, учир нь тэр хатагтайг Саккараас ямар нэгэн нууц даалгавартай ирсэн, өнөөх солиотой амьтны бас нэг шинэ түйвээн хийрхлийг авчирлаа гэж бодож байсан юм санжээ. Одоо нэгэнт хоёулхнаа байгаа болохоор хатагтай эрэгтэйчүүдэд янз бүрийн хуурамч найдлага төрүүлдэг очоор төөнөх мэт мишээлээрээ инээмсэглэн цаадхынхаа өөдөөс харан харан хэлсэн нь:

	— Үгүй дээ, үгүй, танд дуулгаж хэлэх юм даанч алга аа, харин таныг ийм сайхан зантай байгаа болохоор надад л танаас гуймаар юм байна. 

	Гундерман руу дөхөж тонгойхдоо түүний өвдгийг бээлийтэй цэвэрлэг гараараа шүргэж аваад чин сэтгэлийнхээ үгийг хэлж гарав, өөрийнх нь төрх араншин болон эрэлт хүсэлтийг огтхон ч ойлгодоггүй гадаадын хүнтэй ханилан сууж бүтэл муутай гэр бүл болсон тухайгаа ярьж орхиод дараа нь ихэс дээдсийн дунд эзлэх байр сууриа алдахгүйн тул яасхийгээд мөнгөн зээл дээр мөрийцдөг болсныгоо тайлбарлав. Эцэст нь өөрийнхөө ганцаардмал байдлыг дурдаж нэг л бүдэрвэл өчнөөн төчнөөн гарз хохирол учирч байдаг мөнгөн зээлийн эмзэгхэн хөрсөн дээр түүнийг зааж сургах удирдан чиглүүлж байдаг нэг хүн аргагүй чухал байна гэх зэргээр ярилаа. 

	— Харин та чинь тийм хүнтэй сэн биш бил үү? хэмээн Гундерман үгийг нь таслан хэлэв. 

	— Үгүй чиш, огт тийм биш... гэж хатагтай туйлын тоомжиргүй янзтай бувтнав, — Тийм биш, биш, түүний байсан байгаагүй адилхан, надад ер хүн байхгүй шүү... Надад хэрэгтэй хүн эзэн бурхан болох л та л байгаасай гэж би хүсэж байна. Үнэндээ миний анд найз болж надад ганц нэг ердөө цорын ганцхан үг үе үе хэлж өгөөд байхад танд юухан байх аж даа. Тэгвэл би танд хэчнээн баярлах сан бол, би яасан хувьтай завшаантай хүн болох сон бол. Чин сэтгэлийнхээ угаас шүү!

	Хатагтай өвгөн рүү улам ойртон дөхөж суугаад халуу оргисон амьсгаагаараа үлээж хамаг биедээ шингэсэн нарийн нялуун хурц үнэртнээр ханхийлгэв. Гэтэл цаадах нь бахь л байдгаараа тайван суусаар зайлсхийсэн ч үгүй мань өвгөний тачаангуй сэтгэл аль эрт мөхсөн болохоор юу тоох аж даа. Ходоодны өвчинд нэрвэгдэж дан ганц сүүгээр тэжээгддэг болсон тул Тэр бээр одоо хатагтайг сонсож суух зуураа хүртэл ширээн дээр байсан усан үзэмтэй тавгаас өөрийн эрхгүй ганц нэгээр зулгааж амандаа хийсээр байв. Энэ бол түүний хааяа заримдаа барил алдан хүртдэг ганц дуртай юм нь, яаж ч болдоггүй гав ганцхан зүйл байсан бөгөөд чингэснээсээ болж хэд хоногоор тарчлахад хүрдэг байжээ. 

	Хатагтай гуйж гувшиж арга нь барагдаад мэдээ алдчихсан бололтой жижигхэн хөөрхөн могой шиг урт, уяхан хуруутай хүний дур булаамаар гараа өвдөг дээр нь тавиад авахад Гундерман огтхон төдий ч ажирсангүй баширтай маягтай инээвхийлэв. Тэгээд Тэр бээр хатагтайн гарыг тоглоомоор барьж авч зайлуулаад хэрэггүй бэлэг барьсан явдалд нь баярлаад буцааж өгч байгаа мэт толгой сэгсэрч суув. Дараа нь цагаа дэмий алдахгүйн тул шууд зорьсон зүйл рүүгээ чиглэв. 

	— Та ч тун таатай хүн байна. Би танд тус болохыг бодолгүй яах вэ... За ийм шив дээ хонгор найз минь, таныг л надад сайн зөвлөгөө авчирч өгөөд байх юм бол би мөн түүгээр чинь хариулаад л байя. Та тэндээ юу болж байгааг надад мэдэгдэж бай, би өөрийнхөө төлөвлөгөөний тухай танд мэдэгдэж байна... Тэгэх шив дээ?

	Гундерман босоод ирэв. Хатагтай ч мөн түүнтэй хамт том өрөө рүү орох хэрэгтэй болжээ. Ямаршуухан янзын хэлэлцээ хийх санал гаргаж байгаа байна энэ бол урван тэрсэлнэ гэсэн хэрэг даруй мөн болохыг хатагтай маш сайн ухаарсан боловч хариу хэлж түвдсэнгүй мөнөөхөн тэтгэврийнхээ сугалааны тухай бас л дахин ярьж гарав. Гундерманы өөртөө туслагчтай болох шаардлагагүй, тэрхүү зүй ёсны аргалшгүй төгсгөл, яльгүй жаахан оройтно уу гэхээс биш, зайлшгүй ирнэ дээ гэсэн янзтай толгойгоо тохуурхан сэгсэрсээр байлаа. Чингээд хатагтайг гараад явмагц даруй бусад ажилдаа автагдан оров. Тухайлбал тэр мөнгөн зээлийн ер бусын үймээн самуурал биржийн агентуудын зээглэсэн цуваа, албан хаагчдын өөдөө сөөргөө гүйлдэх, өнөөх хүүхэлдэйнхээ толгойг сав саяхан тастаж хаячхаад ид хөөр болгон чарлалдаж байгаа ач үрсийн тоглож наадах зэрэг эдгээр болно. Мань өвгөн жижигхэн ширээнийхээ ард суугаад сая гэнэт толгойдоо орж ирсэн ямар нэгэн шинэ санааг бясалгаад юу ч сонсохоо больчихжээ. 

	Сандорф хатагтай хоёр ч удаа «Итгэл» сонины газраар орж өөрийнхөө оролдлогын тухай түүнд ярих гэсэн чинь цаадах нь байж өгсөнгүй ажээ. Сүүлд нь нэг удаа очиход нь Дежуа түүнийг албан тасалгаанд оруулжээ. Охин Натали нь Жордан хатагтайтай хамт хонгилд сандал дээр суугаад ярилцаж байлаа. Хоёр хоног ширүүн бороо асгаж тийм нойтон чийгтэй өдөр худаг шиг харанхуй байдаг хашаа руу харсан хуучин байшингийн доод давхарт орших сонины газрын контор тэсвэрлэшгүй уйтгартай байлаа. Хир тоос болсон бүдэг бараг газраа шатагч хийн дөл улалзана. Бушэд төлөх ёстой ээлжийнхээ татварын мөнгийг эрж сурахаар явчихсан Жорданыг хүлээж суунгаа Марсель наснаасаа эрт хэвлүү суусан парисын бүсгүйн огцом түргэн дохио зангаагаар савчин, бардам шаазгай мэт царгисан чанга дуугаараа нэг юмыг сүр бадруулан ярьж байгаа Наталийг гутрангуй байртай сонсож байлаа. 

	— Хатагтай та бод л доо, манай аав акцаа зарах дургүй байгаа юм, гэтэл нэг эхнэр түүнийг худалдалгүй болохгүй гэж ятгаад айлгаж зовоогоод байгаа юм аа. Би ч тэр эхнэрийн нэрийг хэлэхгүй л дээ. Гэлээ ч гэсэн тэр авгай хүн айлгаж байдаг нь таарахгүй юм даа... Одоо ч би аавыгаа худалдуулахгүй л дээ. Ханш улам өөдөө хөөрч байхад худалдана гэсэн чинь юу гэсэн үг вэ! Чингэхийн тулд ёстой тэнэг мангуу амьтан байх хэрэгтэй нээрээ тийм ээ дээ?

	— Тэгэлгүй яах вэ гэж Марсель товчхон хариулав. 

	— Ханш одоо хоёр мянга таван зуун франк хүрснийг та ч мэдэж л байгаа биз хэмээн Натали үргэлжлүүлэн хэлэв. — Би одоо тооцоогоо өөрөө хөтөлдөг болсон, яагаад гэвэл манай аав юу ч бичиж чаддаггүй юм... Ингэхлээр бидний найман акц одоо хорин мянган франктай болгож байна, зүгээр шүү тийм ээ? Анхандаа аав минь арван найман мянга хүрэх дээр нь зогсъё гэж байлаа. Энэ тоог тэр өөрөө бодож олсон юм. Зургаан мянгаар нь миний сүй болгох, арван хоёр мянгыг нь өөрөө хэрэглэх гэсэн ажээ. Тэр нь зургаан мянган франкийн үл ялих түрээс бөгөөд аав минь энэ бүхий л шаналгын дараагаар тэр хэрийн юмтай бололгүй ч яах вэ... Үгүй ээ, ер аав минь акцаа зарчхаагүй нь ямар аз вэ, тийм ээ? Манай мөнгө одоо хоёр мянган франкаар илүү болчихлоо!.. Бид хоёр тэгээд бүр цааш нь ахиулаад байх санаатай шүү, мянгаас доошгүй франкийн үнэ бүхий түрээстэй болно. Саккар ноён биднийг тийм түрээстэй болно гэж хэлсэн... Тэр Саккар ноён чинь яасан сайн хүн бэ дээ?

	Марсель тэссэнгүй инээвхийлэв. 

	— Ингэхэд та чинь хүнтэй ханилж суухаа больчихсон уу?

	— Яалаа гэж дээ? Ханш нэмэхээ зогсох дээр л хань нөхөртэй болно. Урьд нь бид их яарч байсан, ялангуяа Теодорын аав худалдааныхаа ажлыг бодоод их яаруулсан юм, гэсэн ч одоо яая гэх вэ дээ? Алт ундарч байхад шүүрч гардаг эх булгийг нь бөглөчхөж болохгүй шүү дээ. Өө, Теодор ч үүнийг их сайн ойлгож байгаа л даа, тэгээд ч бас аав маань нэмүүхэн түрээстэй болбол хожмоо бид хоёр их капитал хөрөнгийн эзэн сууна. Учир нь ийм л юм даа! Энд чинь бодууштай юм байна шүү. Тэгээд ч бид хүлгэлзэж байгаа юм. Тэр зургаан мянгыг чинь бид аль тэртээ хэдэн сарын өмнө авчхаж болох байсан билээ, бид хоёр ч аль түрүүний гэрлэчихсэн байхгүй юу даа, гэвч мөнгө маань үрээ өгч үржиж л байг... Та акцын тухай гарсан өгүүлэл уншдаг уу даа?

	Хариултаа хүлээсэнгүй. Натали мөн үргэлжлүүлээд хэлэхдээ:

	— Би бол орой бүр уншдаг. Аав надад сонин олж аваачиж өгдөг юм. Өдөр нь тэр өөрөө уншдаг ч гэсэн гэртээ харьсан хойно намайг чанга дуугаар уншаад аль гэж шаарддаг юм. Тэр өгүүллүүдийг байн байн уншихад сонь буурахгүй юм, түүнд амлаж байгаа юм нь, маш сайхан байдаг. Би үдэш орондоо орохдоо тэр тухай л боддог, шөнө нь ч тэр бүгдийг зүүдэлдэг. Аав ч гэсэн их сайн сайхан юм зөгнөж бэлгэдсэн янз бүрийн юм зүүдэнд орлоо гэж ярьдаг. Гурав хоногийн өмнө бид хоёр хоёулаа гудамжинд таван франкийн зооснууд тарчихсан хэвтээг бид хүрзээр цомнож авч байна гэж нэг зэрэг зүүдэлсэн байна лээ. Хэчнээн сонин байсан гэж бодно доо! Натали өөрийнхөө ярьж байсныг өөрөө таслаад:

	— Танайх хэдэн акцтай вэ? гэж асуув. 

	— Манайх ганц акцгүй гэж Марсель хариулав. 

	Урдуураа унжуулсан цайвар үсээр эмжээрлэгдсэн Натали охины нүүр царай тун их өрөвдөж хайрласан бололтой харагдав. Ай даа хөөрхий зайлуул эд нарт акц байдаггүй байх нь ээ! 

	Яг тэгж байтал эцэг нь дуудаад харих замдаа Батиньоль гэдэг газраар орж сонины нэг ажилтанд уншуулах боолтыг аваачиж өг гэсэнд Натали хөрөнгөтөн эмэгтэйн инээдтэй ихэмсэг байдал төгөлдөр гарч одов. Яагаад гэвэл тэр охин одоо бараг өдөр бүр зээлийн ханш хэд хүрч байгааг шалавхан мэдэх гэж сонины газар ирдэг болжээ. 

	Уг нь цаг ямагт эрэлхэг баясгалантай байдаг Марсель маань сандал дээрээ ганцаараа суугаад хоцрохдоо бас дахиад өөрийнхөө гунигтай бодолд автагдав. Ээ дээ бурхан минь, эргэн тойрон яасан аягүй муухай, уйтгартай байх юм бэ! Гэсэн нь хөөрхий муу хань энэ их усан бороон дундуур гудамжаар гүйж явдаг! Нөхөр нь мөнгийг үзэн яддаг, мөнгө олно гэж санахаас яс хавтайдаг, гуйх байтугай авлагатай хүнээсээ нэхэх ч түүнд хэцүү байдаг ажээ. Марсель бөөн бодол болж орчин тойрондоо юу ч болж байгааг мэдэх юмгүй өглөөнөөс хойш шинж нь шидэлсэн өнөөдрийн ёозгүй муу ёрын өдрийг бас дахиад эргэцүүлж бодов. Гэтэл түүний дэргэдүүр сонины ажилчид ийш тийшээ гүйлдэн зарлага нар сонины навтарга барьж давхиад хаалга тас няс хаялж хонх дуугарч сонины газрын ердийн санд мэнд ажиллагаа үргэлжилсээр аж. 

	Өглөөний есөн цагт Жордан болж өнгөрсөн нэгэн явдлын тухай сонинд мэдээ бичихийн тулд материал олж цуглуулахаар явж Марсель дөнгөж гар нүүрээ угаачхаад шөнө өмсөж унтдаг цамцтайгаа байж байтал нь гэнэт санаандгүй өнөөх Буш хоёр жигтэйхэн өнгө царай муутай амьтан дагуулан орж ирсэн бөгөөд цаад хоёр нь шүүхийнхэн юм уу, луйварчид юм уу Марсель аль ч учрыг нь олсонгүй ээ. Тэр муу хогийн Буш ганц эмэгтэй гэртээ үлдсэнээр нь далимдуулан хэрэвзээ түүнийг одоо даруй өрөө төлөхгүй бол хогшил юмыг чинь гаргана шүү гэж мэдэгдэв. Шүүх цаазын нарийн учрыг үл мэдэх тул Марсель дэмий л эсэргүүцэх гэж оролдов. Шүүх нэгэнт тогтоол гаргасан, хогшил юмсыг нь үнэ хаялцан худалдуулах тухай зарлал гадаа наачихсан бололтой Буш шийдэмгий гэгч нь батлан хэлсэн болохоор Марсель өөрсдөдөө дуулгаж сонсголгүй чингэчихсэн ч юм бил үү, хэн мэдэх билээ гэж санаад эцсийн бүлэгт сандрахынхаа эрхэнд түүний хэлснийг үнэмшив. Гэлээ ч гэсэн нөхрийгөө унд уухаар буцаж ирнэ, түүнийг иртэл ямарваа юмандаа бусдын гар хүргүүлэхгүй гээд бууж өгөлгүй байлаа. Тэгээд ч тэрхүү сэжиглэлтэй гурван хүн ба гэзэг үсээ самнаагүй, дутуу хагас хувцасласан эмэгтэйн хооронд нүд халтирмаар хэцүү зөрөлдөөн болов. Цаадуул нь эд хогшлыг нь бүртгэж данслав. Марсель авдар шүүгээгээ хамхин цоожилж юмаа гадагш нь гаргуулахгүй байхын тулд хаалга руугаа харайлгаж байлаа. Иш хөөрхий түүний өөрийнх нь бахархдаг жижигхэн муу байр нь дээ, түүний гялалзтал нь зүлгэж суудаг доожоогүй мебель хэрэглэлийг нь дээ, өрөө хананд хадсан улаан өнгийн хөвөн цаасан эдээр хийсэн бүрээсийг нь дээ. Тэр бүхнийгээ ингэж бусниулна гэж үү, үгүй, зөвхөн хүүрэн дээгүүр минь юу вэ гэхээс биш хэмээн сүрхий дайчин хашхирч байв. Тэгэхдээ Бушийг адгийн муу новш, хулгайч гэлээ, даавууны хог төмрийн өөдөстэй хамт зуу хүрэхтэй үгүйтэй су өгч авсан гурван зуун франкийн үнэ бүхий векселээр хүү процентыг нь оруулалгүй долоон зуун гучин франк арван таван сантим нэхэхдээ ичиж зовохгүй байгаа бол хулгайч байхгүй хаашаа зайлах вэ. Тэгээд бас өрнийхөө дөрвөн зуун франкийг төлчхөөд байхад шүү болоогүй. Гэтэл энэ хулгайч бас хулгайлж амжаагүй байгаа гурван зуу илүүхэн франкийн төлөө эд хогшлыг нь авч гарах гээд байдаг, таарч дээ. Хэрэв мөнгөтэй сэн бол дор нь төлчихөөр төлөв томоотой улс гэдгийг лав сайн мэдсээр байгаа мөртөө шүү. Гэвч тэр эмэгтэйг ганцаараа байгаа болохоор нь мөн хууль цаазын ёс журмыг мэддэггүйгээр нь далимдуулан айлгаж сүрдүүлэх гэсэн байлгүй яах вэ. Адгийн хар новш. Хулгайч. Хулгайч аа! Буш бузар их уурсаж хэнхдэгээ хүчтэй балбан Марселиэс чанга хашхирахдаа, 

	— Үгүй ээ, би бол шударга хүн, векселийг өөрийнхөө амины мөнгөөр худалдаж авсан юм аа! Хуулийн дагуу ажиллаж байна, энэ асуудлыг нэн даруй эцэс болгох хэрэгтэй гэж байлаа. Харин өнөөх хоёр муухай амьтны нэг нь дотуур хувцас эрэлхийлэн шүүгээний нүд уудлахад нь хүүхэн бүх байшин, гудамжаар нэг шуугиан дэгдээхээр чанга орилоход нь Буш нэг жаахан зөөлрөхчөө болов. Хагас цаг хэртэй харилцан маргалдаж байгаад сүүлд нь Буш маргааш болтол хүлгэлзэхийг зөвшөөрчээ, гэхдээ харин Марселийг хэрэв хэлсэндээ хүрээгүй байвал хамаг юмыг чинь булааж авна шүү гэж дүрэмдэв. Марсель хэчнээн аягүй ичиж зовсон гэж санана. Буш одоо болтол түүний санаанаас ер гарахгүй зовоосоор л байна, тэр чөтгөр шулам шиг муухай хүмүүс орж ирээд хамаг нандин юмыг нь доромжлон өөрийнх нь бүрэг дорой байдлыг элэг барьж ор дэрийг нь хүртэл онгичоод ганц жаргадаг унтлагынх нь өрөөг өмхий самхай үнэрээр бузарлаж гутаагаад явчихсан учир Марсель тэд нарыг гармагц цонхнуудаа зад дэлгэж орхив. 

	Гэтэл мөн тэр өдөр нь бас өөр нэг, улам илүү гашуун хорсолтой явдал отон хүлээж байжээ. Марсель тэр даруйдаа ээж аав хоёр дээрээ гүйж очоод нэхэгдэж байгаа мөнгийг зээлээр гуйгаад авчихъя гэж санажээ. Тэгээд орой нөхрийгөө ирэхлээр үүнтэй адилхан голыг нь горойлгох, харин өглөөнийхөө болсон явдлыг инээдэмтэй болгоод ярьчих юм байна гэж бодсон ажээ. Мань хүн өөрийнхөө орон байранд хэрцгий балмад дайрч довтолсон ба сүрхий ширүүн тулаан болсон хийгээд тэр өөрөө уул дайралтыг ямаршуу зориг самбаатай няцаасан тухай зэргийг хэрхэн нөхөртөө ярихыг төлөвлөн бодчихоод байлаа. Түүний өөрийнх нь өсөж торнисон Ле Жандрын гудамжны жижгэвтэр харшид, гоёмсог байшинд ороод очтол зүрх нь түг түг хийтэл цохилж байсан бөгөөд тэр орон гэрийн байр байдал маш өөрчлөгдөж уур амьсгал нь мөстөж царцсан мэт санагдаад шал хамаагүй хар элэгтэй хүмүүс угтах шиг болжээ. Аав, ээж хоёр нь яг тэр үеэр ширээндээ суух гэж байсан тул Марсель тэд нарынхаа урмыг засахыг бодоод хамт сууж өглөөний хоол идэхээр болов. Унд хоолоо ууж идэх зуур үргэлж л дэлхий дахины банкны акцын ханш нэмсэн тухай яриа болсоор агсан ба урьдах өдөр нь тэрхүү хачин бас л хорин франкаар нэмсэн ажээ. Марсель ээжийгээ ааваасаа улам дор сувьдаг хорхойтой болчихсон байхыг хараад жигтэй их гайхав. Уг нь эх нь панз наймаа гэж бодохоос дагжиж чичирдэг хүн байжээ. Гэтэл эдүгээ харин ханшаар мөрийцөхийн санамсаргүй тохиолдолд дасаж хорхойтоод шинэ шүтлэгтэй болчихсон мэт догшин авирлаж нөхрийгөө хулчгар зүрхгүй байна хэмээн зэмлэж байлаа. Бүүр эхлээд хүйтэн зуушнаас идэж байхдаа нөхрийгөө одоогийн байгаа, хэний ч санаанд ороогүй хоёр мянга таван зуун хорин франкийн өндөр ханшаар өөрсдөдөө байгаа далан таван акцыг худалдчихъя тэгвэл нэг зуун наян есөн мянган франк болж авснаасаа даруй зуу гаруй мянган франк хонжих байна гэж хэлэхэд нь хатагтай байж ядтал уурсжээ. Худалдана гэнэ ээ! «Санхүүгийн мэдээ» ханшийг гурван мянган франкад хүрнэ гэж ам гарч байхад уу даа? Энэ чинь юу гэсэн үг вэ, солиорчхов уу? «Санхүүгийн мэдээ» гэдэг чинь үнэнчийнхээ хувиар нэрд гарсан сонин шүү дээ, энэ сонинд л итгэж бүрэн болно гэж өөрөө олон удаа давтан хэлдэг байгаагүй бил үү! Ээ больё доо, хатагтай яавч худалдуулахгүй! Тэгэх ч байтугай байшингаа зарчхаад шинээр акц худалдаж авууштай байна. 

	Эцэг эх хоёрынхоо тийнхүү асар их том тоо хашхиралдаж байхад нь дув дуугүй, дотор бачимдан сонсож суусан Марсель тэрхүү мөрийцөхийн дон шүглээд санхүүгийн сонинуудын үерт зугуухан авхуулж зарлал рекламынх нь сагсуу сүржинд бүрмөсөн булуулж даруулчихсан айлаас чухам яаж таван зуун франк зээлнэ үү гэж гуйхыгаа мэдэхгүй байлаа. Амтлаг зууш идэх үеэр арайхийж нэг юм ам нээж зүрхлээд таван зуун франк хэрэгтэй болов, эс бөгөөс тэдний хамаг байдаг эд хогшлыг худалдах болно, учир иймд ээж аав хоёр нь зовлонтой цагт нь орхихгүй биз гэлээ. Эцэг нь зовонгуйрсан байдалтай эхнэр өөдөө нэг харснаа толгойгоо тонгосхийв. Гэтэл эх нь тэр дороо шууд татгалзав. Таван зуун франк аа! Түүнийг чинь хаанаасаа олж өгөх юм бэ? Бүх байдаг мөнгөө янз бүрийн ажлуудад оруулчихсан шүү дээ. Гэхийн хамт хатагтай мөн л өнөөх үглэдгийгээ үглэж хорон үгээ урсгаж гарав. Ном юм бичиж суудаг ядмаг хоосон хүнтэй ханилж нөхөцсөн хойно хохь нь, тэнэглэснийхээ балаг барцдыг тэвчих хэрэгтэй, эцэг эхийнхээ хүзүү дээр бас дахин мордох хэрэг юу байх вэ. Залхуу хойрго амьтдад өгөх сохор улаан мөнгө ч байхгүй, байхгүй! Мөнгийг тоодоггүй мэт сүр дүрэм үзүүлэх мөртөө бас тэгээд хүний юмаар хүүдгэнэхийг л бодож байна шүү! 

	Ингэж загнасаар байгаад охиныгоо гаргаад явуулчхав. Марсель уг нь төлөв төвшин, сайхан сэтгэлтэй хүн байсан эхийгээ танихыг байж цөхрөн бухимдсаар зүрх сэтгэлээ догдлуулан явж одов. 

	Марсель гудамжинд гарч ирээд газраас мөнгө олдоно гэж горьдсон юм аятай өөрийн эрхгүй доошоо харсаар урагшаа явжээ. Гэв гэнэтхэн Шав ахаасаа нэг гуйгаад үзье гэж санагдаад түүнийг мөнгөн зээл рүү явчихаас өмнө очиж уулзъя гээд тэр дорхноо Нолле гудамж руу эргэж явлаа. Доод давхарт оршдог түүний доожоогүй жижигхэн байранд шивэр авир яриа, эмэгтэй хүний инээд алдах дуу чимээ сонстов. Гэтэл хаалга онгойлгосон хойно харвал ахмад ганцаараа гансаа бариад сууж байв. Тэр бээр санаа нь туйлын ихээр зовж өвөртөө ганц ч зуун франктай байхын авралгүй амьтан хэмээн өөрөө өөртөө уурлан хашхирч мөнгөн зээлээс олсон өчүүхэн жаахан орлогоо тэр л өдөртөө залгиж барагдуулдаг ийм гахай байгаа юм гэж байлаа. Тэгээд дараа нь: Можандрынхныг мөнгө өгсөнгүй гэж сонсоод тийм л шинжгүй харамч хар мондиуд даа гэж тэд нар луу дайрав. Тэдний гар дээр байсан хэдэн муусайн акцын ханш нэмэгдэж эхлэх дээр тэр хоёр бүүр солиорчихсон юм, тэгээд ч мань эр тэднийхээр очихоо больсон гэнэ ээ. Ердөө өнгөрсөн долоо хоногт дүү хүүхэн нь түүнийг аймхай болгоомжтой мөрийцдөг хэмээн шоолж байжээ, түүнийг нөхөр журмаар акцаа худалдахгүй юу даа гэж зөвлөхөд нь харамч хүн гэж нэрлэж гэнэ ээ. Нэгэнт тиймээс хойш хатагтай өөрөө хүзүү сээрээ булгалж л байг, би л хэрхэвч түүнийг өрөвдөнө гэж явахгүй дээ гэжээ. 

	Марсель ингээд бас л юу ч ололгүй хов хоосон гудамжнаа гарч ирсэн хойноо заяандаа гомдоод сонины газар очиж өглөөнийхөө болсон явдлыг нөхөртөө хэлэхээс өөр аргагүй болов. Ямар ч гэсэн Бушэд төлөлгүй болохгүй байв. Жордан номоо тоож авч хэвлэх хүн олоогүй болохоор бороо цутгаж шавар шавхай ихэдсэн боловч тэр дундуур мөнгө хайж бүх Парис хотоор тэнүүчилж найз нөхдөөсөө сурах уу, хамтран ажилладаг сонины газруудаас асуух уу, аль эсхүл санаандгүй явтал дайралдаж мэдэх танил хүнээс эрэх бил үү чухам яах ч учраа олохгүй хий дэмий гүйсээр байлаа. 

	Тэр гадагшаа явахдаа Марселийг гэртээ харьж бай гэж гуйсан боловч цаадах нь зовж сандрахынхаа эрхэнд эндээ хоцорч энэ суудал дээрээ эргэж иртэл нь хүлээсэн дээр гэж санасан ажээ. 

	Наталийг гараад явсан хойно Марсель гав ганцаараа үлдсэнд Дежуа сонин авчирч өгчээ. 

	— Сонин уншихгүй юу хатагтай? Хүлээж суухад чинь зугаатай болов уу. 

	Гэтэл Марсель толгой сэгсрээд гаднаас орж ирж яваа Саккарыг хармагц уруу царайлахгүй байхыг хичээж өөрөө гүйцэтгэх дургүйгээ хүрсэн нэг залхуутай даалгавар өгч нөхрийгөө хот руу явуулчихсан хэмээн хөгжилтэйеэ тайлбарлажээ. Саккар өөрийнхөө «залуухан гэр бүл» гэж нэрлэдэг эр эм хоёрт талтай сайн байдаг болохоор Марселийг албан тасалгаандаа орж суугаад нөхрийгөө хүлээхгүй юу гэж их л гуйж ятгасан боловч цаадах нь энд ч гэсэн аятайхан байна гээд орж өгсөнгүй ээ. Тэгэхлээр нь Саккар ч төдий л шимтэж хүчилсэнгүй байтал гэв гэнэтхэн Жантругийн ажлын өрөөнөөс гарч ирсэн Сандорф хатагтайтай халз тулан учирч баахан гайхалзав. Гэхдээ тэр хоёр цаанаа нэг зэвүүн харцаар бие биеийгээ харж эелдэгхэн инээмсэглээд дотно байдлаа хүнд ил дэлгэх дургүй хүмүүс шиг үл мэдэг мэхэсхийн ёслоод өнгөрөв. 

	Тун сая Жантру тэр хатагтайд өөр ямар нэгэн зүйлийг зөвлөж хэлж чадашгүй гэж мэдэгдсэн ажээ. Ханшийг доош нь дарж мөрийцөгч этгээдийн улам ширүүссээр буй дайралтыг дааж давсаар байгаа дэлхий дахины банкны бөх батыг үзэж мэдсээр буй учир түүний эргэлзэж тээнэгэлзэх явдал улам их нэмэгджээ. Гундерман ялж гарах нь лавтай, гэсэн хэдий боловч Саккар бас л удаан тэсэх бий вий, иймд Саккартайгаа хамт зүтгээд байвал чамлалтгүй бузгай юм хожчихож болно гэж боджээ. Тэр бээр хатагтайд зөвлөхдөө одоогоор цаг хожиж хоёултай нь зохицож байх хэрэгтэй гэдгийг итгүүлэв! Аль алинтай нь эелдэг эвлэгхэн харилцаж байгаад урьдынхаа нэг адил хэн нэгнийх нь нууцыг мэдэж аваад биедээ хадгалдаг юм уу, эсвэл нөгөөдхөд нь худалдах юм уу, яавал арай ашигтай болохыг харгалзан ажиллавал дээр биз гэжээ. Энэ бүгдийг Жантру бузар булай урвалт хийж байгаа юм биш шиг, аятайхан тоглоом наадмын маягтай хэлсэнд хатагтай ч гэсэн бас инээсээр түүнд олсон ашиг хонжооноосоо хишиг хүртээнэ гэж амлаж байжээ. 

	— Энэ хүүхэн одоо бас яагаад таны үүгээр эргэлдээд байх болоо вэ! Таны ээлж ирээ юу? хэмээн Саккар ердийнхөө хүдэр хадар зангаар Жантругийн тасалгаанд оронгуутаа асууж орхив. 

	Цаадах нь гайхаж хоцорсон юм шиг дүр үзүүлээд:

	— Хэн тэр билээ?... Аа, тийм л дээ, бароны хатан уу?... Юу гэсэн хэл вэ, эрхэм дарга аа, тэр чинь танд шүтэж биширч гүйцсэн хүн билээ тэр тухайгаа дөнгөж саяхан надад хэлж л байна лээ. 

	Хашир яргачин нь чам шиг юманд маллуулахгүй шүү гэсэн янзтай гараараа занган зогсоогоод хамгийн адгийн завхай самуун явдалтайг нь илчлэгч Жантругийн гутаж гундсан нүүр лүү харснаа ямар байдгийг нь үзэх сэн гэсэн аальгүй зан нь тэр хүүхнийг Сабатанитай саваагүйтэхэд хүргэж болсон юм чинь энэ муу талхиулсан банзлын ямар болохыг амталж үзэхээр саваагүйтсэн байж бүрэн болох юм даа гэж боджээ. 

	— Хонгор минь өөрийгөө бүү зөвтгөөд бай л даа. Эмэгтэй хүн мөнгөн зээл дээр мөрийцөхлөөрөө ордероо хүргүүлж байхын тул гудамжны зарлагатай ч хүртэл завхайрахаасаа буцахгүй болно шүү. 

	Жантру туйлын их гомдож гонсойсон боловч түүнийгээ мэдэгдсэнгүй хатагтай нэг зарлалын талаар л ярилцах гэж орж иржээ хэмээн дахин давтан өчиж инээсэн болж байв. 

	Гэтэл Саккар далаа хавчисхийгээд эхнэр хүүхний тухай өөртөө сонирхолгүй юм ярихыг больж орхиод тасалгаа дундуур хойш урагшаа холхин зорчиж цонхон дээр хүрч очоод гадаа орж байгаа борооны цаглашгүй саарал манан татуулж байхыг харж зогсохдоо сэтгэл нь хөөрч догдлоод баяр баясгалангаар төгөлдөр байлаа. Тийм ээ! Өчигдөрхөн «Дэлхий дахиных» маань бас л хорин франкаар ахижээ! Гэтэл ханш бууруулагчид юунд нь ингэж ширүүлээд байдаг билээ? Учир нь хэрвээ анхны цагт зээл дээр нэг хэсэг бөөн акц гаргаад хаячхаагүй сэн бол ханш гучин франкаар нэмэх байжээ. Нэг л юмыг Саккар ер мэдээгүй байсан аж, юуг гэвэл Каролин ахынхаа захиж гуйсан зүйлийг гүйцэтгэн ханш ухаан жолоогүй нэмэгдэх явдалтай тэмцэж бас дахиад мянган акцаа заруулсныг тэр яаж мэдэх ажээ. Уг нь өсөж үржсээр буй амжилтаа үзсээр байж Саккарт гомдох гонсойх юмгүй байсан боловч тэр өдөр нэг л хачин жигтэй сэтгэлгээтэй байсан бөгөөд чухам тэгээд гэхийн аргагүй айж эмээх уурлаж, хилэгнэх хоёр холилдож байлаа. Энэ муу хар хогийн еврей нар намайг сөнөөнө гэж тангараг өргөсөн гэнэ. Өөдгүй муу Гундерман золиг ханш бууруулагчдын бүхэл синдикатыг толгойлж намайг няц дарах гэж байна хэмээн ууртаа чарлав. Тэр тухай түүнд мөнгөн зээл дээр лав тодорхой хэлж байсан бөгөөд тэр ч байтугай ханшийг доош дарахын тулд тэрхүү синдикат гурван зуун мянган франк зориулж байгаа бололтой итгүүлж байжээ. Ээ дээ муу дээрэмчид ээ! Гэсэн хэдий боловч Саккар өдөр ирэх тутам бүр улам лав тодорхой болсоор байгаа дэлхий дахины банкны батжилд хөнөөлтэй элдэв бусын цуу яриаг чанга дуугаар давтсангүй ажээ. Хэн нэгэн этгээд мөдхөн хүнд бэрхшээл учрах ёр нь орж байна гэж баримт дурдаж байгаа хэдий боловч тэр бүгд нь одоохондоо үй олны мухар сохор итгэлийг огтхон төдий ч нугалж мохоосонгүй байв. 

	Гэнэт хаалга онгойтол гаднаас Гюре ердийнхөө энх амгалан дүрээр ороод ирлээ. 

	— Аа, та бас ингэж ирдэг ээ, урвагч аа! хэмээн Саккар хэлэв. 

	Ругон, дүүгээ бүрмөсөн хаяж орхих гэж байгааг нь мэдмэгц мань Гюре эргээд сайдтайгаа нөхөрлөх болсон бөгөөд учир нь Ругон л хэзээ Саккарын өөдөөс босож ирнэ вэ, тэр өдөр баларч сүйрэх нь зайлшгүй гэж итгэж байжээ. Их хүнээр өөрийгөө өршөөлгөж уучлуулахын тулд мань эр түүний өмнө бас дахиад л хиа зарц болон зусардаж хараал зүхэл, өшиглөх зэргийг ч юман чинээд бодолгүй үл ялих даалгаврыг нь биелүүлдэг болжээ. 

	— Урвагч гэнэ ээ? гэж Гюре түүний болхидуу тариачин байрын царайг хааяа заримдаа чимэглэн гийгүүлж өгдөг нандин маягийн мишээлээрээ инээвхийлэн давтав. Ямар ч байлаа гэсэн, өөрийнхөө тэрсэлсэн ноёнд харамгүй зөвлөгөө авч ирдэг шударга урвагч даа. 

	Гэтэл Саккар түүнийг сонсох ч дургүй байгаа юм аятай бахадсан байртай хашхиран хэлэхдээ:

	— Өчигдөр хоёр мянга таван зуун хорин франк байсан, өнөөдөр хоёр мянга таван зуун хорин тав болоод байна, ямар вэ дээ?

	— Мэдэж л байна, би ердөө саяхан зарчхаад ирлээ. 

	Саккарын тоглоом тохуугаараа нуун далдалж байсан уур хилэн нь дэлбэ тавиад гарч ирэв. 

	— Яана гэнэ ээ! Та зарчихлаа гэнэ ээ!.. Энэ чинь бүүр дэндэж байна шүү! Та эхлээд намайг Ругоны тусын тулд хаяж орхисон одоо харин бүүр болиод Гундермантай хоршиж хуйвалдана гэнэ ээ!

	Депутат гайхсан байртай түүний өөдөөс харсаар хэлсэн нь:

	— Гундермантай юу? Юу боллоо гэж?... Би амин хувийнхаа ашиг завшааныг л бодсон болохоос биш өөр юмгүй шүү! Осолтой юманд намайг зүрх гаргах дургүйг та ямар эс мэдэх биш дээ! Чингэхэд чинь миний зориг самбаа дутаад болдоггүй юм, дөмөгхөн ашиг олоод авч л болмоор болбол би дор нь борлуулчихсан дээр гэж боддог билээ. Тийм ч учраас би энэ яваа насандаа нэг ч удаа алдаж үзээгүй байж мэднэ ээ. Тэгээд Гюре ургацаа цаг тухайд нь яаралгүй, уужуухан хурааж авдаг хашир болгоомжтой норманд хүний зальжин мишээлээр инээмсэглэв. 

	— Энэ тэгээд бас нийгэмлэгийн ерөнхий хорооны гишүүн шүү! хэмээн Саккар зэвүүцсээр үргэлжлүүлэв. — Ингэснээс хойш ямар амьтан бидэнд итгэх вэ дээ? Ханш ид өөдөө хөөрч байхад таныг акцаа худалдахыг харсан улс юу гэж бодох вэ? Цус нөжөөрөө урс даа! Манай цэцэглэлтийг хоомой хуурмаг, биднийг мөдхөн сүйрч балрах гэж байгаа юм гэж чалчсаар байгааг надад гайхах юм алга аа... Энэ ноёд чинь өөрсдөө худалдаж байгаа хойно бид ч гэсэн худалдахаа бодъё гэнэ биз. Энэ чинь үймээн сандрал тарьж байгаа хэрэг биш үү!

	Гюре хариуд нь юм ч хэлсэнгүй, юу гэж байгааг нь мэдэхийн аргагүй гараараа зангаж дохилоо. Үнэндээ гэхэд нэгэнт өөрийнхөө ажлыг л амжуулаад авснаас хойш юу ч болж байсан түүнд хамаагүй болжээ. Одоо түүний ганцхан боддог юм нь Ругоны өгсөн даалгаврыг аль болох чадамгай, өөрийнхөө хувьд хохирол багатай шиг биелүүлэх явдал байлаа. 

	— За тэгээд хайрт нөхөр чинь түрүүнийхээ хэлснээр би танд нэг харамгүй зөвлөгөө өгөхөөр ирлээ... Бодолтойхон байж үз ээ, ах чинь их уурлаж байгаа болохоор хэрэв таныг ялагдвал цаадах чинь эрээ цээргүй тэр чигт нь л хаяж орхино шүү. 

	— Танаар цаадах чинь өөрөө ингэж хэлүүлээ юу даа? хэмээн Саккар хэнэг ч үгүй асуухдаа уураа барьж суув. Депутат агшин зуур тээнэгэлзсэнээ дараа нь улайсан дээр гэж бодлоо:

	— За яах вэ л дээ, тэр өөрөө ч хэлүүлсэн болог. Харин ах чинь «Итгэл» сонины дайрч шүүмжилснээс ямар нэг хэмжээгээр зэвүүцээд уурлаж байна гэж битгий бодоорой. Тэр чинь тэгж хар амиа хамгаалахыг урьдал болгодог хүн биш ээ. Уг хэргийн учир бол үүнд байгаа юм биш, харин танай сонины католик чиглэлтэй үйл ажил түүний одоогийн явуулж байгаа улс төрийн бодлогод хэчнээн их саад болж байна гэж бодно доо. Ромтой золгүй зөрөлдөөн гарснаас хойш бүх лам нар нүүр өгөхөө больчихлоо, дөнгөж саяхан Ругон бас нэг том ламыг тангаргийн гэрээг зөрчсөн хэргийн учир шийтгэх хэрэгтэй болов. Та тэгээд түүний эсрэг дайралт хийхдээ очиж очиж нэгдүгээр сарын арван есний өдрийн шинэчлэлтээр үүссэн либерал хөдөлгөөний эсрэг түүний тэмцэхэд хүнд бэрхшээлтэй байсан үеийг нь олсон байна лээ. Цаадах чинь тэр шинэчлэлтийг зүрхэлж гаргахдаа хожим хойно болгоомжтойхон хор аюулгүй болгохын төлөө л чингэсэн юм байхгүй юу. Та дүү нь шүү дээ, таныг ингээд байхад чинь түүний сэтгэл таатай байх уу, үгүй юу, бодоод үз л дээ. 

	— Чухамдаа би тун аягүй муухай юм хийж байгаа хүн юм аа гэж Саккар егөөдөв. Хөөрхий муу ах минь! Үхэн үхтлээ сайд байх санаатай болохоороо өчигдөрхөн өөдөөс нь эсэргүүцэн тэмцэж байсан зарчмаа өнөөдөр өөрөө баримталж явуулсаар байгаа мөртөө бас тэгээд өөрийнх нь урвасанд хорсон зэвүүцэгч баруун нам, засгийн эрх булаацалдан зүтгэж буй «гуравдугаар нам» хоёрын хоорондын тэнцүүрийг олж ядсаар байж надад уурлана гэнэ ээ. Цаадах чинь дөнгөж өчигдөрхөн католик шашинтныг тайтгаруулахын тулд хэзээ ч гэсэн Италид булаалгахгүй гэж тангараглаж байсан шүү дээ. Өнөөдөр болохоор цаадах чинь либералуудаас ухаан алдчихаад юухан хээхнээр эд нарт нүүр тал засахыг бодож байгаа учраас саймшрахдаа миний хоолойг огтлохоор шийдчихээ шив дээ... Өнгөрөгч долоо хоногт Эмиль Оливье танхимын хурал дээр цаадхыг чинь сүйдэлсэн байна лээ. 

	— Иш Тюильрийд түүнийг мөн л хуучнаараа итгэсээр байгаа шүү гэж Гюре зуурд нь үгийг нь таслаад эзэн хаан түүнд чинь очир алмаас одон илгээсэн байдаг шүү гэв. 

	Гэвч Саккар гараа эрчтэй гэгч савлаад түүнийг хуурч мэхэлж чадахгүй гэдгийг мэдэгдэв. 

	— Дэлхий дахины банк туйлын хүчирхэг болсон, тийм биз? Дэлхий дахиныг урьд нэг удаа шашны хүчээр эзлэн авсантай адил одоо мөнгөний хүчээр түрэмгийлэн эзлэх гэж завдаж байгаа католик шашинтны банкийг тааваар нь байлгаад байж тэвчих үү дээ? Тэр банкны тухай бодож санах бүрийд бүхий л чөлөөтэй сэтгэдэг, сайд болохдоо дуртай масон шүтлэгтний бие нь зарсхийж байгаа биз ээ... Ер нь Гундерманаас тусламж аваад ямар нэгэн зээллэг аятай юм зохиовол ч яадаг юм бэ? Хар хогийн еврей нарт л идүүлж шулуулахгүй юм бол ямар ч засгийн газар тогтож байж чадах юм бэ? Тэгээд ч миний муу мулгуу ах шүү юм ядахдаа хагас жил ч гэсэн эрхээ эдэлж байх билээ гэхдээ намайг еврей, либерал мэтийн тэр бүх муусайн хог новшнуудад хаяж өгч идүүлэхээс буцахгүй байна. Тэд нар нь надаар хүнс хийж байх зуураа түүнийг өөрийг нь ядаж жаахан амар заяа үзүүлэх сэн болов уу гэж горьдож байгаа хэрэг шүү дээ. Намайг цаадхадаа нүүр лүү чинь нулимж байна гэж очиж хэл!

	Саккар бяцхан нурууныхаа энгээр эгцлэн босож зогсов. Түүний ёжтой гашуун үгний цаанаас хорсол, хилэн нь бадарч сүрхий хатуу хэрүүл сэдсэн чанартай үг болон урсав. 

	— Дуулав уу, би түүний чинь өөдөөс нулимна! Миний хариу энэ л байна, ингэлээ гэж цаадхадаа очоод хэлэхгүй юу. 

	Гюрегийн дотор нь зарсхийв. Уг нь тэр ажил хэрэг ярилцаж байгаад уурладаг хүнд дургүй юм санжээ. Ямар ч байлаа гэсэн түүнд өөрт нь падгүй хэрэг, тэр зөвхөн зууч л болох учраас яасан ч яах вэ. 

	— За за би тэгж дамжуулъя... Та л хүзүүгээ булгалуулж мэдэх байх шүү, гэвч өөрөө мэд л дээ. 

	Хэсэг зуур дув дуугүй болцгоов. Ямар нэгэн боолтын хувийг зай завсаргүй уншсан хүн болоод ганц ч үг энэ завсар дуугараагүй суусаар байсан Жантру, Саккарыг ямар байна гэж харахаар толгойгоо өөд татав. Ээ дээ, энэ дээрэмчин улайран мэтгэх дээрээ ямар их сүртэй харагдана вэ! Олсон амжилтдаа сагсууран иймэрхүү суут луйварчид чинь заримдаа эрүүл саруул ухааны эсрэг дайрсаар байгаад ялж гардаг ёсон бий шүү. Тэрүүхэн хооронд Жантру Саккарын талд орчихсон түүний аз тэнгэрийн одонд итгэсээр байжээ. Гюре үргэлжлүүлэн хэлэхдээ:

	— Би чинь хэлэхээ мартчихсан байна, ерөнхий прокурор Делькамбр таныг үзэн яддаг гэнэ шүү... Түүнийг өнөө өглөө эзэн хаан шүүх яамны сайдаар томилсныг та хараахан мэдээгүй байх аа. 

	Саккар дорхноо зогтусаж царай нь барсхийгээд явчхав. 

	— Сайхан эд ээ, юу гэх вэ гэж хэлэв. Тийм хогоор сайд тавьж байх ч гэж дээ. Гэсэн ч энэ ямар надад хүртээлтэй юм биш дээ?

	— Чухам аа, огт хамаагүй хэрэг хэмээн Гюре зориуд гэнэн царай гаргаж хэлэхдээ, — Панз наймааны ажилтай хүнд хэнд ч гай зовлон тохиолдож болно шүү. Хэрэвзээ танд гай зовлон нүүрлэж ирвэл ахаасаа Делькамбрын эсрэг тулалдахад дэмжлэг авна гэж бүү горьдоорой. Ругон ноён, танд тэгж хэлээрэй гэсэн юм шүү

	— Үхсэн хойноо! гэж Саккар бахархав. Ругон, Делькамбр болон далимаар таныг ч гэсэн, энэ муу сайн цуснуудыг цөмийг нь нулимаад хаяна гэж би танд аль түрүүний хэлсэн шүү дээ!

	Яг тэгж байтал нь аз дайрч Дегремон ороод ирэв. Уг нь тэр сонины газраар нэг ч орж ирдэггүй хүн байсан болохоор цөмөөрөө маш гайхаж тэр дорхноо дув дуугүй болцгоов. 

	Тэр ер нь хүнтэй туйлын их эвлэгхэн харилцдаг хүн тул ихсийн эелдэг сайхан инээдээр инээвхийлэн тэнд суусан хүмүүстэй бүгдтэй нь гар барилцан мэндлэв. Эхнэр нь үдэшлэг зохион байгуулж түүн дээр өөрөө дуулж үзэхээр завдаж байсан учир Жантруг өөрөө биеэрээ урьж аваачаад сүүлд нь магтсан мэдээ сонинд гаргуулах гэсэн юм санжээ. Гэтэл тэнд Саккарыг байж байсанд нь мөн л баярлаж олзуурхсан бололтой харагдлаа. 

	— Их хүний ажил явдал ямар байна даа?

	— Ингэхэд та чинь арай акцаа зарчхаагүй биз дээ? хэмээн цаадах нь хариу асуулт тавьжээ. 

	— Ха, ха, одоохондоо үгүй л байна!

	Тэр үнэн голоосоо инээд алдсан ажээ. 

	— Үгүй, үгүй. 

	Инээд нь их л тогтвортой сонстов. 

	— Та бидэн шиг албаны улс яасан ч худалдаж болохгүй шүү! гэж Саккар хашхирав. 

	— Яасан ч үгүй. Би ч бас тэгж л хэлэх гэсэн юм сан. Бид бүгдээрээ нэг санаатай ажиллацгаана. Намайг ч итгэж болно гэдгийг та ямар эс мэдэх биш дээ. 

	Дегремон тэгээд нүдээ сүүмийлгэн хажуу тийшээ харж байгаад Седиль, Кольб, де Боэн маркиз нарын зэрэг ерөнхий хорооны гишүүдийг ч гэсэн бас өөртэйгөө адил даана гэлээ. — Ажил явдал ч гайхамшигтай сайхан бүтэж байна, мөнгөн зээл сүүлийн тавин жилд үзээгүй тийм гайхалтай амжилт гаргаж байгаа нөхцөл байдлын дунд эв санаа нэгтэй ажиллахаас илүү таатай сайхан юм ер нь байж болох уу даа. 

	Дегремон хүн тус бүрийд найртай аятайхан үг олж хэлээд гарч одохдоо тэр гурвыг гурвуулыг нь өөрийнхөө тэр үдэшлэг дээр очно гэж бодож байна гэж бас дахин давтав. Дуурийн тенор хоолойтой жүжигчин Мунье эхнэртэй нь хослон дуулна. Энэ лав дорвитой юм болно шүү. 

	— За тэгээд таны надад хариулах зүйл ердөө энэ үү дээ? гэж Гюре мөн явах гэж байхдаа асуув:

	— Ердөө л тэр ээ! хэмээн Саккар эрс тэс хариулав. 

	Тэр урьд нь гаргаж өгдөг байсан бол энэ удаа зориуд гаргаж өгөхийг ч түвдсэнгүй, эрхлэгчтэй хоёулхнаа үлдэж хоцроод өгүүлрүүн:

	— За хонгор минь, энэ бол дайн үүсэх нь тэр шүү! Ёсорхож цэмцгэнээд байдгаа болъё, энэ муусайн хогуудыг цөмийг нь гайгүй сайн гэгч нь цусыг нь холиорой!... Явж явж эд нартай өөрийнхөө тааллаар тулалдах цаг боллоо!

	— Гэлээ ч гэсэн энэ чинь дэндүү огцом түргэн байна даа гэж эргэлздэг болчихсон Жантру бас дахиад хэлж төгсгөв. 

	Марсель мөн л өнөөх хонгилдоо сандал дээр хүлээсээр суув. Дөрвөн цаг ч болоогүй байтал Дежуа дэнлүүгээ асаахаар хүрч ирэв. Учир нь зогсоо чөлөөгүй манан татаж орсоор байгаа бороонд бүрэнхий болох нь түргэн аж. Дежуа тэр хүүхний дэргэдүүр өнгөрөх тоолондоо ямар нэг шог үг хэлж сэтгэлийг нь сэргээхийг хичээнэ. Тэгээд ч ер нь сонины дугаар бэлэн болох нь ойртох тусам ажилтнууд нааш цаашаа улам түргэн гүйлдэж хажуу талын өрөөнөөс улсын дуу яриан сонстож тэвдэж сандчих нь улам улам нэмэгдсээр байлаа. 

	Марселийг нэг мэдэхэд Жордан ирчихсэн урьд нь зогсож байв. Тэр нэвт цохиулан норчихсон, үхэтхийсэн уруу царайтай зогсох бөгөөд уруул ам нь чичирч ямар нэг юмны хойноос удтал хөөгөөд гүйцэлгүй алдчихсан хүн л ямаршуу байдаг вэ, түүн шиг догшин ууртай харц нүдэнд нь ив илхэн байлаа. Марсель ч учрыг ойлгож мэдэв. 

	— Юу ч үгүй юу? гэж Тэр бээр царай хувхай цайж асуув. 

	— Юу ч үгүй дээ, хайрт минь, даанч юмгүй... Газар сайгүй явлаа, юу ч бүтсэнгүй ээ... 

	— Ээ бурхан минь дээ! гэж Марсель аяархан санаа алдаж ёолсонд элэг зүрхнийх нь энэлэн шаналж байгаа илэрхийлэгджээ. Яг тэр үеэр нь Саккар Жантругийн өрөөнөөс гарч ирээд өнөө хүүхнийг одоо болтол энд суусаар байхыг хараад гайхан, 

	— Яана гэнэ ээ энэ чинь хатагтай, таны зугаалах дуртай хар хүн ердөө сая эргэж ирж байна уу? Би таныг миний өрөөнд ороод хүлээж бай гэж хэлээгүй юу даа?

	Марсель түүнийг ширтэж ажиглав, түүний цөхөрсөн том нүдэнд гэнэт ямар нэгэн бодол гялс хийгээд өнгөрөв. Эргэцүүлэн бодохын ч завдалгүй, эмэгтэй хүний сэтгэл хөдөлсөн цагт дүүрсэн хэрэг үзээд алдъя хэмээн зоригжуулж өгдөг сэвэлзсэн сэтгэл зоригийнхоо нөлөөнд автав. 

	— Эрхэм ноён Саккар аа, надад танаас гуйх нэг юм байна... Хэрэв таныг зөвшөөрвөл би одоо л тан дээр ормоор байна... 

	— Бололгүй яах вэ дээ, хатагтай минь.

	Жордан эхнэрийнхээ яах гэж байгааг тааварлан мэдээд цочисхийсээр цаадхыгаа хориглов. «Хэрэггүй, хэрэггүй!» хэмээн түргэн түргэн чихэнд нь бувтнаж мөнгөний асуудал гарах бүрийд байнга эмзэглэн ичингүйрч байдаг зангаа гаргав. Гэтэл эхнэр нь түрүүлээд орчихсон тул эрхгүй хойноос нь дагаад орох боллоо. Хоёулаа орж аваад хаалга хаагдмагц тэр хэлрүүн:

	— Саккар ноёон, миний нөхөр таван зуун франк эрж сураад хоёр цаг шал дэмий гүйж яваад ирлээ. Тэгээд бас танаас гуйхаа зүрхлэхгүй байна... Тийм учраас энэ тухай би өөрөө гуйж үзэхээс биш яах вэ. 

	Тэгээд тэрхүү зоримог, баясгалантай залуу эмэгтэй өглөөнийхөө болж өнгөрсөн явдлыг, Бушийн балмадаар дайрч орж ирснийг шалмаг самбаатай гэгч ярьж гарахдаа тэр гурван эрэгтэй хүн чухам яаж жижигхэн байранд довтлон орж ирсэн ба тэр өөрөө дайралтыг нь яаж няцаасан хийгээд өрөө даруйхан дарна гэж ам өчиг өгснөө цог золбоотой хэлээд авчээ. Ай даа жижигхэн улсад тиймэрхүү мөнгөний шарх сорви хэчнээн халгаатай юм бэ. Бас тэгээд хүчин мөхөстөх, ичих зовохын лай ланчиг гэж яасан айхавтар юм бэ. Хэдхэн муу таван франкийн зоосноос шалтгаалах нь олонтоо байдаг хорвоод амьд явна гэдэг яасан хэцүү юм бэ дээ!

	— Буш гэнэ ээ! гэж Саккар давтан хэлэв. Тэр муу хогийн хөгшин Буш л та нарыг гартаа атгаад тавихгүй байгаа юм вий... Тэгээд дараа нь Саккар тэсвэрлэшгүй ичиж зовсондоо царай нь хувхай цайчихсан дуугүй зогсож байгаа Жордан руу хандаж жигтэйхэн энгийн байдлаар ийнхүү хэлэв:

	— За яах вэ, би танд таван зуун франкийн урьдчилгаа олгоё. Анхлан тэр дор нь надад хэлэхээ яасан юм бэ?

	Саккар ширээ рүүгээ очиж суугаад чек дээр гарынхаа үсгийг зурах гэснээ гэнэт нэг юм бодоод явчхав. Тэр үүний өмнө авсан нэг захидлаа санаж өнгөрсөн үеийн балагтай муухай юм сөхөгдөхөөс халшраад очихыгоо өдөр болгон хойшлуулсаар байгаагаа бодов. Тэр ер нь үүгээр далимдуулаад Фейдогийн гудамжинд одоо хүрч очвол яасан юм бэ?

	— Аль вэ, байз тэр муу луйварчныг чинь би бүр нэвт шувт мэднэ... Ер нь түүн дээр чинь би өөрөө очоод тооцоо хийчье л дээ, танай векселийн хагас өртгийг өгөөд буцааж авч дөнгөх ч юуны магад вэ. 

	Тэгэхээр нь Марселийн нүд баяр талархлаар мэлтийж байлаа. 

	— Өө, Саккар ноён гуай та яасан сайн хүн гэгч вэ!

	Чингээд дараа нь нөхөр өөдөө хандаж;

	— За тэр харав уу, тэнэг чинь, Саккар ноён чи бид хоёрыг бариад идчихсэнгүй л байна шүү дээ!

	Жордан өөрөө амьдралын бэрхшээл учрахад ер арчаагүй хүн болохоороо эхнэрийгээ тийм чадалтай, самбаатай байна гэж баяр хүргэж байгаа юм шиг тэвэрч үнсэв. Тэсэж ядаад тэр залуу сая нэг юм ухаан орж Саккарын гарыг нь барьтал,

	— Юу боллоо гэж, хэрэггүй, байг хэмээн Саккар маргав. Би л харин та нарт баярлах хэрэгтэй байна, та нарын хоёр биедээ хэчнээн хайртай байгааг харахад урамтай байна шүү... Санаагаа зовоолтгүй, харьцгаа даа. 

	Гадаа үүдэн дээр хүлээж байсан сүйх тэрэг Саккарыг хоёрхон минутын дотор борооны халх мөргөлдөн шавар шавхай үсчсээр байгаа бохир Парисын төв дунд орших Фейдогийн гудамжнаа хүргэж ирэв. Гэвч мань хүн дээшээ өгсөж гараад зэс самбар дээр том хар үсгээр дурайлган бичсэн «Маргаантай хэргүүд» гэдэг хоёр үгийг хадчихсан гандуу хуучин хаалганы хажууд унжиж байгаа хонхны утаснаас шал хэрэггүй угзарч угзарчихжээ. Хаалга нь ч онгойж өгөхгүй, дотроос нь ч чимээ гарахгүй байлаа. Бүүр буцахыг завдан хар буухдаа хаалгыг нь зангидсан гараараа чанга гэгч балбажээ. Тэгтэл харин хэн нэгэн хүний аяархан алхах хөлийн чимээ сонсогдсон нь Сигизмунд байсан юм санжээ. 

	— Аа, энэ чинь та байсан юм уу!.. Би ахыг л ирж дээ, түлхүүрээ мартаад л явчихсан юм болов уу гэж бодлоо. Би ердөө хонх дуугарахад үүдээ хүнд тайлж өгдөггүй юм... Ингэсхийгээд ах ирнэ дээ. Та хэрэв уулзах гэсэн бол хүлээж байхад болно доо. 

	Сигизмунд мөн л түрүүчийнх шигээ гишгэж ядан арай чуу гэж хөлөө зөөж тавьсаар орж ирсэн хүнээ дагуулаад Биржийн талбай өөд харсан цонхтой өрөө рүүгээ оров. Бороонд нам цохиулан газар буучихсан манан будангийн дээр, энэ өндөрлөгт гараад ирэхэд мөн ч саруулхан байлаа. Тэрхүү өрөөний дотор хүйт оргисон ханхай байдал ноёлж байв. Нарийхан төмөр ор, нэг ширээ, хоёр сандал, ном өрчихсөн тавиур л хамаг хогшил нь болж байв. Ил зуухны урдуур жижигхэн төмөр зуух тавьчихсан боловч харж хандах эзэнгүй байсаар гал нь унтарчихжээ. 

	— Суу л даа, эрхэм ээ. Ах явахдаа мөдхөн эргээд ирнэ л гэсэн юм сан. Гэвч Саккар тавьж өгсөн сандал дээр нь суулгүй Сигизмундыг харан харсаар байв. Эрч чадал, зөрүүд занг илчлэгч магнайных нь дороос нэг л хачин жигтэй сэтгэгдэл төрүүлсээр буй хүүхдэрхүү бодлогоширсон нүдтэй тэрхүү өндөр нуруутай цонхигор залуугийн бие махбодыг сүрьеэ өвчин ер яасан түргэн сүйд хийчихээ вэ гэж гайхаж байв. Унжиж санжсан урт үс гэзгээр эмжээрлэгдсэн түүний нүүр царай, хүн аймаар шуугдаж тураад үхэл л тамгаа дарчихжээ гэмээр шумайчихсан харагдав. Саккар хэлэх үгээ олж ядахдаа:

	— Та өвдөө юү? гэж асуув. 

	Сигизмунд огт үл тоосон байдалтай гараараа савчиж хэлэхдээ, 

	— Дандаа л өвчтэй байна. Энэ муухай тэнгэрийн улмаас болж өнгөрсөн долоо хоногт дордсон л доо... Гэлээ ч гэсэн миний бие тийм ч муугүй байна. Одоо би бүүр унтахаа больсон, ажил хийж болоод л байх юм, би жаахан халуунтай байдаг учир намайг бүлээцүүлээд байх юм аа... Ай даа, хэчнээн их юм хийх хэрэгтэй байна даа!

	Герман ном дэлгээтэй байгаа ширээнийхээ ард очоод Сигизмунд суулаа. 

	— Би суучихлаа шүү уучлаарай гээд түүний үргэлжлүүлэн хэлсэн нь: — Би энэ номоо уншаад урьд шөнө цурам хийсэнгүй хонолоо. Үүнийг өчигдөрхөн надад явуулжээ... Ээ дээ, энэ чиг ёстой нэг бүтээл байна даа! Миний багш Карл Марксын арван жилийн амьдрал энэ ээ. Аль хэдийнийх нь бидэнд амласан капиталын тухай шинжилгээ юм. Энэ бол бидний сахиус ном мөнөөс мөн дөө. 

	Саккар ширээний дэргэд хүрч очоод ном руу нь шохоорхон өнгийснөө готик үсгийн бараа харагдмагц айж шантрав. 

	— Би ч орчуулаад гаргатал нь хүлээж байя даа гэж инээд алдсаар хэлчхэв. Цаадах залуу нь энэ номыг чинь орчуулчихсан хойно нь ч гэсэн зөвхөн сонгомол л хүмүүс л уншиж таваглана даа гэсэн байртай толгойгоо сэгсрэв. Энэхүү номыг чинь суртал нэвтрүүлэх зорилгоор бичээгүй юм. Гэсэн хэдий боловч капиталист системийн тулгуурласан манай орчин цагийн нийгмийн зайлшгүй сөнөхийг яаж ч няцаашгүйгээр нотолсон нотолгоо ямар олон байна, яасан сүрхий логик чадалтай бичигдсэн гэж санана. Талбай бэлэн болж ганцхан шинэ нийгмээ байгуулах л үлджээ. 

	— Хэрэв тийм бол бүгдээрээ устаж арилах нь ээ дээ? хэмээн Саккар бас л доог хийсэн байраар асуув. 

	— Онолын хувиар ч тийм л дээ! гэж Сигизмунд хариулав. Эртэд миний танд тайлбарлаж өгч байсан юм бүгд, хувьсгалын бүхий л явц энэ номд бичээстэй байна. Одоо тэр онолыг амьдралд хэрэгжүүлэх л үлдээд байна... Энэ үзэл санаа цаг өнгөрөх тоолон хэчнээн их амжилт олж байгааг харахгүй байгаа бол та нар чинь цөмөөрөө сохорчихсон улс юм даа. Дор хаяад л таныг өөрийг чинь, танай тэр дэлхий дахины банктай чинь хамт аваад үзье дээ. 

	Гуравхан жилийн дотор та бол хэдэн зуун саяыг өнхрүүлэн гүйлгэж төвлөрүүлэн бөөгнөрүүлснээрээ биднийг л шууд эв хамтын ёс руу дөхүүлж ирснийгээ та бол мэдэхгүй байгаа даа... Би таны ажил явдлыг их л дуртай харж ажиглаж суудаг даа... Тийм ээ, тийм, энэ чимээ аниргүй хэн бүхний мартчихсан умгар жаахан өрөөндөө би таны байгууллагын хөгжлийг өдөр тутам судалдаг байсан болохоор танаас ч доргүй мэдэж байна. Чингэхлээрээ та бол бидэнд сайхан хичээл сургамж өгсөөр байна гэж би мэдэгдэх гэсэн юм, учир юу вэ гэвэл эв хамтын зарчим дээр байгуулагдсан улс төр чинь таны л хийж байгааг хийх хэрэгтэй болох юм даг. Таныг дан дангаараа байдаг жижиг хувийн өмчтөнийг хурааж дууссаны дараа тэр төр цөмийг нь бөөнөөр нь хурааж авах болно. Та өөрийнхөө юутай ч эвлэршгүй нэр алдрын мөрөөс болон хүслээ биелүүлж л орхи, та чинь ингэхэд бүх дэлхийн капиталуудыг залгиж орхиод нийгмийн өмч хөрөнгийг цуглуулсан гав ганц банк болох санаатай байгаа шүү дээ. Миний тухайд гэвэл би ч таныг хараад бахархаж л сууна. Миний л дураар болдог сон бол танд ажиллах бүрэн эрх чөлөө тавьж өгсөөр байна, яагаад гэвэл та чинь суут эх тавигчийн хувиар бидний л үйл хэргийг үүсгэж байна шүү дээ. 

	Тэгээд тэр ярьж байгаа хүнийхээ тун их анхааралтай сонсож байхыг ажиж хараад өвчтэй хүний сулхан инээдээр инээмсэглэв. Саккар ч түүнийг өдөр тутмынхаа ажил явууллагыг яаж мэдчихдэг юм бол хэмээн туйлын их гайхаж өөрийгөө бас эвтэйхэн гэгч магтсанд урамтайяа суулаа. 

	— Тэгэхдээ харин, гээд Сигизмундийн залгаж хэлсэн нь, — Улс үндэстнийхээ ашиг тусын тулд таны юмыг хурааж хувийн эрх ашгийг нийгмийн эрх ашгаар халж хүний алтыг хамж сорж байдаг таны аварга том машиныг чинь нийгмийн эд баялгийг зохицуулагч болгон хувиргах тэр өлзийтэй сайхан өглөө бид юу юуны түрүүнд үүнийг л устгана даа гээд ширээн дээрээ хэвтэж байсан цаас бичиг дотроос ганц су хэмээх зоос олоод хэзээд л сөнөх төөрөгтэй гаргуундаа гарсан эд гэсэн янзтай хоёр хурууныхаа завсарт хавчуулан өөд нь өргөв. 

	— Мөнгө үү дээ? хэмээн Саккар хашхирав, — Мөнгийг устгана гэнэ ээ! Яасан солиотой хэрэг вэ!

	— Бид зоосыг устгана... Эв хамтын зарчим дээр тулгуурласан улсад металлаар хийсэн мөнгө багтаж орших газаргүй, утга чанаргүй болно. Бид тэр мөнгийг чинь хүний хийсэн хөдөлмөрийн шан хөлс болох пиу тэмдэгтээр сольчихно, та хэрэв мөнгийг үнэт баялгийн хэмжүүр гэж үзэж байгаа бол мөнгийг орлож сайн чадах өөр хэмжүүр бидэнд бий, энэ бол манай үйлдвэр дээр ажлын өдрийн дундаж нормыг тогтоосноор гарах хэмжүүр юм аа... Мөнгийг устгалгүй болохгүй ээ, яагаад гэвэл: мөнгө чинь ажилчны мөлжигдөж байгааг халхлан далдалж мөлжихөд нь л тус дөхөм болж байдаг бөгөөд, ажилчныг шулан дээрэмдэх бололцоо олгож, авдаг хөлсийг нь зөвхөн л өлбөрч үхэхгүй голоо зогоож байхуйц доод зэргийн хэмжээнд байлгадаг юм. Хувийн хөрөнгө чинээг өсгөн нэмэгдүүлж үнэт баялгийг үр ашигтай гүйлгэх замыг хаагдуулан боогдуулж санхүүгийн зээл, нийгмийн үйлдвэрлэл дээр хэмжээ хязгааргүй ноёрхох ичгэвтэр засгийг бий болгодог мөнгөөр туйлж байх эрх чинь тийм сайхан эрх мөн гэж үү дээ? Манай бүх хямрал, бүхий л эмх замбараагүй байдлын шалтгаан үүнд л байгаа юм шүү дээ... Мөнгийг устгаж үгүй хийх хэрэгтэй!

	Гэтэл Саккар нь уурлаж эхлэв. Яана гэнэ ээ? Алт ч байхгүй, мөнгө ч байхгүй, түүний биеийг насан туршид гийгүүлэн байгаа эдгээр гэрэлт однууд үгүй болчихно гэнэ ээ? Саккарын бодож ухаардгаар баялаг бол хэзээ ямагт нарны гэрэлд туяаран ордог хаврын бороотой адил газар дээр мөндөр мэт асгардаг жинхэнэ цутгасан зоосны нүд гялбуулан гялалзахад, хүрзээр малтаж болохуйц овоолготой алт мөнгөний л гялалзахад байдаг ба түүний гялбалзахыг харж эгшиг уянгыг нь сонсож байх тааламжтай байдаг ажээ. Гэтэл ямар нэгэн этгээд харин тэр баяр цэнгэлээс нь салгаж хамаг амьдрал тэмцлийнх нь хөшүүрэг түлхцийг устгана гэж бодож суугаа байна шүү!

	— Тэр ч дэмий! Ердөө л дэмий хэрэг... Тэр чинь ч хэзээ ч бүтэхгүй, дуулж байна уу, хэзээ ч бүтэхгүй хэрэг!

	— Яагаад хэзээ ч бүтэхгүй гэж? Яагаад шал дэмий гэж?.. Нэг гэрийн хүмүүс харилцан бие биедээ тус хүргэсний төлөө мөнгө төлдөг бил үү? Зөвхөн хамт зүтгээд л харилцан солио халаатай байдаг шүү дээ. Өөрөө өөрийгөө захирч мэдэх зарчим дээр тулгуурласан нэг том гэр бүл болон хувирчихсан нийгэмд чинь мөнгөний хэрэг юу байх билээ?

	— Энэ бол солиотой хэрэг ээ гэж би танд хэллээ шүү дээ! Мөнгийг устгана гэнэ шүү. Мөнгө чинь л амьдрал өөрөө байхгүй юу? Тэгэх юм бол юу ч үлдэхгүй нь, ердөө юу ч үлдэхгүй нь ээ?!

	Саккар бүүр хөөрчихсөн тасалгааны нэг булангаас нөгөө булан руу алхалсаар байлаа. Тэр цонхны тушаа очоод мөнгөн зээлийг бахь байдаг газраа байж байна уу, үгүй юу гэж магадлах гэсэн юм шиг талбай руу өнгийж харав. Энэ аюултай хүн чинь ганцхан үлээгээд ч зээлийг маань устгачих юуны магад билээ. Арай ч үгүй л байна, зээл ч байдаг газраа байж л байна, гэсэн ч харин борооны буданд хучигдсан түүний бараа нь бүрэнхий болж байхад танигдах эсэх мэт биржийн байшингийн хий үзэгдэл саарал утаа униарт замхарч алга болох шахаад байлаа. 

	— Чухамдаа миний маргадаг ч утгагүй дэмий хэрэг л дээ. Энэ огт биелэхгүй л хэрэг... За яах вэ, та мөнгийг устгаж л орхи, юу болохыг бид харж л байя. 

	— Тийм ээ! хэмээн Сигизмунд цааш нь хэлэхдээ бүгдээрээ устана, цөм хэлбэр дүрсээ өөрчлөөд л алга болно. Бид баялгийн хэлбэр хэрхэн өөрчлөгдөж тал бэл, ой хөвчийг эзэмших хошууны газрын өмч үгүй болж, аж үйлдвэрийн хөдөлгөөнт өмч түрээс акцад зай тавьж өгснийг бид харлаа шүү дээ, гэтэл эдүгээ эд нар ч гэсэн бас л цагаа болоогүй байхад өтөлж хөгшрөөд үнэ цэнээ хурдан алдаж байна шүү, яагаад гэвэл хувь процент үргэлж буурч байгаа нь эргэлзээгүйгээс гадна хэвийн таван процент ч гэсэн олдохоо больж байна шүү дээ. Чингэхлээр мөнгөний үнэ буурч болсон юм хойно, мөнгө өөрөө яагаад бүүр алга болж болдоггүй билээ, баялгийн шинэ хэлбэр, нийгмийн харилцааг яагаад зохион байгуулж чадаагүй билээ? Манай гаргах хөдөлмөрийн пиу тэмдэгт ч баялгийн тэр шинэ ирээдүйн хэлбэрийг төлөвшүүлж өгнө дөө. 

	Сигизмунд гартаа барьсан зоосыг тэртээ эрт сөнөсөн хуучин нийгмээс үлдэж хоцорсон нь аль урьд өнгөрсөн зууны сүүлчийн ганц су зоос байж байгаа юм аятай эргүүлж тойруулж харсаар байлаа. Энэ муу өчүүхэн хэлтэрхий металл хэчнээн баяр, хэчнээн нулимс үзээ бол доо! Тэгээд хүний мөнхийн дадаж ханашгүй шуналыг бодсоор өөрөө уйтгарт гунигт автагдав. 

	— Тийм л дээ, таны хэлдэг чинь зөв гээд аяархан үргэлжлүүлж ярив, — Бид ч үүнийг үзэхгүй л дээ. Өчнөөн төчнөөн жил хэрэгтэй болно оо... Бас тэгээд хавь ойрынхоо хүнд хайртай байх сэтгэл нийгмийн зохион байгуулалтад амин хувийн ашиг завшаан хичээдгийн орыг эзэлж чадааж уу, үгүй юу, хэн мэдэх билээ... Би бол арай даруйхан баярлах цаг ирнэ байх даа гэж горьддог байлаа, шударга ёсны туяа цацрахыг үзэх сэн гэж би даанч их хүссэн билээ!

	Өөрийнхөө биеийг шаналгаж байгаа эмгэг өвчний тухай энэлэн бодоод хоромхон зуур дуугүй болжээ. Нүүрлэж ирсэн үхлийг үгүйсгэн түүнийг анзаарахгүй байх сан гэж хичээсэн энэ хүн бол үхлийг өөрөөсөө зайлуулах гэсэн юм аятай гэнэт гараа сарвайлган сунгав. Гэвч гарцаагүй юманд дорхноо захирагдсан ажээ. 

	— Би үүргээ гүйцэтгэсэн хүн билээ. Нийгмийг өөрчлөн байгуулах тухай үргэлж мөрөөдөж байсан бүтээлээ төгсгөж чаддаггүй юм гэхэд надаас хойш миний тэмдэглэл үлдэнэ шүү дээ. Ирээдүйн нийгэм чинь соёлт иргэншлийн гүйцэд болчихсон үр шим байх ёстой, уралдаан ба шалгалт хяналтад одоо байгаа сайн талыг нь авч хоцрохгүй бол цөм нурж унана даа... Олон шөнө нойргүй хонохдоо босгосон шиг, би одоо тэр нийгмийг нэгэнт бүрэн гүйцэт байгуулчихсанаар тов тодхон харж байна аа! Цөмийг урьдаас бодож боловсруулчихсан, шийдвэрлэчихсэн. Шударга дээд ёс бүрэн бүтэн жаргалан чинь энэ байна даа, энэ цаасан дээр нэгмөсөн тооны ухааны нарийвчлалаар бодоод гаргачихсан байж байна шүү. 

	Идэж унтахаа больж эдэлж хэрэглэх юу ч үгүй болчхоод өөрийнхөө өрөөний нүцгэн хэдэн ханын дунд зугуухан мажийж байгаа тэр хүн эцэнхий урт хуруугаараа ширээн дээрх цацагдаж сарнисан цаас бичгийг цомнож эмхлүүлэхдээ нэг хэсгээс нь хурааж авч нийт олонд тэнцүүхэн хувааж өгсөн олон тэрбум хөрөнгийн тухай, үзгийнхээ үзүүрээр ганцхан зурангуут энэлэн шаналж байгаа хүн төрөлхтөнд эргүүлэн олгож байгаа эрүүл энх, баяр баясгалангийн тухай ид бах болгон бодож мөрөөссөөр байлаа. 

	— Та чинь энд юу хийж байгаа юм бэ? гэсэн нэг хүний дуу чанга дуулдахад Саккар цочисхийжээ. 

	Тэр нь Буш юм санжээ. Тэр тасалгаанд орж ирэнгүүт хартай нууц амраг шиг хялайн зэвүүцэж харав. Учир юу гэвэл тэр өвчтэй хүний мэнгэрийг л илүү яриан хөөрөөн хөдөлгөчих вий гэж дандаа айж явдаг байв. Тэр тэгээд хариу өгөхийг хүлээсэн ч үгүй, харамсахдаа эх хүний зан байдлаар Сигизмундэд үглэж гарав. 

	— Яана гэнэ ээ. Чиний энэ зуух бас дахиад унтарчихжээ! Ийм их ус бороотой байхад ингэж байж болох уу, хэлээд аль. 

	Буш их тарган бүдүүн хэр нь явган сууж зомгол цуулаад галаа ноцоов. Дараа нь шүүр барьж ирээд хогийг нь шүүрдэж хоёр цаг тутам нэг уух ёстой байсан усан эмээ уусан эсэхийг лавлаж асуугаад өвчтөнийг хэвтэрт нь оруулж авсан хойно сая сэтгэл нь амарчээ. 

	— Саккар ноён! Та миний ажлын өрөөнд орвол яана? 

	Тэр өрөөнд нь байдаг гав ганцхан сандал дээр нь Мэшен авгай сууж байсан бөгөөд Буш тэр хоёр дөнгөж саяхан нэг чухал хэргээр яваад ажил явдлаа амжуулсанд их л баяр хөөр болж байлаа. Бараг найдваргүй гэлцэж их удаан хүлээсний дараа тэр хоёрын онцгой сонирхож байсан нэг луйврын хэрэг ажил биелэх замдаа оров. Өнөөх де Бовилье ван, уруу татаж дараа нь насанд хүрсэн өдөр нь мянган франк өгнө гэж вексель бичиж үлдээсэн Леони Крон гэдэг хүүхнийг эрж олох гэж Мэшен бүтэн гурван жил бүх хотоор гүйжээ. Мэшен Вандомд суудаг өөрийн садан төрөл болох Фейёд гэдэг түрээс хураадаг хүнд захидал бичээд ч нэмэр болсонгүй ээ, уг нь тэр Фейё л тариа будаа худалддаг, мөнгө хүүлэгч Шарпье гэгчийг үхсэний дараа үлдсэн нэг хэсэг хуучин векселиүд дотор мөн тэрхүү өр төлөх баримт бичгийг Бушэд худалдан авч өгсөн юм санжээ. 

	Фейё юу ч мэдэхгүй байсан бөгөөд бичиж ирүүлсэн захидалдаа Леони Крон хүүхэн Парис хотноо Шүүхийн нэг гүйцэтгэгч ажилтныд л зарцлагдаж байгаа болов уу. Вандомоос арван жилийн өмнө явснаасаа хойш нэг ч удаа эргэж ирээгүй, төрөл садных нь хүмүүс цөм үхэж үрэгдсэн тул асууж сураглах хүн олдохгүй байна хэмээн бичжээ. Мэшен ч тэр шүүхийн албан хаагчийг эрж олсон л доо. Тэгээд Леони хэрхэн амь зууж өдий хүрснийг дэлгэрэнгүй мэдчихжээ. Тэр бүсгүй махны нэг худалдагчийнд, дараа нь хөнгөмсөг завхай явдалтай нэг авгайнд сүүлд нь шүдний эмчийнд тус тус зарагдаж байсан бөгөөд харин тэр эмчээс хойш хаачсан нь мэдэгдэхгүй сураг нь тасарч мөр нь баларчээ. Леони маань нуруулдсан өвсөнд алдчихсан тэвнэ шиг асар том Парисын балчигт алга болчихжээ. Мэшен, зарц хөлслөн авах ажлыг эрхэлдэг контор бүхнээр сэжиг бүхий нэр цуу гарсан тавьц хэрэгсэлтэй байр сууц, үл бүтэх улс цуглардаг үүр бүгдээр шал дэмий давхиад байлаа. Леони гэдэг л нэр чихэндээ сонсогдсон газарт эргэж харж асууж шалгааж хэзээ ямагт чих тавьсаар байлаа. Гэтэл өнөөдөр огт санамсаргүй яваад тэр хүүхнийг олжээ. Мэшений газар сайгүй эрж сурч байсан тэр хүүхэн бүүр дэргэд нь, Фейдогийн гудамжны янхны газар байж байсан юм санжээ. Неополитан хотонцрын хуучин оршин суугч нэг эмэгтэйгээс гурван франкийн авлагатай байсан учир Мэшен түүнийг хөөцөлдсөөр тэрхүү янхны газраар орж явчихжээ. Тэр газрын эзэгтэй жингэнүүр хоолойгоороо тэр залуу эмэгтэйг танхимдаа ор гэж урихад нь мань хүн гоц гойд суут сонор сэрэмжийнхээ хүчээр Леонид гэдэг язгууртны нэр зүүчхээд явахад нь өнөөх Леони мөн байна хэмээн таньчихжээ. Мэшен тэр дорхноо Бушэд очиж хэлээд дагуулан ирж хэлэлцээ хийжээ. Ширүүн хар гэзэг үснээсээ хөмсгөө хүртэл хөхөл унжуулсан, цэлхийж шалхайчихсан дургүй хүрмээр хавтгай царайтай тарган хүүхнийг хармагц Буш гайхасхийв. Эрэгтэй хүмүүст, ялангуяа арван жил янхан болж явахаас нь урьд өмнө энэ хүүхэн чухам юугаараа таалагдаж байсны учрыг дараа нь мэдчихээд Буш түүнийг ингэж аягүй муухай, бүүр тартагтаа тултал унаж доройтсон явдалд харин ч баярлаж суулаа. Өнөөх бичиг баримтад эзэн болох эрх олж авахын тул Буш нэг мянган франк өгье гэж хэлэв. Нүх сүвгүй бив битүү мулгуу тэр хүүхэн дороо хүүхэд шиг олзуурхаж баярлаад зөвшөөрчхөв. Одоо ч де Бовилье хатагтайг арайхийж нэг дайрч хавчихад болохтой боллоо доо. Тэр хоёр өөрснөө ч гэсэн итгэж найдахгүй байсан бузар булай шившиг жигтэйхэн гутамшигтай зэвсгээ хүссэн ёсоор гартаа оруулж авах нь авчээ. 

	— Саккар ноёон, би таныг хүлээгээд л байлаа. Бид хоёрт ярилцах юм бий л юм сан. Надаас очсон захидлыг та авсан биз дээ? 

	Бичиг цаасанд даруулчихсан давчхан тасалгаа нь харанхуй болсон учир ганц муу тортог утаа хаялсан дэнлүү нь бүдэгхэн гэрэл гаргаж байв. Байсан гав ганцхан сандал дээр нь Мэшен ер үг сүггүй, хөдлөлгүй суучхаад огт босох янзгүй байлаа. Саккар чухам юу гэж сүрдүүлэх бол гэж айсандаа хүрч ирэв гэж хүнд ойлгуулахгүйн тулд тэр дорхноо тоомсоргүй догшин хэрцгий байдлаар Жорданы хэргийн тухай яриан үүсгэв. 

	— Уучлаарай, би өөрийнхөө нэг ажилтан болох Жордан гэдэг аятайхан залуугийн өр ширний тухай ярилцах гэж хүрч ирлээ, та түүний хоолой дээр хутга тавих шахсан гэнэ лээ, таны харгис чинь дэндэж зэвүү хүрэхээр байна шүү. Таныг өнөө өглөө хүртэл түүний эхнэртэй, төлөв томоотой хүн байсан бол ичиж зовохоор аашилж авирласан гэж би дуулсаан. 

	Эхлээд Буш өөрөө дайрч давших гэж бодож байсан атал харин гэнэт санамсаргүй хүнд дайруулж довтлуулсандаа сандарч мэгдээд хоёрдугаар хэргээ мартаж энэ нэгдэх хэргийн талаар бууж гарав. 

	— Жорданых уу! Та чинь Жорданыхны хэргээр ирээ бил үү?.. Ийм ажил хэргийн хувьд чинь эмэгтэй хүн ч гэж байхгүй, томоотой хүн ч гэж байхгүй болдог юм шүү дээ. Хэн л өртэй бол тэр төлөх болно, өөр юмны талаар би мэдэхийг хүсэх ч үгүй... Хэдэн жил надаар элэг доог хийж байгаа луйварчид байхгүй юу! Би бүүр ганц су-гаар нь татаж чангаасаар байж арай чуу гэж нэг юм дөрвөн зуун франкийг нь тэднээс чинь салгаж авсан билээ... Ээ чөтгөр алгад, хэрэвзээ тэдний төлөөгүй байгаа гурван зуун гучин франк арван таван сантим өнөө орой миний энэ ширээн дээр хэвтэж байхгүй л юм бол би маргааш өглөө тэдний бүх хогшлыг худалдана, гудамжинд гаргаж хаяна даа. 

	Саккар цаадах Бушийгээ бүрмөсөн уурлуулахын тул зориуд санаатай арван франк ч хүргээгүй авсан бололтой векселийн чинь өртгийг дөч нугалаад төлчихсөн байна шүү дээ гэлээ. Буш ч үнэндээ ууртаа золтой бахардаж бөглөрчихсөнгүй ажээ. 

	— За тэр дээ, тэр! Та нар бүгдээрээ нэг л юмыг давтаад байдаг даг... Хүү нь өсөж үрждэгийг санавал яах сан бол оо? Гурван зуун франкийн өр шир явсаар байгаад долоон зуу гарчихсан байна шүү дээ... Би үүнийг чинь яая гэх вэ дээ? Өрөө төлөхгүй болохоор нь л хуулийн дагуу мөрдөж мөшгөхөөс биш. Хууль цааз яггүй бэрх байна гэж үү? Хохь нь ээ үүнд ямар миний буруу байх биш. Тэгэхлээр хэрэв би нэг векселийг арван франкаар л авсан байвал таны хэлснээр мөн арван франкаар нь л тавиад туучих хэрэг болж байна уу даа? Гэтэл осолтой юманд миний зүрх гаргасан, хөөцөлдөж гүйсэн, миний уураг тархины ажиллагаа орсон, тийм ээ, тийм, миний оюун ухааны ажиллагаа орсныг яах вэ? Юу ч гэсэн та энд суугаа авгайтай яриад үзэхгүй юу. Жорданы чинь хэргээр яг хөөцөлдсөн хүн байгаа юм. Та энэ хүнийг хэчнээн түвэг чирэгдэл болж үүгээр түүгээр явсан гэж санана, хэчнээн сонины газруудаас хэрэгтэй хаягийг нь өгөлгүй гуйлгачин аятай хөөж гаргатал давхихад хэчнээн гутал элээсэн гэж та бодож байна. Энэ хэргийг чинь бид хэдэн сараар хадгалж тэр тухай бөөн бодол болж өөрсдийнхөө нэг шилдэг бүтээл хэмээн үзэж энэ талаар ажилласан юм шүү. Хэрэв нэг цагийн ажлыг дөнгөж аравхан су-гаар ч бодлоо гэсэн энэ чинь надаас тоо томшгүй их мөнгө гарзадсан хэрэг байхгүй юу. 

	Бушийн уур ч шатлаа. Тэр бээр тасалгаагаа пиг дүүргэчихсэн бичиг цаас руу гараа сунган зааж өгүүлрүүн:

	— Миний энд нийгмийн бүх давхрааны хүмүүсээс цугларсан шинэ хуучин их бага нийлсэн хорь гаруй сая франкийн вексель байна... Тэднийг цөмийг нь нэг саяас өгчихье л дээ, та авна уу? Та бодож үзээрэй, миний хорин таван жил мөрдөж байгаа авлагатай хүмүүс ч бий шүү! Тэд нараас хэдэн зуугаадхан франк юм уу, түүнээс ч цөөхөн юм олж авахын төлөө тэд нарын баяжиж хөлжих юм уу, өв өвлөн залгамжлахыг харж өдий төдий жилээр тэвчээртэй хүлээдэг юм сан. Тэртээ тэр буланд аль ч учир нь олдоогүй байгаа хэрэг овоолгоотой байна. Олонх нь тийм л дээ. Энэ их том овоолгоотой юмыг хар л даа энэ чинь үхмэл юм уу чухам нарийндаа түүхий эд материал шүү. Түүнээс л би учиргүй их хүч хөдөлмөр, ов мэх гаргаж эрж сурч баймааж нь сая нэг амьжиргаа, өөрийнхөө амьжиргааг олж авах ёстой болж байна! Тэгээд авлагатай хүнийхээ нэгийг нь арайхийж нэг юм барьж авч төлүүлэх боломжтой байтал та бас намайг түүнээс өөрийнхөө бүх мөнгийг гаргуулж авахын хэрэггүй гэнэ ээ! Тэгдэггүй юм аа, хэрэв тэгсэн байвал та өөрөө намайг тэнэг амьтан гэнэ шүү дээ, өөртөө явдал тохиолдвол яасан ч тэгүүлэхгүй нь лав шүү дээ!

	Саккар цаашаа ойлголцохын тулд цагаа үрэхгүй байхыг бодоод түрийвчээ гаргаж хэлэхдээ:

	— Би танд хоёр зуун франк өгчихье, харин та мөнгөө бүрэн авлаа гэсэн баталгаа бичгийг Жорданы вексельтэй хамт надад эргүүлээд аль. 

	Бушийн зэвүү нь хүрч босон харайв:

	— Хоёр зуун франк гэнэ ээ? Яалаа гэж дээ, хэрхэвч үгүй ээ. Гурван зуун гучин франк арван таван сантим шүү! Ганц ч сантимаар буухгүй шүү. 

	— Би танд хоёр зуун франк л өгнө гэж Саккар дуугаа ч чангаруулалгүй ширээн дээр ил гаргаад тавьчихсан бэлэн мөнгөний сүр хүчнийг мэддэг хүн шиг уужуу итгэлтэй байраар хоёр дахь, гурав дахь удаагаа давтан хэлэв. 

	Буш ч адаг сүүлдээ бууж өгсөн нь дээр болохыг дотроо бодож ухаараад нүднээсээ нулимс гарган ууртайяа хэлсэн нь:

	— Би дэндүү дорой амьтан даа... Энэ ч мөн заваан ажил шүү!.. Чин үнэнээр нь хэлэхэд намайг л тоноод, намайг л дээрэмдээд байцгаах юм... Одоо яая гэх вэ. Тийм л юмнаас хойш ичиж зовох ч юмгүй бусад векселиүдийг нь ч гэсэн ав л даа, тэр овоолгоотой юм дотор онгилж үзээд өөрийнхөө хоёр зуун франкаар цөмийг нь ав л даа. 

	Буш мөнгө авлаа гэсэн баримт, бас Жорданы хэргийг үүний урьд шилжүүлсэн шүүхийн гүйцэтгэгчийн нэр дээр хэдэн үг бичиж өгөөд ширээнийхээ дэргэд хоромхон зуур аахилж зогсов. Тэр маш ихээр уурлаж сандарчихсан тул хэрэв өдий болтол үг хэлээр ч дохио зангаагаар ч хажуугаас нь оролцолгүй суусаар байсан Мэшен

	— Нөгөөх хэргээ яасан бэ? гэж сануулаагүй сэн бол Саккарыг тэр чигт нь тавиад явуулчих байсан ажээ. 

	Тэгэхийн хамтаар ч Буш одоо л нэг хариугаа авах цаг ирлээ гэж санав. Гэсэн хэдий боловч урьд нь бэлдчихээд байсан түүх паян хуучлах, асуулт тавих уул яриаг чадамгай хөтөлж явуулах зэрэг зүйлүүд нь цөм толгой дотроос нь хийсээд алга болчихжээ. Баримтаа л түргэхэн гаргаж хэлье гэж тэсгэлгүй яарчээ. 

	— Аа тийм л дээ, нөгөөх хэрэг үү!... Саккар ноёон, би танд бичсэн шүү дээ. Та бид нэг юмны тооцоог хийж дуусгах хэрэгтэй байна... 

	Буш гараа сунгаад Сикардогийн хэргийг сугалан авч өмнө нь дэлгэв. 

	— Та мянга найман зуун тавин хоёр онд Лагарпын гудамжны хогшилжуулсан байранд сууж байхдаа нэг үдэш шатан дээр хүчирхийлж орхисон Розали Шавайль гэдэг охины нэр дээр тавин франкийн үнэ бүхий арван хоёр вексель өгчихжээ... Тэр вексель чинь энэ байна. Нэгдүгээр векселийнхээ хугацааг ч дуусахаас өмнө та хаягаа үлдээлгүй нүүгээд явчихсан болохоор ганц ч векселиэр мөнгөө төлөөгүй байна. Хамгийн зохимжгүй тал нь гэвэл та тэр векселиүд дээрх Сикардо хэмээх хуурамч нэрээр, анхан сууж байсан эхнэрийнхээ нэрээр гарын үсэг зурчихсан байна. 

	Саккарын царай зэвхий цайрч огт хөдөлгөөнгүй сонсож байлаа. Тэр бээр маш сандарч балмагдсан ажээ. Түүний хуучин паян гэнэт ил гарч сөхөгдөөд тийм гэхийн аргагүй том юм дээгүүр нь нөмөрч ирээд нурж унаж няц дарах гэж байгаа юм шиг санагдав. Анхандаа айхын эрхэнд ухаан алдаад:

	— Үүнийг та яаж мэдээ вэ? Энэ цаасыг та хаанаас олж аваа вэ? гэж бувтнав. Сүүлд нь мөнгөнийхөө түрийвчийг чичиргэнэсэн гараараа яаруухан гаргаж ирээд шалавхан шиг мөнгийг нь төлөөд нэр сүрээ гутаагч тэдгээр баримт бичгийг эргүүлээд авчихъя гэж боджээ. 

	— Шүүхэд суутгах юм байхгүй шүү дээ энэ чинь?... Тийм бол зургаан зуун франк л байгаа биз... Надад маргамаар юм бишгүй л байна, гэсэн ч шал дэмий маргаж л суухын оронд төлчихье л дээ. 

	Тэгээд банкны зургаан билет барьж Бушэд өгөх гэв. 

	— Байзнаарай! хэмээн Буш тэр мөнгийг нь өөдөөс нь түлхэж хашхиран хэлэв. — Би ярьж дуусаагүй л байна шүү... Энд суугаа авгай бол Розалийн төрөл садан болох хүн, тэр векселиүд чинь энэ хүнийх болохоор би зөвхөн энэ хүний л нэрийн өмнөөс ажиллаж байна шүү... Хөөрхий тэр муу Розали танд хүчиндүүлснийхээ дараа эрэмдэг болж хоцорсон, тэгээд элдвийн зовлон эдэлж амсаад эцэстээ түүнийг татаж авч орогнуулж байсан энэ авгайнд аюултай үгүйрэл хоосрол үзэж нас барсан. Энэ авгайн ярих дур нь хүрвэл ярих юм бишгүйдээ биз ээ... 

	— Муухай юм ч зөндөөг үзээ л дээ! гэж дув дуугүй суусан Мэшен нухацтай гэгч нь хэлж орхилоо. 

	Саккар өрөөний мухарт шигдчихээд дундруулсан хөхүүр борви мэт сууж байгаа тэр авгайн тухайд бүр мартчихсан тул сандрангуй эргэж харав. Үнээ алдчихсан акц дээр сэг хараад дайрч байгаа юм шиг нисэж буудаг тэрхүү махчин шувууны сэжиглэлтэй ажиллагаа нь Саккарын сэтгэлд цаг үргэлжид тээртэй байдаг бөгөөд гэтэл тэр маань одоо бас л энэ эвгүй муухай хэрэгт орооцолдоод явж байх юм. 

	— Эвий хөөрхий амьтан! Энэ бүгд их л гунигтай хэрэг байна л даа гэж Саккар аман дотроо бувтнав. 

	— Харин тэр нэгэнт үхсэн юм бол би үнэндээ учрыг нь сайн ойлгохгүй л юм... Ямар ч гэсэн энэ зургаан зуун франк л ав л даа. 

	Буш бас л мөнгийг нь авсангүй ээ:

	— Уучлаарай, та бүгдийг сонсож мэдээгүй байгаа шүү. Хэргийн учир юунд байна гэвэл тэр эмэгтэйгээс чинь хүүхэд төрсөн юм... Тийм ээ одоо арван дөрөвтэй таныг л үзсэнтэй яг адилхан хүүхэд болохоор танд үгүй гээд бултаж орох газар байхгүй юм аа. 

	— Хүүхэд... хүүхэд... гэж Саккар бүүр аргаа барагдахад хэд давтав. Тэгээд сүүлд нь гэнэт өөрийнхөө сагсуу бардам занг эгүүлэн олж авч дорхноо хөгжиж сэргээд банкныхаа зургаан билетийг ч түрийвч рүүгээ буцаагаад хийчхэв. 

	— Аа тийм бий! Тэгээд яах гээ вэ, надаар л элэг доог хийх гээ юу? Хүүхэд нь байж байгаагаас хойш би танд сохор улаан мөнгө ч өгөхгүй... Тэр хүү эхийнхээ өвийг залгамжлагч болох хувьдаа мөнгөө ч авна, мөнгөнөөс гадна бас бусад юу хэрэгтэй бол цөмийг авах ёстой... Хүүхэдтэй болно гэдэг чинь тун сайн байна бүр зүйн доторх хэрэг... Хүүхэдтэй болоход юу нь муу байх аж даа? Харин ч надад бол их л аятайхан байна. Чин үнэнийг хэлэхэд намайг залуу болгож ч байх шиг!.. Тэр хүүхэд хаана байна? Би түүнийг чинь үзэх юм сан. Та нар яагаад тэр даруйд нь түүнийг над дээр авч очсонгүй вэ?

	Энэ удаад Буш тэвдэж сандрав. Тэр өөрөө удаан хугацаанд гайхалзан тээнэгэлзэж байсан ба Каролин, Саккарт түүний хөвүүн болох Виктор гэгч байгааг хэлж дуулгаж чадаагүй хий эцэслэлтгүй болгоомжилсоор байгаа зэргийг дурсан санав. Буш учир зүгээ олохыг байчхаад цөмийг нэгмөсөн дэлгэж аль болох дэлгэрэнгүй тайлбарлан ярьж гарлаа. Үүнд тухайлбал: зургаан мянган франкийн өр ба өнөөх хүүг асарч сувилахад зарцуулсан зардал хэмээн Мэшений нэхэмжилж байгаа мөнгө Каролинаас дэнчинд авсан хоёр мянган франк, Викторын хэлэлцэхийн аргагүй айхавтар муухай зан араншин, хөдөлмөрт дуртай болгох газар түүний оруулж байрлуулсан зэрэг цөм багтжээ. 

	Саккар ч гэсэн шинэ юмны тухай сонсох бүрийдээ уур нь хүрч өндөлзсөөр байлаа. Зургаан мянган франк гэнэ ээ! Тэр хүүг харин хулгай хийж аваагүй юм гэж хэн түүнд нотлох билээ? Хоёр мянган франкийн дэнчин гэнэ ээ! Танил хүүхнээс нь хоёр мянган франкийг нь хуурч залилж авах ч гэж дээ. Энэ чинь сүрдүүлэн завшиж дээрэмдэж байгаа хэрэг биш юу юм бэ! Хүү гэнэ ээ! Чөтгөр алгад даа! Өөрснөө буруу хүмүүжүүлж орхиод одоо болох дээр харин бас тэрхүү буруу хүмүүжүүлсний хариуцлагыг хүлээх этгээдэд Саккараар мөнгө төлүүлэх юм гэнэ шүү! Тэд нар ер нь түүнийг тэнэг мал гэж бодсон байх аа. 

	— Ганц ч су өгөхгүй ээ! гэж Саккар хашхирав, — Дуулж байна уу, миний өврөөс л ганц ч су салгаж авна гэж битгий горьдоорой!

	Буш бүүр хувхай цайчхаад суудал дээрээсээ өндийж босов;

	— Харж л байя л даа. Би таныг шүүхэд шилжүүлнэ дээ. 

	— Битгий дэмий донгос. Шүүх чинь иймэрхүү юмаар ноцолдож байдаггүй гэгчийг та лав мэднэ шүү дээ... Хэрэв та айлгаж сүрдүүлэх санаатай байгаа бол бүүр ч тэнэг хэрэг болно, ямар учраас гэвэл би таныг нулимж л орхино. Хүүхэд гэнэ ээ! Энэ чинь харин ч намайг баярлуулан хөөргөж байна гэж би танд хэллээ шүү дээ!

	Мэшен хаалга үүдийг таглаад зогсчихсон болохоор Саккар гадагшаа шат руу гарахын тулд түүнийг түлхэн зайлуулж, бараг дээгүүр нь давж гарахад хүрчээ. Мэшен бухимдан бахардахынхаа эрхэнд хойноос нь нарийхан дуугаараа: — Сэтгэлгүй муу новш оо! гэж хашхирчээ. 

	— Та гайгүй бидний тухай сонсох байлгүй дээ! хэмээн Буш хаалгаа хаахдаа хүнгэнэн дуугарав. 

	Саккар туйлын их сандарч цухалдсан учир хөтчидөө шууд Сен Лазарын гудамж руу яв гэж тушаав. Мань хүн Каролинтай л уулзах юм сан гээд байж ядаж байлаа. Тэр тэгээд Каролин дээр ирж өчүүхэн төдий ч ичиж зовсон шинжгүй саяныхаа явдлыг ярьж юуны урьдаар түүнийг Бушэд хоёр мянган франк өглөө гэж зэмлэж байв. 

	— Хайрт минь ээ, мөнгийг чинь тэгж хамаагүй цацаж шидэлж болох уу... Үгүй ээ, ер чөтгөр алгад даа, урьдчилаад надтай зөвлөхгүй яасан юм бэ?

	Яв явсаар тэр түүхийг олоод мэдчихсэнд нь гайхаж зовоод Каролин дуугүй суусаар байлаа. Өөрт нь таньдаг бичиг шиг харагдсан хэдийний нэг бичиг чинь үнэхээр Бушийнх байсан болохоор Каролинд одоо нууж хаах юмгүй болжээ: харин эвгүй зүйлийг хэлж дуулгах яггүй албанаас ашгүй ингэж мултрав. Гэлээ ч гэсэн Тэр бээр мөн л тээнэгэлзсээр агсан бөгөөд ийм хачин уужуу тайван сууж өөрийгөө шалгааж байгаа цаадах хүнийхээ төлөө зовох аж. 

	— Би уг нь таны сэтгэл санааг л зовоохгүй сэн гэж бодсон юм л даа... Тэр золгүй хүүхэд даанч хүнд бэрх байдалд орчхоод байна лээ дээ!... Би ч аль танд цөмийг нь ярьчих байсан юм сан даа, хэрэв сэтгэл... 

	Каролин ч цааш нь тайлбарлаж мэтгэсэнгүй зогсов. Угийн эрэлхэг зоригтой байдаг тэр хүн маань гэв гэнэт гиюүрэн уйтгарлаж жигтэйхэн их эцэж ядрав. Гэтэл цаадах нь улам бахдаж хөөрсөн, үнэн хэрэг дээрээ залуужсан аятай дуу алдсаар хэлсэн нь:

	— Хөөрхий зайлуул муу хүү минь! Би түүнийг энхрийлж хайрлана аа! Та итгэж болно... Жаахан засаж янзлахын тул түүнийг хөдөлмөрт дуртай болгох газар аваачиж өгсөн чинь тун ч сайн байна даа. Гэсэн ч бид одоо түүнийг тэндээс нь гаргаж авна, багш нар хөлсөлж сургана... Би маргааш л очиж уулзъя тийм ээ, маргааш хэрэв л ажил их гарчихгүй болбол. 

	Гэвч маргааш нь зөвлөлийн хурал болсон бөгөөд хоёр хонов, долоо хонов, тэгсээр байгаад эргэж очих сул чөлөөтэй минут Саккарт олдсонгүй. Хүүхдийнхээ тухай байн байн ярьдаг байсан хэдий боловч оргилж оволзсон ажилтайгаа зууралдсаар байгаад очих гэснээ хойшлуулсаар байлаа. Бүхий л мөнгөн зээлийг эргүүлж хөнтөргөсөөр байсан урьд хожид сонстож үзэгдээгүй чилгэр хэврэгхэн дарвилтын нөхцөл дунд акцын ханш арван хоёрдугаар сарын эхний өдрүүдэд хоёр мянга долоон зуун франкад хүрчээ. Түгшүүртэй цуу яриа улам хүчтэй дэлгэрч дэгдсэн нь юу юунаас дор тусгүй байсан бөгөөд хаа сайгүй тэсэж ядан зовж түгших явдал улам газар авсаар байсан байдлын дунд тэрхүү ханш мөн л өөдөө ахиж ассаар байжээ. Сөнөж сүйрэх ч гарцаагүй болов гэдгийг одоо бүүр ил хэлцгээх болсон бөгөөд гэсэн мөртөө тов тодхон харагдсаар буй юмыг итгэхдээ дургүй, зөрүүд, мугуйд, тайлбарлахын аргагүй хий хэнээрхлийн хүчинд автсан ханш зогсолтгүй өөдөө хөөрсөөр л байв. Саккар Парис руу асгаж цутгасаар байгаа алтан борооны алдар гавьяагаар хүрээлүүлэн өөрийнхөө бий болгосон хий үзэгдэгч агуу ялалтын манан дунд амьдарсаар авай. Хэдий тийм боловч гишгэж байгаа газар нь намилзаж хага хага үсрээд доошоо нурж цөмрөх болзошгүй нь гэгчийг нэвт харж мэдэх чадалтайгаа байжээ. Тийм ч учраас мань эр устгалт хийх тоолон ялж дийлсээр байгаа хэдий боловч учиргүй их алдагдал хохирол хүлээсээр буй бололтой ханш бууруулагч нараас мөн ч урьдын нэг адил эгдүүцсээр байсан бөлгөө. Энэ еврей нар юу болоод ингэж гаарч галзуурчхав даа? Эцсийн бүлэгт эд нарыг устгачхаж дөнгөхгүй юм гэж үү дээ? Ханш бууруулан мөрийцөхийгөө зогсоогүй байгаа Гундермантай хамт зэрэгцээд акцаа худалдсаар байгаа өөр хүмүүс, тэр ч битгий хэл дэлхий дахины банкны армиас урван тэрслэгчид байж магадгүй гэдгийг Тэр бээр мэдэж байсан бөгөөд тийм этгээд бол урьд итгэж байснаасаа няцаж акцаа борлуулахыг яаран сандарч дайсны тал руу гүйцгээж байсан болохоор Саккарын уур хилэнг бүүр ч дэвэргэж байжээ. 

	Саккар нэг удаа Каролинд дургүй хүрснийгээ илэн далангүй ярьсанд цаадах нь түүнд бодсон санаснаа цөмийг хэлэхийг журмын ёс гэж үзэв. 

	— Та мэдэх байх аа найз аа, би ч гэсэн бас зарчихсан шүү дээ... Би дөнгөж саяхан хоёр мянга долоон зуугийн ханштай байхад сүүлчийнхээ нэг мянган акцыг худалдчихлаа. 

	Энэ бол Саккарын бодоход хамгийн адгийн муухай хар урвалт байсан болохоор мань эрийн гол нь харлаад явчихжээ:

	— Та худалдчихлаа гэнэ ээ, та..., та юу!... Ээ дээ бурхан минь. 

	Каролин үнэн голоосоо харамсан зовохдоо Саккарын гарыг илэвчин барьж ийм хэрэг гарна шүү гэж тэр өөрөө ч, ах нь ч урьдаас сануулж байсныгаа дурсаж ярив. Ром хотноо байсаар агсан Гамлен ч тэр хэтэрхий бөгөөд юугаар ч тайлбарлаж болшгүй нэмж хөөргөж байгаагийн талаар үхтлээ айж зовсон захидлуудыг бичиж ирүүлсээр байсан ба бүх нийтээрээ сөнөж сүйрэхгүй байхын тулд тийнхүү хөөргөж байдгаа ямар ч гэсэн заавал зогсоох хэрэгтэй хэмээжээ. Каролин түүний урьдах өдөр хүртэл бас нэг захидал авч үзтэл акцаа худалдаарай гэж шулуухан тушаасан байлаа. Тэгээд ч тэр акцаа худалдчихжээ. 

	— Та юу даа, та юу! хэмээн Саккар дахин дахин давтаж хэлсээр аж. — Тэгвэл та л миний эсрэг уралцаж байжээ. Сүүдэрт хоргодоод байсан хүн та болж байх шив, энэ чинь таны акцыг би худалдаж авахад хүрчээ. 

	Саккар ердийнхөө зангаар уурлаж догширсонгүй бөгөөд түүний үхээнц дорой байдалтай байгааг мэдчихсэн учраас Каролины сэтгэл улам шаналж түүнийг сэнхрүүлж бут ниргүүлэхээс ондоогоор шувтрах тавилангүй энэ хайр найргүй тэмцлээ үргэлжлүүлэхийг боль гэж итгүүлэх сэн хэмээн маш ихээр хүсэж байсан ажээ. 

	Найз нөхөр минь намайг сонс л доо... Та бодоод үз л дээ байз. Бид хоёрын гурван мянган акц л долоон сая хагасаас илүүтэй юм өглөө шүү дээ. Энэ чинь санаанд ормооргүй, хүн үнэмшмээргүй ашиг хожоо шүү! Би тэр их мөнгөнөөсөө айдаг боллоо, түүнийг үнэхээр минийх гэж бодоход би л хувьдаа үнэмшмээргүй байна. 

	Гэсэн ч уг хэргийн учир бол зөвхөн бидний амин хувийн эрх ашигт байгаа юм биш дээ. Та бол өөрийнхөө гарт хамаг байдаг хөрөнгөө атгуулан даатгасан үй олны эрх ашгийг бодох хэрэгтэй, таны азаа үзэхээр мөрийцөж байгаа тэдгээр олон сая хүнийг бодох хэрэгтэй шүү дээ. Энэ ухаан мэдээгүй хөөрөлтийг цааш нь улам ахиулж дэвэргэж байсны хэрэг юу байна даа? Тал бүрээс надад чинь сүйрэл сөнөл ойртож ирлээ, зайлшгүй ирлээ гэж үглээд салахгүй л байна... Тэртээ тэргүй та эцэс туйлгүй ханшаа хөөргөж чадахгүй болно шүү дээ, хэрэв акц өөрийнхөө жинхэнэ өртөг дээр буучихвал ердөө тийм ичгүүртэй юм биш шүү дээ. Фирмийн бөх бат нь түүний аврал үүнд л оршино. 

	Гэтэл Саккар суусан суудлаасаа босон харайж өгүүлрүүн:

	— Би ханшийг гурван мянга хүргэх сэн гэж бодсон юм... Би акцаа худалдаж авсаар ирсэн, мөн цаашид ч гэсэн, тэсэрдэг ч юм гэлээ гэсэн худалдаж авсаар л байна... Тийм ээ, би ч баларвал баларъя, надтай хамт цөмөөрөө баларвал балраг, гэсэн хэдий боловч би ханшаа гурван мянгад хүргээд тэр чигт нь тогтоочихно доо. 

	Арван хоёрдугаар сарын арван тавны устгалтын дараа ханш хоёр мянга найман зууд хүрч дараагаар нь хоёр мянга есөн зуун франк болжээ. Тэгж тэгж 21-ний өдөр үй олноороо солиорчихсон мэт уймарч сандарч байхад ханшийг гурван мянга хорин франк боллоо гэж мөнгөн зээл дээр зарлал гарав. Үнэн юм ч арилав, логик ухаан ч алга болов, үнэ бүхий зүйл гэдэг ухагдахуун ямарваа нэгэн бодит утга чанараа алдтал урваж гажуудав. Гундерманыг ердийнхөө хянуур болгоомжтой занг алдаж дэндүүлснээс болж асар их олон тооны мөнгөө тавиад туучхав гэсэн цуурхал тарсаар байлаа. Тэр бол хэдэн сарын туршид ханш бууруулах ажиллагааг санхүүжүүлж байгаа тул хоёр долоо хоног тутам түүний хүлээдэг хохирол нь ханшийг асар их том том үсрэлтээр нэмэхийн зэрэгцээгээр өссөөр л байлаа. Түүнийг хүзүүгээ булгалах нь ээ гэж ч ярьцгаадаг болжээ. Хүн бүхний тархи толгой эргэчхээд ер бусын гайхамшиг болохыг горьдон хүлээж байлаа. 

	Саккар бол орой дээр гарчихсан улан доорх газрыг чичрэн донсолж байгааг мэдэрч уруугаа уначих юуны магад хэмээн дотроо битүү айж зүрхших боловч тэрхэн агуу их байх цагтаа эзэн хаан болж байлаа. Лондоны гудамжнаа орших дэлхий дахины банкны сүр жавхлант ялгуусан ордны үүдэнд түүний сүйх тэргийг хүрээд очиход нь хиа зарц өөдөөс нь угтан гүйж гараад гадаа үүдний шатнаас авхуулан бүхий л явган замыг бүрхэж бүтээхүйц хивс дэвсэж өгдөг байсан ба зөвхөн тэгсний хойно л Саккар арайхийж сая нэг юм жууз дотроосоо сугарч гараад зам дээр дэвсдэг бул хар чулуун дээр гишгэхийг нь хориглон хамгаалдаг хаан аятай сүртэйеэ гэгч нь алхалж орох ажээ. 


АРАВДУГААР БҮЛЭГ

	Жилийн эцэст, арван хоёрдугаар сарын устгалт хийдэг өдөр мөнгөн зээлийн том танхим нь арван хоёр цаг хагасын үеэс эхлээд гар хуруугаа гозойлгон орилолдож хашхиралдсан хүмүүсээр пиг дүүрэн чихээстэй байлаа. Үүлгэрдэн бачимдах явдал хэдэн долоо хоногийн турш улам нэмэгдсээр байгаад шийдвэрлэх тулаан болох нь нэгэнт мэдэгдсэн тэр хөл үймээн, тэмцээний тэрхүү сүүлчийн өдрөөр хамгийн эцэст нь шувтарчээ. Гадаа тэсгим хүйтэн байсан бөгөөд дотор орсон хойно ч гэсэн хананд нь өлгөж чимэглэсэн ёгт зургийн саарал өнгө будаг нь улам хүйтэн оргиулах мэт санагдавч гоёж гоодоогүй багана, баахан доожоогүй харагдах гулдан бүхий тэрхүү танхимын өндөр цонхоор түүний өрөөсөн тал руу нь өвлийн нарны ташуу туяа нэвт тусаж гийгүүлэх ажээ. Дугариг дээвэртэй хаалга бүрийн хажуу талаар тавьчихсан уураар дулаацуулах хоолойн нүх сүв бүгдээс савсах бүлээн амьсгаа нь байн байн онголзсоор буй сараалжтай хаалганых нь зүгээс үлээх хүйтэн жавартай хольцолдон харшина. 

	Ханш бууруулан мөрийцөгч Мозер ердийнхөө байдгаас ч илүү шар царайтай бүүр санаа нь зовчихсон бололтой явж байгаад тогоруу хөлөөрөө их л бардамнан алхалж яваа ханш нэмж мөрийцөгч Пильеротой халз дайралдав. 

	— Та сонсов уу, ингэж ярилцах чинь... 

	Эргээсээ хальж үерлэсэн голын хүнгэнэсэн тасралтгүй дуу чимээ шиг нэг жигд дүнгэнэсэн шуугиан үймээн үргэлж өсөж нэмэгдсээр байсан учир түүний хэлсэн үг дуулдахыг больж чангахан дуугаар хэлэлгүй болохыг байв. 

	— Дөрөвдүгээр сард манайхан дайтна гэлцэх юм... Ийм их зэвсэглэцгээж байна хойно тэгэхгүй ч хаачих вэ дээ. Герман чинь одоо Палатаар батлах гэж байгаа цэрэг татлагын шинэ хуулиа хэрэглэх зав чөлөө бидэнд өгөхгүй нь шиг байна... Тэгээд ч Бисмарк бас... 

	Гэтэл цаад Пильеро нь учиргүй хөхрөв:

	— Бисмарктайгаа намайг жаахан амар байлгаад өгөөч дээ! Түүнийг ноднин зун энд ирэхэд нь би өөрөө биеэрээ уулзаж бүтэн таван минут ярилцсан. Намайг санахад тэр чинь их л аятайхан хүн байдаг шүү... Үзэсгэлэнгийн гарамгай гайхалтай амжилт л таны сэтгэлд дундуур санагдаж байгаа болохоор чинь танд өөр юу хэрэгтэй болохыг би л үнэндээ мэдэхгүй байна шүү. За найз аа больё, бүх европ манайх болжээ. 

	Мозер ч гоочоо барчихсан аятай толгойгоо сэгсрээд байлаа. Олон хүн түлхэж шахалдахад үе үе яриагаа тасалсаар байсан боловч тэр өөрийнхөө айж түгшиж байгаа зүйлүүдийг тоочсоор байв. Мөнгөн зээлийн байдал даанч сайн байна. Хэт таргалчихсан хүний эрүүл бус харвинтай адилхан зээлийн дэндүү тэнхлүүн байгаа ч худал хуурмаг хэрэг л дээ. Үзэсгэлэнгийн буянаар даанч олон ажил явдал гарч хүмүүс бүүр дэндүү сувдаглаж панз наймаа галзуурахад хүрлээ. Адаглаад л дэлхий дахины банкны гурван мянга гучин франкийг аваад үзэхгүй юу, энэ чинь ёстой солиорол биш үү?

	— Аа, яана гэнэ ээ, хэмээн Пельеро хашхирч цаадхынхаа хажуу руу налж үгээ үе үеэр нь тасалж нухацтай хэлэхдээ: — Хонгор минь өнөөдөр орой бид гурван мянга жар дээр хүрээд л зогсоно доо. Та нар бүгдээрээ годройтож үсэрнэ дээ, харин би урьдаад сануулчихъя!

	Мозер хэдийгээр айж сандрахдаа амархан хүн байсан боловч үл итгэсэн бололтой исгэрэв. Тэр бээр тайван амгалан байгаа юм шиг царай үзүүлэх гэж оролдох боловч ийш тийшээ эргэж харсаар байсан ба цахилгаан мэдээний өрөөнөөс доошоо шохоорхон харж байгаа, тэр танхимд орохыг нь хориглосон хүүхнүүдийн толгой шоволзоход бас агшин зуур ажиглаж харав. Халх дээгүүр нь хотуудын нэр бичээстэй, битүү чийг харваад шар толбо тогтчихсон баганын дээд шувтрах үзүүр болон хана туурганы дээд захыг эмжсэн мөг нь өнгө үзэмж муутай урт шугам татуулан зурайж үзэгдэнэ. 

	— Аа, энэ чинь та байсан юм уу? гэж Мозер толгойгоо бөхийгөөд түүний өөдөөс өөрийнхөө ердийн маш учиртай мишээлтээр инээмсэглэж байгаа Сальмоныг хармагц дуу алдав. 

	Тэгснээ гэнэт тэрхүү инээмсэглэлд нь Пильерогийн хэлснийг баталсан чанартай юм байна гэж бодоод айсан бололтой нэмж хэлэхдээ:

	— Хүүе ээ, та ямар нэг юм мэдчихсэн бол хэлээд өгөөч дээ. Миний бодлыг ойлгож ядах юмгүй шүү. Би Гундермантай л хамт байна, ямар учраас гэвэл Гундерман чинь Гундерман шүү дээ, тийм ээ?.. Түүнийг бараадаж явсан цагт алздаггүй юм билээ. 

	— Гундерманыг ханш бууруулахаар мөрийцөж байна гэж хэн танд хэлээ вэ? гэж Пильеро инээсээр асуув. 

	Мозерын нүд нь орой дээрээ гарчхав. Гундерман дэлхий дахины банкны эсрэг ханш буруулан мөрийцөх явдлыг санхүүжүүлж Саккарыг анаж отож байгаа ба өөрийнхөө үй олон саяыг гаргаж зээлийг дарчхаж болох ямар нэгэн устгалт хийх үеэр түүнийг ганцхан цохилтоор нам цохин сөнөөхөөр завдан буй гэсэн цуу яриаг мөнгөн зээлийн ховч нар аль хэдийнээ тараачихжээ. Тэр өдөр л хоёр армийн аль нэг нь устгагдах хайр найргүй тулаан болно хэмээлдэж байсан учраас халуухан өдөр болж мэдмээр байлаа. Гэлээ ч гэсэн энэ хорон санаатай хуурамч хорвоо дээр чинь ямарваа нэг юмыг итгэж болох уу даа? Урьд нь мэдэгдэж байсан хамгийн нарийн юмс чинь салхи л яльгүй жаахан солигдохын зэрэгцээгээр сэтгэл шаналгаж зовоох, гайхаж эргэлзэх уг сурвалж болдог шүү дээ. 

	— Та чинь ив илхэн байгаа юмыг үгүйсгээд байна шүү дээ гэж Мозер хэлэхчээ болов. Би үнэндээ худалдах ордерийг нүдээрээ үзээгүй болохоор ямар нэгэн тоймтой юм хэлчхэж болохгүй ээ... Харин Сальмон та энэ талаар юу гэж бодож байна даа? Гундерман хойшоо ухрах ёсгүй дээ, чөтгөр ав!

	Сальмоны дуугүйхэн инээмсэглэх нь ердийнхөөсөө улам ч илүү зэвүүн, учиртай юм шиг санагдах дээр мань хүн бүүр ч сандарчхав. 

	— Ай даа гээд тэр урдуураа гарсан бүдүүн хүнийг эрүүгээрээ зааж цааш нь өгүүлрүүн, — Энэ л юу бодож байгаагаа хэлчихвэл миний дотор нэг уужрах юм сан. Энэ ч яахыгаа лав мэдэж байгаа л даа. 

	Тэр нь өнөөх Сельсисскийн уурхайн панз үсэргэх үеэр азтай хожоотой гарсныхаа үр шимийг одоо болтол шимсээр байгаа алдарт Амадьё байжээ. Учир зүггүй зөрж муйхарлаж байх үедээ арван таван франк өгөөд худалдаж авсан акц нь хожим хойноо бараг л арван таван саяын хожоотой худалдагдсан бөгөөд тэгэхдээ тэр бүгд нь ямар ч тооцоогүй, санаандгүй болчихжээ. Амадьё санхүүгийн ер бусын авьяастай хүн хэмээн алдаршиж ямар нэгэн үг дуугарахыг нь чих дэлсэн сонсож түүгээр баримжаалан яаж мөрийцөхийгөө тоймлох сон гэж санасан өдий төдий хүний хойноос дагуулж явдаг ажээ. 

	— Шал дэмий хэрэг ээ! гэж Пильеро өөрийнхөө баримталдаг, осолтой юманд зориг гаргах онолоо зөвтгөн хашхирав. — Ямар ч гэсэн өөрийнхөө явах гэсэн замаар нүдэн балай чихэн дүлий явахаас дээр юм байхгүй. Аз дайрна уу л гэхээс биш ондоо юм байдаггүй. Заримынх нь аз дайрч л байдаг, заримынх нь дайрахгүй л байгаа биз, их бодол бодоод байх юу байх вэ дээ? Намайг л хэтэрхий их юм бодох бүрийд юу ч болж өгөхөө больчихдог юм даг.... Миний юу хэлэхийг мэдэж байна уу? Цаадах ноёныг чинь манаандаа зогсоод цөмийг залгичих гэж бодож байгаа юм шиг зогсох зуур нь би худалдаж авч л байя. 

	Чингээд тэр ердөө саяхан орж ирж зүүн гартаа хамгийн захын босоо хонгилын баганын дэргэд өөрийнхөө байнга суудаг байрыг эзэлсэн Саккар луу заав. Саккар бол том том банкны эзэдтэй нэг адил мөнгөн зээл дээр өөртөө тухайлсан байртай байсан бөгөөд түүний албан хаагчид болон үйлчлүүлэгч хүмүүс дуртай цагтаа олоход амархан байдаг ажээ. Ганцхан Гундерман л мөнгөн зээлийн том танхимд зориуд санаатайгаар үзэгддэггүй байсан төдийгүй албан ёсныхоо төлөөлөгчийг ч хүртэл тийш нь очуулдаггүй байжээ. Гэвч тэнд түүний бүхэл бүтэн арми байгаа нь мэдэгддэг байсан бөгөөд өөрөө биеэрээ ирдэггүй ч гэсэн ордерийг нь авчирдаг тоогүй олон маклер, агентуудын хүчинд бүрэн эрхтэн эзэн аятай ноёрхоод байдаг юм санжээ. Гэхдээ зориуд тэнд тавигдсан хүн нь даанч олон болохоор тэнд суугаа хүн бүрийг Гундерманы армийн цэрэг байх магад гэмээр байдгийг ярих ч явдалгүй буй за. Чухам тэр, гарт өртөж баригдашгүй, газар сайгүй байдаг армитай ч мань Саккар гав ганцаараа шулуухан нэгийгээ үзэлцэн тулалдаж байлаа. Ард нь баганын хажууд сандал байсаар байхад тэр ердөө суудаггүй байсан ба эцэж ядрахаа мэддэггүй юм шиг мөнгөн зээлийн ажиллагаа явагддаг бүтэн хоёр цагийг туж хөл дээрээ зогссоор байж өнгөрүүлдэг байжээ. Заримдаа тэр ухаан алдахдаа хажуу талынхаа чулуун баганыг мөрөөрөө түшиж зогсох бөгөөд тэр багана нь хүний нуруутай чацуухан газраа дандаа ингэж шөргөөлгөсөөр байгаад гөлчийтлөө харлачихсан байв. 

	Ер нь ч уул байшингийн сааралдуу гөлчгөр өнгөн дээр нэг яггүй битүү утгатай сод тэмдэг хүний нүдэнд тусаж харагдах бөгөөд юу вэ гэвэл хана, хаалга, шатан дээр нь ч танхимын дотор ч гэсэн хаа сайгүй өөх тосны гялгар үе зурвас үзэгдэнэ, тэр бол мөрийцөгч, хулгайч нарын хэдэн үе улсын хир хөлснөөс тогтчихсон бузар булай эмжээр юм санжээ. Саккар бүхий л мөнгөн зээлийнхэнтэй нэг адил их л дэгжин хээнцэр хувцаслан харагдах бөгөөд нарийн цэмбээр үйлдсэн хар костюм, цав цагаан цамц өмссөн нь хар хөвөөтэй ханын дэвсгэр дээр түүнийг амгалан тайван, сэтгэл зовох юмгүй, ихэс дээдэс мэт харагдуулж байлаа. Мозер дуугаа намтгаж хэлэхдээ:

	— Цаадхыг чинь өөрийнхөө акцыг бөөн бөөнөөр нь худалдаж аваад л ханшаа өндөр байлгаад байна гэлцэх юм, та дуулав уу. Хэрэв дэлхий дахины банк өөрийнхөө гаргасан акцаар панз үсэргэж байгаа бол түүний хөг ч өнгөрөө шив дээ. 

	— Бас дахиад нэг хов гаргаад ирэв үү!... гэж Пильеро эсэргүүцэв. — Чухам хэн худалдаж, хэн авч байгааг нь лавтай хэлж болох уу? Цаадах чинь үйлчлүүлэгч нарынхаа хэргээр л ирдэг юм билээ дэг, энэ ч зөв шүү дээ. Түүнээс гадна бас өөрийнхөө ажлаар ч мөн ирдэг л биз, өөрөө ч гэсэн бас мөрийцдөг байлгүй дээ. 

	Харин Мозер мэтгэлцсэнгүй ээ. Саккар үнэндээ сүрхий аймшигтай компани явуулж байсан ба Сабатани, Жантру мэтийн бас бусад олон хүнээр, голцуу банкны ерөнхий хорооны гишүүдээр хий нэр таглуулж байгаад нийгэмлэгийн хөрөнгөөр акц худалдан авсаар байна гэдгийг мөнгөн зээл дээр хэн ч зүрхлэн хэлж чадахгүй л байлаа. Тэр тухай одоохондоо зөвхөн бие биедээ шивэр авир дамжуулан ярих төдий цуурхал явсан бөгөөд түүнийг хэн ч нотлоогүй болохоор няцаагаад орхиход байн байн дахин гарч ирээд нэг ч барагдахгүй байв. Эхэндээ Саккар ханшаа болгоомжтой дэмжих төдий болж капитал мөнгөнийхөө хөдөлгөөнийг хэтэрхий их саатуулахгүй, кассаа чигжихгүй байхын тулд бололцооныхоо байдлаар акцаа дамлан худалддаг байжээ. Гэвч тэр одоо болохоор тэмцэлдээ хэтэрхий улайран орж шимтээд мөнхүү тэр өдөр тулалдах байраа л найр тавин бууж өгөх гээгүй юм ахул маш олон акцаа худалдаж авах хэрэг гарна гэдгийг мэдэж байжээ. Ордероо тараагаад өгчихсөн хойно мань хүн өөрийнхөө ийнхүү улам удаашруулсаар байгаа мөрийтэй тоглоом чухам ямар аюултай болохыг сайтар ойлгож хэрхэн юугаар шувтрахыг тулгуурлахыг больж итгэл алдан тэвдэж цухалдах боловч ердийнхөө байдагтай адил тайван айван хөгжилтэй юм шиг хүнд харагдахыг хичээсээр байх бөлгөө. 

	Мозер ямар нэгэн эцэнхий хүнтэй их л хичээнгүйлэн зөвлөлдөж байгаа алдарт Амадьёгийн араар нэг хэсэг эргэлдсээр байснаа гэнэт маш сандарчихсан Пильеро дээр эргээд хүрч ирэв. 

	— Би сонслоо, бүр чихээрээ сонслоо... гэж тэр бувтнав. — Гундерман арван сая гартал худалд гэж тушаажээ гэж тэр хүн хэлж байна... Өө, тэгвэл би ч худалдлаа, худалдлаа, юу байдгийгаа цөмийг нь худалдлаа!

	— Чөтгөр алгад даа, арван сая гэнэ ээ, хэмээн Пильеро дууных нь өнгө жаахан хувирчихсан байртай шивнэв. — За тэгвэл ёстой дажин гарчээ. 

	Бүхий л тиймэрхүү хувь хувийн ярианы улмаас улам ч хүчтэй болсоор байсан олон хүний дургиж дүнгэнэх шуугиан үймээн дотроос олж мэдэх боломжтой юм ганцхан байсан нь Гундерман, Саккар хоёрын тулалдааны цуурай л байлаа. Үг нэг бүрийг нь ялган ойлгож болохгүйгээс биш, тэр бүхий л янз бүрийн дуу хоолойтой олон хүний орилолдон хашхиралддаг ганцхан юмны л тухай байсан билээ, нэг нь амгалан тайван, цөхрөлгүй, дотроо бодолтой зарах гэж байгаа бол нөгөөх нь худалдаж авахын л түүс болчихсон юм уу гэж хардмаар байгаа тухай яриа болж байлаа. Анх эхлээд бие биедээ шивгэнэн дамжуулдаг байсан зөрөөтэй цуурхал яриаг эцэс сүүлдээ байдаг чадлаараа бархирдаг болжээ. Зарим нэг нь тэр шуугиан дунд өөрийгөө сонсоосой гэсэн бололтой хашхирч байхад нөгөө зарим нь цаад ярьж байгаа хүнийхээ чих рүү нууцлан аминчилсан байртай тонгойгоод үнэндээ өөрт нь ярих юм үгүй байсаар зөвхөн дүр л үзүүлж байлаа. 

	— Үгүй ээ, би л ханшийг хөөргөх гэсэн чиглэлээ өөрчлөхгүй дэг! хэмээн Пильеро дахин зориг орж өгүүлрүүн, — нар даанч тунгалаг хурц өнгөтэй байна, цөм эргээд захирах ч магад... 

	— Цөмөөрөө нурлаа шүү гэж Мозер өөрийнхөө ердийн үглээ шаргуу зангаар маргав. — Урьд шөнө миний элэг өвдөж хоносон юм сан, бороо их удахгүй орох байлгүй дээ. 

	Гэтэл тэр хоёрын ярихыг ээлж ээлжээр сонсоод зогсож байсан Сальмоны инээмсэглэх нь цаанаа нэг ёжтой болсон учир хоёулаа тав алдаж хамаг итгэл найдвараа алдчихав. Ерийн тайван уужуу, юмыг нэвт шувт хардаг, муу санаатай чөтгөр шулам шиг зальтай тэр хүн маань ханшийг нэмэх ч үгүй дарах ч үгүй мөрийцөх гуравдугаар арга арай нээж олоогүй бололтой билээ?... 

	Саккар өөрийнхөө зогсдог баганын дэргэд зогссоор орчин тойрондоо зусарч зуйрган этгээд болон үйлчлүүлэгч олон хүнээр хүрээлэгдэж байхыг харжээ. Түүний бие өөд зай завсаргүй олон гар сарвайж байсан тулд цөмтэй нь ав адилхан баяртай чөлөөтэй байдлаар гар барилцан атгах тус бүрийдээ ялалт манайх болно шүү гэж амласаар байлаа. Зарим нэг хүн гүйж ирж хоёр гурван үг зөрөөд баяр хөөр болсоор буцаж байв. Бас зарим нь Саккарын бараа бологчдын тоонд орж байгаадаа бахархан дэргэдээс нь холдохгүй яг зогссоор байна. Саккар заримынх нь нэрийг мэдэхгүй мөртөө тэдэнтэй бас л эелдэгхэн ярилцаж байв. Жишээ нь Шав ахмад л хажуугаас нь хэлж өгөөгүй сэн бол Можандрыг хэрхэвч танимааргүй байлаа. Ахмад хүргэн дүүтэйгээ эвлэрээд акцаа худалд гэж түүнийг ятгаж байсан хэдий боловч банкны даргын гарыг ганцхан атгаж авсныхаа шанд Можандрын сэтгэлийг цаглашгүй итгэлээр дүүрэн баясгаж орхив. Дараагаар нь захиргааны гишүүн, торгоны томоохон худалдаачин Седиль түргэхэн зөвлөгөө авахаар хүрч очлоо. Мань хүний пүүсийн наймаа арилжаа дампуурч унасан учир хамаг хөрөнгөө дэлхий дахины банкны хувь заяатай туйлын нягт холбочихсон болохоороо ханш л буурдаг юм бол сүйрэх болоод байлаа. Түүний сэтгэл санаа зовон тарчилж зээл дээр мөрийцөх дон шүглэсэн ба Сазогийн дэргэд суулгасан хүү Гюстав нь базаалтай юм сурч чадаагүй тул түүний ажил явдалд санаа тавьж дэмжлэг авч тайтгарах аргаа эрэлхийлж явжээ. Саккар түүний мөрийг алгадсанд мань эр бас дахин урмаа засаж итгэл зориг төгс зайлж одов. Сүүлд нь баахан улсын цуваа хөврөлдөв. Банкийн эзэн Кольб хэдийгээр акцаа яагаа ч үгүй байхад худалдчихсан боловч ямар ч гэсэн дэргэд нь очиж үзэгдье гэж санажээ. де Боэн маркиз уг нь язгууртны ихэмсэг дээрэлхүү зангаар мөнгөн зээл дээр их юм болгож ирдэг байсан бол одоо юу болж байгааг сонирхох гэсэн аятай, хийх юмгүйгээсээ ороод гарав, бусдад удаанаар хилэгнэн хорсож чаддаггүй бөгөөд ханилж байсан нөхдөөсөө тэднийг бүрмөсөн баларч сөнөхөөс нь өмнө нөхөрлөлөө салгаж авахыгаа мэдэхдээ онцгой ухаалаг Гюре хүртэл бас завшчихаж болмоор юухан хээхэн алга уу гэж үзэхээр иржээ. Гэтэл Дегремон орж ирлээ. Цөмөөрөө зай тавьж өгөв. Тэр бол ихээхэн нөлөөтэй хүн байжээ. Байлцсан хүмүүс цөмөөрөө түүний найрсаг ялдамхан занг, түүний найзархуу итгэмтгий байдлаар Саккартай тоглоом тохуу хийж байхыг ажиглав. Ханш нэмэгчид баяр хөөр болцгоов. Дегремон бол усанд живж байгаа онгоцноос цаг тухайд нь зайлах чадалтай маш овжин самбаатай хүн гэдэг цуутай болохоор дэлхий дахиных ч живэх болоогүй юм байжээ гэж бодоцгоов. Саккарын дэргэдүүр бас бусад хүмүүс ч түүнтэй зөвхөн харцаараа мэндлэлцээд өнгөрч байсан бөгөөд тэд нар бол акц худалдаж авах даалгавар авчихсан өөрийнх нь эрх мэдлийн хүмүүс байсан юм санжээ. Тэдний дундаас нэлээд олонх нь акцыг аминдаа худалдан авцгааж байв. Учир юу вэ гэвэл байнга отож харуулдаж, шинэ мэдээ юу байна гэж үргэлж хаалга хатавчны цаанаас чихээ тавьж чагнаж байдаг Лондоны гудамжны албан хаагчдын дунд дэлгэрсэн мөрийцөхийн хэнээ тэдэнд мөн тусчихжээ. Дорно зүгийнхний цус холилдсон Итали залуу Сабатани даргыгаа анзаараагүй хүн болж хоёр ч удаа дэгжин зөөлхөн алхаагаараа дэргэдүүр нь явж өнгөрөв. Гэтэл Саккараас хэдхэн алхмын зайтай буруу хараад огт хөдлөлгүй зогсож байсан Жантру төмөр утсан тор татсан жаазны дотор нааж дэлгэсэн гадаадын мөнгөн зээлийн цахилгаан мэдээнүүдийг бүүр завсар чөлөөгүй шимтэн уншиж байгаа юм шиг дүр үзүүлэн зогсоно. Массиас агент хар хурдаараа хэсэг хүмүүсийн дундуур хага зүсэж орж ирээд Саккарын өмнө толгойгоо үл мэдэг дохисныг нь бодвол ямар нэгэн яаралтай даалгаврыг нь биелүүлээд ирлээ гэж мэдэгдсэн биз. Мөнгөн зээл нээгдэх цаг ойртох тусам танхимыг өөдөө сөөргөө зүсэн зорчигч үй олон хүний хослон урсах хөлийн тасралтгүй чимээ нь далайн давлагааны хүнгэнэн нүжигнэх шуугиантай адил танхимыг дүүргэнэ. 

	Бүгдээрээ анхдугаар ханш хэдээр дуудахыг хүлээж байцгаалаа. Мазо, Якоби хоёр хамт зээлийн маклеруудын өрөөнөөс гарч ирээд хайсны дэргэд очиж түнш найз нөхөд шиг зэрэгцэн зогсоцгоов. Гэтэл хэдэн долоо хоног үргэлжилсээр байгаа, эцэстээ хэн нэгийнх нь үгүйрэл хоосролоор шувтрах учиртай хайр найргүй тэмцэлд тэр хоёр бие биедээ дайсан этгээд гэгчийг нийтээрээ мэддэг байжээ. Жижгэвтэр гоолигхон биетэй Мазо бол гучин хоёрхон настайдаа авга ахаасаа маклерийн конторыг залгамжлан авсан хэзээ ямагт ажил үйлс нь сэтгэлчлэн бүтэж байдаг цог золбоо, хөгжил баясгалангаараа гоц гойд хүн ажээ. Якоби нь бол урьд итгэмжит хамаарагч яваад он удтал ажилласан гээд мөн түүнийг зохих тооны мөнгөөр хангасан үйлчлүүлэгч хүмүүсийнхээ ачаар маклер болгочихсон жаран настайгаа хүнд мэдэгдэх гэсэн юм шиг хүнд лагс алхаатай, бөв бөөрөнхий гэдэстэй хүн байжээ. Тэр бол сайхан санаатай байрын өргөн царайтай, амьдралд хөгжил цэнгэл эрэгч наргианч, өндөр халзан хар хүн байв. 

	Тэр хоёр гар гартаа тэмдэглэлийн дэвтэр барьчхаад тэр хэдэн хуудас дотор нь эрэлт, нийлүүлэлт хоёрын нэгийгээ үзэх тулалдаанд буугаар бие биеийгээ харилцан буудалцах гэж байгаа юм шиг харилцан солилцох ёстой сая саяын тоо бичигдээгүй юм аятай харин цаг агаарын байдлыг ярьж байв. 

	— Яасан хүйтэн юм бэ дээ?

	— Тийм ээ, гэсэн ч би явган ирлээ, тун аятайхан байна шүү!

	Хэрэггүй болсон цаас, шошго зэргийг хаялж хараахан дүүргэж амжаагүй байсан «сагс» гэж нэрэлдэг дугариг том гангийн дэргэд хоёул очиж хоромхон зуур улаан хилэн ташаавчийг налж зогсохдоо нүднийхээ булангаар ийш тийшээ харж мөн л хэд гурван үг солилцсоор байлаа. 

	Дөрвөн хошуутай од мэт дундаа тэр дугариг савыг тавьсан, бие биеэсээ сараалжин тороор таслагдсан загалмайн хэлбэртэй дөрвөн хөндий хонгил бол цугларсан олонд хөл хориотой онгон газар байжээ. Тэрхүү одны шувтрах өнцгийн нэг талд бэлэн тооцооны хэлтэс орших ба тэнд нь гурван үнэ тогтоогч учиргүй том данс хараа дэлгэчихсэн өндөр сандал дээр сууцгаана. Нөгөө талд нь түүнээс арай бага шиг хэлтэс орших ба хэлбэрээр нь түүнийг «гитар» гэж нэрлэсэн ажээ, тэр хэлтэс нь олон нийтэд нээлттэй задгай байдаг бөгөөд түүгээр дамжиж албан хаагчид болон дамынхан маклеруудтай шууд харилцах бололцоотой юм байжээ. Ар талд одны нөгөөх хоёр хошуугаар бий болдог өнцөгт бүүр гаднаас цугларсан улсын дунд францын түрээсний хэлтэс орших ба тэнд бэлэн тооцооны хэлтэст байдгийн нэгэн адил маклер бүхэн тус тусдаа өөрийн тусгай төлөөлөгч болох онцгой тэмдэглэлийн дэвтэр барьсан конторлогчтой байдаг ажээ. Учир нь өнөөх «сагсыг» тойрон цуглардаг маклерууд мөрийтэй дан тоглохын ухаан жолоогүй шуналд автагдан хорхойтож дан ганцхан хугацаагаар өглөг авлагыг эрхлэн гүйцэтгэж байна. 

	Мазо зүүн гар дахь хонгилдоо өөрийн итгэмжит хүн болох Бертьег дохио өгч байхыг хараад дэргэд нь хүрч очиж намуухан дуугаар хэдэн үг солилцов. Итгэмжлэгдсэн хүмүүс ч гэсэн дээрх хонгилуудад орох эрхтэй хэдий боловч улаан хилэнгээр бүрсэн хайснаас нэлээд хол зайтай зогсох ёстой байсан бөгөөд тэр хайсанд хамаагүй хүн гар хүрэх цээртэй байжээ. Мазо өдөр бүр зээл дээр ирэхдээ Бертьег, өөрийнхөө конторын бэлэн тооцооны хэлтэс, түрээсний хэлтэс хоёрт ажилладаг хоёр ажилтантайгаа дагуулж ирдэг байсан ба бас тэгээд тэдний конторын устгалтын хэлтсийн нэг хүн дээр нь нэмэгдэх удаа олонтоо тохиолддог байжээ. Түүнээс гадна Мазод бас цахилгаан мэдээ тараадаг нэг ажилтан байсан бөгөөд тэр албыг нь мөн л урьдын адил жаал хүү Флори хаасаар байв. Тэр хүүгийн нүүр нь улам их өтгөн сахлаар хучигдаж гялалзсан аятайхан харцтай нүд нь үзэгдэх төдий л байх болжээ. Садовая-н дараагаар арван мянган франк хожсоноосоо хойш мань Флори ааш зан нь улам бүр нэмэгдэж цадаж ханахыгаа мэдэхгүй болчихсон Шюшюгийн нэхэж шаардсан юманд ухаан алдаад өөрийнхөө мөнгөөр ямар ч тооцоо хийлгүй, зөвхөн Саккарын тактикийг баримтлан түүнд мухар сохор итгэж маш зоригтой мөрийцдөг болжээ. Өөрийнх нь дуулж сонссон ордер, гараар нь дамжиж өнгөрдөг цахилгаан мэдээ бол заавар болох хувьдаа түүндээ зөв байдаг ажээ. Флори хоёрдугаар давхарт орших цахилгаан мэдээний газраас нэг тэвэр мэдээтэй хар гүйхээрээ доошоо бууж ирээд манаачаар Мазог дуудуулсанд цаадах нь Бертьег орхичхоод өнөөх «Гитар» маягийн хонгилд орж очив. 

	— Эрхэм ээ, энэ бүхнийг чинь өнөөдөр л учрыг нь олж таарах уу?

	— Ингэж бөөнөөрөө ирнэ хойно, тэгэхээс биш яах вэ... Юу байгаа юм бол?

	— Дандаа л дэлхий дахины банкны тухай юм байна даг!

	— Бараг цөмөөрөө акц авах ордерууд л байна... 

	Маклер сэтгэлд нь нийцэж байгаа бололтой тэдгээр мэдээг сурмаг дадамгай гэгч нь гараараа чимхэлж үзэв. Мань хүн Саккартай нягт зузаан хэлхээ холбоотой байсан ба аль хэдийнээс хойш Саккарт хожим өндөр үнээр худалдах зорилгоор акц худалдаж авахад нь үлэмжхэн мөнгө зээлээр олгож байсан бөгөөд өнөө өглөө ч хүртэл мөн маш олон тооны акц худалдаж авах ордерийг түүнээс хүлээн авсан учир сүүл сүүлдээ дэлхий дахины банкны албан ёсны маклер болон хувирчээ. Хэрэв Тэр бээр эдүгээ болтол бас л жаахан санаа нь зовсоор байсан ахул үй олноороо удтал дарвиж ханш үнэмшмээргүй өсөж хөөрсөөр байхад ч гэсэн зогсолтгүй акц худалдаж авсаар байгаа нь түүний сэтгэлийг бүүр уужруулжээ. Цахилгаан мэдээ дээр гарынхаа үсгийг зурсан хүний нэрсээс ганцхан Вандомд суугч түрээс хураагч Фейё-гийн нэр л түүний анхаарлыг гойд татжээ. Бодвол Тэр бээр өөрийнхөө нутгийн тариачин, мөргөлчин болон лам нарын зэрэг жижиг худалдан авагчдын дундаас овоо олон тооны үйлчлүүлэгчдийг олж авсан биз, учир нь тэр долоо хоног тутам Мазод цахилгаан мэдээ ирүүлдэг болжээ. 

	— Үүнийг бэлэн тооцооны хэлтэст аваачиж өгөөрэй гэж Мазо Флорид хэлэв. — Цахилгаан мэдээ авчирч өгөхийг дор хүлээгээд суусны хэрэггүй, харин өөрөө дээрээ байж аваарай. 

	Флори бэлэн тооцооны хэлтсийн шатны ирмэгийг тохойлдож

	— Мазо! Мазо! хэмээн чанга хашхирав. 

	Тэгэхэд нь Гюстав Седиль хүрээд ирэв. — мөнгөн зээл дээр ирэхээрээ албан хаагчид өөрийнхөө нэрийг гээж орхиод хэн гэдэг маклерийн төлөөлөгчөөр ажиллаж байгаа бол түүнийхээ нэрийг зүүцгээдэг юм санжээ. Флорийг өөрийг нь ч гэсэн бас л Мазо гэж дууддаг байв. Гюстав конторт алба хаахаа болиод хоёр жил гаруй болсон боловч эцсийг өөрөө төлөх хэрэгтэй гэж ойлгуулахын тулд саявтар мөн контортоо эргээд иржээ. Тэр өдөр ахлах ажилтан нь эзгүй байсан учраас түүнд бэлэн тооцооны ажлыг эрхлүүлсэн нь түүний сонирхлыг бузгай татсан ажээ. Гюстав, Флори хоёр хоорондоо шивэр авир ярилцаад Фейёд зөвхөн сүүлийн ханшаар акц авч өгье, гэхдээ харин хамгийн урьдаар өөрснөө түүний ордероор мөрийцөж байнгын хий тавигдсан тэр хүний нэрийг барьж акц худалдаж аваад дамлан худалдацгаахаар тохиролцжээ. Ханшийг өөдөө хөөрсөөр байх нь эргэлзээгүй мэт хоёр санасан учраас зөрүүгээс нь хожоо олж авна гэж найдаж байжээ. 

	Тэр үеэр нь Мазо «сагсны» дэргэд бас дахиад очлоо. Ойртож ирэх бололцоогүй хэн нэгэн үйлчлүүлэгч хүний шошгыг зарлагууд түүнд авчирч өгсөөр байсан ба тэр шошго дээр нь үүрэг даалгавраа харандаагаар эрээччихсэн байжээ. Ялгаж танихад амрыг бодоод маклер нэг бүр тус тусдаа улаан шар, цэнхэр, ногоон өөр өөр өнгийн шошготой байдаг ажээ. Мазогийн шошго итгэлийн ногоон өнгөтэй байсан тул түүний хоёр гарт аажмаар жижигхэн ногоон цаас цугларчээ. Тэдгээр шошгыг цагаа алдахгүй байхын тулд яагаа ч үгүй байхад олоод авцгаасан албан хаагчид болон дамынхнаас хонгилын зах сэжүүрт хүлээн авсан зарлага нар Мазод авчирч өгсөөр байжээ. Хилэн бүрээстэй хайсны дэргэд Мазо бас дахиад л Якобитэй дайралдчихав. Цаадах нь мөн л үргэлж нэмэгдсээр байгаа саяхан асгарсан шинэхэн цусны час улаан өнгөтэй олон ширхэг шошго атгаж явлаа. Тэр нь бол Гундерман болон тэдний талынхны ордер байна гэдэг эргэлзээгүй болов, учир юу вэ гэвэл Якоби тулаанд бэлтгэх үед ханш бууруулагчдын агент, еврей нарын банкны өмнөө барьдаг гол зэвсэг бөгөөд яргачин болдог нь хэн бүхний нүднээ ив илхэн мэдээжийн хэрэг байжээ. Одоо Тэр бээр өөрийн хүргэн болох еврей эхнэртэй ханилсан, христосын мөргөлтөн Деларок хэмээх бас ондоо нэг агенттай ярилцаад зогсож байв. Тэр нь улбар шар царайтай бараг төлөв халзраад дууссан толгойтой, ихсийн цэнгэдэг клубээс ер салдаггүй ясархаг бүдүүн хүн байлаа. Урьд нь Мазотой хэрэлдсэнтэйгээ адил сая бас Якобитэй хэрэлдсэн Дегремоноос ордерыг нь авдаг гэдгийг нийтээрээ мэддэг болчихжээ. Деларокийн ярьсан, нүцгэн эхнэр нөхөр дээрээ эргэж ирсэн тухай шог хошин яриа нь түүний цавчлагч жижигхэн нүдэнд цог бадруулжээ. Гараараа эрчтэй гэгч нь савчин давчиж тэмдэглэлийнхээ дэвтрээр авахад нь түүний завсраас дөрөвдүгээр сарын тэнгэр огторгуй мэт хөх-хөх цайвар өнгийн шошго цухалзаж байлаа. 

	— Таныг Массиас ноён хүрээд ирнэ үү гэнэ гэж зарлага хүрч ирээд Мазод хэлэв. Мазо ч хонгилын зах руу яаруухан явлаа. Дэлхий дахины банкнаас л цалин авч суудаг нэг агент түүнд кулисын тухай мэдээ хүргэж ирсэн бөгөөд тэрхүү кулис нь гадаа хэдий хүйтэн байсан боловч галарейн бөмбөгөр дээвэр дор өөрийнхөө ажиллагааг явуулж эхэлсэн ажээ. 

	Дамынхны зарим нэг нь агшин зуур дулаацахаар танхимд орж ирэхийг ч зүрхэлсэн байтал кулисье (үнэ дуудагчид) өвлийнхөө дулаан пальтог нөмрөөд үстэй захыг нь босгочихсон, ёстой сайн эрчүүд аятай ердийнхөө зогсдог цагийн дор дугуйраад зогсчихсон гараа гозгонуулан сэтгэлээ догдлуулж хашхиралдсаар байсан болохоор хүйтэн байхыг ч мэдсэнгүй ээ. Албан тушаалын талаар ахиц олж яваа залуу Натансон бол аз заяа дайрснаас хойш хамгийн идэвхтэй зүтгэлтний нэг болсон бөгөөд хөдөлгөөнт зээлийн жижигхэн албан хаагч байгаад халагдсан хүн атал харин байр хөлслөөд касс нээчихье гэж бодож олсон нь яамай даа. 

	Массиас яаруухан тайлбарлан хэлэхдээ ханш буруулагчид нэг бөөн акц зээл дээр гаргаж хаясан тул түүний улмаас ханш хэлбэлзэх юу магад вэ гээд Саккар «сагс» доторх анхны албан ёсны ханшийг нөлөөлөхийн төлөө кулисэд явууллага хийхээр шийдсэн гэв. Урьдах өдөр нь дэлхий дахины банкны сүүлчийн ханш гурван мянга гучин франк дээр зогссон ба учир иймээс Саккар өөр нэг үнэ хаялцуулагчийг гурван мянга гучин таван франкаар авах хүн байна уу гэхээр нь нэг зуун акц худалдаад авчхаарай гэж Натансонд үүрэг даалгавар өгчээ. Чингэвэл таван франкаар даруй нэмэгдэх байсан юм санжээ. 

	— За ашгүй дээ, тэр ханш чинь л тэр чигээрээ бидэн дээр ирнэ гэж Мазо хэлэнгүүт бүх бүрэлдэхүүнээрээ цугларсан мөнгөн зээлийн нэг хэсэг маклерууд дээр эргээд ирэв. Тэд нар нь цөм жаран хүн байсан бөгөөд дүрмийг зөрчин хонх дуугараагүй байхад зуур хоорондоо дундаж ханшаар панз үсэргэж л байв. Урьд нь тогтчихсон ханшаар олгосон ордер бол зээлд нөлөөлөх учиргүй байв. Ямар учраас гэвэл албан ёсны ханш хэдээр гарахыг заавал хүлээж байх хэрэгтэй бөгөөд харин маклерын таалал үзэмжээр болох үнийг нь заагаагүй ордер бол янз бүрийн үнэ тогтоосон ханшийг үргэлж хэлбэлзүүлж байдаг ажээ. Сайн маклер бол юу болох гэж байгааг урьдаас нэвт харж үздэг, авхаалжтай, самбаатай, хурдан ухаардаг, булчин шөрмөс сайтай байх ёстой бөгөөд учир юу вэ гэвэл амжилт олох эсэх нь түүний өөрийнх нь гавшгай шаламгайгаас их төлөв шалтгаална. Мөн санхүүгийн дээдчүүлтэй бат зузаан холбоотой байх, газар бүхнээс мэдээ авч байх, нэн ялангуяа францын болон гадаад гүрний зээлээс ирдэг цахилгаан мэдээтэй танилцсан байх хэрэгтэй гэдгийг ярих ч явдалгүйеэ. Эд бүгдээс гадна бас хэнээс ч илүү чанга хашхирахын тул цуурайтай царгиа хоолойтой байвал зохино. 

	Гэтэл яг нэг цагийн жин цохив. Хонхны дуу чимээ олон хүний далай долгилох мэт харагдах толгой дээгүүр хуй салхи шиг хийсэж өнгөрөөд сүүлчийнх нь цуурай хараахан намдаагүй байтал Якоби хилэн хайсыг хоёр гараараа тулан зогсоод бусдын дууг дарахаар мундаг дорвитой дуу хоолойгоор:

	— «Дэлхий дахиныхыг» өглөө шүү «Дэлхий дахиныхыг» өглөө шүү... гэж чарлав. Якоби хэн үнэ өгөхийг хүлээгээд өөрөө үнэ өгсөнгүй ажээ. Өнөөх жаран маклер жаруулаа хаясан шошго хурц толбо татуулан харагдсаар агсан «сагс»-ыг тулж бие биеийгээ сорьж ажиглацгаах нь буудалцах гэж байгаа хоёр хүн нэгийгээ үзэлцэхийн өмнөхөн байж байдагтай адил харагдах ба тэд нар цөмөөрөө анхны ханш яаж гарахыг мэдэх сэн гэж байж ядацгаах ажээ. 

	— «Дэлхий дахиныхыг» өглөө шүү хэмээн Якобийн унзад хоолой нүргэлсээр л байлаа. — «Дэлхий дахиныхыг» өглөө шүү... 

	— «Дэлхий дахиныхыгаа» ямар үнээр өгөх юм бэ? гэж Мазо өөрийнхөө нарийхан боловч жингэнүүр хоолойгоор хашхирахад нь тэр хоолой нь Якобийн бүдүүн хоолойг даван дуулдаж морин хийл хөгжмийг дагалдагч лимбэний дуу гоц ялгарч сонсдогтой адилхан байлаа. Тэгэхлээр нь Деларок өчигдрийнх нь хүрсэн ханшаар авъя гэлээ:

	— «Дэлхий дахиныхыг» гурван мянга гучаар авъя. 

	Гэтэл нөгөө нэг маклер тэр даруйхан нэмлээ. 

	— «Дэлхий дахиныхыг» гурван мянга гучин таваар нааш нь явуулаа гэв. Энэ бол кулис хэмээх үнэ хаялцуулагчийн өгч байгаа ханш мөн бөгөөд мань хүн бодвол Деларокийн сэдэж санаачилсан хөндлөнгөөс таслах явууллагад саад хийхээр энд хүрэлцэн ирсэн ажээ. Цаадах Деларок нь бол «сагс» руу ойчсон бүхнийг худалдаж аваад тэр дор нь үнэ хаялцуулан дам дамаа борлуулж завсрынх нь зөрөөний таван франкийг авч өвөртлөхөөр завдаж байжээ. Тэгэхлээр нь Мазо лав Саккарыг сайшаана байх гэж санаад:

	— Гурван мянга дөчөөр авъя... «Дэлхий дахиныхыг гурван мянга дөчөөр нааш нь өгөөрэй гэж зүрх гаргаж хэлэв. 

	— Хэчнээнийг авах юм бэ? гэж Якоби асуухаас ондоо аргагүй болов. 

	— Гурван зууг. 

	Хүн бүгд тэмдэглэлийнхээ дэвтэрт хэдэн үг бичиж байгаагаар үзвэл наймаа таарсан бололтой, анхныхаа ханшийг ингээд өчигдрийнхөөс арван франкаар ахиулан тогтоочхов. Мазо цуг байсан бөөн улсаараа салж очоод тэр тоогоо дэлхий дахиных гэж бичээстэй дэвтэр барьсан үнэ тогтоогчид бичүүлж орхив. Ингэсхийгээд далан зад тавьж ус урсав, бусад үнэт цаасны ханшийг ч гэсэн хорьхон минутын дотор тогтоочхов. Маклеруудын бэлтгэчихсэн үй олон тооны хэлэлцээр онцын гажуудалгүй хийгдэв. Гэсэн хэдий боловч үнэ тогтоогчид өндөр сандал дээрээ суусаар «сагсны» шуугиан болон мөн л учир зүггүй их ажилтай байгаа бэлэн тооцооны хэлтсийн шуугианд чих нь дөжирчхөөд маклерууд болон тэд нарын туслахуудын яаруу тэвдүү хашхичиж байгаа тоонуудыг арай ядан тэмдэглэж авч амжиж байв. Ар талаар нь орших түрээсний хэлтэст мөн л их орилолдон шуугилдаж байв. Мөнгөн зээл нээгдсэнээс хойш гадуур цугларсан үй олны далайн давлагааны тасралтгүй хүнгэнэх чимээтэй адил шуугих нь өөрөөр дуулдах болов. Тэрхүү хөндий битүү нүргээн дундаас эрэлт ба нийлүүлэлтийн харилцан авцалдаагүй хөг аятай дуу хашхиралдаан заримдаа чанга, заримдаа сул орилолдох нь дуулдаж махчин шувууд шуурганаар бие биеийгээ дуудахтай адилхан тасалдаж үе үе намжиж, үе үе бас дахин өөр өөр хоолойн өнгөөр тас хийсээр байлаа. 

	Саккар мөн л өнөөх баганынхаа хажууд инээмсэглээд зогсож байв. Түүний дэргэд бараа болооч нарын тоо ч улам олширчээ. Дэлхий дахины банкны ханш арван франкаар нэмэгдсэн явдал бүхий л мөнгөн зээлийг донсолгожээ. Уг устгалт хийх тэр өдрийг түүний сөнөх өдөр болно хэмээн урьд нь хэлэлцэж байсан ажээ. Седиль, Кольб хоёрыг дагуулаад Гюре Саккар дээр ирж хэтэрхий болгоомжилсондоо өөрсдийнхөө акцыг хоёр мянга таван зуун франкаар худалдаж орхисондоо харамсаж байгааг чанга дуугаар илэрхийлж байлаа. Дегремон де Боэн маркизтай сугадалцан юу ч үл тоомсорлосон янзтай алхалж явахдаа өөрийнхөө морьдыг намрын уралдаанд сүүл барьж ирсэн тухай хөгжилтэй ярьж байв. Гэвч Можандр хэнээс ч илүү ид бах болж онгиров, тэр ахмад Шавыг амыг нь асуун дооглож ханахгүй байсан бөгөөд харин цаадах нь өөрийнхөө урагшгүй гутрангуй үзлийг шаргуу хамгаалан сүүлд нь л инээсэн хүний инээд ёстой инээд байдаг юм шүү гэж байв. Мөн тиймэрхүү байдал хөөрч сагсуурсан Пильеро ба байнга гуньж бухимдагч Мозер хоёрын хооронд гарав. Пильерийнх нь магнай тэнийж байсан бол Мозер нь чингэж ямар ч учир утгагүй ханш хөөрүүлэхийг агсарсан морийг л эрчээр нь давхиулаад адаг сүүлд нь бахардуулж алдагтай зүйрлүүлэн нударга зангидан зогсов. 

	Нэг цаг өнгөрсөн байтал үнэт цаасны ханшууд төдий л өөрчлөгдсөн юмгүй бөгөөд «сагс» дотор арилжаа наймаа хийсээр байгаа боловч шинэ ордер, цахилгаан мэдээ орж ирэх тутам түрүүчийн оргилсон хөдөлгөөн намжиж байв. Зээлийн өдрийн дунд хэрд ер нь дандаа тийнхүү нам гүм болдог байсан ба урсгал ажил удааширч бүгдээрээ сүүлийн ханшны төлөө шийдвэрлэх тулалдаан болохыг хүлээдэг байжээ. Гэсэн хэдий боловч Мазогийн жингэнэсэн чанга дуунд үе үе таслагдсаар байдаг Якобийн хүрчигнэх хоолой танхимаар нэг цуурайтсан хэвээр байлаа, одоо тэр хоёр шагнал яаж олгох тухайн асуудлаар ноцолдоцгоож байв. 

	— «Дэлхий дахиныхыг» гурван мянга дөчөөр өглөө, шагнал нь арван тав... 

	— «Дэлхий дахиныхыг» гурван мянга дөчөөр арвын шагналтай бол авлаа... 

	— Хэдийг авах вэ?

	— Хорин тавыг явуулаад орхиорой!

	Мазо лав Фейёгийн даалгаврыг л гүйцэтгэж байгаа байх шүү, яагаад гэвэл хөдөөгийн олон мөрийцөгч нар осолдож эндэхийгээ багасгахыг хичээж заавал мөнгөө нийлүүлж байж акц авахаа зүрхлэхгүй учраас акцыг шагналтай авалцаж өгөлцдөг байжээ. Тэгж байтал гэв гэнэт цугларсан олон хүн үймэлдээд тасархайтсан хашхиралдаан сонсогдоод явчхав. 

	«Дэлхий дахиных» таван франкаар доошоо буулаа гэнэ ээ! Дараагаар нь арваар, сүүлд нь арван таваар бууж гурван мянга хорин тав дээр хүрч тогтов. 

	Тэр үеэр нь Жантру нэг тийшээ гараад дөнгөж сая орж ирсэн дороо Саккарын чихэнд Сандорф хатагтай Броньярын гудамжинд ирээд сүйх тэргэндээ байж байна. Одоо худалдчихвал яана гэж надаас асуулаа гэж шивгэнэв. Ханш хэлбэлзэж эхэлсэн үе дундуур ийм асуудал гаргасанд Саккарын уур хилэн бадарчээ. Хөтөч нь суудал дээрээ хөдөлгөөнгүй чогчийн сууж, хатагтай өөрөө сүйх тэрэгнийхээ хаалттай цонхны цаана гэртээ байж байгаа юм шиг байрлаж, авсан тэмдэглэлийнхээ дэвтрийг судалж байгааг Саккар дотроо тов тодхон төсөөлжээ. 

	— Цаад хүүхнийг чинь чөтгөр алгадаад аваасай билээ! Хэрэв худалдчихвал би түүнийг багалзуурыг нь шахаж ална. 

	Ханш арван таван франкаар буув гэсэн сураг чимээ бол гай гамшиг тохиолдлоо гэсэн дохиотой нэг адил Массиасын чихэнд дуулдмагц Тэр бээр дорхноо Саккар дээр түүнд өөрийнх нь хэрэг болж байгаа гэж мэдээд гүйж хүрэв. Сүүлчийн ханшийг хөөргөхийн тул Саккар нэг мэх заль хэрэглэхээр бэлтгэсэн бөгөөд тэр нь юу вэ гэвэл ханш гарцаагүй өөдөө хөөрнө гэцгээж байсан Лионы зээл дээрээс цахилгаан утас ирүүлнэ гэж хэлэлцчихсэн байлаа. Гэтэл тэр утас нь алга байсан ба огт санаанд ороогүй байтал эндэх ханш нь арван таван франкаар буурсан явдал сүйрэлд хүргэж болох байсан учраас Саккар үнэхээр сандарч эхэлж байлаа. 

	Массиас Саккарын өмнө очиж зогссон ч үгүй, гүйдэл дундаа түүнийг тохойгоороо ёворч сонсголоо хурцатгаж байгаад дуулж авсан тушаал нь:

	— Бушуухан Натансон дээр оч, дөрвөн зуу, таван зуу, хэд л бол хэдийг аваг. 

	Ингэхдээ тун түргэн амжуулсан тул Пильеро, Мозер хоёроос ондоо хүн ажиж харсангүй ээ. Тэр хоёр ч юу болж байгааг мэдэхийн тул Массиасын хойноос ухасхийв. 

	Массиас гэдэг нь Дэлхий дахины банканд алба хаадаг болсон цагаас хойш тун айхавтар их хүн болчихжээ. Хүн бүгд л түүгээр илэн далангүй яриулж, авч яваа ордерыг нь мөр дээгүүр нь харчих гэж хичээдэг ажээ. Тэгээд ч тэр өөрөө одоо яггүй сайхан ашиг хожоотой байдаг болжээ. Эдүгээ болтол хувь зохиол нь түүнийг эрхлүүлээгүй байсан учир мань хүн золгүй амьтны хөгжилтэй цагаан санаагаар өөрийнхөө гарч өгсөнд гайхаж мөнгөн зээлийн тэрхүү нохойн амьдралыг одоо бузгай юм гэх болж тэнд гагцхүү еврей нар л нэг барилаа авч байдаг юм гэхийгээ больжээ. Дор, үнэ хаялцуулагч нарын байгаа, шингэж буй улцгар нарны туяа өчүүхэн ч бүлээцүүлэхгүй болчихсон хонгилын тэсгим хүйтэн жаварт дэлхий дахины акц өнөө «Сагсан»-д байгаатай адил тийм түргэн буурсангүй бөгөөд Натансон өөртэйгөө холбоотой байдаг комиссынхоосоо хэл мэдээ аваад хөндлөнгөөс тастаж эхэндээ Деларокийн хийж чадаагүй юмыг хийж амжуулав. Танхим дотроос гурван мянга хорин таваар худалдаж авсан акцаа гадаа баганын ёроолд гурван мянга гучин таваар худалдчихжээ. Үүнийг гурван минут ч хүрэхийн завдалгүй үйлдсэн атал хоёр ханшны завсраас даруй жаран мянган франк хожжээ. Ил, далд тэр хоёр зээлийн ажиллагаа харилцан бие биеийгээ тэнцүүлэн нөлөөлдөг учраас тийнхүү худалдаж авмагц ханш дорхноо гурван мянга гуч хүртэл ахилаа. Агентууд олон хүний дундуур тохойгоороо ёвчин зам гаргаад гадна, дотно хоёр зээлийн хооронд зогсоо чөлөөгүй гүйлдсээр байв. Хэдий тийм боловч Массиасаас Натансонд өгсөн тушаал заавар ханшийг эхлээд гурван мянга гуч дээр тогтоож дараа нь гурван мянга дөч хүртэл ахиулж байх зуур кулис дэх ханш хэлбэлзэхэд бэлхэн байлаа. Тэрхүү эсрэг цохилтын ачаар дээд давхрын «Паркет» шалан дээрх акц ч гэсэн бас хуучин байсан ханшиндаа буцаж оров. Гэвч ханшийг тэр чигээр нь буулгалгүй барьж байна гэдэг бэрх болов, учир юу вэ гэвэл ханш бууруулагчдын нэрийн өмнөөс ажиллаж байгаа Якоби ба бас бусад маклеруудын хэрэглэдэг тактик нь акцыг бөөнөөр нь худалдахаа зээлийн өдөр шувтартал нөөж байгаад тэр акцаа шидэж зээлийг дүүргэчхээд хамгийн эцсийн хагас цаг хэртэй сандарч бачимдахаар нь далимдуулан ханшийг доош нь дарж бууруулахад оршиж байлаа. Саккар ч аюул болох гэж байгааг тун сайн ухаарч байсан учир өөрөөсөө хэдхэн алхам зайтай эхнэр хүүхнүүдэд хайрлагддаг хүний гунигтай энхрий царайтай, самгардсан байртай янжуур татаад зогсож байсан Сабатанид урьд нь болзсон дохиогоо өглөө. 

	Цаадах нь тэр даруйдаа могой мэт гулзалзан «Гитар» руу шурган орж ханш хэд дээр бууж байгааг чих тавин анхааралтай ажиглаж байгаад биедээ нөөцлөн хадгалж байсан ногоон шошго дээр бичсэн ордерийг Мазо руу зай завсаргүй явуулж гарав. Гэлээ ч гэсэн дайралт маш ширүүн байсан болохоор «дэлхий дахиных» таван франкаар буулаа. Цаг хоёр цаг дөчин таван минут болж зээл хаахад ганцхан мөч үлдэж байлаа. Цугларсан олон улс ч ямар нэг тамын эрчит хуй салхинд уруудсан мэт хуйлран эргэлдэж гууглаж орилолдсоор байлаа. Өнөөх «сагс» саргиж хүрчигнэсээр хэн нэгэн хүн л зэс тогоогоо дэлсээд байна уу гэмээр дуу дуулдуулж байв. Чухам тэрхэн зуур ч Саккарын тийнхүү сэтгэлээ түгшүүрлэн хүлээж ядаж байсан үйл явдал болов. 

	Зээл нээгдсэн цагаас хойш арван минут тутамд цахилгаан мэдээний газраас тэвэр тэвэр мэдээ авчирч өгсөөр байсан жаал хүү Флори замынхаа улсыг түлхэж явуут нэг утас уншсаар бас дахин гарч ирэхдээ тэр утсыг задалж үзээд их баяр хөөр болж байгаа бололтой харагдана. 

	Мазо! Мазо! хэмээн хэн нэгэн хүн дуудав. 

	Флори ч өөрийнхөө нэрийг дуудаж байна уу гэсэн янзтай эргэж харав. Тэр нь уг учрыг олж мэдэх гэж санасан Жантругийн дуу байжээ. Гэвч Флори түүнийг түлхчхэв, мань жаал дэлхий дахиныхыг ханшаа хөөргөж төгсгөх нь ээ гэж бодчихоод магнай тэнийн баярлаж хөөрчхөөд учир зүггүй яарч явжээ. Учир юу вэ гэвэл л тэр цахилгаан утсан дотор Лионы мөнгөн зээл дээр акц үнэнд орж их дорвитой том наймаа хийсэн тул Парисын зээлд ч нөлөөлөхгүй байж чадахгүй гэж мэдэгдсэн байжээ. Үнэхээр ч тийм бусад цахилгаан мэдээ ирж эхэлсэн бөгөөд олонх маклер акц худалдан авах ордер авцгаалаа. Үр дүн нь ч тэр дорхноо үлэмжхэн хэмжээгээр үзэгдэж мэдэгдэв. 

	— «Дэлхий дахиныхыг» гурван мянга дөчөөр авлаа хэмээн Мазо утсан хөгжмийн нарийхан утасны дуу шиг жингэнүүр хоолойгоороо давтан хэлэв. Деларок ч авъя гэсэн улсад шалуулан байгаад таван франк нэмж өглөө.

	— Гурван мянга тавиар авъя гэлээ. 

	— Гурван мянга дөчин таваар өглөө шүү гэж Якоби хүнгэнэв. Хоёр зуун ширхгийг гурван мянга дөчин таваар өглөө, 

	— Аль вэ, нааш нь явуулаарай. 

	Тэгэхдээ нь Мазо бас ахиулж:

	— Гурван мянга тавиар авъя гэлээ. 

	— Хэчнээнийг вэ?

	— Таван зууг явуулаарай. 

	Гэтэл тэр үеэр нь сааны гэмд дайруулаад таталдаж салганаж буй мэт аймаар муухайгаар гар хуруугаа гозгонуулан зангаж шуугилдах нь чих дөжирмөөр болоод маклерууд ч бие биеийгээ сонсох аргагүй болцгоов. Дүнгэнэсэн унзад бүдүүн хоолой ч улсын тэр их үймээн шуугианд уусаж замхраад нарийхан лимбэн хоолой ч хий гонгинож арилах учир маклерууд дассан сурсан мэргэжлийнхээ донд автаад дохио зангаагаар харилцан ойлголцдог болов. Тэд нар хэдийгээр амаа томоор ангалзуулах боловч амнаас нь дуу гарч өгөхгүй байгаа бололтой харагдах ба зөвхөн гар хуруугаараа зангаж ярилцаж байлаа. Тухайлбал гараа биеэсээ зайлуулж дохидог нь авна уу гэсэн утгатай, бие рүүгээ эргүүлж дохивол авна гэсэн, гар хуруугаа гозойлговол тоо хэлсэн болж толгойгоо хөдөлгөвөл зөвшөөрч буюу татгалзаж байна гэж ойлгох ажээ. Энэ бол зөвхөн мэдэлцсэн хүмүүст л ойлгогдох хэл байсан ажээ, тэнд цугларсан хүн бүхэн нэг зэрэг ухаан алдаж солиорчихсон юм уу даа гэлтэй байв. Дээд давхар дахь цахилгаан мэдээний газраас тэрхүү ер бусын үзвэрийг хараад гайхаж цочсон эмэгтэйчүүд доошоо харсаар байна. Гойд их хэнээ туссан түрээсний хэлтэст бараг гарынхаа бяр чадлыг үзэлцэх нэг ёсны зодоон гарч байсан бөгөөд танхимын тэр хэсэгт хойш урагшаа холхисон хүмүүсийн хоёр давхар цуваа урсгал нь хэсэг хэсгээр хошууран бөөгнөрөх улсыг дундуур нь зүсэн хагалж гарах боловч тэд нь мөн дахиад л нийлэлдэх ажээ. Бэлэн тооцооны хэлтэс, «сагс» хоёрын хооронд долгилон давлагаалж буй далайтай адилхан бужигналдах олон улсын толгой дээгүүр долгионоор гадагш нь гаргаад хаячихсан хөлгийн хэсэг тасархай шиг харагдах гурван үнэ тогтоогч тус тусынхаа сандлууд дээр ганцаардмал байдалтай суусаар агсан бөгөөд тэд нар өөр өөрсдийнхөө барьсан номын цагаан том толбон хуудас дээр тонгойцгоон баруун зүүнээс шидэлсээр байгаа ханшийн өөрчлөлтийг дор дор нь түргэн тэмдэглэх гэж самгардан тэвдэж байлаа. Бэлэн тооцооны хэлтэст шаваарч овооролдсоныг хэлэхийн ч аргагүй болчихжээ. Тэнд байгаа улсын нүүр царайг таньж мэдэхийн арга тасарчээ, учир нь энэ бол олон толгой шигтгээстэй нэг бүхэл цул юм болтол шахцалдан нягтарсан байлаа. Тэр шахалдаж чихэлдсэн бөөн хар юмны дээгүүр хий агаарт гялс хийж харагдах тэмдэглэлийн дэвтрийн жижигхэн цагаан хуудаснууд тодорч ялгарна. Гэтэл өнөөх «сагсан» дотор, өнгө бүрийн үнгэгдсэн шошгоор дүүрчихсэн гангийн эргэн тойрон мөнгө шиг цайран ярайж харагдах үс бууралтан, халзан толгойнууд гялалзаж цонхийж цайчихсан нүүр царай, чичиргэнэн сарвалзсан олон гар л үзэгдэж байлаа. Тэдгээр бүх хүний дүрс нь догшин галзуу бүжгийн хөдөлгөөнтэй адил бие бие рүүгээ учир зүггүй бухимдан тэмүүлэлцэхийг харахад хэрэв хайс хорьж байгаагүй сэн бол бие биеийгээ урж тастаж хаямаар харагдаж байлаа. Сүүлийн хэдэн минутын тэр хэнээрэл бол цугларсан улсад мөн шилжин түгжээ. Танхим дотор аймаар муухай шахцалдаж замбараагүй бие биеэ түлхэж байгаа нь дэндүү умгар хашаанд оруулчихсан адуун сүргийн туурай хавиралдан цавчилцахтай адил бөлгөө. Цонхоор сарнин сийрч орж ирэх гэрэлд торгон бортого малгай хар хувцасных нь дэвсгэр дээр гялалзан харагдана. 

	Гэтэл гэв гэнэт хонх цохиж тэр бүх шуугианыг тастаж эцэс болгов. Бэлэн тооцоо, түрээсний хэлтэс болон «сагсанд» нам гүм болоод дуу чимээ нь намдаж гараа доош нь буулгацгаав. Эрэг савандаа эргэж орсон урсгал голын тасралтгүй жигд шуугиантай адил сонстох үй олны дүнгэнэсэн яриа л одоо дуулдаж байв. Сандрал тэвдэл арилаагүй байтал сүүлчийн ханшийг бие биедээ хэлж өгсөөр байлаа. Дэлхий дахины банкны акц гурван мянга жар хүрч өчигдрийнхөөсөө гучин франкаар ахижээ. Ханш бууруулагчид ялагдаж гүйцсэн бөгөөд энэ удаагийн хийсэн устгалт тэд нарт бас л сүйрэлтэй байв. Учир нь сүүлийн долоо хоногийн зөрөө нь маш их тоонд хүрчээ. 

	Саккар танхимаас гарч одохын өмнө өөрийгөө тойрон хүрээлж байгаа хүмүүсийг олигтойхон ажиглах гэсэн юм шиг агшин зуур эгцлэн босож зогсов. Мань хүн өндөр болчихсон ч юм шиг харагдана, ялсных нь баяр хөөр даанч их байсан тул түүний бүх байдаг жижигхэн бие нь сунаж тэлэгдээд асар том болчихсон юм шиг тэгэхдээ тэр хүмүүсийн толгой дээгүүр тэнд алга байсан Гундерманыг байна уу гэж эрж харсаар байгаа бололтой бөгөөд Гундерманыг юу ч үгүй болтол салам цохиулчхаад царай алдан өршөөл аврал үзүүлэхийг гуйж байгаагаар үзэх сэн гэж санаж байлаа. Ядахдаа танхимд байж байгаа Саккарын танихгүй дайснууд, тэр муу еврейн гар хөл бологсод нь цөмөөрөө олсон амжилтынхаа туяанд царай зүсээ хувиргасан Саккар миний биеийг харцгаагаасай гэж бодож байлаа. Энэ бол түүний нар нь гарсан их өдөр байсан тул тэр өдрийнх нь тухай Аустерлицийн тухай болон Маренгогийн тухай ярьдгийн нэг адил одоо хүртэл ярьсаар байна. Акцыг нь авдаг улс хань нөхөд нь бүгдээрээ түүнийг тойрч хүрээлэв. де Боэн маркиз Седиль, Кольб, Гюре нар гарыг нь атгацгаав. Дегремон иймэрхүү ялалт зээл дээр хийхлээр сөнөхийн ёр ордог юм гэдгийг сайн мэдэх учир ихэс дээдсийн хуурамч инээмсэглэлээр аятайхан инээмсэглээд баяр хүргэж л байлаа. Далаа хавчисхийсээр л байгаа Шав ахмадад уцаарлан уурлах боловч Можандр Саккарыг хүзүүдэж авах нь холгүй байв. Харин Дежуагийн цаглашгүй сүсэглэж биширч байгааг юутай ч зүйрлүүлэхийн аргагүй байлаа. Тэр бол сүүлийн ханш ямар болж байгааг түргэхэн дуулж мэдэхийн тулд сониныхоо газраас шалавхан гүйж ирсэн бөгөөд Саккараас хэдэн алхмын зайтай ид бах, баяр хөөр болсоор газартайгаа наалдчихсан юм шиг нүднээсээ нулимс гарган хөдлөлгүй зогсож байлаа. Жантру шинэ сонин дуулгахаар гүйж яваа биз дээ. Массиас, алга болчихжээ. Бодвол тэр өнөөх Сандорф хатагтайд л Сабатани хоёр гол ерөнхий тулалдаанд ялчихсан хүмүүс аятай санаа алдаж малилзаад зогсож байлаа. 

	— За би юу гэж хэлж байсан билээ гэж бахдаж гайхсан Пильеро хашхирав. Мозер хамраа унжуулан ямар нэгэн муу ёрын юм гуншуулж байлаа. 

	— Тийм ээ, тийм, хавцал ганганы ирмэг дээр л өнхөрцгөөж байна даа... Бас дахиад л мексикийн нэхэмжлэгээр төлнө биз дээ... Ментаны дараа Ромын ажил явдал ч будилчихлаа. Герман ч манай руу дайрч орж ирж мэднэ... Энэ муусайн тэнэгүүд их өндрөөс газар салам унахыгаа мэдэхгүй улам л өөдөө авираад байх юм. Тийм ээ, тийм, ажил явдал ч өөдгүй л байна шүү, гайгүй дээ, та нар өөрснөө үзнэ дээ!

	Энэ удаа Сальмон инээмсэглэлгүй сонсож байхыг хармагц Мозер түүнд хандаж хэлэхдээ:

	— Та ч гэсэн мөн ингэж л бодож байгаа биз, тийм үү? Ажил явдал дэндүү өөдрөг сайн явдаг чинь мөдхөн цөм сүйрнэ гэсэн хэрэг дээ. 

	Тэрхэн зуур нь танхим аажмаар суларч зөвхөн агаарт янжуурын бөөн бөөн утаа амьтны хөлийн тоосонд шарлаж өтгөрсөөр хөхөвтөр үүл болон манарч байгаа харагдана. Мазо, Якоби хоёр дахиад л тааламжтай байгаа мэт царай гаргасаар төлөөлөх маклеруудын өрөөнд хамт орж явчхав. Якоби нь үйлчлүүлэгчдийнхээ ялагдсанд санаа зовохоосоо өөрийн хувийн нууцгай алдагдалд илүү харамсаж байсан ба харин цаадах Мазо нь өөрийнхөө мөнгөөр мөрийцөөгүй болохоор сүүлчийн ханшийг тийм зоригтой хөөргөсөндөө учиргүй их баяртай байлаа. Тэр хоёр саяныхаа хийсэн арилжааны талаар Делароктой ярилцав, тэд нарын гартаа бариад зогсож байсан тэмдэглэлийг мөн оройдоо устгалт хийгчид учрыг нь олоод хийгдсэн хэлэлцээрийг хэрэгжүүлэх ёстой байжээ. Тэгж байх хооронд нь албан хаагчдын тасалгаа гэдэг, хогийг нь шүүрдээгүй сургуулийн танхимтай адилхан, бүдүүн баганатай, намхан таазтай өрөөнд цаад мухартаа хэдэн эгнээ босоо ширээтэй, мөн хувцасны өлгүүртэй өрөөнд Флори, Гюстав Седиль хоёр учир зүггүй баярлалдаж байв. Тэр хоёр малгайгаа авах гэж энэ рүү орж ирээд дундаж ханшийг хэд гэж сонсгох бол хэмээн хүлээж байжээ, дундаж ханшийг тэнд эгнээтэй байгаа босоо ширээний нэгнийх нь ард синдикатын албан хаагчид хамгийн их ба хамгийн бага хоёр ханшны завсраас тогтоодог юм санжээ. Гурван цаг хагас болохын алдтай уул сонсголыг нэг баганад наалдуулсан байхыг үзээд тэр хоёр залуу Фейёгийн ордерыг ашиглан хожоотой арилжаа наймаа хийчихлээ гэж хөөрч онгироод хүн шиг ч хашхирч эр эм тахиа шиг ч бархирч янз бүр болцгоож байв. Үүнийхээ хүчинд Флори нь өөрийгөө шалсаар байж залхаасан Шюшюд очир алмаас чулуу хосыг авч өгөх боломжтой болсон бөгөөд циркт морь унаж тоглодог нэг хүүхэнтэй хөлсөөр ханилсан Якобиас өнөөх Жермен Кёрийгээ бүрмөсөн салгаж авч тэнэг хэрэг үйлдсэн Гюстав ч түүндээ хагас жилийнх нь хөлсийг урьдчилан төлж дөнгөхтэй болжээ. Тэрхүү албан хаагчдын тасалгаа дотор чимээгээ намдахгүй байсан ба марзан хошин үг ярилцах, малгайгаараа оролдох, завсарлагаагаараа эрхэлж байгаа сургуулийн хүүхэд шиг бие биеийгээ түлхэж ёвролдсоор байлаа. Нөгөө талд нь баганын доод талд үнэ хаялцуулагч нар арилжаа наймааныхаа ажил явдлыг яаран сандран дуусгаж байлаа. 

	Натансон хоёр зээлийн зөрүүг олж авч ашигласандаа ид бах болон шатаар доошоо буугаад гадаа сүрхий хүйтэн байгааг тоохгүй түлхэлцэн шахцалдсаар байгаа сүүлийн панзчидын урсгалтай нийлэв. Энэ бүхий л мөрийцөгч, маклер, үнэ хаялцуулагч болон зээлийн туулайнууд зарим нь ашиг хожоо, алдаа хохирлоо тогтоож аваад, зарим нь зуучилж үйлчилснийхээ шан хөлсийг бодоцгоогоод зургаан цаг өнгөрмөгц фрак цамцаа өмсөж өөр өөрийнхөө өдрийг ресторан, театр, ихсийн үдэшлэг буюу янхан эмсийн ор дэвсгэр дээр хөнгөмсөг маягаар төгсгөдөг ёстой юм санжээ. 

	Хөгжилдөн цэнгэгч шөнийн Парис тэр үдшийн зоргоор зөвхөн Гундерман, Саккар хоёрын сүртэй тулалдааны тухай л яриан болсоор байжээ. Эхнэр хүүхнүүд нийтийн ая маягийг дагалдан мөнгөн зээлийн мөрийцөхөд маш их сонирхол тавьж өөрснөө тэр болгон утга учрыг нь ойлгохгүй мөртөө устгалт, шагнал, репорт, депорт гэх мэтчилэн мөнгөн зээлийн үгээр булаад байцгаав. Хамаг ярианых нь гол сэдэв юу байв гэвэл «Дэлхий дахиных» цаг тухайнхаа байдалд хүрч болохуйц хэр хэмжээнээсээ хамаагүй хэтэртэл өөдөө ассаар байгаад өдий олон сар болж байхад ханш бууруулагчид устгалт хийх бүрийд улам өсөж нэмэгдсээр буй учиргүй их зөрүүг төлсөөр байгаад маш хүнд түгшүүртэй байдалд орсон тухай ярилцах ажээ. Олонх нь цаанаа баталгаагүй мөрийцдөг байсан бөгөөд худалдсан акцаа хүргэж өгч чадахгүй учраас репортлохоос банкаар дамжуулан худалдахаас өөр аргагүйд хүрч байв. Гэсэн хэдий боловч тэд нар мөдхөн сөнөөнө гэж найдаж байсан болохоороо ханш бууруулах ажиллагаагаа сүрхий ширүүнээр үргэлжлүүлсээр агсан бөгөөд зээл дээрх бэлэн мөнгө ховордох тусам тийнхүү репорт үйлдэх нь улам үнэд орсоор байсан тул ханш л мөн цаашдаа нэмэгдээд байвал бут цохиулан зүдэрч гүйцсэн тэдгээр ханш бууруулагчид бүрмөсөн сөнөх аюултай болж байжээ. Сүр хүчин төгөлдөр төдий жолоодогч нь лав мөн гэж таацгааж байсан Гундерманы байдал бол эрс өөр байсан бөгөөд учир нь түүний зооринд тэрбум хадгалаастай тул хэчнээн удаан хугацаанд хэчнээн ч цус асгаруулан тулалдлаа гэсэн түүний дайнд мордуулах цэрэг барагдашгүй байжээ. Түүний ялагдашгүй хүчин чадал үүнд оршино, ханш гарцаагүй буурч түүнд ялалт авчрах өдрийг болтол хэзээ нэгэн цагт зөрүүг нь төлчих юм болохоор Гундерман баталгаагүй мөрийцөх бүрэн бололцоотой байлаа. 

	Хүмүүсийн ярьдаг нь энэ болсон ба тэд бүгд их бууны суманд өртөгдсөн эгнээ олон цэрэгтэй адил сар сарын 15, 30-ны өдрүүдэд Гундерманы зах гарган хаяж панз наймааны галд хайлуулан шуудай шуудайгаар нь идүүлсээр байгаа алтан зоос хэд хүрч байгааг л тоолцгоосоор байв. Хэмжээ хязгааргүй, хэн ч маргашгүй байгаасай гэж Гундерманы санаж явсан эрх засаг нь ер ийм сүрхий ширүүн догшин довтолгоонд дайрагдаж байсан удаагүй юм. Учир нь хэрэв Гундерманы өөрийнх нь байнга үглэж байдгаар тэр дамын наймаачин биш, энгийн нэг мөнгөний худалдаачин мөн бол тийм худалдаачин байхын тулд, бас тэгээд нийгмийн хамаг баялгийг эзэмшигч дэлхий дээр нэгдүгээр зэргийн худалдаачин байхын тулд мөнгөн зээлийг өөр хэнтэй ч хуваалцалгүй дан ганцаараа захирч ноёрхох ёстой гэдгийг тэр өөрөө маш сайн ухаарчээ. Тийм учраас ч Гундерман зөвхөн шууд баяжихын төлөө бус, өөрийнхөө ноёрхол, өөрийнхөө амьдралын төлөө тийнхүү тэмцэлдэж байлаа. 

	Тэмцэхдээ цэвдэг хүйтнээр махарч улайдаг, ширүүн хатуу сүр жавхаатай байдгийнх нь учир энэ ажээ. Гундермантай цэцэрлэгт гудамж болон Вивьений гудамжинд дайралдахад хувхай цайсан цонхигор хэнэггүй царайлан хөгшин настай хүний турь муутай алхаагаараа явж өнгөрдөг байсан бөгөөд санаа сэтгэл нь зовж түгшсэн өчүүхэн ч сэжиг тэмдэг үл мэдэгдэх ажээ. Мань хүн бол зөвхөн логик (юмны учирт) итгэнэ. Дэлхий дахины банкны акцын ханш хоёр мянган франкаас хэтэрсэн нь болчимгүй, ухаангүй хэрэг болжээ. Гурван мянгын ханш бол ёстой солиорсон хэрэг мөн байсан бөгөөд өөдөө хаясан чулуу зайлшгүй газар эргээд буудгийн нэгэн адил тэрхүү доошоо буух нь гарцаагүй байжээ. Гундерман бол чингэхийг л хүлээж байлаа. Тэр ер нь өөрийнхөө тэрбумыг цөмийг нь цувруулаад бичих юм болов уу? Гундерманы орчин тойрон дахь хүмүүс цөм түүнийг хэзээ нэг дайснаа дарж үнхэх бол хэмээн харж үзэх сэн гэж тэсгэлгүй байж ядацгаана. Саккарын тухайд гэвэл мань хүний амжилтад арай илүү дорвитой бахдан баясацгааж байв. Саккарын талд эмэгтэйчүүд, ихэс дээдсийн зочдын байр танхим болон Кармил уул, Иерусалим хотын нэрийг ашиглан шашин мөргөлөөр мөнгө үйлдэж эхэлсэн цагаас хойш тийм таатай ашиг хонжоо олж өвөрлөх болсон зээл дээр мөрийцөгч язгууртан анги тэр аяараа байлаа. Еврей нарын мөнгөн санхүүгийн ноёрхол мөдхөн эцэс болж шувтрах төлөвтэй байсан ба энэ нь нэгэнт шийдчихсэн, мутарлачихсан хэрэг тул католик шашин хүний оюун санааг эзэмдэж авсантайгаа нэг адил мөнгөний талаар мөн тийм эрх дархтай болох ёстой байжээ. Гэсэн хэдий боловч Саккарын цэргүүд нь ихээхэн тооны мөнгө хожиж авсаар байсан атал чухам өөрт нь байсан мөнгө барагдаж байв. Учир нь хэмжээ хязгааргүй акц худалдаж авсаар байгаад кассаа цөмийг хоосолчихжээ. Түүний мэдэлд байсан хоёр зуун мянгаас бараг гуравны хоёр нь акц болон хувирсан ажээ. Энэ амжилт бол даанч хэтэрхий, энэ ялалт дэндүү их ханамжтай тул түүнээс хахаж бүтэж үхэж болох байжээ. Аливаа нэгэн хувь нийлүүлсэн нийгэмлэг мөнгөн зээл дээр ноёрхохыг бодож үүний тулд акцынхаа ханшийг хиймэл зохиомол аргаар хөөргөвөл сөнөх төөрөгтэй байдаг билээ. Тийм ч учраас Саккар анхандаа болгоомжтой ажиллаж байжээ. Гэвч Саккар бол хэзээ ямагт юмыг хэт томруулан хардаг сэжиглэлтэй панз наймааныхаа ажлыг яруу найраг болгон хувиргаж байдаг сагсуу хөөргөн зантай хүн болохоор энэ удаагаа ч гэсэн үнэхээр цэцэглэн дэлгэрч байгаа агуу их ажил хэрэгт оролцож явахдаа ялж дийлэхийн төлөө солиортлоо мөрөөдөж учир зүггүй, цаглашгүй асар том юманд сэвсэн төлөвлөгөө зохиочихсон тул сүүлдээ өөрөө ч лавтай тоймлон мэдэхгүй болжээ. Энэ муусайн хогийн еврей нартай адилхан тоо томшгүй олон саяын хөрөнгө байдаг болоосой! Хамгийн муу юм юу байв гэвэл Саккарын цэргийн тоо цөөрчихжээ. Хэдхэн саяыг л гаргуунд нь гаргаж орхивол барагдах байжээ. Тэгээд сүүлдээ ханш буурдаг юм гэхэд зөрүүг нь төлөх мань хүний ээлж ирж мэдэх байтал акцаа буцаагаад авахын чадалгүй учраас банкаар дамжуулаад репорт хийхээс ондоо аргагүй болно. Ялж дийлэхийн даваан дээр ялихгүй жижигхэн ганц ширхэг элс тээглэж түүний бүх мундаг том машиныг онхолдуулчхаж мэдэх байжээ. Үүнийг бол ханш нэмнэ гэдэгт бурхантай адил итгэж биширдэг байсан Саккарын талын хүмүүс ч хүртэл битүүхэн гадарлаж байлаа. Тэр үеийн хүний аж төрөн амьдрах ёстой байсан учир нь ойлгогдохгүй, гайхаш тасармаар нөхцөл байдал Саккар, Гундерман хоёр халз тулалдаж дийлэгч нь цусаа цувуулж байгаа ба өөрсдийнхөө мөрийцөхөд зүрх гарган хавчуулагдсан жижигхэн хүмүүсийг замдаа арчиж өнгөрөөд мөн өөрсдийнхөө нурааж овоолсон новш дунд, бие биеийгээ багалзуурдахаас буцахгүй байгаа үлгэр домгийн тэр хоёр мангасын хоорондоо нэгийгээ үзэлцэн тэмцэлдэх энэ бүгд Парисыг солиоруулчихжээ. 

	Сүүлчийн устгалтаар гарсан тооцоог бодож дууссаны дараах өдөр болох нэгдүгээр сарын 3-нд гэнэт санаандгүй байтал дэлхий дахины банкны акц тавин франкаар буучхав. Бүгдээрээ цочиж сандарцгаав. Чухам үнэндээ бүхий л үнэт цаасны ханш буурчээ. Аль хэдийнээс хойш хэрийг нь мэдэхгүй хэт хүндрүүлэн дарж хийлж хөөргөсөн мөнгөн зээл заадас бүхнээрээ зад тавьж байлаа. Хоёр гурвын зэрэг сэжигтэй байгууллага маш их шуугиан нүргээнтэй дэлбэ үсрэв. Олон түмэн бол шуурган дунд луужингийн зүү хэлбэлздэгтэй адил мөнгөн зээлийн ганцхан цуглаан дээр л хэдэн зуун франкаар хэлбэлзэн үсэрч бууж байдаг ханшийн иймэрхүү гэнэтийн хувиралтад дассан байгууштай билээ. Гэтэл цөмөөрөө дэргэдүүрээ дайрч өнгөрсөн хуй салхинд сүйрэхийн ёр харагдав гэгчийг мэдчихжээ. «Дэлхий дахиных» буурчээ гэсэн цуу яриа тэр даруйдаа гайхах, итгэх, айх гурав нь зэрэгцэн, гиншиж үглэх олны дунд түгчхэв. 

	Маргааш өдөр нь мань Саккар харуул манаандаа ердийн байдаг шигээ тайван инээмсэглэсээр гарч зогсоод нэлээд олон акц худалдаж авсны хүчээр ханшаа гучин франкаар нэмэгдүүлж орхив. Гэтэл 5-нд хэчнээн ч хүч чармайлт гаргаад хэрэг болсонгүй ханш нь бас дахин дөчин франкаар буурчээ. Эдүгээ дэлхий дахины банкны акц ердөө л гурван мянга болжээ. Түүнээс л хойш өдөр бүр шинэ тулаан болсоор байв. 6-ны өдөр «дэлхий дахиных» нэг нэмснээ 7 ба 8-ны өдөр бас дахиад доошоо буулаа. Ямар нэгэн давагдашгүй хүчин түүнийг доош нь зугуухан, яаралгүй дарсаар байлаа. Дэлхий дахины банкийг золигт гаргачихсан тул Эзэнт гүрний ялзарсан хөрсөн дээр ургасан аймшигт мөөгтэй адил рекламаар хөөргөж мандуулчихсан өдий төдий байгууллагын сэжигтэй ажиллагаа, төдий л нэрд гараагүй байсан бусад фирмүүдийн үйлдсэн гэмт хэрэг, бүх нийтийн солиорол хэнээрлийн хамаг бурууг хүлээж гарах ёстой байлаа. Гэлээ ч гэсэн Саккар унтах нойроо алдсан хэр нь баганын дэргэд очиж өдөр бүр байлдааныхаа байрыг эзлэн зогссоор байсан бөгөөд мөн л ялж гарах боломжтой мэт мөрөөссөөр байлаа. Мань эр өөрийнхөө төлөвлөгөөний давуутайд бат итгэсэн цэргийн жанжинтай адил бүслэн буй дайсны замыг боохын тулд сүүлчийнхээ цэргээр гарздан газар нутгаасаа төө сөөмөөр нь бууж өгч банкныхаа кассаас сүүлчийнхээ шуудайтай алтыг гаргаж хаялсаар байлаа. 9-ний өдөр Саккар бас дахиад бузгай ялалт хийв. Ханш бууруулахаар мөрийцөгч нар нэгдүгээр сарын 15-ны өдөр хийх устгалтаар мөн л тэд өөрийнхөө цусаар газрыг мялаах хэрэг үү? гэсэн байртай гяртасхийн цочиж ухарцгаав. Гэтэл Саккар цаанаа даанч юмгүй болж хоцроод нөхдийнхөө векселийг гүйлгээнд оруулахад хүрч өлсгөлөн хүмүүс өлбөрөн дэмийрэхдээ тансаг сайхан будаалга зүүдэлдгийн адилаар бүх акцаа худалдан авч зарсан хүмүүсийн нь баталгаагүй болгож хааш нь ч хөдөлгөхгүй эрх мэдэлдээ оруулах гэдэг аварга том юмны мөрөөс болж асар их үл гүйцэлдэх зорилго өмнөө тавихад хүрчээ. Саяхан нэг бага шиг төмөр замын компани чингэсэн юм санжээ. Түүний акцыг гаргасан банк нь акцаа нэгийг ч үлдээлгүй мөнгөн зээл дээрээс худалдан авсан бөгөөд акц зарсан улс нь дэвсгэр болох бараагаа гаргаж үзүүлэх чадалгүй болохоор өөр өөрсдийн биеийг ч хогшил хөрөнгөө ч тушаахаас өөр аргагүй болж боол мэт бууж өгчээ. 

	Гундерманыг л айлгаж сүрдүүлээд шахаж хавчаад цаанаа баталгаагүй мөрийцөхөөс өөр аргагүй болгочих сон! Гэнэт нэг өглөө тэр өвгөн тэрбумаа Саккар дээр авч ирээд цөмийг нь битгий хамаад аваач, хоол тэжээл нь болсон сүү авахад зориулж арван су ядахдаа үлдээнэ үү хэмээн гуйж царайчлахыг нь үзэх юм сан! Гэтэл чингэхийн тул долоон зуу юм уу, найман зуун сая франк хэрэгтэй байжээ. Саккар тэр нүх руу хоёр зуун саяыг нэгэнт хийчихсэн тул одоо таван зуун юм уу, зургаан зуун саяыг галын шугам дээр гаргаж тавих хэрэгтэй байжээ. 

	Зургаан зуун сая л байдаг бол еврей нарыг хөөн зайлуулаад алтны хаан, дэлхий дахины эзэн суучхаж болох юм санжээ. Ямар агуу сайхан хүслэн бэ! Тэрхүү хүслэн нь түүнд өөрт нь биелүүлж бүрэн болмоор санагдаж байлаа. Дэмийрч солиорохын тэрхэн шатан дээр мөнгөний үнэ цэний тухай ойлголт бүрмөсөн арилж зөвхөн шатрын хөлөг дээгүүр нүүж яваа хүүнүүд л үлджээ. Нойроо хулжчихсан шөнийн цагаар мань хүн тэрхүү зургаан зуун саяыгаа цэрэг шиг өрөн жагсааж өөрийнхөө яруу алдрын төлөө амиа өгөхөөр явуулан эцэст нь бүх нийтийн ниргэлт эвдрэл сүйрэл дунд ялалтын баяр хийхийг санааширна. 

	Гэтэл нэгдүгээр сарын аравны өдөр бол Саккарт туйлын аймшигтай өдөр болов. Мөнгөн зээл дээр тэр хуучинтайгаа адил хөгжилтэй амгалан байв. Гэсэн хэдий боловч нэг ч тулалдаан үүн шиг дуугүй мөртөө догшин ширүүн болж өнгөрөөгүй ажээ. Цаг тутам цус асгарч алхаж гишгэх бүрийд нууц бүгсэн дайсны цэрэг тулгарч байв. Дорой муугийнхаа гэдсийг хулгайгаар хүү татдаг иймэрхүү нууцгай, жигшүүртэй мөнгөний тулалдаанд чинь ямар ч холбоо, ямар ч төрөл садан, ямар ч найрамдал нөхөрлөл байдаггүй ажээ. Өөрсдөө идэгдэхгүй байхын тул бусдыг барьж иддэг чадалтай этгээдийн хайр найргүй жам ёс тэр бөлгөө. Саккар бүүр ганцаардмал байдалтай болсныгоо сая ойлгож мэдэв. Түүнийг харуулд гаргахад нь сэтгэлийг нь зогоодог ханашгүй их хүслэнгээс өөр түшиг тулгуургүй болсон ажээ. Мань хүн нэгэнт хийсэн арилжаа наймааны тооцоо гарах ёстой 14-ний өдрийг туйлын их айж хүлээв. Гэвч өмнөх гурван хоногт нь жаал зугаа мөнгө олсон тул 14-ний өдөр нь дэлхий дахины банкийг сүйрүүлэх ч байтугай харин бас дахиад түүний акцыг бэхжүүлэв. 15-ны өдрийн устгалтаар түүний ханш хоёр мянга найман зуун жар хүрч сүүлчийн арван хоёрдугаар сарын ханштай зэрэгцүүлэхэд дөнгөж нэг зуун франкаар доошлов. Саккар балрах нь гэж айсаар байсан хэр нь үүнийгээ ялалт хийсэнд тооцож байгаа юм шиг царай гаргаж байв. Чухам үнэндээ бол тэр өдөр ханш бууруулагчид л анх удаагаа ялсан ажээ. Тэд нар өчнөөн олон сарын турш зөрүүг төлсөөр ирсэн бол эдүгээ тэр зөрүүг өөрсдөө авах болж байдал өөрчлөгдөв. Саккар Мазогоор дамжуулан репорт хийлгэхээс өөр мэхгүй болсон бөгөөд цаадах нь маш сүрхий будилаанд орооцолдов. Нэгдүгээр сарын хоёрдугаар хагас л хамгийг шийдвэрлэх учиртай байжээ. 

	Мань Саккар өдөр тутам донсолгоонд сэгсрэгдэн дугтрагдаж заримдаа ёроолгүй хавцлын ирмэг дээр шидэгдэн, заримдаа бас дахин унаж тусахаас аврагдаж тэрхүү тэмцлийг явуулдаг болсноос хойш үдэш орой бүр өдрийнхөө болсон явдлыг мартаж саатах яаж ч болшгүй эрэлт шаардлагатай болчихжээ. Тэр гав ганцаараа сууж чадахыг байж гэрээсээ гадуур хооллож явдаг болоод ямар нэгэн хүүхэнтэй тэврэлдэн шөнийн бор хоног өнгөрөөдөг болжээ. Тэр бээр газар сайгүй явах болж театр ба шөнийн ресторанаар зугаацан мөнгө тоолох гэдгийг мэддэггүй хүний зангаар асар их хэмжээний мөнгөөр туйлж байгаагаа харуулан гайхуулж ийнхүү шал дэмий амьдралаа үрж явсан удаагүй билээ. Тэр одоо Каролинаас зугтаах болжээ. Түүний байнга болгоомжлон сэргийлдэг, ахаасаа ирсэн түгшүүртэй захидлын тухай үргэлж үглэх, өөрт нь сүрхий ноцтой аюул мэт санагдаж байсан ханш хөөргөх кампанийн талаар сэтгэл нь зовж байдаг зэрэг энэ бүхнээс нь халширдаг болчихжээ. Саккар одоо Сандорф хатагтайтай байн байн уулздаг болов. Комартен гудамжны жижигхэн онцгой байранд хүйтэн сэтгэлтэй тэр авгайтай заваарах нь түүний биеийг өөр ертөнцөд аваачсан мэт санагдуулж эцэж туйлдсан уураг тархи нь тайтгаруулахад хэрэгтэй агшин зуур амсхийх бололцоо олгодог байжээ. Зарим бичиг цаасаа уужуу аажуу үзэж харах, ажил явдлаа бодож бясалгахад нь энэ буланд түүнд саад болох хүнгүй гэдэгт баярлаж байсхийгээд л тийшээ гүйж очдог байжээ. Заримдаа нойр нь хүрч дийлээд ганц хоёр цаг дуг хийдэг байсан ба тэр бол бүүр юу ч бодолгүй нам гүм тайван сайхан амардаг цаг нь байв. Хатагтай тэр үеэр нь далимдуулан огт ичиж зовох юмгүй, өвөр түрийг нь онгичиж түрийвчинд нь байсан захидлуудыг уншдаг байлаа. Учир юу вэ гэвэл сүүлийн үед Саккар дув дуугүй болчихсон болохоор тэр хатагтай өөртөө тус болохуйц ганц ч зөвлөгөө суга татан авч чадахыг больжээ. Хааяа хоёр гурван үг дуулж сонсохдоо ч гэсэн Саккарыг лав хуурч байгаа биз гээд түүний өгсөн зааврын дагуу мөрийцөхийг больчихжээ. Хатагтай, ийнхүү хамаг байдаг нууцыг нь хулгайлан аваад дэлхий дахины банк мөнгөөр гачигдаж эхэлж байгаа тухай, хань нөхдийнхөө маш их векселийг фирм болгоомжлохдоо гадаадад гаргаж үнийг нь хөөргөж байгаа тухай мэдчихжээ. 

	Саккар нэг орой унтаж байгаад сэрдэг цагаасаа өмнө сэрчихмэгц тэр хүүхнийг түрийвчээ уудлаад зогсож байхыг нь хараад зочдынхоо халааснаас мөнгө хулгайлсан янхан эмстэй адилтган алгадаад авчээ. Тэр өдрөөс хойш Саккар түүнийг зодох болов. Үүний улмаас хоёулаа ухаан алдталаа уурлацгаах боловч сүүл сүүлдээ чадал тэнхээгээ бүрэн барагдах дээр тайвширцгаадаг ажээ. 

	Нэгдүгээр сарын 15-нд хийсэн устгалтаар хатагтай арван мянга шахуу франк алдчихсан тул түүнээс хойш нэг төлөвлөгөө зохион бодож эхэлсэн бөгөөд тэр нь түүний санааг амраахаа больсон учир адаг сүүлдээ Жантрутай зөвлөхөөр шийджээ. 

	— Ай даа, таных зөв болно байх хэмээн цаадах нь хариулав, — Одоо ч Гундерманы талд ордог цаг болсон шүү... Түүн дээр хүрч очоод ямаршуу байдалтай байгааг хэл, таны мэдээ хүргэсний хариуд цаадах чинь сайн зөвлөгөө өгнө гэсэн биз дээ. 

	Тэр өглөө хатагтайг орж ирэхэд нь Гундерман туйлын муухай ааштай байв. Урьд өдөр нь «дэлхий дахиных» бас дахиад нэмчихжээ. Юу болох нь энэ вэ! Түүний өчнөөн төчнөөн алтыг нь авч залгичхаад бас цаашаа харахгүй зүтгэсээр байгаа энэ цадаж ханадаггүй араатныг чинь ердөө дарж дийлэхгүй нь шиг байна! Саккар ч бас л өөдөлж босоод нэгдүгээр сарын 31-нд мөн л дахиад ханшаа хөөргөж чадах бүрэн чадалтайгаа байна. Банктай нь хамтран ажилласан бол дээр ч байж мэдэх байтал шал хэрэггүй энэ хөнөөлтэй өрсөлдөөнд орлоо гэж Гундерман өөрийгөө хараан зэмлэж байв. Ердийнхөө хэрэглэдэг тактикт эргэлзэн логик (учир зүй) заавал ялах ёстой гэдэгт ч итгэхийг болиод мань хүн хэрэв өөрийнхөө бүх байдаг хөрөнгийг л алдчихгүйгээр гарз багатай ухарч болбол одоо ухрахаас буцмааргүй байжээ. Ийнхүү сэтгэлээр унах цаг Гундерманд ховорхон тохиолддог ажээ. Гэтэл агуу их цэргийн жанжид хүмүүс ба учир явдал бүхнийг бүрэн төгс өөрийнхөө талд байсаар байхад ялалтынхаа урьд өдөр чингэж сэтгэлээр унаж доройтох нь аль овоо байдаг билээ. Уг нь юмыг нэвт шувт харах чадалтай хүчирхэг оюун ухаан ийнхүү хиртэж балартсан нь мөнгөн зээлийн ажиллагааг бүтээн далдалж байдаг нууцгай чанар, чухам хэнтэй уулзсаныгаа ер лавтайяа мэдэх аргагүй болгодог битүү манангийн харгай юм санжээ. Саккар мөрийцөөд байгаа гэдэг ч тодорхой. Саккар акцаа худалдаж аваад байна гэдэг ч лавтай, харин хэний мөнгөөр тэгээд байна? Лут байр суурьтай улсын мөнгөөр уу? Эсвэл банкныхаа өөрийнх нь мөнгөөр үү? Гундерманд тал бүрээс элдэв бусын хов зөндөө ирдэг болохоор юу ч ойлгохыг больжээ. Түүний ууртай байхыг хараад захиргааных нь хүмүүс чичрэн дагжиж асар том албан тасалгааных нь хаалга байн байн чанга хамхигдана. Мань өвгөн өөрийнхөө агентуудтай дэндүү хэрцгий догшин харилцдаг болсон тул тэд нар нь ердийнхөө алхаагаар ч явахыг байгаад санд мэнд гүйж өнгөрдөг болжээ. 

	— Аа, энэ чинь та юу даа гэж Гундерман бароны хатанд маш дурамжхан янзтай хэлэв. — Надад өнөөдөр эхнэр хүүхнүүдтэй ярьж гарздах цаг алга аа. 

	Хатагтай ч тэвдэж сандрахынхаа эрхэнд бэлдэж ирсэн оршлоо хаяж орхиод авчирсан шинэ сонин зүйлээ шулуухан хэлчхэв. 

	— Тоо томшгүй олон акц худалдаж авсныхаа эцэст Дэлхий дахины банк бараг төлөв мөнгөгүй болоод кампаниа үргэлжлүүлэхийн тулд гадаадад хадгалаастай байдаг хань хамсаатныхаа векселийг бодолцохоос өөр арга тасарчээ гэж нотлоод өгвөл та яах вэ?

	Банкны эзэн дотроо баярлаж байгаагаа ил үзүүлсэнгүй ээ. Түүний харц мөн л хэнэггүй хэвээрээ байсан учир мань хүн бас түрүүчийнхээ дурамч байраар: — Энэ ч худлаа л даа, гэж маргав. 

	— Юу худлаа гэж дээ? Гэлээ ч гэсэн би өөрөө нүдээрээ үзэж чихээрээ сонссон юм сан даа. 

	Цаадхадаа итгүүлэхийн тул хатагтай хий тавигдсан хүмүүсээр гарын үсэг зуруулчихсан вексель байхыг гартаа барьж үзлээ гэж хэлэв. Тэд нарын нэрээр нь нэрлэсэн төдийгүй, мөн тэрчлэн тийм векселийг Вена, Франкфурт, Берлинд хүлээн авч тооцсон банкны эздийг нэрээр нь нэрлэж орхив. Өөрийнхөө сурвалжлагч нарыг явуулаад баримт гаргуул даа, тэгвэл Сандорф хатагтайг үндэс баримтгүй хов зөөж ирээгүй юм байна гэдгийг аяндаа өөрөө үзнэ дээ гэв. Түүнээс гадна хатагтай нийгэмлэгийг гагцхүү ханшаа бууруулалгүй байхын тулд өөрийнхөө мөнгөөр акцаа худалдаж авсаар байгаад одоо даруй хоёр зуун саяыгаа зарчихсан гэж батлан хэлжээ. 

	Гундерман ердийнхөө баргар урвагар царайгаар түүний хэлэхийг сонсож суух зуураа маргаашийнхаа явуулах кампанийг дотроо бодсоор байсан бөгөөд түүний оюун ухаан туйлын түргэн ажиллаж байсан учраас тэрхэн хэдэн секундийн завсар мань хүн ордероо тараах тоо хэмжээгээ тогтоож амжжээ. Одоо ч мань эр ялна гэдэгт бат итгэж байсан ба ямар учраас гэвэл тэрхүү мэдээ нь ямаршуу бузар булай эх булгаас хүрч ирснийг сайн мэдэх болохоор түүний үнэн зөв болоход эргэлзэх аргагүй байв. Гэхдээ мань өвгөн Саккарыг эмэгтэй хүнд хамаг нууцаа итгэчхээд өөрийгөө худалдуулахад хүрсэн шал тэнэг, амьдралаа шатаан үрэгдүүлэгч этгээд хэмээн зүхэж огт тоохгүй байв. 

	Хатагтайг дуугүй болохтой нь зэрэг Гундерман толгойгоо өөд нь өндийлгөн түүнийг унтарсан том нүдээрээ хараад:

	— За яах вэ, тийм л биз гэвч таны энэ ярьж байгаа зүйл чинь надад ямар хамаатай байдаг билээ?

	Гундерман ер эс тоосон, хайнга хайхрамжгүй байртай санагдсан учир хатагтай гайхшаа барахад:

	— Үгүй ээ, миний санахад та чинь ханш бууруулан мөрийцөхдөө... 

	— Би юу! Намайг ханш бууруулахдаа мөрийцдөг гэж та юун сайн мэдсэн юм бэ? Би тэр цаадах зээл дээр чинь нэг ч очдоггүй, панз наймаанд ч оролцдоггүй... Тэр бүгдийг чинь би огт ч сонирхдоггүй юм сан!

	Гундерман үнэн санаанаасаа ингэж хэлж байгаа бололтой байсан учир хэрэв хэлж байгаа өнгө нь цаанаа нэг элэг доог хийсэн байртай зарим талаараа дэндүү гэнэхэн янзтай сонстож байгаагүй сэн бол хатагтай гайхаш тасарч балмагдахын эрхэнд үнэмшиж л орхих байлаа. Нэгэнт үеэ элээгээд ямарваа нэгэн шунал хүсэл нь унтарчихсан тэр хүн түүнийг бүүр тоохгүй элэг барин даажигнаж байсан ажээ. 

	— За ийм л байна даа, эрхэм хатагтай минь, хэрэвзээ та надад үүнээсээ илүү сонирхолтой юу ч хэлж өгөхгүй юм бол би чинь зав чөлөө муутай шүү... 

	Гундерман тэр эмэгтэйг шулуухан хөөж байсан болохоор түүний уур нь хүрч зэвүүцээд хэлсэн нь:

	— Би танд итгээд л хамгийн түрүүнд ирж хэллээ... Энэ чинь ёстой хүн залилж мэхэлж байгаа хэрэг мөн... Хэрэв намайг тус хүргэвэл та мөн түүнчлэн хариуд нь тус болно, зөвлөгөө өгнө гэж та амласан шүү дээ. 

	Гундерман яриаг нь таслаад босож ирэв. Мань өвгөн уг нь ер инээдэггүй хүн байсан боловч энэ удаа эрхгүй инээд алдав, учир нь залуухан, цэвэрхэн хүүхнийг бүдүүлгээр чулуу хөөлгөж байгаа нь инээдэмтэй байжээ. 

	— Зөвлөгөө гэнэ ээ? Эрхэм хатагтай минь, би танд зөвлөгөө өгөхөөсөө дургүйцэж байгаа хэрэг огт биш ээ... Миний үгэнд ор, битгий л мөрийцөөрэй, хэзээ ч битгий дахиж мөрийцөөрэй. Өнгө зүсээ алдчихна. Эмэгтэй хүн л мөнгөн зээл дээр мөрийцөхөд би ердөө тэсвэрлэж чадахгүй юм... 

	Хатагтай улам догшин ууртай гарч одмогц Гундерман хоёр хүү, нэг хүргэнтэйгээ хамт түгжиж аваад суучихсан бөгөөд маргаашийнхаа шийдвэртэй цохилтыг бэлтгэхийн тул Якоби болон бусад маклеруудыг яаралтай дуудуулан хүн бүрийд үүрэг оноожээ. Асар олон тооны акц худалдахаар зах гаргаж мөнгөн зээлийг дарчихъя гэж түүний бодож төлөвлөсөн зүйл нь маш хялбархан юм санжээ. Дэлхий дахины банкны үнэн байдлыг мэдээгүй байх цагт болгоомжлох нь дэндээд тэгж чадахгүй байсан ахул эдүгээ тэрхүү банк нэгэнт хамаг байдаг бэлтгэл нөөцөө шавхан барагдуулж ханшаа хэвээр нь байлгах аргагүй болсон хойно чингэх боломжтой болов. Тагнуулаа явуулж дайсныхаа сул эмзэг газрыг олж аваад бүрмөсөн бут цохихоор завдан буй цэргийн жанжин шиг мань Гундерман өөрийн сүрлэг бэлтгэл тэрбумыг тулалдаанд оруулах цаг нь болжээ. Өөртөө байгаа өртгийн хэр хэмжээнээс хэтэртэл өөдөө хөөрчихсөн акц сөнөх нь гарцаагүй учраас логик (учир зүйн ухаан) яллаа. 

	Яг тэр өдөр таван цагийн орчим Саккар сүйд болох нь ээ гэж зөгнөж мэдчихээд Дегремоныд хүрч очив. Мань хүн хэрэв ханш бууруулагчдад одоо даруй шийдвэртэй цохилт өгөхгүй бол тэд нар өөрийг нь бүрмөсөн няц дарах нь ээ гэдгийг ухаарч учиргүй их сандарч тэвдсэн ажээ. Зургаан зуун франкийн лут армийг цуглуулаад дэлхийг эзлэн авъя гэж санасан түүний аварга том санаа нь нэг ч амар заяа үзүүлэхгүй байлаа. Дегремон түүний очихоор нь үнэтэй зураг хөрөг өлгөсөн, нүд гялбам гоё тансаг тавьц байдалтай жигтэй сайхан харшдаа найр тавин хүлээн авчээ. Тэрхүү баян тансаг байдлынхаа үнэ өртгийг хоёр долоо хоног тутам мөнгөн зээл дээрээс олж авдаг зөрүүгээр л төлдөг байсан учир нэг мэдэхэд л хийсэж арилах болзошгүй байв. Тэр бүх өнгө үзэмжийн баялаг нь хэр зэрэг бат бэх болохыг хэн ч мэдээгүй шүү дээ. Мань хүн гаднах өнгөн дээрээ төө зайгүй итгэж байгаа юм шиг царай үзүүлэн мөн өөрт нь маш ашигтай байсан учраас ханш нэмэгдүүлэгчийн дүрд дуртай тоглож одоо болтол дэлхий дахиныхан үнэнч хэвээр, акцаа худалдахгүй гэсэн чигээрээ байж байлаа. Нэгдүгээр сарын 15-ны золгүй устгалтаас хойш ч гэсэн тэр мөн тэр чигтээ хатуужилтай үлдэж хүн бүхэнд акц бас өөдөө хөөрнө гэж гэж хэлсээр байсан боловч мань хүн өөрөө аюул болох анхны сэдэв тэмдэг мэдэгдмэгц дайсны талд урваж ороход бэлэн сэрэмжтэй байсан ажээ. Саккар ер бусын эрчим чадалтай хэвээр орж ирсэн явдал, бүх акцаа худалдаж авъя гэсэн аварга лут төлөвлөгөө зохиосонд нь Дегремон чин сэтгэлээсээ бахдан биширчээ. Энэ бол үнэндээ солио юм шиг байсан хэдий боловч агуу их цэргийн жанжин ч, мөнгөн санхүүч нар ч заримдаа аз нь дайрдаг болохоос биш, ердийн л галзуу солиотой улс байдаггүй бил үү? Тэгээд ч Дегремон маргаашийн зээл дээр Саккарыг дэмжинэ гэж лавтайяа амлажээ. Мань хүн акц авхуулахаар том том захиалга өгчихсөнөөс гадна бас нэмэхийн тул өөрийнхөө маклер Деларокийнд очъё гэжээ. Мөн түүнчлэн найз нартайгаа очиж уулзъя, тэд нар чинь хүч нэмэгдүүлэх бүхэл бүтэн синдикат байгаа юм. Дегремоны тооцоогоор тэрхүү шинэ арми нь нэг зуун саяар яригдах бөгөөд түүнийг нэн даруй ажилд оруулж болно, энэ ч элбэг хүрэлцэнэ биз. Саккар хөөрч онгироод ялна гэдэгт эргэлзээгүй тэр дорхноо тэмцлийн төлөвлөгөө зохиож орхив. Агуу их цэргийн жанждын арга замаар тойрч бүслээд дарж авах яггүй зоримог довтолгоо байсан нь: эхлээд мөнгөн зээл нээгдсэн даруйхан ханш бууруулагчдын анхаарлыг татаж урам зориг оруулахын тулд хөнгөн маягаар буудалцах; дараа нь тэднийг анхныхаа амжилтыг олж ханш буураад ирэхийн хамтаар Дегремон ба түүний хань найз нар далд нуугдаж байсан газраасаа хүнд их буу болох сайх санаандгүй байсан олон саятайгаа гэнэт гарч ирээд ханш бууруулагчдын ар талаар нь орж нам цохино. Энэ ч ёстой нэг гар байлдаан болж нэгмөсөн бут ниргэнэ гэсэн үг дээ. Мань хоёр сайн эр гар гараа чанга барилцан тав нь ханасан юм шиг тавтай инээлдэн салцгаажээ. 

	Нэг цагийн дараа Дегремоныг үдийнхээ хоолонд орох санаатай хувцаслаж байтал түүн дээр бас нэг хүн гаднаас орж ирсэн нь Сандорф хатагтай байв. Тэр авгай бүүр сандарч тэвдэхдээ гэнэт түүнтэй зөвлөхөөр шийджээ. Нэг үе мань хатагтайг Дегремоны нууц амраг нь юм гэлцэж байсан хэдий боловч үнэн хэрэг дээрээ тэр хоёрын хооронд зарим эрэгтэй, эмэгтэй хоёрын хооронд тогтдог нөхөр ёсны хээ зээгүй харилцаанаас ондоо юм байсангүй. Тэр хоёр хоёулаа даанч их овжин, бие биеийгээ маш сайн мэддэг болохоор хэн хэндээ хайртай боллоо хэмээн хуурч зүрхлэхээргүй байв. Хатагтай өөрийнхөө айж зовж байгааг мөн Гундерманаас юм дуулах санаатай оролдсон ба түүний өгсөн хариу юу байсныг хэлчхэв, гэхдээ харин тэр өөрийнхөө урван тэрслэх сэтгэлийн дуудлагаар тэднийхээр очсон гэдгийг хэлсэнгүй ээ. Дегремон цаадах хүүхнээрээ даажин хийхээр шийдэж түүнийг улам самууруулан төөрөгдүүлэхийг оролдож Гундерман өөрийгөө ханш бууруулагчдын тоонд орохгүй гэж үнэнээ хэлсэн ч байх магадгүй, яаж мэдэх вэ? хэмээн өөрөө бас эргэлзэж Гундерманы хэлснийг үнэмшихэд бэлэн байгаа юм шиг байр үзүүлэв. Мөнгөн зээл гэдэг чинь хэн хүнгүй тэмтэрч явахад хүрдэг битүү балар ой шугуй шүү дээ. Учир иймд тэр балай харанхуй дунд янз бүрийн улсын санаанаасаа зохиосон хоорондоо зөрөөтэй элдэв бусын цуу яриа цөмийг чагнаад байвал хэзээд хүзүүгээ мултлуулна шүү гэв. 

	— За тэгвэл худалдалгүй байвал дээр үү? гэж хатагтай цочиж асуув. 

	— Худалдах аа! Юу боллоо гэж дээ? Шал дэмий хэрэг ээ! Маргааш чинь бид юмны эзэн сумны занги болно доо, яагаад гэвэл «дэлхий дахиных» маань бас эргээд гурван мянга нэг зууд хүрнэ. Гэвч болдог ч юм гэлээ гэсэн тогтвортой байх нь чухал шүү. Сүүлчийн ханш ч таны сэтгэлд лав тааламжтай болох биз ээ. Миний хэлэх л юм ердөө л энэ байна даа. 

	Бароны хатан ч явж Дегремон арай чуу нэг хувцсаа өмсөж эхэлж байтал нь үүдний хонх дуугарч гурав дахь хүн ирснийг мэдэгдэв. За больчихъё! Түүнийг ямар ч байлаа гэсэн хүлээж авахгүй юм шүү. Гэтэл Деларокийн нэртэй зурвас авчирч үзүүлсэнд Дегремон түүнийг одоохон оруулаад ир гэж хашхирав. Тэрхүү маклерийг сандарчихсан байртай дув дуугүй зогсож байхыг хармагц Дегремон хиагаа гаргаад том толины өмнө цагаан зангиагаа зүүж өөрөө хувцаслаж дуусав. 

	— За ийм болжээ, хонгор минь! хэмээн Деларок нэг зиндааны хүний эрээ цээргүй зангаар хэлэхдээ, — Бид хоёроос өөр хүн дуулах юм биш дээ. Хэрэг биш болж байна шүү... Миний хадам ах болох Якоби тун саяхан надад найрсаг ёсоор сануулахдаа биднийг цохихоор далайцгааж байна гэлээ. Маргаашийн зээл дээр Гундерман болон бусад этгээд дэлхий дахины банкийг дэлбэлэхээр завдаж байна гэнэ ээ. Тэдэн зээлийг акцаар дүүргэчих бололтой... Якоби бүр ордероо авчхаад гүйж ирлээ. 

	— Чөтгөр алгад! хэмээн Дегремон царай нь хувхай цайчхаад хэлэв. 

	— Ханш нэмнэ гэж бодож байсан учраас акцыг олноор худалдаж авах ордер надад өгсөн, арван таван саяынх байна, үүнд чинь толгойгоороо орооцолдож мэдэх нь шив, та ч мэдэж байгаа л биз... Тийм ч учраас би морин тэрэг хөлсөлж аваад өөрийнхөө бүхий л буурь суурьтай клиентүүдээр хэсүүчлэх болов. Энэ ч төдий л эв зүйтэй хэрэг биш, гэлээ ч гэсэн би сайн санааны үүднээс... 

	— Чөтгөр алгад! хэмээн Дегремон дахин давтав. 

	— За тэгээд эрхэм ээ, би таныг баталгаагүй мөрийцдөгийг мэдэх болохоор нэг бол намайг баталгаатай болгох, аль эсхүл ордероо хүчингүй болгоно уу гэж гуйхаар хүрч ирлээ. 

	— Хүчингүй болго оо, хүчингүй болго, эрхэм ээ!... гэж Дегремон хашхирав. — Болъё болъё, доошоо живж байгаа хөлөг онгоцон дээр суусаар байя гэж би хүсэхгүй, энэ бол ямар ч утгагүй эр гаргаж байгаа хэрэг болно... Худалдаж авсны хэрэг алга, худалдаад л байгаарай! Тан дээр чинь миний бараг гурван саяын акц байгаа, бүгдийг нь худалдаарай, худалдаарай!

	Деларок өөр бусад клиент дээр очих гэж яараад гарахыг завдсан тул Дегремон түүний хоёр гарыг нь шүүрэн авч халуун дотноор атгаж:

	— Танд их баярлалаа, би үүнийг чинь хэзээ ч мартахгүй, худалдчихаарай, бүгдийг нь худалдчихаарай гэжээ. 

	Дегремон ганцаараа үлдэж хоцроод хиагаа бас дахин дуудаж сахал үсээ янзлуулав. Ай даа мөн мэдүүштэй юм байна! Түүнийг жаахан хүүхэд шиг хуурчих шахсан байна шүү. Галзуу солиотой хүнтэй ойртоно гэдэг ийм байдаг ажээ. 

	Мөн тэр орой нь найман цагийн «бага» зээл дээр сандрал үймээн дэгдэв. Энэхүү зээл бол тэр үед Италийн гудамж цэцэрлэгт, дуурийн гудмын аман дээр оршиж байлаа. Энд бол зууч нар, хувийн маклерууд болон сэжигтэй дамын панзчидаар бүрдэл болсон сэжиглэлтэй хүмүүсийн дунд өгч авах арилжаа наймаагаа үйлддэг кулис хэмээх үнэ хаялцуулагчид л байж байдаг юм санжээ. Сониныхон сүлжилдэн гүйлдэж тамхины иш цуглуулагчид хөл доогуур мөлхөцгөөнө. Энэ бол явган хүний зам үргэлж бөглөж байдаг бөөн бүхэл сүрэг ажээ. Зугаалан яваа улсын цуваа тэднийг хуйлруулан хамж салган сарниулах боловч бас дахиад л бөөнөөрөө сүрэглэнэ. Хүйтэн жихүүн жавар зөөлрөн уяраад бүрхэг үүлтэй тэнгэрээс бороо орох дөхөж байсан болохоор тэр орой энд хоёр мянга шахам хүн цуглараад байжээ. Зээлийн хөл хөгжөөн ихсээд зүг бүрээс дэлхий дахины банкны акц авах хүн эрж сурах тул ханш ч түргэн буулаа. Удалгүй байтал янз бүрийн дуу дэгдэж түгшүүртэй байдал үүсэж бий болов. Юу болж байна? Худалдах үүрэг өгсөн агент юм уу, эсвэл тэрхүү үүргийг нь биелүүлж байгаа үнэ хаялцуулагчийг хараад чухам хэн худалдуулж байгааг нь тааварлан тэдгээрийн нэрийг шивэр авир бие биедээ дамжуулан хэлэх болов. Хэрэв том том мөрийцөгч нар ингэж бөөн бөөнөөр нь акцаа худалдахад хүрсэн юм бол нэг л ноцтой юм болох гэж байгаа хэрэг дээ. Тэрхүү сандрал үймээн наймаас арван цаг хүртэл үргэлжлэв. Мөрийцөгч нарын сонор соргог нэг нь акц авах гэсэн захиалгаа өөрчилсөн ба акц авагч худалдан авагч байснаа болиод худалдагч болж хувирсан хүмүүс ч мөн байж л байв. Маш томоохон сүйрэл болохын өмнө байдагтай адил цөмөөрөө туйлын их сандарч догдолсон байдалтай унтаж хонов. 

	Маргааш нь тэнгэр муухай гэдэг жигтэйхэн байлаа. Шөнийн турш мөс шиг хүйтэн шиврээ бороо орж хонов. Ойрдоо дулаарчихсан чинь тус хотыг шингэхэн шар шавхай дүүрсэн бохир шалбааг болгожээ. Арван хоёр цаг хагасаас хойш мөнгөн зээл бороо шаагихтай дуугаа нийлүүлэн чанга орилж гарав. Хонгил дотор ч танхимд ч өдий төдий улс цугларч овоорсон бөгөөд ус дусагнуулсан борооны олон нойтон халхаар пиг дүүрэн тэр танхим ч мөдхөн асар том булингар усны тогтоол болон хувирав. Хананаас нь хар хир тоос шүүрч гоожоод шилэн дээвэр дээрээс нь цаглашгүй гуниг гутрал төрүүлэгч шаравтар өнгийн гэрэл гэгээ аятай юм тусна. 

	Сэтгэл түгшилтэй янзын цуурхал дэгдэж хүн үнэмшихгүй өгүүлэл яриан гарч хүн бүхнийг сандарган уймруулж байсан бөгөөд гаднаас орж ирсэн хүн бүхэн юуны урьдаар Саккарыг нүдээрээ хайж шохооролтой гэгч нь харцгаана. 

	Саккар ч мөнөөхөн баганынхаа дэргэд урьд өмнө байдаг шигээ байраа эзлээд зогсож байв. Түүний царайг харвал ялалт хийсэн урьд цагт л ямар байсан бол түүн шигээ, хөгжил баясгалантай, цог золбоотой, өөртөө цаглашгүй баттай итгэсэн хүний царайтай байлаа. Урьд өдөр нь «дэлхий дахиных» бага зээл дээр гурван зуун франкаар доошоо буурсныг тэр мэдчихсэн байлаа. Мань хүн сүрхий аюул нөмрөн ирж байгааг гадарлан ханш бууруулагчдын зүгээс ширүүн дайралт хийнэ гэж хүлээж байсан боловч өөрийнхөө боловсруулсан тулалдах төлөвлөгөөг мадаггүй гэж санаж байснаас гадна Дегромоны араар нь орж цохих цохилт үй олон сая франкийн хэний ч санаанд ормооргүй хүч нэмэгдүүлж ирэх явдал замдаа дайралдсан бүхнийг арчиж бас дахиад ялалтыг хангаж өгөх ёстой байжээ. Тэр өөрөө одоо даанч юу ч үгүй болж дэлхий дахины банкны кассууд ч цөм хоосорсон ба Саккар тэдгээр кассаас сүүлчийн сантимыг хүртэл хусаж хаяжээ. Гэсэн хэдий боловч мань эр сэтгэлээр унаж гутсангүй. Саккар мөн л Мазогоор репорт хийлгэхэд хүрсэн ба Дегремоны синдикат дэмжих гэж байгаа тухай нууцаа түүнд хэлснээр цаадхынхаа их итгэлийг олж авсан учраас маклер ч бас дахиад хэдэн сая франк акц худалдаж авах ямар ч баталгаагүй даалгавар түүнээс хүлээн авчээ. Тэр хоёр зээлийн цуглааны эхэнд ханшаа хэтэрхий доош нь буулгачхалгүй, нэг хэвд нь байлгаж нэмэгдэл хүч хүрэлцэн иртэл тэмцэлдэхээр тохиролцжээ. Сандрал үймээн улам ширүүссэн болохоор Массиас, Сабатани хоёр ч гэсэн уг хэргийн жинхэнэ үнэн байдал бүх нийтээрээ шагшин хэлэлцдэг асуудал болсон учраас ов мэх хэрэглэх одоо нэгэнт ашиггүй гэдгийг мэдээд хүнээс нуулгүй Саккарын дэргэд ил гүйн очиж ярилцаад түүний эцсийн тушаал зааврыг уламжлахаар нэг нь үнэ хаялцуулагчдын байгаа газар луу Натансон өөд, нөгөөх нь маклеруудын тасалгаанаас гаралгүй суугаа Мазо дээр очихоор гүйлдэв. 

	Мозерыг орж ирэхэд нэг цагт арван минут дутуу байв. Түүний элэгнийх нь өвчин хөдлөөд бүхэл шөнийн турш цурам ч хийлгүй хоносон тул царай нь хувхай цайчихжээ. Мозер өнөөдөр ер нь хүн бүхний царай шарлаж шаналсан бололтой харагдана гэж Пильерод хэлэв. Элдэв сонин хачин үйл явдал эрж явдаг Пильеро нь аюул сүйрэл болох шинж тэмдэг мэдэгдэхээр ямагт онгирч сагсуурдаг хүн болохоороо чанга хөхөрч өгүүлрүүн:

	— Үгүй дээ, айснаас болоод таны гэдэс чинь өвдсөн байлгүй хонгор минь! Бүгдээрээ л их баяр баясгалантай байцгаана даг. Бид өнөөдөр та нарт хожим хойно үргэлж санаж явах цохилт өгнө дөө. 

	Сандарч мэгдэрсэн олон хүний нүүр царай танхим дотор туссан шаравтар гэгээнд үнэндээ уйтгартай гунигтай барайж харагдах ба тэр нь тэдний даруу намуу дуунаар улам тод мэдэгдэж байлаа. Ханш өөдөө хөөрч байсан баяртай өдөр тэр танхимд байдаг шиг хөл хөгжөөн өнөөдөр алга болжээ. Мөн тэрчлэн хавь ойрх газраа ялгуусан байртай усаар цутгаж хамдаг далайн давлагааг санагдуулдаг үймээн шуугиан сэтгэл догдлолт алга. Яарч тэвдсэн буюу орилж чарласан хүн ч байсангүй дуу чимээ гаргалгүй гулсацгааж хүнд өвчтэй хүний гэрт байгаа юм шиг хоорондоо аяархан ярилцана. Олон хүн цугларсан танхимын дундуур чихэлдээд гарахын аргагүй байсан хэр нь зөвхөн эмээнгүйгээр шивнэн ярилцах л дуулдаж байв. Тэдгээр хүмүүс хэрхэн айж зовж байгаагаа ярих бөгөөд муу ёрын мэдээ л бие биедээ дамжуулна. Нэлээд олонх нь цонхийтол царай алдсан, орчин тойрон дахь хүмүүсийнхээ нүүрэн дээр юу гэж бичээстэй байгаа бол хэмээн дэмий л ажигласан бололтой дув дуугүй нүдээ бүлтийлгэн харж зогсоцгооно. 

	— Сальмон та чинь бидэнд юу ч хэлэхгүй юм уу? гэж Пильеро өдөж даажигнасан байртай асуув. 

	— Юу байх вэ дээ! гэж Мозер бувтнав. Цаадах чинь бусадтай л адилхан хүн болохоор хэлэх юу байгаа аж даа. Энд байгаа хүн бүгдтэй адил айж л байгаа биз дээ. 

	Үнэндээ ч огт чимээ анир гаргалгүй тэвдэн бухимдаж хүлээсээр байгаа тэр өдрийн хувьд Сальмон дуу шуугүй зогсох нь хэний ч сэтгэл санааг зовоохгүй байлаа. 

	Гэвч Саккарыг тойроод гоц гойд олон клиент үйлчлүүлэгч хүмүүс чихэлдэж байв. Байж ядан догдолж итгэж цөхсөн тэдгээр хүмүүс урамтай ганц үг олж сонсох сон гэж хүсэцгээнэ. Нэг хэсэг болсны дараа Дегремон ирсэнгүй, бас депутат Гюре алга байгааг бүгдээрээ ажиж мэдэцгээв. Гюре ч хэн нэгэн хүнээс дохио санамж аваад бас дахин Ругоныхоо үнэнч нохой болсноос гарахгүй биз ээ. Кольб нэг хэсэг банкны эзэд дунд орчихсон үнэ ханшийн зөрүүг хөндлөнгөөс ашиглан завших томоохон хэмжээний панз үсэргэж байгаа мэт дүр үзүүлэн зогсоно. де Боэн маркиз хувь зохиол яаж ч урваж хөрвөсөн хамаагүй гэсэн байртай зогсох ба түүний язгууртан хүний цонхигор царай нь тайван амгалан байв. Мань эр «дэлхий дахиныг» худалдаж аваарай гэж Якобид ордер өгөхдөө мөн төдий хэр тоотой акц худалдаарай гэж Мазод даалгасан болохоороо ямар ч байсан тэр заавал хожоотой гарна гэдэгт эргэлзэхгүй байлаа. Ондоо янзын хүмүүсээр, цагаан цайлган, шүтэж биширсэн хүмүүсээр хүрээлүүлэн шавуулчихсан Саккар бол Седиль, Можандр хоёртой онцгой найрсаг, урмыг нь зассан байртай ярилцаж байсан бөгөөд тэр хоёр нь ч гэсэн уруул амаа чичрүүлэн аврал өршөөл хайж нулимсаа гаргасан нүдээрээ түүний харцыг ажиглан амжилт олох найдлага байгаа болов уу гэж эрэлхийлнэ. Саккар тэр хоёрынхоо гарыг чанга атгаж ялна гэдгийг яриагүй амлалтыг хамт атгуулж байв. Тэгээд мань Саккар ямар ч аюул хөнөөл шүргэлгүй өнгөрдөг хорвоогийн эрх өссөн хүү шиг өөрийнхөө нэг осол гаргасныг үглэж:

	— Би ч бүүр аргаа барчхаад явна. Саяын тэр бузар муухай хүйтнээр миний камели цэцгийг хашаа дотор мартацгаачихсан байхгүй юу, тэгээд тэр цэцэг маань хөлдөөд үхчихжээ. 

	Тэр нэг өгүүлбэр нь танхим дотуур түргэн түгж бүгдээрээ камели цэцгийн таалал төгссөнд сэтгэлээ уяруулцгаав. Энэ Саккар гэдэг чинь ямар хаашаа янзын хүн бэ дээ! Мөн л хэлбэршгүй итгэж ямагт инээмсэглэсэн чигээрээ байж байна! Хэрэв зэ энэ нүүртээ өмссөн багийн цаана хэнийг ч гэсэн сүйд хийж мэдэх аймшигтай зовлон шаналгаа нуугдаж байгаа бол яана аа?

	— Муу луйварчин чинь бүр бузгай байна шүү! Хэлэх ч юм алга аа! хэмээн Жантру дөнгөж сая эргэж ирсэн Массиасын чихэнд шивгэнэв. 

	Гэтэл яг тэр үеэр нь Саккар Жантруг дуудав. Мань эр түүнтэй хамт хоёулаа Сандорф хатагтайн жууз тэргийг Броньярын гудамжнаа зогсож байхыг нь үзсэнээ тэрхүү эгзэгтэй чухал үед дурсан санасан юм санжээ. Одоо энэ шийдвэрлэгч өдөр нөгөөх чинь мөн л тэндээ байна уу? Хөтөч нь энэ шаагьсан хар усан бороон дунд өндөр суудал дээрээ чулуун хүн шиг бас хөдлөлгүй суусан чигээрээ, хатагтай ч хаалттай цонхны цаанаас ханш зарлахыг хүлээсээр л байна гэж үү?

	— Өө, тэгэлгүй яах вэ, тэр ч тэндээ л байж байна гэж Жантру аяархан дуугаар хариу хэлэв. Зүрх сэтгэлээрээ тантай цуг байна шүү. Хатагтай ганц ч алхам ухрахгүй гэж шийдчихжээ... Бид ч гэсэн бүгдээрээ мөн энд байр байрандаа л байцгааж байна. 

	Саккар тэр хатагтайн үнэнч хэвээр байгаад баярласан хэдий боловч тэр эхнэрийн болон ер нь бусад хүний харамгүй сэтгэлээ гаргаж байгаа гэдэгт их л эргэлзсээр бөлгөө. Гэлээ ч гэсэн ухаан алдтал донтож улайрчхаад байсан болохоороо мань эр мөн л ялж дийлж байна гэж итгэсэн чигтээ, мухар сохор хий итгэл бишрэлийн хэнээрхэлд нэг зэрэг автагдсан үй олон тооны хувь нийлүүлэгч энгийн ард иргэд ба язгууртан, цэвэрхэн хүүхнүүд ба тэдний аягачин шивэгчин цөмийг нь хойноосоо дагуулаад давшиж явна гэж бодсоор л байлаа. 

	Эцэс сүүлд нь хонх цохилоо. Түүний дуу чимээ ч далай шиг долгилон давлагаалах үй олны орилоон шуугиан дээгүүр бачуу тэвдүү дохионы гунигт дуу болон цуурайтав. Мазо Флорид тушаал заавраа өгчхөөд гэдрэгээ «сагс» руугаа яаруухан буцаж оров. Жаал хүү ч амин хувийнхаа зол заяаг юу болох бол хэмээн айж түгшсээр цахилгаан мэдээний газар өөд гүйв. Дэлхий дахины банкны аз дайрна гэж гүнээ найдсаар байгаад тэр хүү сүүлийн үед нэлээд их алдагдал хүлээсэн болохоор конторт байхдаа нэг өрөөний хаалганы цаанаас Дегремоныг хөндлөнгөөс оролцох юм гэнэ гэж хулгайгаар сонсоод өнөөдөр бүр шийдвэртэй алхам хийхээр зүрхэлсэн ажээ. Байнга төлөөлөх маклерууд цугларсан хүмүүстэй нэг адил мөн л догдлон түгшиж байв. Сүүлчийн устгалтын дараагаар тэд түшиг тулгуургүй болж байгаагаа мэдэж авсан бөгөөд хэрэг биш болж байгаагийн гэрч тэмдэг ив илхэн харагдсан учраас тэд нарын хашир догь нүд ажиглахгүй байж чадахгүй байлаа. Зарим байгууллага ч дампуурч сүйрэв. Акцад булагдаж тамирдсан мөнгөн зээл ч заадас бүхнээрээ зад тавьж байв. Арав буюу арван таван жилийн завсартай болж байдаг балрал сүйрэл ойртож мөнгөн зээлийг хоослон түүний дээгүүр үхлийн уур амьсгаа мэт дайрч өнгөрдөг панз наймааны хэнээрхлийн хөнөөлтэй хямралын нэг л болох гэж байна уу даа? Түрээсний хэлтэст ч бэлэн тооцооны хэлтэс ч бархиралдан орилолдох нь дуулдаж түлхэлдэн шахцалдах нь нэмэгдэв. Гартаа өдөн үзэг барин хүлээж суугаа үнэ тогтоогчдын хар бараан дүрс цугларсан олны толгой дээгүүр цухуйж харагдана. 

	Мазо салганасан гараараа улаан хилэн ташаавчийг барьж авахдаа гангийн нөгөө талд зогсоод хүрчигнэсэн бүдүүн хоолойгоороо хашхирч байгаа Якобийг тэр дороо харав. 

	— «Дэлхий дахиныхыг» өглөө шүү... хоёр мянга найман зуугаар «дэлхий дахиныхыг» өглөө шүү... 

	Энэ бол өчигдөр орой «бага» зээл дээр тогтсон сүүлчийн ханш байсан ба Мазо тэрхүү ханшийг доошоо буурахыг нэн даруй зогсоохын тул тэр үнээр нь худалдаж авбал дээр гэж бодлоо. Түүний жингэнүүр хоолой дорхноо бусад хүний дууг дарангуйлан хашхирахдаа:

	— Хоёр мянга найман зуугаар авъя... «Дэлхий дахиныхаас» гурван зууг явуулчхаарай... 

	Тийнхүү анхны ханш тогтсон хэдий боловч акц зарах санал тал бүрээсээ урсаж ирсээр байсан учир Мазо тэр ханшаа энэ хэм хэмжээнд нь барьж байлгаж чадсангүй. Хагас цаг хэртэй цөхөртлөө тэмцэлдсэний эцэст түргэн шулуухан эгц доошоо бууж байсныг нь арайхийж нэг аажим болгов. Үнэ хаялцуулагчдын зүгээс дэмжлэг үзүүлэхгүй байгаад Мазо гайхаж байлаа. Акц авах ордер түүнд ирүүлэх ёстой байсан өнөөх Натансон юу хийгээд байна вэ? Гэтэл тэр нь еврей хүний соргог чанараараа уг хэргийн үнэнхүү учрыг ойлгож мэдчихээд Саккарт акц худалдаж авсан хэр нь мөн хажуугаар нь өөрийнхөө акцыг худалдаж борлуулсаар байсан юм санжээ. Түүний энэхүү овжин зальхай мэх зөвхөн хожим хойно Мазод мэдэгджээ. Массиас өөрөө өдий төдий акц авчхаад яах ч учраа мэдэхийг байчихсан аахилж уухилсаар Мазо дээр гүйж ирээд үнэ хаялцуулагчид ухралт хийж байна гэж сонсгов. Мазо ухаан алдаж сандрахдаа өөртөө үлдсэн бүх ордерыг нэмэгдэл хүчээ хүрэлцэн иртэл цувруулан хэрэглэнэ гэж байсан атал нэгмөсөн зарцуулж сүүлчийнхээ сумаар буудаж дуусжээ. Үүнээс болж ханш жаахан өөдөө хөөрөв. Тэр ханш нь аливаа хямрал шуургатай өдөр тохиолддогийн нэгэн адил эмх замбараагүй ойж буусаар байгаад хоёр мянга таван зуугаас хоёр мянга зургаан зуун тавьд хүрэв. Мазогийн зүрхэнд ч, Саккарын зүрхэнд ч тэр кампанийн төлөвлөгөөг мэдэх хүн бүгдийн зүрхэнд бас дахин агшин зуур цаглашгүй горьдлого төрөв, ийм эрт ханш хөөрч эхэлсэн болохоор энэ өдрийг даван гарч сүр жавхлантай ялалт хийх нь байна, яагаад гэвэл мөд бэлтгэл хүч ханш бууруулагчдын хажуугаас нь дайрч, тэдний хүлээсэн ялагдлыг бүрэн сөнөөлт болгоно хэмээн бодоцгоож байжээ. Энэ нь баяртай ганцхан минут байлаа. Седиль, Можандр хоёр ч Саккарын гарыг барьж авч үнсэхээс холгүй байв! Кольб ч улам ойртоод ирэв, гэтэл Жантру Сандорф хатагтайд сайхан мэдээ сонсгохоор гүйгээд алга болчхов. Жаал хүү Флори баяр хөөр болон малилзаад акц авах шинэ ордер өгөхийн тул өөртөө зууч болж байсан Сабатанийг эрж олохоор явлаа. 

	Гэтэл хоёр цагийн жин цохив. Дайралтын хамаг хүнд туссан Мазогийн тамир тэнхээ бас дахиад сулрав. Бэлтгэл хүчин ирж өгөхгүй байсанд гайхаш нь барагдлаа. Тэд нар юугаа хүлээгээд байгаа юм бол оо? Хамаг чадлыг нь шавхан барагдуулсан хүнд түгшүүртэй байдлаас гаргахаар тэдний гарч ирэх цаг болчихсон бололтой билээ. Дассан сурсан нэрэлхүү зан чанар нь түүнийг өнгөн дээрээ хэнэггүй царай гаргасан хэвээрээ байж байхад нь тус болсоор боловч түүний үхлийн хүйт дааварлаж зэвхий цагаан болчхолгүй байх сан гэж айсаар байх ажээ. Якоби тэнгэр дуугарах мэт дуу хоолойгоороо мөн л акц авна уу хэмээн дараа дараагаараа түүнд үнэ дуудсаар байгаа боловч Мазо түүнийг нь хүлээж авахыг больчхоод Якобийн өөдөөс ч харалгүй, Дегремоны маклер Деларокийн зүг тийш ширтэн харсаар байлаа. Тэрхүү Деларокийн дуугардаггүй нь түүнд огт ойлгогдохгүй байсан ажээ. Деларок гэдэг махлаг зузаан, ясархуу, шаравтар сахалтай хүн өчигдрийнхөө архидсаныг санагалзан инээмсэглэж ер юу ч болоогүй юм аятай зогсох бөгөөд тэр чухам юугаа хүлээж байгаа нь ч мэдэгдэхийн аргагүй байлаа. Одоо энэ бүхий л дуудлагыг хүлээн авч акц худалдаж авах ордероороо Мазог аврахгүй юм гэж үү дээ? Түүний чинь хоёр гарт дүүрэн багсайсан шошго атгаастай байна шүү дээ!

	Тэгж байтал Деларок ч үнэхээр тулалдаанд дайрч оров. Тэр бээр жаахан сөөнгөдүү төвөнхийн хоолойгоороо:

	— «Дэлхий дахиныхыг» өглөө... «Дэлхий дахиныхыг» өглөө шүү, гэж хашхирав! Хэдхэн минутын дотор хэдэн саяар үнэлэгдэх акц худалдахаар дуудсанд ондоо хүмүүсийн дуу түүнд хариулав. Ханш ч учир зүггүй доошоо буучхав. 

	— Хоёр мянга дөрвөн зуугаар өглөө шүү... Хоёр мянга гурван зуугаар өглөө шүү... Хэд вэ? 

	— Таван зууг... 

	— Зургаан зууг... За явуулаад байгаарай! 

	Цаадах чинь юу ярьж байна даа? Энэ чинь юу болж байна даа? Ирнэ гэж хүлээж байсан нэмэгдэл хүчний оронд харин хажуугийн ой дотроос дайсны шинэ арми гараад ирдэг чинь юу вэ. Ватерлогийн дэргэд болсон тулалдаанд маршал Груши хүрэлцэж очоогүйтэй адил юм болж байх шив. Урван тэрсэлсэн явдал ялагдахыг түргэсгэж өглөө. Ханш бууруулагчдын эдгээр шинэхэн хүчтэй отрядууд хурдан алхаагаар дайралтад орсон явдал аймшигтай сандрал үймээн дэгдээж орхив. 

	Тэрхэн зуур Мазо өөрийнхөө нүүрт үхэх ёр орсныг мэдрэв. Саккарт репортоор зээлдүүлсэн мөнгө нь даанч их олон тоотой болохоор түүний бие дэлхий дахины банкны хэмхэрхий нураг дор булагдаж хэвтэх болно гэдгийг тодорхой ойлгож байлаа. Гэлээ ч гэсэн түүний уруул дээгүүр нарийхан сахал тавьсан цэвэрхэн бор царай нь мөн л сандарч тэвдсэн янзгүй, чин зоригийг хадгалсаар ажээ. Мазо авсан ордероо барагдтал акц худалдаж авсаар байсан ба түүний залуухан эр тахианы дуу шиг чанга цуурайтагч дуу хоолой нь амжилт олсон өдрийнх шигээ хангинасаар байна. 

	Түүнийг эс тоомсорлосон байр үзүүлэх гэж хэчнээн оролдовч хүнгэнэсэн дуутай Якоби, чичиргэнэсэн хоолойтой Деларок нарын зэрэг дайснууд нь тэвдэж сандарч эхлэв. Хөмөрч сүйрвэл төлж чадах уу? гэдэг сүрхий аюул Мазогийн өөдөөс нүүрлэж ирлээ. Тэдний гар хуруу нь хилэн ташаавч руу шигдэн орж хоолой ам нь сурсан дадсан зангаараа тоо дуудаж хашхирсаар байгаа хэдий боловч хөдөлгөөнгүй гөлөрчихсөн нүднийх нь харцыг нарийн ажиглавал энд тоглож байгаа мөнгөний драмын үүсгэн дэгдээсэн зовлонтой түгшүүртэй байдлыг илчилж байлаа. 

	Хамгийн сүүлчийн хагас цаг бол ёстой бут ниргэлтээр төгссөн бөгөөд үймээн сандрал өсөн нэмэгдэж цугларсан хүмүүс ийш тийшээ гүйлдэцгээлээ. Даанч хэтэрхий итгэж сохроор аялдан дагалдаж байсан нь айж сүрдэхээр солигдоод одоохондоо боломжтой дээр нь цөмийг худалдахаар бүгдээрээ дайрч давшилж байлаа. Өнөөх «сагс» руу акц худалдах ордер мөндөр шиг цутгаж шошго бороо шиг асгаж байв. Зээл дээр ийнхүү ухаан жолоогүй гаргаж хаясан асар олон тооны акц ханш буурахыг улам түргэсгэж ёстой сүйрэл болгон хувиргажээ. Ханш минут өнгөрөх бүрийд буурсаар байгаад мянга таван зуу, мянга хоёр зуу, есөн зуу дээр бууж очив. Акц авах хүнгүй болоод тулалдааны талбар дээр сэг хүүрээс өөр юм үлдсэнгүй ээ. Хар хувцастай хүмүүсийн дээгүүр ёндойж харагдах гурван үнэ тогтоогч ч хэн үхсэнийг бүртгэгч муу ёрын хүмүүс болчихсон бололтой санагдав. Танхим дундуур дайрч өнгөрсөн гайтай хуй салхи хачин жигтэй нөлөө үзүүлсэн ажээ. Үймээн дарагдаж сандрал намжиж цөмөөрөө баларлаа шүү гэж мэдэцгээгээд хөдөлж чадахгүй болцгоожээ. Зээл хаасныг мэдэгдсэнд сүүлчийн хонх цохисон хойно эцсийн ханш найман зуун гучин франкаар тогтов хэмээн дуулахын хамтаар цугларсан хүмүүсийн дунд аягүй муухай нам гүм болчхов. Ер арилахаа мэддэггүй бороонд нүдүүлсээр байгаа цонхны шилээр одоо дөнгөж бүрий баруй мананцар гэгээ шүү юм нэвтрэн сүүмэлзэн тусаж байв. Борооны халхаас дусалж гоожсон ус, дэвсэлж гишгэлсээр байгаа олон хүний хөлийн шавхайтай нийлээд танхимыг шалбааг болгож урж тастчихсан цаас бохир шалан дээр хэвтээ нь адууны цэвэрлээгүй хашаа шиг болгочихжээ «сагс»-анд ногоон, улаан, хөх, цэнхэр янз бүрийн өнгөтэй шошго шидэлчихсэн нь алаглан харагдана. Өнөөдрийн хаясан шошго даанч олон болохоор уужим багтаамжтай гангийн амсарт тултал дүүрчихсэн байлаа. 

	Мазо мөнгөн зээлийн маклеруудын өрөөнд Якоби Деларок хоёртой хамт нэг зэрэг орлоо. Буфетийн дэргэд хүрч очингуут аяга пиво ганцхан амьсгаагаар залгилан амныхаа цангааг гаргаж том өрөөг нэг тойруулж харав. Хувцасны өлгүүр, гол дунд нь тавьсан урт том ширээ, түүнийг тойроод ихэмсэг маягтай эгнэн харагдах жаран маклерын суух түшлэгтэй сандал, тэдгээрийг өнгөлсөн улаан хилэн бүрээс энэ бүхий л өнгө гандаж хөг нь өнгөрсөн тансаг тавьц хэрэгсэл нь тэрхүү өрөөг төмөр замын томоохон буудлын хүлээлгийн нэгдүгээр зэргийн өрөөтэй адил болгох ажээ. Мазо тэрхүү өрөөнд анх удаа орж ирсэн юм шиг тэр бүгдийг их гайхсан бололтой харж зогсов. Мань эр гадагшаа гарахынхаа өмнө юу ч болоогүй юм шиг царай үзүүлэн гэхдээ мөн ердийнхөө ялдамхан зан байдлыг хадгалсаар үг дуугүй үзүүлэн Якоби, Деларок хоёрын гарыг барьсан бөгөөд гурвуулынх нь зүс царай зэвхийрэн хувьсхийжээ. Урьдаар дохио санамж авсан ёсоор Флори Гюставтай хамт үүдэн дээр Мазог хүлээгээд зогсож байв. Гюстав нь нэг долоо хоногийн өмнө алба ажлаа бүрмөсөн хаяж орхисон тул одоо тэд зөвхөн сонирхож үзэхээр ирсэн юм байжээ. Тэр залуу мөн хуучин шигээ инээмсэглэсээр баясгалантай амьдарч яваа ба маргааш эцэг нь түүний өрийг төлж чадах болов уу даа гэж ч ядахдаа өөрөөсөө асуухгүй байлаа. Цаадах Флори нь харин маш их цонхигор царайтай ямар ч утга учиргүй инээж яриа дэмжихийг оролдох боловч өөрөө дотроо нэг зуун мянган франк алдчихсанаа сэтгэл түгшин бодлогоширч хоёрхон су ч гэсэн хаанаас зээлж авахаа мэдэхгүй байв. Төдхөн Мазо туслахуудтайгаа хамт асгарч байгаа бороон дунд алга болов. Танхим дотор голчлон Саккарыг тойроод сандрал үймээн дэгдсээр агсан бөгөөд дайнаар үүсэж бий болсон хохирол сүйтгэл ч гэсэн тэнд л гойд мэдэгдэхүйц байлаа. Саккар бол эхний үед чухам юу болж байгааг ч сайн ойлгоогүй, тийнхүү ялагдаж байгаагаа ажиглан тулгарсан аюулын эгц өөдөөс далдиралгүй зоригтой харж байжээ. Энэ шуугих чинь юу билээ? Дегремоны цэрэг орж ирж байгаа юм биш байгаа. Тэгээд дараа нь ханш учир зүггүй доошоо бууж байхыг дуулж чухам яагаад ийм золгүй явдал гарч байгааг өөртөө тайлбарлалгүйгээр босоогоороо үхье хэмээн зориглон байдаг бүхий л хүч чармайлтаа шавхан дайчлав. Үхлийн сүйх түүнийг хөл толгойгүй нэвт харваж энэ бол түүний ялагдал, гэхдээ өнө үүрдийн ялагдал мөн болохыг мэдчихээд дахин сэхээ авшгүй нь ээ гэдэг сэтгэгдэлд автагдав. Гэсэн хэдий боловч түүний эмгэнэл гашуудалд алдаж орхисон мөнгөнийхөө төлөө харамсах юм уу, гээчихсэн цэнгэл жаргалаа бодон бодон хар буух зэрэг үл шалих зүйл хутгалдаж оролцсонгүй ажээ. Саккарын сэтгэл юунаас болж туйлын их тарчлан зовж байв гэвэл өөрөө доромжлуулав гэж бодсон ба Гундерман бүрэн төгс нижгэр нүргээнтэй ялалт хийж тэрхүү алтны эзэн хааны сүр хүчнийг улам лавтай баттай болгож өглөө гэж бодоод тэгж шаналчихжээ. Энэхэн зуур Саккар үнэхээр үзэсгэлэнтэй жавхаатай харагдав. Хамаг байдаг жижигхэн биеийнхээ хэрээр хорвоод эр гаргаж нүд нь эгц урагшаа харан нүүр царай нь няхуур занг илчлэх бөгөөд мань хүн л гав ганцаараа өөрийнх нь мэдсээр байтал эргэн тойрон оргилон буцалж байгаа уур хилэн урамгүй ганьхралын урсгал өөд сөрөн тэмцэхэд бэлхэн байлаа. Олон хүн орилолдон чарлалдсаар түүний зогсдог багана руу ханарав. Гараа зангидан амандаа айлгаж сүрдүүлсэн чанартай үг бувтнацгаахад нь мань Саккар өдөж байна уу даа гэмээр ухамсаргүй инээмсэглэн байлаа. 

	Манан буданд орчихсон мэт явахдаа түүний анх удаа ялгаж харсан хүн бол зүс царай нь цонхийтол хувхай цайчихсан Можандр байсан бөгөөд түүний биеийг Шав ахмад сугадаад гаргаж явлаа. Том панзчид хүзүү сээрээ хуга цохиулж байхад баяр хөөр болдог үл шалих мөрийцөгчийн хатуу сэтгэлээрээ Шав энэ бүгдийг чинь яагаа ч үгүй байхад нь хэлээгүй бил үү хэмээн үргэлж үглэсээр байна. Дараа нь Саккар Седилийг олж харав, Седиль нүүр царай нь хачин жигтэй болчхоод дампуурч сүйрэхийнхээ өмнө худалдаачин хүний нүд ямар харцтай байдаг вэ, түүн шиг харцтай Саккарын дэргэд хүрч ирээд түүнд уурлаагүй шүү гэдгээ харуулах гэсэн юм аятай чичирч салганасан гараа өгч бариулав. де Боэн маркиз хэрэг биш болох нь ээ гэсэн анхны сэжиг тэмдэг мэдэгдмэгц ялж дийлж байгаа ханш бууруулагчдын армид шилжин орсон бөгөөд одоо тэнд зогсоод мөн л хашир догь гэгч нь зайлж холдсон Кольбод бүх гишүүдийн сүүлчийн хурлаас хойш Саккар яагаад түүнд сэжиглэлтэй санагдах болсныг ярьж байв. Жантру ч бүүр сандарч мэгдрэхийн туйлд хүрчхээд Сандорф бароны хатанд сүүлчийн ханш хэд хүрснийг дуулгахаар хар хурдаараа гүйж одов. Мань хатагтай ихээхэн алдагдалтай гарсан өдрөө жууз тэргэн дотроо муурч ойчдог байсан тул лав тэр нь болоо биз дээ. 

	Мөн л хуучинтайгаа адилхан үг дуугүй, учир нь олдохгүй хэвээрээ байж байгаа Сальмоны хажууд ханш бууруулагч Мазер, хөөргөгч Пильеро хоёр мөн зогссоор л байлаа. Пильеро хэдийгээр үгүйрч хоосорсон боловч бас л омог бардам, ихэмсэг дээрэлхүү байдалтай хэвээрээ. Мозер нь бүхэл бүтэн хөрөнгө зоорь хожсон атал алс ирээдүйн төлөө бодол болон сэтгэлээ зовоож баяр баясгалангаа хордуулсаар ажээ. 

	— Гайгүй та нар харж л байгаарай, хавар манайхан Германтай дайтна. Энэ бүгд чинь тийм сайн ёр биш ээ, Бисмарк биднийг урхинд оруулж авна аа. 

	— За больж үзээч дээ! Би чинь бас л тэнэглэж орхилоо, даанч их удаан бодчихсон юм аа... За тэр ч яах вэ! Эхнээс нь бас дахиад л үзнэ дээ, ажил явдал ч засарна биз... Эдүгээ болтол Саккар биеэ барьж чадаж байлаа. Үй олон тооны жижиг хувь нийлүүлэгчдийн төлөөлөгч болох хувьд нь үргэлж холбоо барьсаар байдаг Вандомын түрээс хураагч Фейё гэгч нэрийг ардаа дуулдмагц дэлхий дахины банкны эвдэрхий хэмхэрхий нураг дор орж булагдах учиртай тэдгээр бүхий л үл шалих өчүүхэн жаахан амьтад, хөөрхийлөлтэй жижигхэн хөрөнгөтний тухай Саккарын дотор санагдаад эвгүй сэтгэгдэл төрөв. Гэтэл Дежуагийн бачимдаж сандарчихсан, шаргалтсан нүүр царайг хартал тэрхүү эвгүй сэтгэгдэл нь эмзэг өвчин болж хувирсан ба баларч сүйрснийх нь хамаг л хүлцэнгүй, хөөрхийлөлтэй хэсэг хэлтэрхийнүүд Саккарын хувьд өөрийнх нь сайн таних тэр муу зол заяагүй өвгөний биед шингэчихсэн мэт харагджээ. Яг тэр үеэр нь Саккарын өөдөөс нулимс дүүрсэн том нүдээрээ сандарч тэвдсэн аятай харж байгаа де Бовилье хатагтай ба түүний охин хоёрын гуньж цөхөрч гүйцсэн цонхигор царай өмнө нь хий үзэгдэл шиг үзэгдэв. Тэгэхэд нь хорин жил дээрэм хийж чулуужин хатуужсан зүрхтэй дээрэмчин Саккар ч, хөлөө хэзээ ч чичирдэггүй, багын хажуу дахь вандан сандал дээр ганц ч удаа сууж үзээгүй гэж бахархан гайхуулдаг өнөөх Саккар маань цуцаж тамирдсанаа сая мэдэж тэрхүү сандал дээр хоромхон зуур боловч суухаас өөр аргагүй болжээ. Цугларч бөөгнөрсөн улс түүнийг багалзуурдана хэмээн дүрэмдэж улам дөхөж ойртсоор байв. Саккар агаар дутагдаж бахардмагц өөдөө өлийж нэг үзэв, гэснээ цахилгаан мэдээний газар орших хонгилд дээд давхарт Мэшен чавганцыг байлдааны талбай руу унжсан маш том өөхтэй гулууз шиг зогсож байхыг хармагц дорхноо ухасхийн босон харайжээ. Элэгдэж хуучирсан хар ширэн цүнх нь хажуухан талд нь чулуун бариул дээр хэвтэнэ. Мэшен үнээ алдчихсан акцаар тэр саваа дүүргэчхэж болох цаг мөчийг хүлээн үхэгсдийн сэгийг харуулдаж байгаа нь идэмхий хар хэрээ жагсаал цэргийн хойноос дагасаар явж алаан тулаан хэзээ болохыг хүлээдэгтэй адил санагдана. 

	Саккар чанга чанга гишгэлсээр танхим дотроос гарч одов. Түүний бүхий л бие сэтгэл нь хоосорч хөндийрсөн мэт санагдавч зориг чадлаа ер бусаар хөвчлөн чангалсны хүчинд биеэ цэх шулуун тайван уужуу авч явлаа. Зөвхөн түүний сэрэх мэдрэх эрхтнүүд нь цөм мохож муудсан аятай байсан ба алхалж явахдаа улан дороо шал байгааг үл мэдэрч үслэг зөөлхөн хивсэн дээгүүр л гишгэлж яваа мэт санагдаад байв. Нүд нь бүргэлзэж чих нь шуугина. Мөнгөн зээлийн байшингаас гадагш гарч шат руу буухдаа хүн танихгүй болсон бөгөөд түүнийг найгаж бүртгэнэсэн хий үзэгдэл, үл ойлгох дүрс, битүү шуугих чимээ л хүрээлсээр байжээ. Бушийн ярвалдаж урвалдсан өргөн царай урдуур нь жирэлзээд өнгөрөх шиг ч болов уу даа? Агшин зуур Тэр бээр их л тааламжтай бололтой яваа Натансонтай хамт уулзаад зогсох шиг ч, түүний намуухан бүдэг дуу тэртээ холоос түүний чихэнд сонсогдсонгүй бил үү?... Сабатани Массиас хоёр түүнийг бүх нийтийн сандрал үймээн дундуур гаргаж өгсөн мэт санагдах шиг... Сүүлд нь түүнийг бас л өдий төдий хүн бүслээд авах шиг санагдсан бөгөөд тэд нарын дотор ч мөн л өнөөх Седиль, Можандр хоёр байлцсан болов уу даа? Элдэв юмны дүрс нэг алга болоод л, нэг хувирч ондоо болоод л байна... Парис хотыг нэлд нь үерт авч байгаа асгарсан бороо, шавар шавхайн дунд арилж одохыг бодолхийлэн эцсийн удаа өөрийнхөө бие сэтгэлийг хатуужилтай авч яваагаа хүн бүхэнд харуулах сан гэж санахдаа Саккар тэр бүхий л өөрийнхөө нүднээ хий үзэгдсэн олон хүн рүү хандаж: 

	— Ай даа, миний камели цэцгийг хашаа дотор мартаж орхиод хүйтэнд хөлдөөчихдөг бас тоогүй байна даа! хэмээн чанга дуугаар давтан хэлэв. 


АРВАН НЭГДҮГЭЭР БҮЛЭГ

	Каролин тэр оройгоо Ромд бас дахиад нэг долоо хоног байзнах санаатай байсан ахдаа айж сандарсан цахилгаан явуулсан тул Гамлен дуудлага очсонд яарч гурав хоногийн дараа Парист хүрч очив. 

	Хэдэн жилийн өмнө анхан банкаа нээх тухай асуудлыг урам зоригтой гэгч нь хэлэлцэн шийдвэрлэж байсан Сен-Лазарын гудамж дахь байшингийн зургийн өрөөнд Саккар, инженер хоёрын хооронд маш хурц ширүүн яриан болов. Энэхэн гурав хоногийн дотор зээл дээр ниргүүлсэн нь аймшигтай хэмжээнд хүрч дэлхий дахины банкны акц зааж дурдсан өртгөөсөө ч доош бууж дөрвөн зуун гучин франк дээр яах ийхийн завдгүй хүрсэн бөгөөд ханш улам бүр буурсаар л байна. Ажил явдал нь зад үсэрч цаг мөч өнгөрөх тусам доройтсоор байлаа. 

	Каролин тэд нарын ярианд оролцохоосоо халшраад дуугүйхэн сонсож сууна. Тэр бээр хянуур сэрэмжтэй байя гэж ам өчгөө өгсөн байтал уг хэргийг ийм болоход хүргэсэн учир би ч хуйвалдсан боллоо доо гэж өөрөө өөрийгөө зэмлэж зүрх сэтгэл нь шаналан зовуурилах ажээ. Ханшийг хөөргөхөд саад хийх гэж өөртөө байсан акцыг худалдсан нь үнэнтэй боловч тэр ер уг хэргийг аварсангүй, учир нь тэр хүмүүст урьдчилан сануулах юм уу, өөр ямар нэгэн арга сүвэгчлэн олох, ер нь л хөдөлж хөөцөлдөх хэрэгтэй байсан юм аа. Ах нь өөрийнхөө их үүсгэл санаачилгын ид сайхан өрнөж байхад ингэж нэрээ гутаахад хүрсэн нь энэ насных нь ажил үйлст барцад болчхов уу гэж Каролин ахыгаа энхрийлэн хайрлаж зүрх нь шимширнэ. Гэхийн гадна Каролин Саккарт хайр сэтгэлтэй болж түүнтэй одоо бодвол бүүр ч ичгүүртэй санагдмаар нууцгай ханилж нөхцөөд түүний мэдлийн хүн болчихсон учир өөрийгөө түүнийг зэмлэх эрхгүй гэж үзэж улам ч ихээр шаналан зовж тарчлах ажээ. Үйлийн үрээр Каролин ийм хоёр эрэгтэй хүний хооронд орчихсон болохоор тэр энэ гэлгүй хоёулынх нь төлөөнөө зовж тарчилна. Сүйрэл болсон оройгоо Каролин бахардан уурлахдаа дотроо хадгалж явсан гомдол шаналгааг цөмийг нь Саккарт илэн далангүй хэлж аашлав. Гэтэл цаадах Саккар нь мөн л бууж өгсөн шинжгүй, зөрүүд мугуйд зангаа гаргасаар инээмсэглэж байхыг нь харчхаад түүнийг сөхөрч ойчилгүй биеэ барьж явахад нь хэчнээн их чармайлт орж байгаа бол гэж бодсон бөгөөд урьд өмнө нь түүнд тийм зөөлөн сэтгэл гаргаж байсан атал одоо унаж доройтоод байхад нь улам нэрвэж балбаад ч яах билээ гэж ойлгожээ. Тэгээд тэр хоёрын хоорондын маргаанд хажуугаас нь оролцолгүй, зөвхөн зэмлэнгүй дүр үзүүлж гэрч болох этгээд гэхээс цаашгүй байлцаж байв. 

	Гэтэл өөрийнхөө ажилд л хамаагүй юм бол хэзээд эс тоосон байртай тайван амарлингуй байж байдаг өнөөх Гамлен маань харин энэ удаа сүрхий бачимдаж уурлана. Дэлхий дахины банк солиотой юм шиг мөрийцөхийн дон тусаж улайрснаас болж сөнөв, ёстой галзуу хэнээтэй юмнаас л болж сүйрэв гэж зээлийн мөрийтэй ажиллагааг ширүүн догшноор дайрч загнав. Банк чинь ямар нэгэн төмөр замын компанитай адил акцынхаа ханшийг буурахад ажиг сэжиггүй тайван байж болох газар гэж үздэг хүмүүсийн тоонд Гамлен орохгүй. Яагаад гэвэл төмөр замын компани бол ашиг оруулдаг асар их эд материалын хэсэгтэй байдаг газар бөгөөд гэтэл банканд байдаг эд материалын хэсэг нь үнэн чанартаа зээллэг шүү дээ, тэрхүү зээллэг нь л нэг хэлбэлзлээ бол банк сөнөх зүг рүүгээ халдаж байна гэсэн үг юм. Хэрийг нь тааруулах хэрэгтэй шүү дээ. Хэрэв хоёр мянган франкийн ханш тогтоогоод хэвд нь байлгах аргагүй болсон байхад түүнийг улам дээш нь асааж хөөргөөд гурван мянга хүргэх юм уу, түүнээс ч хэтэртэл зүтгүүлээд байдаг нь үр ашиггүйгээр барахгүй бүүр гэмт хэрэг байсан юм. Гамлен ирэхтэйгээ зэрэг үнэнээ, хамаг үнэнээ хэлж өг гэж шаардав. Одоо ч тэр дахин хууртах гэж явахгүй л дээ. Бүх гишүүдийн сүүлчийн хуралдаан дээр Гамленыг өөрийг нь сууж байхад нийгэмлэг өөрийнхөө акцаас ганцыг ч авч үлдээгүй юм шиг мэдэгдэл хийсэнчлэн тийм юм дахиад гаргуулах ч гэж явахгүй нь ээ. 

	Данс хараа энд түүний нүдний өмнө дэлгээстэй байгаа болохоор үнэн худлыг нь амархан мэдчихжээ. Ядахдаа Сабатанийн дансыг л аваад үзэх хэрэгтэй. Тэрхүү хий тавигдсан хүн бол нийгэмлэгийн өөрийнх нь явуулж байсан арилжаа наймааны ажлыг халхлан далдалж байжээ гэдэг Гамленд ойлгогдов. Сүүлийн хоёр жилд Саккарын улайрал хэнээрэл хэрхэн даварч нэмэгдсэнийг сар сараар нь хөөгөөд мэдчихэж болох байлаа. Эхэндээ зүрх муутай хөдөлж цөөн цөөнөөр нь болгоомжилж авдаг байсан бол хожмоо улайраад улам бүр олон олноор нь авах болсон бөгөөд адаг сүүлд нь бүүр дөчин найман сая франкийн үнэтэй хорин долоон мянган акцтай болтол асар их тоонд хүргэж орхижээ. Энэ чинь хэнээрэл биш юу вэ, энэ бол олон түмнээр ичгүүр сонжуургүй даажигнасан хэрэг даруй мөн. Сабатани мэтийн юмаар өдий олон тооны арилжаа наймаа хийлгэж байх ч гэж дээ? Тэгээд тэр нь ганц Сабатаниар дуусахгүй, бас цаана нь банкны албан хаагчид болон ерөнхий хорооны гишүүд хүртэл оролцсон тэдгээр бусад хий тавигдсан хүмүүсээр репорт хийлгэж байж авхуулчихсан мөн тэр орчмын буюу хорь гаруй мянган акц болж дөчин найман сая франк хүргэх шахжээ. Эд бүхэн бол заавал ч үнийг нь төлөхөөр худалдаж авсан зүйлс байсан ба үүний дээр бас сүүлчийн, нэгдүгээр сарын устгалтаар хийгдсэн хэлэлцээр ёсоор төлөгдөх ёстой жаран долоон сая хагас франкийн үнэ бүхий хорь гаруй мянган акцыг нэмж тоолох хэрэгтэй байлаа. Лионы зээлээс ирэх хорин дөрвөн сая франкийн үнэ бүхий арван мянган акцыг бодолцолгүйгээр тэр бүх акцыг дэлхий дахины банк хүлээж авахаас өөр аргагүй болсон ажээ. Эцэст нь дүгнэж үзвэл нийгэмлэг гаргасан акцынхаа дөрөвний нэгээс илүүг нь өөртөө авч хоцорсон байх бөгөөд түүнийхээ өртөгт хоёр зуун сая хэмээх асар олон тоотой франк төлжээ. Энэ бол тус банкийг ёроолгүй том ангал нүх рүү унагасан хэрэг мөн. 

	Гамлен уурлаж хорсохын эрхэнд нүднээс нь нулимс гоожив. Мань хүн ердөө сая Ромд очоод «бурхдын бунхны эрдэнэст сан» хэмээх католик шашинтны гол банкны үндэс суурийг бузгай бүтэмжтэй байгуулж тавиад ирсэн юм сан, тэр банкны хүчээр хэрэв мөдхөн пап лам хөөгдөж туугдахад хүрч гэмээ нь ариун хутагт орны домог алдар болон түгсэн Иерусалим хот дахь ширээнээ заларч болох талтай байсан юм аа. Тэрхүү банк нь Палестины шинэ вант улсыг төрийн сүйрэлд учрах аюулаас халхлан аврах зорилготой байжээ. Бүх дэлхийн христос мөргөлтөн бие биеэсээ булаацалдан авах байсан хэдэн удаагийн акцыг дэс дараалан гаргах явдал тэр орны бүх баялгаар дэвсгэр баталгаа хийсэн тус банкны төсвийн үндэс суурь нь болж өгөх ёстой байжээ. Гэтэл тэр бүгд нь цөм нэг зэрэг мөрийцөх арилжааны шал завхарсан хэнээрлээс болоод сөнөж мөхлөө! Гамлен үүний өмнө явахдаа олон сая мөнгийг нь хүрзээр хамж болохоор байсан баланс үлдээгээд явсан бөгөөд нийгэмлэг ч маш түргэн хөлжиж мандаад амжилтаараа дэлхий дахинд гайхуулж байсан билээ. Түүнээс хойш нэг сар ч бололгүй эргээд ирэхэд нь юу болчхоод байв? Өнөөх олон сая нь ч хийсээд алга болчихсон, банк нь үндсээрээ баларч түүний оршиж байсан газар нь түймэрт шатсаны дараа байгаа юм аятай хав хар нүх болон онгойж байжээ. Гамлены гайхаш тасраад дэмий л Саккараас яагаад ийм болов гэж тайлбарлаж өгөхийг ууртайяа шаардана. Өөрийнхөө сүндэрлүүлэн босгосон асар том барилга руу дайран орж нэг захыг нь барьж гүйцээх нэрийдлээр нөгөө захаас нь ганц ганц чулуугаар нь өм цохиж эвдэхэд энэ хүнийг чухам ямаршуу нууц далдын хүчин хүргэдэг билээ гэдгийг ойлгож мэдэх сэн гэж хүснэ. 

	Саккар огтхон төдий ч гоморхолгүй тавьсан асуудал бүхэнд нь ул суурьтай хариулт өгчээ. Мань хүн эхний хэсэгхэн зуур л сэтгэлээр унаж сандарч мэгдэрсэн хэдий боловч удаж түдэлгүй хэвийнхээ байдалд орж мөн л өнөөх хэлбэршгүй найдлагаа эргүүлээд олж авчээ. Хэд хэдэн хүний урвасан явдал их гай тарьсан. Гэвч баларч сүйрчихсэн юм ч үгүй байгаа тул бүгдийг эргүүлээд босгоно доо. Дэлхий дахины банкны тийм лут түргэн цэцэглэн мандсан явдал бол мань хүнд зэмлэл болж тулгагддаг арга замаар л хийгдсэн биш бил үү? Синдикат байгуулсан, капиталаа дэс дараалалтай өсгөж нэмэгдүүлсэн, сүүлийнхээ жилийн балансыг хугацаанаас нь өмнө гаргачихсан, тус нийгэмлэг акцаа өөртөө авч хоцорсон, хожмоо мөнхүү акцаа ухаан жолоогүй үй түмээр нь худалдан авсан эд бүхэн чинь нэг л бөөн бүхэл юм шүү дээ. Амжилт олъё гэвэл мөн түүнтэй уялдан гарах осол аюултай юманд зүрх зориг гаргахаас буцдаггүй л байх хэрэгтэй болно. Тогоо нэгэнт улайсчихсан хойно дэлбэчих магадгүй юм. Бодоод байвал Саккарт өөрт нь гаргасан алдаа даанч байхгүй, бусдаас арай чадварлаг, далайцтай юу л гэхээс биш, аливаа нэгэн банкны даргын л хийдгийг хийж байсан юм даг. Даанч мөнгө нь хүрэлцэхгүй л хясаад байсан болохоос биш, мань эр хамаг акцаа худалдаж аваад Гундерманыг дэлсэж унагаах гэсэн өөрийнхөө суут их бодол санаанаас буцаж няцаагүй байсан ажээ. Цөмийг л дахиад эхлэхээс биш одоо яах вэ. Дараачийн даваа гарагт гишүүдийн онц яаралтай хурлыг хуралдуулахаар тогтов. Саккар хувь нийлүүлэгч нартаа маш бат итгэсээр байсан тул аргагүй шаардагдах гарз хохирлыг хүлээхэд бэлхэн байгаа гэж санасан бөгөөд өөрийгөө л нэг хэллээ бол хөрөнгө мөнгөө авчраад өгнө гэж бодож байжээ. Зээллэгийн бусад байгууллага болон өөр томоохон банкнууд хэрэв дэлхий дахины банкийг дэндүү түргэн сөнөөчихсөн өөрсдөдөө балаг болох юуны магад вэ гэж айж болгоомжлохдоо өглөө болгон тэдний хойшлуулшгүй зардал хэрэгцээнд зориулан одоохондоо хэр тааруу бага шиг мөнгө зээлдүүлсээр байлаа. Тэгзнэж байтал ч хямрал өнгөрч хамаг ажил явдал цэгцрээд дахин шинээр цэцэглэх болно гэж мань хүн дотроо бодож байжээ. 

	Саккарын тэр амар тайван байдал туяаран харагдахад нь жаахан уужирсан Гамлен түүнтэй маргаж хэлэхдээ, 

	— Гэвч манай өрсөлдөн тэмцэлдэгч нараас бидэнд үзүүлж байгаа тэрхүү тусламжийн цаана тухайлсан нэг тактик, юуны урьд өөрийгөө хаацайлж хамгаалах, бас тэгээд манай сүйрлийг удаашруулсаар байж улам гүнзгий болгох гэсэн муу санаа агуулагдаж байна гэж танд санагдуулахгүй байна уу? Энэ хэрэгт Гундерман ч оролцож л байгаа болов уу гэж би хувьдаа зовоод байна. 

	Гундерман бол тэрхэн даруйдаа дэлхий дахины банкийг балрав гэж зар гаргуулахгүй байхын тулд түүнд тус хүргэе гэх хамгийн анхан санал гаргасан хүний нэг үнэхээр мөн байжээ. Энэ нь амьдрал практикийн арга барилыг айхавтар нарийн сонор соргог мэддэг түүний зан чанартай холбоотой бөгөөд хажуу дахь айлынхаа байшинг шатаагаад сүүлд нь хамаг хороогоо гал түймэрт авхуулахгүй байхын тулд хэнээс ч илүү арвихан ус авчирч хийхээр яарч яваа хүн шиг юм. Гундерман бол хонзогнохыг төдий л юман чинээ бодож тоодоггүй хүн байсан ба түүний энэ насандаа хүсэж эрмэлздэг ганцхан зүйл бол дэлхий дээр хамгийн баян, хамгийн алс холын хараатай мөнгөний худалдаачин болох юм сан гэж санадаг байсан тул өөрийнхөө хувийн бүх байдаг шунал хүслэнг үл хайхран зөнд нь орхиж хөрөнгөө л зогсоо чөлөөгүй өсгөн нэмэгдүүлж байвал гүйцэх нь тэр гэж боддог байжээ. 

	Ялагч этгээдийнх нь хянуур ухаантайн тэрхүү нотолгоо мань Саккарын уур хилэнг бадруулсан учир Тэр бээр тэсэж ядан гараараа савлажээ. 

	— Өө Гундерман уу... агуу сайхан сэтгэлтэй хүний дүр үзүүлж шударга журам сахиснаар намайг сөнөөлөө гэж бодож байх шиг байна. 

	Хэсэгхэн дуугүй болцгоосны эцэст одоо болтол ганц үг дуугаралгүй суусан Каролин Саккарын зүг хандаж өгүүлрүүн:

	— За найз минь, би ахыгаа танд хэлэх л гэсэн юмаа хэлэг гэж санаад ярихад саатуулалгүй суулаа. Энэ бүхий л гунигт явдлын тухай нэгд нэггүй мэдэж аваад цаадах хүний чинь харамсдаг аргагүй зөв шүү дээ... Гэвч бидний байдал тун ч тодорхой юм шиг надад санагдаж байна. Хэрэвзээ хэрэг бүүр биш болоход хүрвэл ахын минь нэрийг л гутааж хэрхэвч болохгүй шүү, тийм ээ дээ? Та намайг акцаа ямар ханшаар худалдсаныг аяндаа мэдэж байгаа болохоор ахыг минь акцаасаа аль болох арвин их ашиг олохын төлөө ханш хөөргөхөд тус нэмэр болсон гэж хэн ч хэлж чадахгүй биз. Ер нь тэгээд ч хэрэв сүйд майд болдог юм бол бид яахыгаа мэднэ л дээ... Үнэнээ хэлэхэд таны тэр шаргуу горьдлогыг би л хувьд хуваалцахгүй дэг. Гэсэн ч таны эцэстээ тэмцэх хэрэгтэй гэж байгаа чинь зөв өө. Харин өөр хэн нэгэн хүн л гэхээс биш, манай ах л таны итгэлийг мохоож урмыг хугална гэж явахгүй хүн шүү гэж та лав итгэж болно. 

	Каролины сэтгэл догдлон хөдлөв. Бууж өгөх дургүй чигээрээ махран зүтгэсээр байгаа энэ хүнийг хүлцэх угийн нигүүлсэнгүй сэтгэл нь бас эргээд ирэв. Гэвч Каролин уяхан зөөлхөн сэтгэлтэйгээ мэдэгдэхгүй байхыг хичээнэ, яагаад тэр вэ гэвэл ичиж зовох гэж юу байдгийг үл мэдэх харгис хэрцгий тэр дээрэмчний нэгэнт хийчихсэн ба цаашид ч мөн ямар ч яриагүй үргэлжлүүлэн хийсээр байх тэр бүхий л бузар булай хэргийн дэргэд нь нүдээ аньж суухын аргагүй болсон ажээ. 

	— Яриа юу байх вэ хэмээн Гамлен буулт хийхээс ч буцахгүй болчихсон байртай өгүүлрүүн,  — Бид бүгдийг аврахын төлөө таны тэмцэхэд чинь одоо би л лав танд саад болохгүй л дээ. Хэрэв танд миний хэрэг болдог юм болбол намайг бэлэн байгаа гэж итгэж болно шүү. 

	Тэгээд энэ удаа ч гэсэн, хамгийн аюултай юм болчхож мэдсээр байсан сүүлчийн тэр агшинд ч гэсэн Саккар бас тэр цаадах хоёрыгоо аргадан тайтгаруулж сэтгэл санааг нь эзэмдэн булааж аваад цаанаа нэг учиртай болов уу гэмээр амлалт өгсөн чанарын үг хэлээд явчхав. 

	— Тайван тавтай нойрсоорой... Би ч одоохондоо юу ч хэлж чадахгүй байна. Гэвч ирэх долоо хоногийн шувтаргаар ажил явдлаа янзална гэж лавтай итгэж байна шүү дээ гэв. 

	Мань хүн утга учрыг нь ч тайлбарлалгүй мөн тэр л үгээ нийгэмлэгийнхээ найз нөхдөд цөмд нь, бас айж сандраад зөвлөгөөн авахаар ирцгээсэн хувь нийлүүлэгч бүхэнд давтаж хэлсээр байжээ. Лондоны гудамж руу бэлчсэн хүмүүсийн цуваа гурав хоногийн турш ер тасарсангүй ээ. Эх хүүхэн хоёр де Бовилье, Можандрынхан, Седиль, Дежуа нар цөм ээлж дараагаараа цувран Саккарын тасалгаанд орж ирэв. Саккар ч тэд нарыг тун таатай тайван дайчин омогтой хүлээн авч улам зориг оруулахаар хэдэн аятайхан үг хэлээд гаргадаг байлаа. Ядахдаа алдагдалтай ч гэсэн зарж борлуулах юм бил үү гэж тэднийг хэлэхэд нь мань эр уурлаад ийм тэнэг юм хийж яаж болох вэ хэмээн хашхирдаг байсан ба ханшаа мөн дахиад хоёр мянга ч байтугай гурван мянга хүргэнэ гэж батлан тангараглаж байв. Саккарыг тийм их алдаа эндэгдэл гаргасаар байхад нь хүмүүс түүнд мөн л урьдын адил мухар сохор итгэдэг чигээрээ байсан бөгөөд цөмийг цэгцэлж янзална, тэд нарыг амласан ёсоороо баяжуулна гэж горьдсоор агсан тул зөвхөн түүнийг тэдэнд хэвээр нь байлгаасай, мөн цаашид ч өөрсдийгөө шулуулж дээрэмдүүлсээр байх юм сан гэсэн аятай байцгаана. Даваа гарагийг хүртэл л ямар нэг зуурдын золгүй юм болчихгүй, бүх гишүүдийнхээ онцгой хурлыг хуралдуулах зав чөлөө гарвал Саккар дэлхий дахины банкаа эвдрэл сүйрлээс аварна гэж бүгдээрээ итгэж байлаа. 

	Саккар нэг мэдэхээ Ругон ахыгаа дурсан санасан бөгөөд нарийн учраа ярилцаж ойлголцохыг ч хүсэшгүй, түүнээс л бүхнийг ялах чадалтай дэмжлэг хүрч ирэх болов уу хэмээн дэмий л дотроо горьдож байв. Мань хүн нэг удаа мөнөөхөн урвагч Дегремонтой нүүр учирч түүнийг гашуун нясуун үгээр дайрч зэмлэхэд нь цаадах нь хариу хэлэхдээ «үгүй дээ, эрхэм минь, таныг би орхисон юм биш, таны ах л орхисон шүү дээ» гэжээ. Тэр хүний хэлдэг аргагүй зөв байлаа. Дегремон уг нь тэр ажил явдалд гагцхүү Ругоныг л оролцвол өөрөө оролцъё гэж анхнаасаа нэг болзол тавьсан бөгөөд Ругоныг ч яриагүй оролцуулна гэж түүнд ам өчиг өгсөн билээ. Гэтэл сайд, тэрхүү ажилд оролцох нь ч битгий хэл, дэлхий дахины банк ба түүний даргатай байлдан тэмцэлдэж байхыг хараад Дегремоны зайлсхийсэнд гайхах явдалгүй буй за. Түүнийг ингэж өөрийгөө зөвтгөж байхад нь маргаж хэлэх ч үг олдсонгүй. Тэгээд хатуу чанга цохилт авчээ. Их хүн л ард нь байна гэж мэдсэн байвал хэн ч Саккарыг үгүйрүүлэн барагдуулж чадахааргүй байсан учир мань хүн өөрийнхөө биеийг халдашгүй дархлан хамгаалж чадах цорын ганц хүн болох ахтайгаа ингэж эвдрэлцсэн нь хэчнээн том алдаа болсныг одоо сая л ойлгож мэдэв. Депутат Гюрег өөрийнхөө төлөө хөөцөлдөж өгөөч хэмээн гуйж уулзсан өдөр бол Саккарын амьдралд гарсан хамгийн хүндхэн өдрийн нэг байлаа. Гэхдээ Саккар мөн л бардам дээгүүр зантай хэвээрээ, бас л урьдынхаа нэгэн адил арилж далд орохыг татгалзсаар байсан бөгөөд шившгээ хутгалгүй гарахыг өөрөөсөө илүүтэй сонирхох ёстой байсан Ругоныг заавал тус хүргэх үүрэгтэй мэт нэхэж шаардсаар байжээ. Маргааш өдөр нь Гюрег ирж уулзана гэж амласан ёсоор хүлээсээр суугаад учир утга нь төдий л сайн ойлгогдохгүй хэдэн өгүүлбэртэй зурвасыг авч үзвэл түүнд хэрэв л саад тотгор болох учир явдал эс тохиолдвол ашгүй бузгай өнгөрч мэднэ, иймд тэвчээртэйхэн байгаарай гэж захисан байв. Саккар тэрхүү хэдэн цөөхөн үгтэй зурвасыг үзэхдээ төвийг сахих нь байна хэмээн амласан хэрэг гэж ойлгоод сэтгэл ханамжтай байжээ. 

	Чухам үнэндээ бол Ругон өдий олон жил өөртөө саад хийсэн ба ямар нэг бузар өөдгүй хэрэг явдалд хэзээ ямагт орооцолдоод айлгаж явдаг өөрийнхөө гэр бүлийн тэрхүү ялзарсан этгээдийг албын хүчээр бүрмөсөн тонилгож ангижиръя гэж хатуу шийджээ. Түүнийг баларвал ч балраг, аян зөнд нь тавиад туучихъя гэж бодож байсан юм санжээ. Саккар бол францаас сайн дураараа хэрхэвч явахгүй нь лавтай, нэгэнт тийм болохоор шүүх цаазын сүрхий чанга тогтоол гаргуулсны дараа зугтааж зайлахыг нь түргэн дөхөм болгож эх нутгаас нь тонилгохоос биш өөр дээр юм ч байх болов уу даа? Сүр бадруулсан хэл ам гаргаж шүүрээр далайлган ороолгочихвол санаа амар дуусвар болох магадгүй. Бас түүнээс гадна мань сайд засаг төрийн эрх барих газар үг хэлэхдээ амаа халж агсрахад франц улс хэзээ ч гэсэн Ром хотыг Италид эзлүүлэхгүй гээд хэлчихсэн тэр нэгэн тэмдэглэлтэй өдрөөс хойш түүний байдал улам хүндэрчээ. Клерикалууд тэр хэлснийг нь шагшин сайшааж байсан бол улам бүр хүч чадал суусаар байсан «Гурав дугаар намын» зүгээс сүрхий эсэргүүцэж дайрсан ажээ. Мань сайд ч тэр намынханд л ямар нэгэн буулт хийхгүй болбол либерал бонапартистуудын тусламжтайгаар түүний гараас засгийн эрхийг булаан авах өдөр ирнэ гэж мэдэж байжээ. Эгзэг нь эвтэйхэн тааралдвал Ромын ивээлийг хүртэж байсаар эдүгээ аюултай хүчин болж ирсэн өнөөх улигт дэлхий дахины банканд л тусламж үзүүлэхгүй болчихвол тийм буулт хийсэн болох байжээ. Тэгээд ч Ругон өөрийнхөө түнш, сангийн яамны сайдын мэдээлсний дараа бүүр шийдчихэв, сангийн яамны сайд нь шинэ зээллэг гаргах санаатай Гундерман болон банкны эзэн бүх еврей нартай ярьж үзтэл тэд нар мөнгөн зээл найдваргүй хүний гарт орсон, ямар ч осол гарч болзошгүй байгаа цагт өөрийнхөө капиталыг өгөхгүй хэмээн үг тусгаж их л дурамжхан байцгаасан тул Гундерманы ялах цаг болжээ. Хувьсгалын католикууд хэрэв мөнгөн зээлийн эзэн сууж авбал дэлхий дахины эзэн хаан болчих учраас тэднийг тийм болгосонд орвол алтны хаад хэмээн алдаршсан еврей нар маань дээр болно!

	Хэзээ язааны Саккарт өс хонзон өвөрлөж явдаг Делькамбрын даалгавраар нэг хүн Ругоноос хэрэв дүүг нь шүүхэд өгчихвөл яах сан бол хэмээн болгоомжтой асуутал цаадах нь «Саккараас л намайг салгаад орхивол тэгсэн хүний эрүүл мэндийн төлөө зул өргөнө!» гэж илэн далангүй хэлсэн гэлцэх болжээ. Ругон л Саккарыгаа яавал яаг гэж зоргоор нь тавьчихсанаас хойш түүний хувь зохиол шийдвэрлэгджээ. Засгийн эрх барилцах болсноосоо хойш цаг ямагт Саккарыг отож харуулдсаар байсан Делькамбр одоо л нэг түүнийг хууль цаазын үсгээр шахаж байгаад шүүх цаазын өргөн уужим торонд оруулан барьж авч болохтой болсон ажээ. Одоо түүнд цагдаа, шүүгчийг явуулаад авчруулах ганцхан шалтаг олох л хэрэгтэй байлаа. 

	Нэг өглөө өнөөх Буш одоо болтол юу ч хийж эхлээгүй байгаадаа уурсан бухимдсаар шүүхэд хүрч ирэв. Хэрэв тэр одоо даруйхан яаравчлахгүй бол Виктор хүүд зарцуулсан зардлыг нэхэмжилсэн улигт нэхэмжлэгээр Мэшенд төлөгдөх ёстой байсан дөрвөн мянган франкийг Саккараас хэзээ ч салгаж авч чадашгүй нь ээ. Түүний бодож төлөвлөснийг ойлгож цөхөх юмгүй аж. Мань хүн Саккарыг хүүхэд хулгайлсан хэрэгт гөрдөж хэрүүл маргаан дэгдээгээд түүгээр далимдуулан муу эхийг нь хүчирхийлсэн ба үр хүүхдээ орхиж явсан тухай аль муугаар нь дуудаж дэлгэрэнгүй яриа үүсгэе гэж санажээ. Дэлхий дахины банк оршин тогтнох эсэхэд хүрч түгшүүртэй болсны улмаас сандарч уймарцгаасан цаг дундуур тэрхүү банкны даргын өөдөөс тиймэрхүү хэрэг сэдэж үүсгэвэл бүх Парисыг догдлуулах ёстой байв. Тийм ч учраас Буш цаад Саккарыгаа анх удаа сүр далайлгамагц өрөө төлчихнө биз гэж найдсаар ажээ. Гэтэл Бушийг хүлээн авч уулзсан хүн бол прокурорын туслах, Делькамбрын зээ байсан бөгөөд мань өвгөний яриаг тэсэж ядан уйтгартай сонсоод үгүй ээ, үгүй, эдгээр бүх овын яриа чинь хууль цаазын ямарваа нэгэн зүйл ангид тохирохгүй шал дэмий юм байна гэв. Буш урам хугарахдаа уурлан өдий удаан хүлээсэн ба Саккарын хувьд их сайхан санаа гаргасан хийгээд, тэр ч байтугай Дэлхий дахины банканд мөнгөө дипозитоор хадгалуулсан тухайгаа ярьж гарлаа. Тэгэхийн хамтаар прокурорын туслах шалавхан яриаг нь таслав. Яана гэнэ ээ. Буш харин зайлшгүй баларч сөнөх гэж байгаа банканд мөнгөө хадгалуулаад алдчих шахаж байгаа мөртөө ямар ч арга сүвэгчлэн бодохгүй байна гэнэ ээ? Хүний мөнгийг луйвардсан тухай хэрэг сэдэж үүсгэвэл барав, үүн шиг амархан юм ч байхгүй, энэ агшнаас хойш ч хуулийн байгууллага элдэв ов мэхээр мөнгө залилж луйвардсан тэр нь яв явсаар хөмрүүлэн сүйрүүлэхэд хүргэлээ гэдгийг мэдэж тогтоох боломжтой болов. Энэ чинь л ёстой нэг цохилт болно, ууж согтуурснаас болж нас барсан ямар нэг хүүхний тухай ба муу усны шуудуунд өссөн нялх хүүхдийн тухай аялгат жүжиг тавьснаас энэ дээр дээ. Буш ч маш анхааралтай сонсож авлаа, түүний бодож санаагүй байсан замыг нь зааж өгч цаашид чухам яаж хөөцөлдвөл зохихыг санаа авхуулжээ. Энэ нь юунд хүргэхийг ч Буш ойлгоод авлаа. Саккар баривчлагдаж дэлхий дахины банк үүрд сөнөх байсан ажээ. 

	Гагцхүү мөнгөө алдчихаас айх нь Бушийг бушуу түргэн шийдвэр гаргахад яаруулан довтлуулах ёстой байлаа. Уг нь мань Буш бол булингартай усан дотроос загас барих бололцоо олгодог сүйрэл сөнөлд дуртай юм санжээ. Гэсэн атлаа энэ удаа мань хүн тээнэгэлзсэн царай гаргаж хэсэг бодож байгаад дараа дахин орж ирье гэжээ. Тэгэхээр нь прокурорын туслах гарт нь үзэг бариулаад мөн тэндээ, өөрийнхөө ажлын тасалгаа дотор, бичгийн нь ширээн дээр мөнгөө залилуулж луйвардуулсан тухай өргөдөл гомдол бичүүлэхэд хүрэв. Чингэсний хойно сая тэр залуу Бушийг гадагш нь гаргаад хичээнгүй мэрийлтээр төгс, тэр дорхноо авга ах нь болох шүүх яамны сайд дээр тавьж оров. Зорьсон хэрэг нь ч бүтсэн байжээ. 

	Маргааш нь Лондоны гудамжнаа орших тус нийгэмлэгийн байранд Саккар ажиглагч зөвлөлийн гишүүдтэйгээ болон хууль цаазын зөвлөгчтэйгөө хамтарч бүх гишүүдийн хуралд оруулах гэж санасан балансынхаа талаар удтал зөвлөлдөв. Санхүүгийн бусад байгууллагаас мөнгө зээлдэн авсаар байгаа хэдий боловч эрэлт хэрэгцээ улам бүр өсөж нэмэгдсээр байсан учир хамаг кассаа хааж тооцоо хийхийгээ зогсоох хэрэгтэй болов. Ганцхан сарын өмнө кассад нь хоёр зуун сая шахуу франк байж байсан мөнөөхөн банк бол одоо ухаан алдсан үйлчлүүлэгч нартаа яаж ийгээд л дөнгөж хэдэн зуун мянган франк анхных нь нэхэмжилснээр олгохтой болжээ. Данс харааг нь шалгаж үзэх даалгавар авсан байцаагчаас урьд өдөр нь оруулж ирсэн товчхон тайланг үндэслэн худалдааны шүүхээс тус банкийг сүйрэв гэдэг шийдвэр албан ёсоор гаргажээ. Гэсэн хэдий боловч мань Саккар мухар сохроор горьдож үл ойлгогдох шаргуу зориг гарган аварч болно гэж ам өчиг дахин өгсөөр байлаа. Яг тэр өдөр нь мөнгөн зээлийн хорооноос тооцоо хийх ханшийн талаар хариу хүлээж суутал нь хаалгач нь орж ирээд хажуу талын өрөөнд үл таних гурван хүн ирээд хүлээж байна гэлээ. Аврал ирж байгаа хэрэг биш биз дээ?... гэж бодсоор Саккар баярлан гүйж ортол цагдан сэргийлэхийн комиссар хоёр агенттайгаа ирээд байж байхыг харав. Тэд нар ч Саккарыг дороо баривчлав. Баривчлах тухай тушаал өгөхдөө данс буруу будилаантай байсныг илчилсэн байцаагчийн тайлан ба хамгийн гол нь депозитоор хадгалуулсан мөнгийг өөр зүйлд хамаагүй зарцуулав хэмээн баталж хүмүүсийн итгэлийг алдагдуулав гэж Саккарыг зэмлэсэн Бушийн өргөдөл гомдлыг үндэс болгосон байжээ. Мөн тэр үеэр нь нэг зэрэг Гамлен ч Сен-Лазарын гудамж дахь байраасаа баригджээ. Энэ удаа ч хамаг юм үнэхээр төгсгөл болж дүүрчээ. Олны занал хорсол, бүтэлгүй, урагшгүй юм болгон тэдний эсрэг нэгдэж нийлчихсэн юм шиг санагдахаар байв. Бүх гишүүдийн онцгой хурал ч хуралдаж чадахаа болив. Дэлхий дахины банк ч оршин тогтнохыг зогсов. 

	Каролин ахыгаа барьж аваад явах үеэр гэртээ байсангүй ээ. Гамлен яаруу сандруу таталсан товчхон зурвас бичиж үлдээж амжжээ. Каролин ч гэртээ ирмэгц мэл гайхаж цэл хөхрөв. Гамленыг шүүхэд өгнө гэдэг санаа хэн нэгэн хүний дотор агшин зуур ч төрнө гэж тэр огт зүүдэлсэнгүй. Ямар нэг зальхай сэжиглэлтэй явдалд хардагдаж байгаа бол Гамленд хэрхэвч хамаарахгүй бөгөөд, удаан хугацаагаар алс газар явж байсан баримт аяндаа түүнийг цагаатгаад өгнө гэж түүнд санагдаж байв. Тус банкийг баларч сүйрэв гэж зарлал гаргасны маргааш нь ах дүү хоёр тэрхүү балмад явдалд ямар л янзтай хоосон орсон бол түүн шигээ гаргахыг бодоод өөрсдөдөө байсан хамаг мөнгийг активт нь хураалгасан байжээ. Нагац эгчээсээ өвлөн авсан гурван зуун мянган франкийг мөн хамтад нь залгисан найман сая шахам франк өгсөн гэж бодвол яггүй их мөнгө байлаа. 

	Каролин тэр даруйдаа үүгээр түүгээр орж хөөцөлдөж эхэлсэн бөгөөд хөөрхий муу Жоржд учирсан гай зовлонг хөнгөвчилж түүнийг олигтойхон өмгөөлүүлэх бэлтгэл хийхийг л юм бүхнээс чухалчлах болов. Мань хүн уг нь эрэлхэг зоригтой хэдий боловч амьдралыг нь өнө үүрд эвдэн бусниулж хар толбо татуулсан энэ шившигт муухай хэргийн буртагт бузарлагдаад ямар ч гэм буруугүй атал гянданд хоригдож байгаа ахыгаа бодон бодон нулимсаа асгаруулна. Тийм зөөлхөн сэтгэлтэй, номой дорой хүүхэд шиг шүтлэгтэй, өөрийнхөө техникийн асуудлаас бусад бүх асуудлаар усан «тэнэг» гэж Каролин нэрлэдэг байсан хөөрхий амьтан! Эхэндээ Каролинд Саккарт туйлын их зэвүүцэж сүйрэл сөнөлтийн ганцхан гэм буруутай этгээд, тэдний хамаг гай зовлонг таригч гэж санаад өөрийгөө хууль цааз уншиж байхад хөгжилтэйеэ тоглоом даажин хийж байсан анхны өдрүүдээс эхлээд Каролин мэдсээр байгаад гаргуулахад хүргэчихсэн тэр бүхий л хууль ёсыг зөрчин гажуудуулсан явдлын хариуцлагыг хүлээлгэх болсон айхавтар сүрхий золгүй хэрэг тохиолдсон сүүлийн өдрүүдийг хүртэл эцэстээ Саккарын үйлдсэн эвдэн сүйтгэгч ажиллагааг хар ухаан дотроо сэргээн санаж тов тодхон ойлгож ухаарав. Сүүлдээ тэр өөрийгөө мөн энэ хэрэгт хуйвалдан оролцсон шүү дээ гэж зэмлэн буруушааж нинжин сэтгэл нь шаналж зовуурилаад дув дуугүй болдог байсан Саккарын тухай бодогдох бүрийд нь хөөн тонилгож түүнийг энэ хорвоо дээр байхгүй юм шиг санаад яадгийгаа үзэхээр шийджээ. Саккарын нэрийг нэрлэх хэрэг тохиолдох бүр Каролин өөрийнхөө эрх ашигт харш дайсагнагч намын шал хамаагүй хүн мэтээр ярих болжээ. Тэр нь бараг өдөр бүр Консьержери дахь шоронд Гамленыг эргэж ирэхдээ Саккартай уулзуулж аль гэж нэг ч удаа гуйсангүй, Сен-Лазар гудамж дахь байрандаа эрэлхэг зоригтой суугаад орж ирсэн хүн бүхнийг, тэр ч байтугай ам хэлээр дайрч доромжилсон нэгийг нь хүртэл хүлээн авч байдаг, нэг үгээр хэлбэл болж өгдөг л юм бол ахынхаа нэр төр болон аз хийморийг аврахаар зориг шийдсэн ажилсаг эмэгтэй болон хувирчээ. 

	Үүний урьд ажил хөдөлмөр хийж ашдын жаргалд итгэж байсан завшаант өдрүүдийг өнгөрөөсөн дээдэх давхрын нөгөөх зургийн өрөөнд урт удаан цагаар сууж байхдаа Каролин нэг юмыг хараад зүрх нь улам ч ихээр шимшрэх ажээ. Түүнийг цонхны тушаа ойртож очоод хажуу дахь харш руугаа харахад нь хөөрхийлөлтэй хоёр эмэгтэйн аж төрөн суух давчхан тасалгааны цонхоор бүртэлзэн үзэгдэх де Бовилье вангийн хатан ба охин Алиса хоёрын цонхийсон царайг өрөвдөхгүй харж эс чадна. Хоёрдугаар сарын зөөлхөн аятай өдрүүд болсон тул тэр хоёр өвлийн хүйтнээр нүцгэрч хоосорсон цэцэрлэгийнхээ хагд өвс дүүрсэн замаар толгойгоо ганзагалаад яаралгүй сэлгүүцэж явахыг нь Каролин мөн байсхийгээд хардаг болжээ. Тэр хоёр амьтанд учирсан сүйрэл аймшигтай ажээ. Хоёрхон долоо хоногийн өмнө зургаан зуун акцынх нь өртөг болох нэг сая найман зуун мянган франктай болоод байсан тэр хоёр заяагүй эмэгтэй тэдгээр акцынхаа үнэд өнөөдөр дөнгөж арван найман мянган франк олж авах төдий болчхоод байв, учир нь акцын ханш гурван мянган франкаас гучхан франк дээр буужээ. Хатны цөхрөнгөө барж барж хойш нь хийсэн охиных нь сүйд бэлтгэсэн хорин мянган франк, Обле фермээ дэнчинд бариулж байж авсан далан мянган франк, тэгээд сүүлд дөрвөн зуун мянгын үнэтэй байтал нь хоёр зуун дөчин мянгаар зарж орхисон уул ферм нь эд бүхэн нийлээд тэр хоёрын хөрөнгө зоорь болдог байсан нь нэлэнхийдээ агшин зуур замхарч алга болсон ажээ. Харшийнхаа дэнчинд жилдээ найман мянган франк идүүлж өөрсдөө гаднах үзэмж маягаа хадгалан сахиж зэрэг зиндаандаа зохицуулан яаж амьдрах билээ гэж маш чанд арвилан хэмнэхийн агуу гайхамшгийг үзүүлэн хичээхийн ихээр хичээн базааж нарийлах боловч бас гэр орных нь зардалд долоон мянгаас доошгүй мөнгө зарагдах тул хэрхэх билээ? Хэрэв акцаа худалдчихдаг юм гэхэд сүйрч баларсны эцсийн хэлтэрхий болох тэрхүү арван наймхан мянгаар чинь хэрхэн цаашид аж төрж хамгийн наад захынхаа хэрэгцээг хангадаг билээ? Хатагтай л өөрөө эгцлэн зүрхэлж харахгүй нь болохоос биш, тэр хоёрын өмнө тулгарсан яаж ч аргалшгүй нэг зам бол хүүг нь төлж л нэгэнт чадахгүйгээс хойш харшаа мөнгө зээлдүүлсэн хүндээ үлдээж орхиод худалдаж борлуулахаас нь урьдаар нүүж ямар нэгэн жижигхэн байранд бушуухан орж аваад сэмхэн амьдарч сүүлчийнхээ үлдсэн юмыг идэж бартал даруйхан амиа хаацайлах хэрэгтэй болжээ. Гэсэн хэдий боловч хатагтай бууж өгөх дургүй хэвээр байсан бөгөөд ямар учраас гэвэл түүний бүхий л бие сэтгэл чингэхийн эсрэг байлаа, чингэх юм бол өчнөөн олон жил өөрийнхөө чичиргэнэсэн гараар баатарлаг зоригтой дэмнэж аргацаасаар ирсэн эртний алдарт удам судар нь ч хатагтайн хувьд амьдрал гэдэг юу байна тэр бүхлээрээ ч сөнөж баларлаа гэсэн хэрэг даруй мөн байжээ. Эх хүүхэн хоёр Бовилье өөрийнхөө өвгөд дээдсийн орон гэрээс хөөгдөж огт хамаагүй улсын дунд хөлсний байранд очиж хэн бүхний нүдний өмнө илт ялагдагсдын үгүйрэлд амьдарч сууна гэж бодохоос ичиж үхэхгүй хэрхэх сэн билээ? Тийм ч учраас хатагтай үргэлжлэн тэмцэлдсээр байдаг бөлгөө. 

	Нэг өглөө Каролиныг харахад нь хоёр эмэгтэй цэцэрлэг доторх саравч дор орчхоод цагаан даавуугаа угааж байжээ. Эмгэн тогоочийнх нь чадал тэнхээ тасраад тэр хоёрт хань нэмэр болохыг больчихжээ. Саявтар их хүйтрэх үеэр тэд өөрсдөө эмгэнийг сувилахад хүрч байв. Эмгэний хар хүн ч гэсэн мөн л нэг адил болсон ажээ. Хаалгач, хөтөч бөгөөд хиа зарцын албыг хамтад нь нэг зэрэг хааж байдаг тэр өвгөн арай чамай гэж байшингийн шал шүүрдэн мөн өөртэйгөө адилхан бүдэрдэг, тамир тэнхээгүй болсон хуучин муу тэрэгнийхээ морийг усалж өвслөх болжээ. Тэгээд ч хоёр эмэгтэй эрэлхэг маягаар аж ахуйгаа барьж авчээ. Дөрвүүлээ муухан хоол болдог шингэхэн шөлөө болгохын тулд охин нь өөрийнхөө зурж байдаг усан будгийн зургийг хааяа хааяа хаяж орхих ажээ. Эх нь ч тэр үл шалих хэмнэлтээсээ болж бүүр солиороод хэрэв өөрийн гараар хэрэглэж байвал шүүр туужуу, зүү утас ч бага шиг орно биз гэж санагдах дээр нь өөрөө тавьц хэрэглэлийнхээ тоос шороог арчиж гутал хувцасныхаа хагархай цоорхойг сэлбэх болжээ. Гэсэн ч ямар нэгэн зочин гаднаас орж ирэхэд тэр хоёр яаж сандарч тэвддэг хэрхэн хормогчоо хуу татан хаяж гар нүүрээ бушуухан угаагаад ажил хийхийг мэддэггүй цав цагаахан гартай гэрийн эзэгтэй нар болчхоод гарч ирдгийг нь үзэх хэрэгтэй байдаг юм. Ингэж л нэр төрөө хамгаална, гадагшаа гарч одохдоо тэр хоёр мөн урьдын нэгэн адил ёс журмаар нь тоноглож хөллөсөн сүйх тэргэнд сууцгааж явцгаадаг бөгөөд түүгээр эх хүүхэн хоёр явах ажилдаа явж ирнэ. Өнгөрсөн өвлийнх нь ирдэг байсан мөн тэр л зочид нь хоёр долоо хоног тутам нэг удаа хоол идэхээр цуглардаг байсан бөгөөд гэхдээ ширээн дээр тавьдаг хоолноос нь нэг нь ч хорогдоогүй, лааны тавиур дээрх лаанаас нь ч ганц ч хасагдаагүй байх аж. Тэр бүх үзэмжийн төдий зүйл нь арилж үгүй болчихсон баялгийн тэрхүү хуурамч дүрийг үзүүлэхийн төлөө ямаршуухан өлсгөлөн олон «маргааш» ирдэг байсныг ойлгож мэдэхийн тул Каролин шиг л дээрээс нь цэцэрлэг рүү харсан цонхоор тэдний яаж аж төрж байгааг ажиглан харах хэрэгтэй билээ. Зэргэлдээ оршигч байшингаар шахагдсан тэрхүү нойтон чийгтэй худгийн ёроолд тэр хоёрын байгааг хараад, зуун настай моддын ногоовтор голын дэргэдүүр тэдний сэргэшгүй уйтгар төгөлдөр зугаалж явааг нь хараад Каролин цаглашгүй өрөвдөж цонхны дэргэдээс холддог байсан бөгөөд өөрийгөө энэ хоёрын үгүйрэл хоосролын буруутан этгээд Саккарын хамсаатан би үнэхээр мөн байгаа юм гэж сэтгэлээр шаналахдаа түүний зүрх хагарах шахдаг байжээ. 

	Гэтэл нэг өглөө Каролин түүнээс ч нэт шаналгаатай, арай илүү зүрх шимшрэхүйц гаслантай учрав. Түүнд Дежуаг ирлээ гэж сонсгомогц түүний өөдөөс зоригтой гэгч нь гарч уулзав. 

	— За юу болов миний муу Дежуа... гэснээ Каролин хөгшин зарлагыгаа хувхай цайсныг үзээд аягүйтэж дув дуугүй болчхов. Сандарч мэгдэрсэн нүднийх нь гал унтарсан мэт харагдана. Бузгай өндөр нуруутай хүн маань бөгтийж атийгаад хоёр дахин агшиж нам болчихсон юм аятай харагдав. 

	— Тэр мөнгийг алдсаны төлөө ингэж гутрахын хэрэг юу байх вэ дээ. Чингэхэд нь Дежуа яаралгүй өгүүлсэн нь:

	— Үгүй ээ, эрхэм хатагтай минь, түүнээс болоогүй юм... Бид ч баяжлаа гэж зөвхөн бодож дассан болохоор эхний агшин зуур хатуу ширүүн цохилт авсан гэдэг бол хэлцээнгүй хэрэг. Хожиж байхад чинь архи уучихсан юм шиг тархи толгой руу харвадаг юм билээ... Ээ бурхан минь би ч одоо бас дахиад л ажил хийж эхлэхгүй бол горьгүй гээд бүр шийдчихэв, эцэс сүүлд нь мөн тэр орчмын мөнгө дахиад хуримтлуулан чадахаар их мэрийлттэй ажиллах л болно... Гэтэл юуг та яаж мэдэх вэ дээ... 

	Түүний хацар дээгүүр том том нулимс бөмбөрч урсав. 

	— Нөгөөх чинь явчихсан шүү, та ч мэдээгүй л дээ... 

	— Явчихсан гэнэ ээ? Хэн явчхаа вэ? гэж Каролин гайхсан бололтой асуув. 

	— Миний охин Натали л байхгүй юу... Түүний нөхөртэй болдог хөг ч өнгөрлөө. Теодорын эцэг бид хоёрт ирж хэлэхдээ түүний хүү дэндүү их удтал хүлээгээд бүтэхгүй болохоор нь одоо бараг найман мянган сүй бүхий жижиг эд барааны мухлагийн эзэн авгайн охинтой гэрлэх гэж байгаа гээд Наталийг минь бүүр уурлуулж орхилоо. Энэ бол надад ойлгомжтой л хэрэг л дээ. Тэр минь өвөртөө ганц ч мөнгөгүй энэ чигтээ хөгшин хүүхэн болох нь ээ гэж нэгэнт мэдчихсэн хойно яаж ч уурлахгүй байх билээ дээ?.. Гэсэн ч намайг хэчнээн хайртай байсан гэж бодно доо! Энэ өвөл хүртэл би чинь шөнөөр босож хучиж унтдаг хөнжлийг нь засаж өгдөг байлаа шүү дээ. Охиныгоо л гоё малгай өмсөг гээд би чинь тамхинд мөнгөө үрдэггүй боллоо, би түүнд эхийнх нь оронд эх болж өөрийнхөө гараар өсгөн бойжуулсан юм сан, жижигхэн муу гэртээ түүнийгээ сууж байхыг харах л миний амьдралын ганц баяр цэнгэл байв. 

	Нулимсандаа бахардаж Дежуа игэртэл уйлав. 

	— Хамаг гай миний цаашаа ахиж даварснаас л боллоо. 

	Миний найман акц зургаан мянган франкийн үнэд хүрч байхад нь худалдчихсан болбол охины минь сүй бэлэн болж тэр одоо хадамд оччихсон байхгүй юу. Гэтэл харахгүй юу даа, акц дээшээ хөөрөөд байх дээр нь би бас өөрийгөө бодож анхандаа зургаан зуу, дараа нь найман зуу, бүүр сүүлдээ мянган франкийн түрээстэй болох юм сан гэсээр байгаад энэ боллоо. Тэгээд ч бас хожим хойно миний хүүхэн л тэр бүх мөнгөө өвлөж авах юм даа гэсэн билээ... Гурван мянгын ханштай байх үеэр би гартаа хорин дөрвөн мянган франк атгаад зургаан мянгыг нь охиндоо сүй болгож үлдээгээд өөрөө есөн мянгын түрээс аваад санаа амар хэвтчихэж болохтой тийм цаг байж билээ. Тэгэхэд л үгүй гэж зүтгэсэн юм даа! Би мянган франктай болоод авъя гэж санасан юм, тэнэг хэрэг шүү мөн? Гэтэл тэр маань одоо дөнгөж дангаж хоёр зуун франк болж байна... Ай даа юу гэх вэ, миний л буруу л даа, би ч усанд унаж үхсэн нь дээр ээ!

	Каролин тэрхүү өвгөнд учирсан гай зовлонд сэтгэл ихэд хөдөлсөн тул цаадхыгаа тайвшрахыг хүлээзнэж суув. Гэвч чухам юу болсныг нь мэдэх сэн хэмээн хүсжээ. 

	— Явчихлаа гэнэ ээ? Үгүй энэ чинь яах дээрээ тэгдэг билээ, Дежуа минь ээ?

	Дежуа баахан ичингүйрч түүний цонхигор хацар дээгүүр үл мэдэг туяа ягааран татах шиг болоод хэлэхдээ:

	— Одоо яах вэ дээ, яваад л өгсөн байна, гурав хоногийн өмнө алга болчихсон шүү... Охин маань манай байрын өөдөөс харсан өрөөнд суудаг нэг хүнтэй саявтархан танилцсан юм, тэр нь дөч орчмын настай тун ч аятайхан л ноёнтон билээ... За тэгээд охин минь зугтаагаад явчихлаа. 

	Дежуаг хэлэх үгээ эрж эвлүүлэн түгдчээд есөн шидийн юм дэлгэн ярьж байх хооронд нь Каролин Парисын гудамжинд өссөн цайвар шар үстэй, гоолигхон налархай биетэй хөөрхөн бүсгүй Наталийг тов тодхон цээжиндээ дүрслэн санав. Нэн ялангуяа түүний тогтуухан хүйтэн харцтай, хязгааргүй аминчхан зан чанарыг тусгасан том нүдийг нь улам ч тодорхой дурайлган харав. Тэр охин нь эцгийнхээ энхрийлэн хайрлахыг хээвнэг жишим ч үгүй хүлээсээр өөртөө ашигтай байх цагт томоотой байдаг байсан бөгөөд сүйтэй болж хүнтэй суугаад ямар нэгэн жижигхэн мухлагийн лангууны ард эзэн болж авах боломжтой гэж горьдож байсан цагтаа ямар ч утга учиргүй уруудаж доройтохооргүй явжээ. Гэвч улаан мөнгө ч үгүй, бас дахиад л ажил хийж эхлэхээс ондоо мэхгүй болчихсон сайхан санаатай эцэгтэйгээ хамт наждаа эдэлж байна гэж үү, за больё доо, тийнхүү уйтгартай амь зууж явдгийг эцэс болгоё, түүнийг өөрчлөх найдвар ч ер алга байна! Чингээд тэр бүсгүй санаа амар шаахайгаа углаж малгайгаа тавиад гадагшаа яваад өгчихжээ. 

	— Ээ дээ бурхан тэнгэр минь! хэмээн Дежуа мөн бувтнасаар л байв. Үнэндээ тэр минь манайд байхад төдий л хөгжилтэй биш байгаа л даа, хөөрхөн хүүхэнд залуу насаа дэмий өнгөрөөх шиг гомдолтой юм яаж байх аж даа... Гэсэн хэдий боловч тэр даанч муухай жудаггүй зан гаргалаа. Та бодоод үз л дээ! Надтай салах ёс хийлгүй, ганц ч мөр, ганц үг бичиж үлдээлгүй, хааяа заримдаа намайг эргэж ирж уулзаж байна гэж ч амлалгүй яваад өгнө гэж байх уу даа... Гарч одохдоо хаалгаа хаагаад л гүйцэх нь тэр ээ. Миний гарын салганан чичирч байхыг харахгүй юу... Би чинь үнэхээр мангуурч өөрийгөө яаж ч чадахгүй болчхоод явна үргэлж л гэртээ охиныгоо эрээд байх боллоо. Ээ бурхан минь дээ, өдий олон жил хамт өнгөрөөсний эцэст би охингүй болж миний хөөрхөн жаал охин эгнэгт эргэж ирэхгүй болсон юм гэж үү дээ. 

	Дежуа уйлахыг зогссон хэдий боловч түүний хар буун сандарч байгааг харахад нүд халтирмаар байсан учир Каролин хоёр гарыг нь шүүрч бариад:

	— Хөөрхий зайлуул муу Дежуа минь, муу Дежуа минь... гэхээс ч ондоо сэтгэлийг нь засаж тайтгаруулах арга учраа олохгүй байлаа. 

	Сүүлээр нь Каролин цаадхынхаа сэтгэлийг самууруулахын тулд Дэлхий дахины банк баларч сүйрсэн тухай ярив. Тэгэхдээ тэр Дежуаг акц авхуулсан явдалд уучлал гуйж нэрээр нь нэрлэлгүй Саккарыг сүрхий буруутган зэмлэв. Гэтэл хуучин зарлага дорхноо урам зориг ороод явчхав. Мөрийцөх дон туссан тэр хүний хэнээ бас л хараахан арилж гүйцээгүй юм санжээ. 

	— Хүүе хаанаас даа, намайг акцаа битгий зар гэж хориглодог бол Саккар ноёны түмэн зөв. Ажил явдал ч маш бүтэмжтэй өөдрөг байсан юм сан хэрэвзээ урвагчид гарч ирээгүй сэн бол бид тэднийг цөмийг нь залгичих л байсан юм даа... Саккар ноён л эндээ байгаа бол хамаг юм өөр болох байсан юм сан, хатагтай минь ээ. Түүнийг барьж шоронд хорьсон явдал бол ердөө л биднийг сөнөөлөө. Тэр хүн л.., ганцхан тэр хүн л бид бүгдийг аварч чадах байсан юм сан даа... Би шүүхийн мөрдөн байцаагчид шууд тэгж л хэллээ: «Эрхэм ээ, түүнийг минь л бидэнд эргүүлээд өгчих, би хувьд дахиад л эд хогшлоо ч, амь насаа ч түүнд чинь итгэж даатгана, яагаад гэвэл цаадах хүн чинь биеэрээ бурхан байж байгаа юм аа! Тэр чинь юу дуртай бүхнээ хийх хүн шүү» гэлээ. 

	Каролин Дежуагийн өөдөөс үг сүггүй гайхаж ширтэв. Яана гэнэ ээ! Ганц ч зэмлэл хүлээлгэлгүй, ганц ч зэвүүн үг дуугаралгүй байна гэж үү дээ? Энэ бол мухар сүсэгт автсан хүний л хөөргөн сагсуу итгэл мөн байжээ. Олон түмнийг ингэтэл нь боолчилсон болохоор тэдгээр олныг дарангуйлагч Саккарын эрх засаг хэчнээн ултай суурьтай байх нь вэ?

	— Би уг нь үүнийг л эрхэм хатагтай танд хэлэх гэж ирсэн юм л даа. Өөрт нь учирсан лай зовлонгоо ярьсанд минь уучлахыг гуйя. Миний тархи толгой ч одоо бүр эргэж ширгэж гүйцжээ... Саккар ноёнтой уулзахаараа биднийг урьдын адил тэдэнтэй хамт байна гэж заавал дамжуулж хэлээрэй. 

	Дежуа турьгүй гишгэдэг алхаагаараа гараад явчхав. Каролин ганцаараа үлдээд агшин зуур амьдралаас жигшиж зэвүү хүрэв. Тэрхүү өрөвдмөөр болсон амьтны орж ирсэнд түүний сэтгэл гүнээ догдолжээ. Нэрийг нь нэг ч удаа дурсалгүй байсан өнөөх өөр нэг хүнд улам уур нь хүрч хилэгнэсэн нь түүний зүрхний угт хадаастай байв. Гэтэл дараа нь бас бусад хүмүүс цувж ирсээр байсан бөгөөд тэр өглөө бүр гойд олон хүн орж гарчээ. 

	Хүмүүсийн тэр цуваан дотроос эр эм хоёр Жордан Каролины сэтгэлийг хэнээс ч илүү их хөдөлгөж уяруулав. Хоёр биедээ хайртай гэр бүл л ямар байдаг бол түүн шиг Поль, Марсель хоёр чухал ажил гарвал дандаа хоёулаа цуг явдаг байсан тул өөрсдийнхөө эцэг эх болох хоёр Можандрийг үнэхээр акцадаа юу ч олж авч чадахааргүй болсон болов уу хэмээн Каролинаас лавлах гэж ирцгээжээ. Тэд нарт ч мөн сэхээ авалтгүй гай барцад учирчээ. Брезентийн фабрикийн мань эзэн бол сүүлчийн хоёр удаагийн устгалт хийхэд нижигнэн өнгөрсөн шийдвэрлэх тулалдааны өмнө наян мянган франкаа өгч байж авсан далан таван акцтай байсан ажээ. Ханш гурван мянга хүрсэн хойно тэр акцаараа хоёр зуун хорин таван мянгыг хожиж болох байсан болохоор сайхан наймаа хийсэн байлаа. Гэтэл хамгийн муу гайтай юм юу байв гэвэл Можандр тэмцэлд улайран Саккарын сод мэргэнд сохроор итгэж цаанаа ямар ч хангамж баталгаагүй, мөрийцөж үргэлж акц худалдаж авсаар байсан учир хоёр зуу гаруй франкийн аймшигтай зөрүү гарч түүний хамаг үлдсэн хөрөнгө болох гучин жилийн хүнд хөдөлмөрөөр хурааж хуньсан түрээснийх нь арван таван мянган франкийг хамаад авчихжээ. Мань хүн одоо бүр юу ч үгүй болсон болохоор ганц бахархаж явдаг Лежандрын гудамжныхаа жижигхэн харшийг зарж борлуулдаг юм ч гэсэн зээл авсан бүх хүмүүсийнхээ өрийг дарж чадамгүй байжээ. Иймд хүргэсний тухайд бол Можандр хатагтай нөхрөөсөө илүү буруутай байлаа. 

	— Ай даа, эрхэм хатагтай минь гэж бүх гаслан зовлон дунд ч хүртэл хөөрхөн нүүр царай нь мөн л цэвэрхэн инээмсэглэсэн чигээрээ байгаа Марсель ярьж гарлаа, эжий минь юутай адилхан болж хувирсныг та бодоод олохгүй ээ! Тийм хашир догь, тийм нарийн, зарц нарын аянга байсан хүн шүү! Цаг ямагт л тэдний хойноос мөрдөж данс харааг нь шалгаж явдаг байж билээ. Гэтэл сүүлийн үед түүний ярьдаг нь л хэдэн зуун мянган франк болчихсон юм, тэр өөрөө л аавыг минь давраагаад байсан л даа... Аав бол цаанаа чухам төдий л их зоригтой хүн биш болохоороо эжий л том хожоо бодож саяыг олно гэж цаг үргэлж мөрөөддөгөөрөө цаадхыгаа солиоруулаагүй сэн бол аав Шав ахын үгэнд орох л байсан юм сан! Санхүүгийн сонин уншдаг болсноос нь л хойш энэ чинь эхэлсэн юм аа, эхлээд аав автагдсан болохоор анхандаа донтсоноо нууж байсан ажээ. Сүүлдээ тэр хэрэгт ээж оролцдог болж ирснээс хойш хамаг юм нь уруугаа маш түргэн явчихжээ. Уг нь ээж минь гэрийн сайн эзэгтэй болох хувьдаа удтал зээлийн мөрийтэй наймааны эсрэг байсан билээ. Баяжих шунал ихдээд ирэхээрээ шударга хүмүүсийг ингэж л эвддэг байна шүү!

	Эхнэрийнхээ хэлсэн үгнээс Шав ахынхаа тухай дурсаж түүний зүс царай ямар байгаа бол гэж бодоод Жорданы сэтгэл хөгжин сэргэв. 

	Эдгээр бүх сүйрэл дунд ахын царай ямар байсныг та харсан болоосой хэмээн тэр хажуугаар нь орж хэлэв. Тэр чинь бүр урьдаас тэгнэ гэсээр байсан болохоор одоо ч хоолойгоо барьсан захтай цамцтайгаа их зантай гэгч нь тавлаж байгаа л даа. Шав ах зээл дээр очилгүй ганц ч өдөр өнжөөгүй, бага багаар бэлэн мөнгөөр мөрийцөх завшаан гарахад ганц ч удаа алдаагүй ер ердийнхөө ажлын нарийн нямбай гүйцэтгэсэн няхуун түшмэл шиг орой бүр өвөртөлж буцдаг арван тав юм уу хорин франкдаа сэтгэл ханамжтай явдаг юм билээ. Түүний орчин тойронд тал бүрээс нь сая саяараа нуран унаж хоёрхон цагийн дотор лут их хөрөнгө зоорь арвижих нь арвижиж бут үсрэх нь бут үсэрч цахилгаантай тэнгэрийн нижигнэсэн дуунаар алтан бороо асгарч байхад Шав ах ер төдий л шунахайрч сувдаглалгүй жижигхэн ашиг хожоогоо хичээн завхайрахдаа зарж үрдэг үл ялих орлогоо олж авсаар байсан бөлгөө. Тэр бол зальтай аавын хүү дундаас хамгийн зальтай нь байсан бөгөөд Нолле гудамжны хөөрхөн бүсгүйчүүд түүний гараас нарийн боов чихэр бишгүй авч хүртсэн буй за. 

	Ийнхүү харгүй цагаан сэтгэлээр ахмадын шалиг самуун явдлын тухай үг тусгасан нь хоёр эхнэрийн инээдийг хүргэх шиг болсон боловч юу болж өнгөрснөө эргэцүүлэн бодмогц хоёулаа бас л гуниглаад явчхав. 

	— Ай хөөрхий дээ гэж Каролин санаа алдсанаа хэлсэн нь намайг л санахад танай ээж аав хоёр ч акцаасаа юу ч авч чадахгүй биз ээ. Энэ ч ингээд лав төгсгөл болох нь бололтой. Акц одоо гучин франкийн үнэтэй байна, дараа нь хорь дээр бууна, тэгсээр тэгсээр зуун су-д л хүрнэ байх аа... Ээ бурхан минь яасан хөөрхийлөлтэй улс вэ дээ! Тэдний насан дээр бас тэгээд элбэг дэлбэг юман дээр туйлж сурчихсаныг нь бодоход яаж ч амь зуудаг юм билээ дээ?

	— Одоо яая гэхэв дээ хэмээн Жордан хээвнэг хариулав, тэр хоёрыгоо халамжлахыг л бодохоос биш... Одоогоор бид хоёр тийм ч баян биш байна, гэлээ ч гэсэн манай ажил явдал хөдөлгөөнгүй нэг хэвийнхээ байдлаас нэгэнт сугарсан болохоор ямар ч болов тэднийгээ бид гадаа гудамжинд орхихгүй нь лав л даа. 

	Явж явж харин Жорданы ажил явдал бузгай бүтэмжтэй байжээ. Өдий олон жилийн турш хэнд ч тоогдолгүй үйлээ үзэж хөдөлмөрлөсний эцэст анхных нь роман эхлээд сэтгүүлд, сүүлдээ тусгай ном болон хэвлэгдэж гараад дориун сайн амжилт олсон ажээ. Мань хүн одоо хэдэн мянган франктай болсон ба орох газар бүрийн үүд өмнө нь нээлттэй байсан учир баяжиж хөлжинө, алдар цуутай болно гэдэгт итгэл төгс дахин шинэ юм барьж авч бичихийн түүс болж байв. 

	— Хэрэв бид хоёр тэднийг өөрсөд дээрээ татаж авч чаддаггүй юм гэхэд жижигхэн байр хөлслөөд суулгана даа. Яаж ийгээд л аргална, чөтгөр алгад. 

	Марсель нөхрийнхөө өөдөөс илэрхийлэн хэлэхэд бэрх энхрийлэн харж сууснаа хамаг бие нь дагжиж чичрээд хэлэхдээ:

	— Өө Поль, Поль минь ямар сайхан санаатай хүн бэ! гээд цурхиртал уйлав. 

	— Тайтгарч үз, хүү минь би гуйя, тайтгарч үз хэмээн гайхаш нь барагдсан Каролин давтан хэлэв. Ингэж гутаж гуньсны хэрэггүй. 

	— Үгүй үгүй, би ч гутаж гуньсан юмгүй л дээ... Гэсэн ч энэ бүгдийг санахад нээрээ тэнэг юм аа. Манай аав ээж хоёр урьд нь өгнө гэж үргэлж амласаар байсан нөгөө сүй бэлгээ намайг гэрлэхээр өгчихдөг л байсан юм биш гэж үү! Поль маань улаан мөнгө ч үгүй болчхоод байхад нь би хэлсэн амандаа хүрээд ханилж суухад тэр хоёр намайг тэнэглэв гээд түүгээр шалтаг зааж ганц ч сантим өгөөгүй юм сан. Одоо тэд нар өөрсдөө хоосорч газардаад байхад миний сүй хэрэв байсан бол тэдэнд хэчнээн их тус нэмэр болох сон бол оо! Түүнийг мөнгөн зээл лав л залгичихгүй байсан юм сан даа!

	Каролин, Жордан хоёр тэссэнгүй инээд алдаад хөхөрчхөв. Гэвч тэглээ гээд ч Марселийн сэтгэл тайвширсангүй, бүр улам чанга уйлав. 

	— Ганц үүгээр зогсохгүй л дээ... Полийгоо ядмаг хоосон байхад би ганцхан юм л хүсэж мөрөөддөг байлаа. Тийм ээ, би өөрийгөө үлгэрийн дагина болгон ургуулан бодоод нэг сайхан өдөр хөөрхий муу ядуу хоосон хан хөвүүндээ учиргүй их мөнгө авчирч өгөөд л агуу их яруу найрагч болгочихно гэж боддог байж билээ... Гэтэл одоо болохоор Жорданд миний хэрэг ч үгүй болов. Би л харин аав ээжтэйгээ хамт үүндээ тээр болох нь ээ! Хамаг бэрхшээл ганцаарынх нь нуруун дээр овоорч энэ маань л ганцаараа хүн бүхэнд бэлэг барин хүртээх болох нь ээ... Ай даа, тэр тухай бодохлоор миний зүрх шулуухан дэлбэрчих шахдаг боллоо!

	Жордан эхнэрийгээ цочмог тэвэрч аваад хэлсэн нь:

	— Тэнэг минь чи юугаа дэмий донгосож байгаа юм бэ? Эмэгтэй хүн чинь хүнд бэлэг барьдаг юм гэж үү? Харин чи минь надад өөрийгөө, залуу насаа, хайр сэтгэлээ, сайхан зан байдлаа бэлэглэсэн шүү дээ. Түүнээс чинь илүү их юм бэлэглэх дагина энэ дэлхий дээр ердөө байхгүй дээ!

	Марсель өөрийгөө ийнхүү энхрийлэн хайрлаж байгаад нь баяр хөөр болон уйлах ч үнэндээ тэнэг хэрэг байна гэж санаад тэр даруйдаа тайтгарчээ. 

	— Хэрэв аав ээж хоёр чинь л зөвшөөрдөг юм бол хэмээн Жордан хэлэв. — Тэд нарыг Клишийн гудамжинд аваачиж суулгая. Тэнд нэгдүгээр давхарт урдуураа цэцэрлэгтэй хямдавтар байр сууц байхыг би үзсэн... Хоёрхон сандал л чуу чамай багтдаг манай муу жижигхэн өрөөнд ч их л аятайхан байх сан, гэтэл даанч давчуу юм аа даа. Тэгээд ч мөдхөн манай гэр улам л зайгүй болно... 

	Тэгснээ Жордан бас дахин нэг инээмсэглээд залуу гэр бүлийг уярсан сэтгэлээсээ ажиглаж суусан Каролин руу хандаж өгүүлрүүн:

	— Тийм ээ, мөдхөн бид гурвуулаа болно. Одоо би чинь амин тэжээлийнхээ мөнгийг олчхож дөнгөдөг яггүй ноён болсон болохоор үүнийг ч хүлээхэд болохгүй болох газаргүй юм аа!.. Харж байгаа биз дээ. Хатагтай минь надад барих гэж байгаа бас нэг бэлэг нь энэ шүү, тэгээд мөн наадах чинь надад юу ч бэлэглээгүй гэж суух юм, таарч дээ... 

	— Үр хүүхэдгүй байгаадаа үргэлж гутаж шаналсаар байдаг Каролин нүүр царай нь бяцхан улсхийсэн Марсель руу хармагц түүний бэлхүүсээрээ бүдүүрсэн байхыг дөнгөж сая л ажиглав. Энэ удаа мөн Каролины нүдэнд нулимс дүүрчээ. 

	— Эвий хонгор хүүхдүүд минь дээ, та нар хоёр биедээ тун ч хайртай юм аа. Та хоёр чинь л ёстой нэг ухаантай аз заяатай улс байна даа. 

	Жордан салж одохынхоо өмнө «Итгэл» сонины тухай Каролинд дэлгэрэнгүй ярьж өгчээ. Мань залуу панз наймаанд яснаасаа дургүй болохоороо тэрхүү сониныг мөнгөн зээлийн мөрийтэй арилжааны цуурай дүүрчихсэн хамгийн их гайхалтай үүр хэмээн нэрлэж дооглов. Сонины газар ажилладаг хүн бүгд эрхлэгчээсээ зарлагчаа хүртэл цөм мөрийцдөг байжээ. Гагцхүү мань Жордан л өөрөө мөрийцдөггүй байсан тул чингэлээ гэж бүгдээрээ түүнийг хялайн хардаг, гүнээ хорсож явцгаадаг байсан гэж тэр хөхөрч өгүүлэв. Гэтэл дэлхий дахины банкны сүйрч дампуурсан ба ялангуяа Саккарын баривчлагдсан явдал тус сонины хувьд сөнөөх цохилт болжээ. Ажилтнууд нь тараад явцгаасан ганцхан Жантру л яах ч учраа олохгүй мухардаад тэрхүү хэсэг хэлтэрхийгээс чангаан зуурч зөрүүд зан гаргасаар байсан бөгөөд хөмөрч живсэн хөлөг онгоцныхоо сэг үлдэгдэл дээр бас жаалхан байзнах санаатай байв. Тэр ч бүүр дүүрчихсэн хүн дээ, баяжиж хөлжөөд мөнгөөр л худалдан авч болох юм бүхнийг даанч дэндүү шунаг сувдгаар хэрэглэсэн гурван жилийн завсар түүний бие махбод нэгмөсөн элэгдэн доройтжээ. Өлсөж өлбөрсөн хүн л өл хоол залгах дээрээ ходоод нь идсэнийг нь шингээж чадахгүй болж үхдэг шүү дээ. Сандорф бароны хатан мөнгөө яаж эргүүлж авах билээ гэж горьдохдоо ид сүйрэл дундуур бүүр аль ч учраа олохыг болиод, тэр хүний нууц амраг болж бүрмөсөн гуларч гүйцсэн явдал хэдий хачин чамирхалтай боловч аргагүй зүй ёсны хэрэг даруй мөн байлаа. 

	Тэрхүү нэрийг сонсохтойгоо зэрэг Каролины зүс царай цонхисхийгээд явчихсан боловч Жордан, тэр хоёр эмэгтэйн атаа жөтөөг эс мэдэх болохоороо залгаад л ярив, 

	— Тэр хүүхэн ч яагаад Жантрутай нийлчихсэн юм бэ бүү мэд. Түүнийг л сонин хэвлэлийн газруудаар танил талтай болохоороо чухал хэрэгтэй мэдээ хэлж өгнө байх гэж бодсон байж болох юм даа. Уналтын хуулийн ёс дагуу ч тэр хүүхэн улам уруудаж доройтсоор байгаад түүн дээр буухад ч хүрсэн байж мэднэ. Мөрийтэй арилжааны сувьдаг шуналд бүхнийг ялзлан сүйдлэх хамгийн сайн сайхан шударга санаатай хүнийг ч угаадасны нүх рүү хийж орхимоор шаар, адгийн амьтан болгодог ямар нэгэн эвдлэгч бодис байдгийг би бишгүй ажиглаж мэдлээ... За ямар ч байлаа гэсэн тэр, урьд хатагтайн эцэг өвгөн дээр Жантруг өглөг горьдоод ороход нь цаадах нь өшиглөөд гаргадаг байсан юм гэж хэлэлцдэг сэн хэрэв энэ муу луйварчин түүнийгээ мартаагүй бол одоо өшөөгөө ганц сайн авчээ дээ. Нэг өдөр би өөрөө цалингаа авах санаатай сонины газар орж үүд хаалгыг нь дэндүү яаруу угзартал сүйд майд болтол хэрэлдэж байх үеэр нь тааралдсан бөгөөд Жантру хар хүчээрээ далайж байгаад хатагтайн хацар луу алагдаад авахыг би нүдээрээ үзсэн шүү... Тийм ээ, тэр муу архичин завхай амьтан эрваа хар хөтөч аятай язгууртан хатагтайг зодож нүдэж байна лээ. 

	Тэрхүү бузар буртаг өөрийнх нь нүүр ам руу үсрэх шиг санагдсан тул Каролин зовж шаналсан байртай гараараа дохиж ярихыг нь зогсоов. 

	Марсель гадагшаа гарахдаа түүний гарыг эелдэгхэн атгаад:

	— Эрхэм хатагтай минь, бид хоёрыг ямар нэгэн эвгүй юм хэлэх гэж ирэв гэж битгий бодоорой, тийм биш шүү. Харин ч Поль ямагт л Саккар ноёныг өмөөрч хамгаалдаг юм билээ. 

	— Тэгэхгүй ч яах вэ дээ! хэмээн залуу хүн дуу алдан хашхирав. Саккар ноён надад ямагт сайн байсан юм чинь. Нөгөө муухай Бушээс биднийг яаж салгаж өгснийг нь би хэзээ ч мартахгүй ээ. Тэгээд ч ер нь маш сүрхий чадалтай хүн билээ шүү. Хатагтай та түүнтэй уулзах дээрээ залуу гэр бүл түүнд мөн л баярласан хэвээрээ байна гэж хэлээрэй дээ. 

	Жорданыхныг гараад явах дээр нь Каролин үг дуу ч үгүй ууртай гэгч толгой сэгсрэв. Баярласан гэнэ шүү юунд юм бол доо? Можандрийнхныг хоосрууллаа гэж үү дээ? Өнөөх Дежуатай адилхан Жорданыхан ч гэсэн бас зөвтгөсөн чанарын үг хэлж сайн сайхны ерөөл тавиад л явцгаав. Гэтэл тэд нар бол үнэнхүү байдлыг лавтайяа мэдэж байгаа шүү дээ! Санхүүгийн ертөнцөд амьдарч байсан мөртөө мөнгөнөөс ингэж сайхан жигшиж гүйцсэн энэ зохиолч чинь юу болсон бүхнийг андахгүй байгаа даа. Каролины дотор уур зэвүү нь улам оргилон буцалсаар байлаа. Үгүй ээ. Уучилж огт болохгүй, бузар булай юм даанч зузаан гүнзгий байна. Бароны хатныг Жантру алгадаад авсан явдал ч өс хонзонгоо авахад бас л дутуу байна. Энэ бүхий л ялзралын чинь гэм бурууг Саккар л хүлээх ёстой болно. 

	Тэр өдөр Каролин Мазогийнхаар очиж зарим бичиг баримт олж авч ахынхаа хэрэгт хавсаргая гэж санаж байжээ. Бас түүнээс гадна өмгөөлөгч хэрэв маклерийг гэрчийн этгээдээр дуудвал ямаршуу янзтай байхыг нь мэдэх сэн гэж боджээ. Дөнгөж дөрвөн цагт мөнгөн зээл хаагдсаны дараа очиж уулзахаар цаг болзсон тул Каролин арайхийж нэг ганцаараа болоод юм онгичиж олсон лавлах баримтуудыг бүтэн хагас цаг гаруй цэгцэлж янзлав. Гал түймэр унтарсны маргааш л утаа нь замхарч үнс нурам нь шатаж гүйцсэн хойно хүн хэмхэрхий хэлтэрхий дотроос, хайлж урссан гоёл чимэглэлийнхээ зүйлийн алтыг олж магадгүй хэмээн махран горьдож эрж онгичдогтой нэгэн адил Каролин ч тэр овоолгоотой новш дундаас хэрэгтэй юмаа ялган түүж олж эхлэв. 

	Юуны өмнө Каролин мөнгө хаашаа алга болчхов оо? гэдэг асуултыг өөртөө тавилаа. Хоёр зуун сая л алга болсон юм даг. Хэрвээ нэг хэсэг хүний өвөр хоосров гэхэд нөгөө хэсгийнх нь өвөр зайлшгүй дүүрсэн байх ёстой шүү дээ. Гэтэл ханш бууруулагчид л хамаг мөнгийг хамж аваагүйгээс хойш гуравны нэг нь хаашаа орсон нь ч мэдэгдэлгүй алга болчихсон гэдэг илхэн байжээ. Аюул сүйрэл болох үеэр зээл дээрх мөнгө шулуухан газар доогуур шургаад орчихдог юм уу, эсвэл хүн бүхний гарт нялзаад алга болчихдог юм уу гэж бодогдмоор байлаа. Лав л Гундерман тавин сая хэртэйг нь өвөртөлсөн түүний удаа Дегремон арван хоёроос арван таван саяыг авснаараа орно биз. Тэгээд де Боэн маркизыг нэрлэдэг байсан бөгөөд түүний сонгодог арга ч бас дахиад л их амжилттай болсон ажээ. Мазо дээр ханш хөөргөж мөрийцөөд алдсан зөрүүгээ төлөхөөс татгалзсан атал Якоби дээр ханш бууруулж мөрийцөөд даруй хоёр сая шахууг хожжээ. Гэтэл энэ удаа их алдагдал хүлээсэндээ ухаан алдчихсан Мазо түүнийг эс төлбөл зарга мэдүүлнэ гэж сүрдүүлэв. Гэхдээ мань маркиз хамгийн энгийн луйварчин мөн болохоороо эд хөрөнгөө эхнэрийнхээ нэр дээр шилжүүлчихсэнийг нь Мазо мэддэг байжээ. Дашрамд өгүүлэхэд Дэлхий дахины банкны ерөнхий хорооны гишүүд бараг цөмөөрөө тус бүрдээ яггүй их олзтой гарсан бөгөөд зарим нь Гюре, Кольб хоёр шиг банкаа балрахаас өмнө акцаа хамгийн өндөр дээд ханшаар борлуулчихсан бол нөгөө бусад нь Маркиз, Дегремон хоёр шиг урваад ханш бууруулагчдын талд орчихсон ажээ. Тус нийгэмлэг хүнд түгшүүртэй байдалд орсон үеэр хуралдсан сүүлчийн нэг хуралдаан дээрээ захиргааны зөвлөл өөрийнхөө гишүүн бүрийд зуу гаруй мянган франкийн зээл олгосныг ч яриад яах вэ дээ. 

	Эцэст нь хэлэхэд мөнгөн зээлийн хоёр маклер өөрсдийнхөө мөнгөөр мөрийцсөөр байж өчнөөн төчнөөнийг хожсон аятай дам сонстох боловч тэр хожсон мөнгөө Деларок нь хүүхэнд дуртайдаа, Якоби нь мөрийцөх дуртайдаа тус тус зарж үрээд алга хийсэн тул ёроолгүй хоёр том ангалд нэгэнт залгиулж амжсан юм санжээ. Бас өнөөх Натансоныг өөртөө болохоор ханш бууруулан мөрийцөөд Саккарт болохоороо ханш хөөргөж мөрийцсөөр байгаад гурван сая франкийн ашиг хожоотой гарсны хүчинд кулис хэмээх үнэ хаялцуулах газрын нэг эзэн нь болсон гэлцэж байлаа. Гэлээ ч гэсэн мань хүн худалдан авсан акцаа төлөх чадваргүй болчихсон дэлхий дахины банкны өмнөөс тоймгүй олон акц авчихсан болох учраас яриагүй хоосрох болчхоод байж байтал нь ер бусын аз дайрч, бүх кулисыг өрөө төлөх чадваргүй болсонд тооцож түүний зуу гаруй саяын өрийг бүгдийг нь хүчингүй болгосон ажээ. Энэ атигар Натансон мөн аз заяатай бөгөөд арга мэхтэй аавын хүү юм шүү! Тэгээд цөмөөрөө тэрхүү луйврын тухай хожсон мөрийгөө аваад алдсан мөрийгөө төлөхгүй байдаг чинь ер нь зүгээр юм биш үү гэлцэж сайшаасан янзтай инээвхийлцгээж байлаа!

	Хэдий тийм боловч мөнгөн зээлийн арилжаа тас нууц битүү явагддаг ба зээлийн маклерууд ч гэсэн мэргэжлийнхээ нууцыг нарийн чанд хадгалдаг болохоор Каролин ашиг хожооных нь хэр хэмжээг нарийвчлан тогтоож чадаагүй бөгөөд тоо бай нь тодорхой мэдэгдэхгүй хэвээрээ үлджээ. Тэдгээр маклерууд үйлчлүүлэгч хүмүүсийнхээ нэрийг бичдэггүй учир тэд нарын тэмдэглэлийн дэвтрийг шагайж харлаа ч гэсэн Тэр бээр юу ч олж мэдэхийн аргагүй байв. Тийм ч учраас сүүлчийн устгалт хийсний дараа арилж алга болсон Сабатанийг хэчнээн мөнгө өвөртлөөд явчихсан байж болох нь вэ гэж ч мэдэхийг оролдоод бүр ядчихжээ. 

	Энэ бол Мазод бас л сүрхий том хохирол байсан юм. Сэжиглэлтэй хүн хоёр гуравхан мянган бяцхан жаахан баталгаатай, эхэндээ итгэл найдваргүй мөрийцөж эхэлдэг, тэгээд эхний хэдэн сар бузгай ухаалаг мөрийцөж байгаад баталгаа нь хүрэлцээгүй гэдгийг мартаж орхисон маклертай найзалж аваад дээрмийн ямар нэгэн зальт ажиллагаа үйлдсэнийхээ дараах өдөр нь оргоод явчихдаг нь гэм биш зан юм санжээ. Уг нь ч Мазо урьдын цагт ой модонд бүгдэг байсан дээрэмчдийн нэг адил одоо мөнгөн зээл дээр бүгдэг болсон дээрмийн сөнөөгдөшгүй бүдэг бүлэг цүлэг этгээдийн нэг зальхай луйварчин Шлоссерыг үүний урьд хөөн зайлуулсантайгаа адил Сабатанийг мөнгөн зээлээс хөөн зайлуулах тухай асуудлыг тавихаар завдаж байжээ. Гэтэл өнөөх ер бусын шинж чанарыг нь эхнэр хүүхнүүд шохоорхон шивнэлдсээр байдаг хилэн нүдтэй дорно зүгийн хүн, дорнын цус хольцолдсон итали хүн маань ямар нэгэн гадаадын гүрний нийслэлийн зээл рүү дам сонсвол Берлиний зээл рүү дээрэм тонуулынхаа ажлыг хийхээр явчихсан сурагтай бөгөөд Парисын зээл дээр өөрийгөө мартагнуулж байгаад хожим бас дахин эргэж ирж луйвардах дээрэмдэх явдлаа бүх нийтээрээ зөнд нь дураар нь тавьчихсан хойно эхэлнэ дээ гэж найдаж байв. 

	Тэгээд дараа нь Каролин ямар ямар хохирол сүйтгэл учирсныг бүртгэж авчээ. Дэлхий дахины банк сүйрч сөнөсөн явдал бол бүхэл бүтэн хотын тайван тавтай байдлыг алдагдуулдаг аймшигтай сүйрлийн нэг мөн байлаа. Бөх бат гэхээр ч юм ер үлдсэнгүй айл зэргэлдээ байгууллагуудад ч ан цав гарч ямар нэг нь өдөр дараалан баларч сүйдсээр байлаа. Гал түймэрт шатсан байшингаас босоо чигээрээ үлдэж хоцорсон нүүрэн тал гэнэт нурж ойчдогтой адил банкнууд дараа дараагаараа айхавтар шуугиан дэгдээн дэлбэрсээр байлаа. Тийнхүү нурж унасаар байгаагийн дуу чимээг сонссон хүн бүгд энэ эвдрэл сүйрэл хэзээ нэг юм намжиж зогсдог бол хэмээн дэмий л чимээгүй гуниглан өөрсдөөсөө асууцгаана. Каролины тухайд гэвэл шуурганаар санхүүгийн ертөнцөөс сөнөж сүйрсэн нийгэмлэг, хүмүүс, байгууллага ба банкны эздийн хувь зохиол төдий л зовоож байсан биш, харин өөрийнх нь таньдаг хайрладаг тэр бүхий л ядуучуудын хувь заяа үгүйрч хоосорсон хувь нийлүүлэгчид, тэр ч байтугай дамын панзчидыг яана аа гэж өрөвдөж байжээ. Каролин ялагдсаны дараа өөртөө дотно сайн үхэгсдийг бүртгэж эхлэв. Тэдний дотор зөвхөн хөөрхий муу Дежуа тэнэг ядмаг Можандрийнхан, гуниглалтай өрөвдөлтэй де Бовильегийнх байсан төдийгүй ээ. Бас ондоо нэг үйлтэй явдал түүний сэтгэлийг догдлуулсан нь торгоны фабрикийн эзэн Седилийг баларч сүйрлээ гэж өчигдөрхөн зарласан ажээ. Каролин түүнийг зөвлөлд ажиллаж байхыг нь ажиглаж байгаад энэ бол зөвлөлийн гишүүдийн дотроос арван су ч гэсэн итгэж болох цорын ганц хүн хорвоод ховор хамгийн шударга томоотой хүн гэж нэг удаа хэлчихсэн юм ажээ. Мөрийтэй наймаанд улайран орно гэдэг юутай муухай хэрэг вэ! Парисын хамгийн дорвитой пүүсийн нэгийг үүсгэн байгуулах гэж гучин жилийн турш шударга хөдөлмөрлөсөн хүн маань гурван жил хүрэхгүй хугацаанд яадгийг нь алдтал бусниулан ганхуулсан учраас пүүс нь тэр даруйдаа бут үсэрчээ! Аажуу уужуу зугуухан өөртөө хөрөнгө зөөртэй болох арга бий хэмээн ятгаж явсан тэр дээр үеийнхээ хөдөлмөрлөсөн өдрүүдийг дурсаж яасан их гашуудаж харамсаж байсан бол доо! Хамгийн анхан санаандгүй хожсон цагаас хойш юунд тэгтлээ удаан хүч чармайлт гаргаж байв даа гэж бодогдуулсан ажээ. Шударга худалдаачны нэг насаараа зүтгэж байж хураадаг саяыг мөнгөн зээл дээрээс ганцхан цагийн дотор олоод авчих юм сан гэдэг мөрөөдөл шунал тэр хүнийг баллан хаяжээ! Харин мөнгөн зээл хамаг юмыг нь хусаж аваад золгүй тэр амьтан цохигдон ялагджээ. Дахин ажил төрөл үүсгэх чадалгүй болж нэр нүүрээ барсан тэр амьтан үгүйрлийн гайгаар луйварчин л болж мэдэх хүүтэйгээ үлджээ. Жилдээ дөчөөс тавин мянган франкийн өр тавьдаг, хийх ажилгүй, наргианч завхуул этгээд болчихсон тэр Гюстав нь Жермен Кёр гэдэг хүүхний нэр дээр олгосон вексельд гарынхаа үсгийг зурсан өөдгүй паянгаас хойш нэрээ гутааж гүйцжээ. Каролины санаа сэтгэлийг хувь зохиол нь шаналгаж байсан бас нэг үйлтэй амьтан бол комиссын худалдаачин Массиас байжээ. Тэгээд худал хуурмаг хулгай зэлгий үйлдэхэд зуучлагчдыг Каролин үзэн яддаг байсан нь гагцхүү бурханд л мэдэгдэж байгаа бөгөөд гэлээ ч гэсэн тэр Массиасыг дотно сайн таньдаг болохоороо түүнийг хэрхэн инээд алдсан том нүдээ бүлтийлгээд зодуулсан сайхан санаатай нохой аятай хэдхэн тооны жижигхэн ордер олох санаатай бүх парисаар эрэл болон харайлгаж явааг нь өөртөө тов тодхон төсөөлж байлаа. Тэр хэдийгээр Саккарын замаар замнаж азаар амжилт олохчоо болоод арай чуу гэж нэг ахархан хугацаанд өөрийгөө зээлийн эзний нэг боллоо хэмээн тооцож асан боловч одоо тэр нойрноосоо сэргэж газардан унаад гар хөлөө бэртээчихсэн хэвтэж байдаг нь юутай аягүй муухай хэрэг вэ! Мань эр далан мянган франкийн өртэй хоцроод түүнийгээ төлсөн бөгөөд, уг нь бусад олон улсын нэг адил гоц гойд тохиолдол боллоо гээд төлөлгүй байсан ч болох байжээ. Тэр бээр найз нөхдөөсөө мөнгө зээлдэж өөрийгөө нэг насаар өр ширэнд бариулан ийм нэг шударга боловч шал хэрэггүй тэнэг хэрэг үйлдсэн ажээ. Яагаад тэнэг гэвэл түүнийг нь хэн ч үнэлээгүй ба тэр ч битгий хэл зарим нь араар нь орчхоод далаа үл мэдэг хавчисхийж байв. Өөрийн эрхэлдэг бузар булай ажилд дургүй хүрч мөнгөн зээлийг ад үзэн зэвүүцэж түүн дээр амжилт олохын тулд еврей л болох ёстой юм гэж үглэсээр байсан хэдий боловч аргагүйн эрхэнд хавчигдан хуучин байртаа хэвээр үлдэж мөн л хурц нүдтэй, хурдан хөлтэйгөө байж байсан цагт олигтойхон ашиг хожоо олдох ч юуны магад вэ гэж горилхийлсээр байлаа. 

	Гэсэн хэдий боловч мань Каролин ядахдаа өөртөө түүх намтаргүй байж ор сураггүй үхэж үрэгдсэн, нэрээ ч гаргалгүй хоосорч хохирсон хүмүүсийн төлөө гойд шаналж элэг зүрхээ эмтэртэл өрөвдсөн ажээ. Тиймэрхүү хүмүүсээр бут ширэнгэ, ногоо ургасан хонхор бүхэн дүүрчихсэн байсан бөгөөд тэд лав хороо цэрэг байжээ. Зарим нэг ч ул мөргүй алга болсон бөгөөд шархтагсад нь мод бүхний ёроолд амь тэмцэн хяхтнаж хэвтэв. Хэл амгүй өнгөрсөн аймшигтай муухай эмгэнэлт явдлыг тоочоод баршгүй, тасалбараар амь зуудаг үй олон жижиг ядмаг борчууд, нэг л төрлийн акцад өөрсдийнхөө хадгаламжийг оруулсан жижигхэн хувь нийлүүлэгчид, ажил хийхээ больсон хаалгач нар, муураа малладаг цонхигор царайтай хөгшин хүүхнүүд, хэнээрхсэн амьтад шиг зугуухан голоо зогоож байдаг албанаасаа халагдсан хөдөөгийн түшмэд, юу байсныгаа ядуучуудад тараагаад өгчихсөн хөдөөгийн лам нар мэтийн сүүнд төчнөөнийг, талханд төчнөөнийг гээд маш нарийн хэмжээтэй бодоод тооцоолчихсон хэдхэн су-гийн төсөвтэй эдгээр бүх хөөрхийлөлтэй улсаас хоёрхон су ч алдагдвал бүхэл бүтэн эргэлт гаргах байсан ажээ! Гэтэл гэнэт юу ч үгүй болон хоосорч аж амьдрал нь бэртэж хөг нь өнгөрчхөв, хөдөлмөр хийх чадалгүй болсон хөгшид эмгэдийн салганан чичиргэнэсэн гар айсандаа харанхуй дунд юм эрж тэмтэчнэ. Тэдгээр бүх хүлцэнгүй номхон хүмүүс цөм хоосон ядуугийн лайг эдлэх нь тэр болжээ. Өнөөх түрээс хураагч Фейё хотоосоо оргоод явчихсан тул сүйрлийн уршиг хөө улам хүчтэй нөлөөлсөн Вандомаас гасалж гангинасан захидал зуу шахуу иржээ. Тэр хүн бол үйлчлүүлэгчдээсээ мөнгөн зээл дээр арилжаа хийх даалгавар авчихсан тэдний мөнгө болон акцыг хадгалдаг байсан атал өөрөө улайран мөрийцдөг болжээ. Тэгээд мөрий алдаж түүнийгээ ч төлөлгүй гартаа агуулж байсан хэдэн зуун мянган франкийг авч өвөртлөөд Вандомын зах дүүргээр оршин суудаг хамгийн буйд бөглүү тосгоныхонд үгүйрэл ба нус нулимс үлдээж орхиод өөрөө зугтааж алга болсон ажээ. Өнөөх сүйрэл чинь ядуулаг овоохойнуудад ч нэвтэрч оржээ. Хурц ширүүн дайрдаг халдвартай тахал хижиг туссаны дараа байгаа мэт хөрөнгө чинээгээр дорой үл ялих жижигхэн хүмүүс л хамгийн хөөрхийлөлтэй хохирогсод байцгаасан тул тэдний үр хүүхэд л өдий төдий олон жил хүнд хүчир хөдөлмөр хийж байж сая нэг юм эцэстээ тавтай амьдралаа эргүүлэн сэргээж авах магадгүй болов уу даа. 

	Сүүлдээ Каролин арайхийж нэг Мазогийнд очихоор гарлаа. Банкны гудамж чиглээд алхаж явахдаа сүүлчийн хоёр долоо хоногийн турш зээлийн маклер дээр удаа дараалан буусан цохилтын тухай бодож явжээ. Түүний гурван зуун мянган франкийг Фейё хулгайлчхав. Сабатани бараг зургаан зуун мянгын өр төлөөгүй нэхэмжлэг үлдээж орхив. Де Боэн маркиз бароны хатан Сандорф хоёр нийлээд сая гаруйгийнхаа зөрүүг төлөхөөс татгалзав. Седиль сүйрснээс болж мөн тэр хэрийнхээ мөнгийг алдахад хүрэв. Дэлхий дахины банканд зээлдүүлсэн найман саяыг ч хэлээд яах вэ, Саккарт репорт хийгээд шилжүүлчихсэн найман сая бол бузар муухай алдагдал, чухам ёроолгүй нүх ангал байсан бөгөөд тэрхүү ангал түгшин хямралдаж хүлээж ядан байгаа мөнгөн зээлийн нүдэн дээр Мазог өөрийг нь хэзээ хэзээгүй залгичих ёстой байсан юм санжээ. Сүйрэл болсон тухай цуу яриа хоёр ч дахиад хот даяар тарав. Нэмэр дээр нэмээс гэгчээр саяхан сүүлчийн гай дайрч тийнхүү хайр найргүй нүүрлэж ирсэн лай барцад дээр нэмэрлэв, хоёр хоногийн өмнөхөн конторынх нь ажилчин Флори нэг зуун наян мянган франк шамшигдуулсан хэрэгт баривчлагджээ. Урьд нь үл ялих бага шиг дүрд тоглодог жүжигчин байсан парисын гудамжны сээхэлзүүр бүсгүй Шюшю анхандаа хямд төсөр зугаалж явдаг байсан бол дараа нь Кондорсе гудамжинд жижиг байр авч хожим гоёл чимэглэл, нарийн сүлжмэл эд гэх мэтчилэн нэхэж шаардах нь алхам алхмаар өсөн нэмэгджээ. Садоваян дараагаар хожсон арван мянган франкийн хожоо л тэр муу золгүй онгироо хүүг сүйд хийгээд хаячхав, түргэн олдоод мөн түргэн үрэгдсэн дүрсгүй мөнгө л хайрыг нь худалдаж авахад тийм их үнэтэй байсан хүүхнийг тэжээж тэтгэх янаг тачаангуйд зориулагдсан шинэ шинэ олон мөнгийг хойноосоо цувруулан шаардав. Гэтэл хамгийн гайхалтай нь юу байв гэсэн чинь Флори ондоо нэг маклерт тавьсан өрөө яаж төлөх билээ гэж өөрийнхөө эзэн ноёныг тонож дээрэмдсэн байлаа. Энэ бол бас л нэг ёсны шударга зан, нэн даруйхан баригдахаас айсан хэрэг буюу чухам нарийндаа ямар нэгэн агуу гайхамшигтай арилжаа хийх хулгай хийснээ нуун далдлах, онгорхой нүхээ бөглөх гэж найдсан хэрэг мөн байжээ. Жаал хүү шоронд орсон хойно ичиж зовохыгоо мэдэхтэй болж цөхрөнгөө барахад гашуудан уйлжээ. Мөн тэр өглөө нь Сентээс хүүтэйгээ уулзахаар хүрч ирсэн эх нь буулган орогнуулсан найз нөхдийнхөө гэрт хэвтэрт орсон хэмээн ярилцаж байв. 

	«Аз хийморь гэдэг ямар хачин эд вэ дээ!» хэмээн Каролин биржийн талбай дээгүүр өнгөрөхдөө бодож явлаа. Дэлхий дахины, банкны ер бусын амжилт, дөрвөн жил хүрэхгүй хугацаанд олж авсан ноёрхол ба эз дийлэн ялсан ялалт өөд түүний сүр жавхлантай давшсан болоод дараагаар нь тэрхүү аварга том байгууллага гэнэт онхолдож ганцхан сарын дотор үнсэн товрог болж баларсан явдалд гайхаад барахгүй байлаа. Мазогийн түүх паян ч гэсэн мөн тийм биш байгаа даа. 

	Үнэндээ ч хүний аз заяа түүнтэй адил дайрч байсан удаагүй билээ. Авга ахыгаа нас барсан даруй гучин хоёр настайдаа биржийн маклер болж хөлжиж баяжсан, өөртөө хоёр хөөрхөн хүүхэд төрүүлж бэлэглэсэн энхрий хайртай, дур сэтгэл татмаар эхнэрийн азтай хань нөхөр, бас тэгээд өөрөө гоё цэвэрхэн хар хүн байсан Мазо бол холбоо сүлбээ сайнтай, эрч чадал төгс, юмыг тандаж мэдэхдээ гайхалтай соргог, тэр ч байтугай Якобийн мундаг бүдүүн хоолойтой нэгэн адил алдаршин цуурайтаж байсан лимбэ шиг нарийхан жингэнүүр хоолойгоороо ч гэсэн өнөөх «сагс» өдөр ирэх тусам улам илүү жинтэй болсоор байсан ажээ. Гэтэл түүний хамаг үйлс нь хазайж одоо тэр өөрөө ёроолгүй ангалын ирмэг дээр очоод зогсож байгаа бөгөөд зөөлөн салхи сэвэлзлээ л бол ангал руу хийсэж ойчмоор байв. Мазо өөрөө мөнгөөр мөрийцдөггүй байсан юм шүү, чингэхээс түүнийг аварсан юм юу вэ гэвэл амаргүй өнгөрүүлсэн залуу нас ба алба ажилдаа учиргүй дуртай явдал мөн ажгуу. Хашир суугаагүй, догшин шазруун зантай бөгөөд хүнд даанч дэндүү итгэмтгий байсны улмаас түүний бие шударга тулаанд ялагдав. Гэсэн ч түүний талархал түүний талд байсан ба энэ явдлаас түүнийг нэр төртэй мултран гарч чадна гэж бүгдээрээ баттай итгэж байсан юм санжээ. 

	Каролин шатаар дээшээ өгсөж конторт ортол тэр дорхноо тус конторын хов хоосон болчихсон хэлтэс бүхэнд цаанаа нэг далдуур түгшүүрлэсэн байр байдал гай дайрахын ёр орсон нь мэдэгдээд явчхав. Кассын дэргэдүүр гарахдаа мөнгөө төлүүлж авах гээд хүлээж байгаа хорь шахам хүн цугларсан байхыг харав, мөнгөний болон фондын нярав нар сүүлчийнхээ хайрцгийг суллаж байгаа юм уу гэлтэй удаан шийд муутай хэдий боловч нийгэмлэгийн өмнө хүлээсэн үүрэгт ажлаа гүйцэтгэсээр байгаа харагдав. Устгалтын тасгийг дутуу хаагдсан хаалгаар нь шагайж харвал унтаад өгсөн юм шиг санагдсан бөгөөд мөнгөн зээл дээрх ажиллагаа зогссон цагаас хойш бараг төлөв хийх юмгүй болсон тул долоон ажилтан нь сонин уншаад л сууцгааж байв. Зөвхөн бэлэн тооцооны хэлтсийнхэн л амьтай голтой ажлаа хийсээр байжээ. Фирмдээ учирсан золгүй явдлыг хүнд зовуурилан өнгөрөөж байгаа маш сандарч цонхийчихсон итгэмжлэгдсэн хүн болох Бертье л Каролиныг хүлээн авч уулзав. 

	Хатагтай минь Мазо ноён тантай уулзаж ер чадах болов уу даа, би ч мэдэхгүй байна... Шөнийн турш галлаагүй хүйтэн тасалгаанд ажил хийж суусаар байгаад салхи авхуулж өвчилсөн байна лээ, саяхан амрахаар хоёр дахь давхар өөд гэртээ орчихлоо. Гэсэн хэдий боловч Каролин уулзуулж аль гэж хүчлэв:

	— Эрхэм ээ, та намайг түүнтэй уулзуулаад өгөөч дээ, би ердөө хэдхэн үг хэлэх гэсэн юм сан... Миний ахын аврагдах эсэх ч үүнээс шалтгаалах магадгүй. Манай ахыг мөнгөн зээл дээр арилжаа наймаа ердөө хийдэггүй байсныг Мазо ноён сайн мэдэх юм сан, тэгээд ч түүний өчиг мэдүүлэг туйлын чухал байна санжээ... Түүнээс гадна би түүнээс зарим нэгэн тооны талаар юм лавлах гэсэн юм, зарим нэгэн баримт бичгийн тухай ганцхан тэр хүн л надад юм хэлж өгөх учиртай юм сан. 

	Бертье нэлээд удтал тээнэгэлзэж байгаад сүүлдээ Каролиныг маклерын тасалгаанд оруулав. 

	— Жаахан хүлээж байгаарай, хатагтай, би мэдээд ирье. 

	Үнэхээр тэр тасалгаанд Каролин ортол дороо хүйтэн оргиод явчхав. Лав л өчигдрөөс хойш ил зуухыг галласан шинжгүй байсан ба өнөөдөр ч гэсэн түүнийг галлая гэж бодсон хүн байгаагүй бололтой. Гэтэл тэнд гойд эмх цэгцтэй байгаа нь Каролинд бүүр ч их гайхал төрүүлжээ, хэн нэгэн хүн л урьд шөнийн турш, мөн өглөөжингөө хайрцаг доторх юмсыг уудлан уншиж хэрэггүй бичиг цаасыг устган, үлдээж хадгалах хэрэгтэй гэснийгээ байранд нь тавьсан юм уу гэмээр байв. Хамаг хавтаст хэрэг, бүх захиаг эмхлэн цэгцэлжээ. Ширээн дээр нь зөвхөн бэхийн сав, үзгийн тавиур л нямбай гэгч нь өрөөтэй байсан ба бас Мазогийн конторын итгэлийн, ногоон өнгөтэй нэг багц шошго цухуйсан цаасны том түрийвч хэвтээ харагдана. Тэр хоосон өрөө, тэрхүү тээртэй зовлонтой чимээ аниргүй байдал нь цаглашгүй гуниг төрүүлэх ажээ. 

	Хэдэн минут болоод Бертье ч эргээд ирэв. 

	— Хатагтай, би үнэндээ хоёр удаа хонхыг нь дарлаа тэгээд цааш нь хүчлээд байх ч зүрх хүрсэнгүй шүү... Та яах вэ өөрөө шатаар доошоо буухдаа хэрэв эвтэй гэж бодвол хонхыг нь дараад үзэхгүй юу. Гэвч би хувьдаа таныг дараа нэг ирвэл дээр болов уу гэж санаж байна. 

	Каролин ч тэр үгэнд орох хэрэгтэй боллоо. Хоёр дахь давхрын шатан талбар дээр мань хүн хоромхон зуур тээнэгэлзээд хонх руу нь ч хүртэл гараа явуулснаа больё гэж санаад буцаж гарахыг завдтал гэв гэнэт орилоон чарлаан уйлаан майлаан, битүү шуугиан тэднийхээс дуулдмагц зогтусан зогсохоос өөр аргагүй болов. Гэнэтхэн хаалга нээгдээд айж тэвдсэн зарц нь гүйн харайж учир нь олдмооргүй юм бувтнасаар доошоо буучхав. 

	— Ээ бурхан минь, бурхан минь, эзэнтэн минь... 

	Каролин ч одоо бүр зүрх шимширмээр аягүй муухай орилолдох дуу чимээ тов тодхон дуулдсаар байгаа тэрхүү онгорхой хаалганы өмнө яг хөдлөлгүй зогсчхов. Тэнд юу гэгч болж байгааг тааж гадарласан болохоор түүний хамаг бие хүйт дааварлав. Мань хүн анхандаа зугтаахыг завдсан боловч чадсангүй, учир нь ухаан алдталаа өрөвдөж хайрлаад тэр золгүй амьтдыг харах сан гэж бодогдоод тэдний нулимстай өөрийнхөө нулимсыг нийлүүлэх юм сан гэж санагджээ. Түүнийг ороод очтол бүх хаалга үүд нь дэлгээстэй байв. Каролин яваад зочдынх нь өрөөнд хүрч ирэв. 

	Тогооч, шивэгчин хоёр болов уу гэмээр хоёр зарц эмэгтэй хаалганы хажууд хүзүүгээ гүрдийлгээд зогсож байв. Тэр хоёрын нүүрийг ажвал ухаангүй айсан байдал ив илхэн харагдах бөгөөд тэд нар дэмий л:

	— Ээ бурхан минь, бурхан минь, эзэнтэн... хэмээн бувтнаж байлаа. 

	Өвлийн өдрийн бүдэгхэн гэрэл нягт зузаан торгон хөшигний сиймхийгээр тасалгаа дотор дөнгөж нэвтрэх төдий ажээ. Энд ч маш дулаахан байв. Ил зууханд асаж дуусаж байгаа бүдүүн модны дөл тасалгааны ханыг улаан туяагаар гэрэлтүүлнэ. Урьд өдөр нь зээлийн маклер өвөл цаг гэхэд жигтэйхэн сайхан бөөн сарнай цэцгийн баглаа эхнэртээ авчирч өгсөн нь ариун анхилуун үнэр танараараа бүх тасалгааг дүүргэн ханх тавьж тэрхүү халуу оргисон агаарт ширээн дээр сагсайн цэцэглэж байлаа. Тэрхүү анхилуун сайхан үнэр танар нь тансаг үзэсгэлэнтэй тавьц хэрэгслээс нь ханхлах мэт, дөрвөн жилийн турш энэ айлд ноёрхож байгаа аз хийморь арвин баялаг амьдрал, ашдын жаргалтай хайр дурлалын анхилуун үнэр ч юм уу гэлтэй байв. Мазо ч өөрөө давшуурган орны ирмэг дээр толгой руугаа буу тавьчхаад тэрийтэл хэвтээ нь ил галын улаан туяанд гэрэлтэн харагдах бөгөөд тэр буугаа чичиргэнэн татганасан гартаа чанга атгасаар ажээ. Залуухан гэргий нь дөнгөж сая дэргэд нь гүйж хүрээд өмнө нь зогсчихсон чөлөө завсаргүй дуу тавьж орилж чарлаж байсан нь гадаа шатан дээр дуулдсан хэрэг байжээ. Бууны дуу тасхийхэд тэр эхнэрийн өвөр дээр нь хамгийн жаалхан дөрвөн жил зургаан сартай хүү нь сууж байгаад цочихын эрхэнд эхийгээ хоёр гараараа хүзүүдээд авчээ. Зургаан настай охин нь эхийнхээ хойноос гүйж ирээд банзал дээрээс нь зуурч, биед нь наалдав. Тэр хоёр хүүхэд эхийгээ чарлахыг сонсоод мөн л учир зүггүй уйлалдаж бархирав. 

	Каролин уг нь тэр даруйдаа тэд нарыг тэндээс нь гаргахыг бодож:

	— Хатагтай минь би таныг гуйя л даа... Энд битгий байж үзээч дээ... Мань хүн өөрөө ч гэсэн дагжтал чичирч муурч ойчмоор байлаа. 

	Мазогийн буудуулсан тархи толгойноос цус гоожиж асгарсаар давшуурган орных нь хилэн бүрээс дээгүүр урсаж шалан дээр дусал дуслаараа дусагнана. Хивс дээр томоос том толбо мэлийтэл тогтож улам нүүсээр байлаа. Каролин өөрөө тэрхүү цусанд авхуулж гар хөл нь нэлдээ цус болчихсон мэт санагдав. 

	— Хатагтай минь би таныг гуйя л даа, хоёулаа тийшээ очъё. Гэвч хөөрхий болсон тэр золгүй бүсгүй түүний хэлснийг дуулж сонссон ч үгүй, хүү нь хүзүүнээс нь зүүлттэй, охин нь бэлхүүсээр нь тэврээтэй өнөөх л зогссон газраа хадаастай юм шиг хаашаа ч хөдөлж чадахгүй байлаа. Түүнийг тэндээс салган холдуулж чадах ямар ч хүчин дэлхий дээр одоогоор байхгүй нь илт харагдав. Тэр гурвуулаа адилхан цайвар шар үстэй цав цагаан арьстай байсан ба эх нь мөн хүүхдүүд шигээ турь муутай, гэнэн хонгор амьтан бололтой харагдана. Тэд нар нэгэнт хөг нь өнгөрчхөж харьсан аз жаргал юугаа үдэж мөнх үргэлжлэх ёстой юм гэж байсан баян тарган тавтай амьдралаа гэнэт арилж үгүй болж байхыг хараад яах ч учраа мэдэхгүй мэл гайхаж цэл хөхрөөд зэрлэг араатан шиг дуу тавьж аймшигтайяа орилж бархиралдсаар байсан ажээ. 

	Каролин тэгээд сүүлд нь сөгдөж унаад мэгшин уйлж юу гээд байгаа нь үл мэдэгдэх юм бувтнаж байлаа. 

	— Хатагтай, миний зүрх хагарах нь байна... Битгий энэ рүү хараач дээ, хажуу дахь өрөө рүү оръё, танд учирсан энэ гай зовлонг ч өчүүхэн ч гэсэн хөнгөрүүлье гэж санасан юм сан... 

	Гэтэл нөгөөдөх нүд халтирмаар гуниг гашуудалтай бүлэг болох эх ба эхтэйгээ нийлэлдэн наалдчихсан юм уу гэлтэй хоёр хүүхдийн хамт гурвуулаа үнсэн цайвар үс гэзгээ сагсайтал унжуулчихсан чигээрээ хөдлөлгүй зогссоор л байлаа. Тэгээд л зулзаган гөлөгнүүд нь ой дотор гөрөөчинд алуулсан эцгийнхээ цус асгаруулсан хүүр дээр ирээд гасалж гиншиж байгаа мэт аягүй орилолдон чарлалдах дуу тасралтгүй сонсогдоно. 

	Каролин ч бүүр ухаан мэдээгээ алдаад босов. Хэн нэгэн хүний хөлийн чимээ, үг яриа сонсоод явчхав. Мазогийн үхсэн эсэхийг магадлан тогтоохоор эмч хүрч ирсэн юм санжээ. Каролин ч тэнд түүнээс удаан байхын аргагүй болоод гүйж гарав. Өнөөх сүрхий аймаар орилоон бархираан бүр чихэнд нь хоногшсон болохоор гадаа гудамжинд гарсан хойно нь хүртэл морин тэрэгний түржигнэх чимээн дунд дагаж сонстсоор байжээ. 

	Тэнгэр харанхуйлж бүрхээд хүйтэрч байсан боловч Каролин өөрийгөө ихээр сандарч тэвдсэн байр үзүүлчихвэл хүн алчхаад явсан юм биш байгаа гэж сэрдэгдэж баригдах юуны магад вэ гэж айж болгоомжлоод яаралгүй явлаа. Сөнөж сүйрсэн хойноо өчнөөн их гай балаг тарьж хохирол сүйтгэл гаргасан хоёр зуун саяын тийнхүү шившигтэй нурж баларсан бүхий л түүх паян санаанд нь урган тодорч бодогдов. Нууц далдын ямар гээч хүчин тэрхүү алтан цамхгийг ийм ахархан хугацаанд сүндэрлүүлж босгосноо эдүгээ ингэж эвдэж нураахад хүргэдэг билээ? Тэр цамхгийг барьж байгуулсан гараараа одоо галзуу солио өвчин туссан юм аятай хачин маягтай хилэгнэн догширч нэг нэг чулуугаар өм цөм ховхлон нурааж байв. Зүг бүрийд эмгэнэн гашуудаж орилолдоод хөрөнгө зоорь дагуудаа нурж унасаар байгаа нь тэргэн дээрээс элдэв хог новш асгаж буулгахтай адил сүртэй чимээтэй сонстож байлаа. Үүнд тухайлан хэлбэл Бовильегийнхны дээр үеэс нааш залгамжилж ирсэн газар эзэмшлийн сүүлчийн үлдэгдэл, Дежуагийн зоос зоосоор нь хурааж хуримтлуулсан хадгаламж, Седилийн том фабрикийн ашиг олбор, Можандрийн худалдаа наймааныхаа ажлаас олж авсан ашиг сэлт цөм багталцана. Эд бүхэн цөмөөрөө нэг дор бөөгнөрөн хуйларч байгаад ер юугаар ч үл дүүргэх, аргагүй нэг л ёроолгүй гүнзгий нүх рүү харжигнан хийсэж арилав. Тийнхүү сүйрэгсэд бол тун ч олон байсан ба заримыг нь нэрлэвэл: архинаас болж донтсон Жантру, бузар булай юманд шигдэж хоцорсон Сандорф бароны хатан, бас дахиад л гөрөөлдөг нохойныхоо өчүүхэн дорой үүргийг гүйцэтгэх болж өр ширэнд баригдсан учир мөнгөн зээлд нэг насаараа хадагдсан Массиас, хулгайн хэрэгт татагдаад үйл лайгаа гянданд эдэлж суугаа дэндүү хөөргөн сагсуу зантай Флори, цагдаа нарт баригдахаасаа өмнө өрсөж оргон зугтаасан Сабатани, Фейё хоёр зэрэг болно. Бас цаана нь эд нараас ч илүү өрөвдөлтэй сураг нь дуулдаагүй элэг зүрх эмтэрмээр амьтны тоо өчнөөн төчнөөнд хүрч тэрхүү сүйрлээр төрж бий болсон бөгөөд яавал яаг заяа мэдэг хэмээн хаягдсан тул даарч өлссөнөөсөө болоод дагжтал чичирч яваа хүмүүсийн тоо үй түм билээ. Тэгээд ч сүүлээр нь үхэл хагацал болон Парисын өнцөг булан бүрийд бууны дуун тас няс хийтэл цуурайтаж Мазо ч толгойгоо хага буудахад хүрсэн бөгөөд түүний цус нь баян тансаг байдал сарнай цэцгийн сайхан анхилуун үнэр дунд дусал дуслаараа дусагнан гаслан эмгэнэлийн зэрлэг бухимдуу хоолойгоор орилолдож чарлалдсаар байгаа эхнэр хүүхдүүд рүү нь үсэрч тургиж байв. 

	Сүүлийн хэдэн долоо хоногт үзсэн дуулсан бүгдийгээ Каролины шаналж шимширсэн зүрх дотроо шингээж ядан Саккарыг ад үзсэн хараал зүхлээр гадагш оргилж байлаа. Мань хүн мөн цаашид дуугүй байгаад байхын аргагүй болов. Амьд байгаа хүний тооноос түүний нэрийг хараахан хасчхаж чадсангүй ээ, хэрэв хассан бол Саккарыг шүүж шийтгэх айхавтар үүргээс өөрийгөө чөлөөлөх юм санжээ. Саккар, ганцхан Саккар л хамаг хэргийн гэм буруутан этгээд мөн гэдгийг эвдэрхий хэмхэрхий нэг бүр аяндаа гэрчлээд өгнө өө. Аймаар муухай овоорч шавааралдсан хэмхэрхий хамхархайг хараад Каролины айдас хүрч байв. Ямар сайндаа Саккарыг зүхэж занах аж даа, урт удаан хугацаагаар тэвчээрлэн барьсаар байсан Каролины уур хилэн жигшил зэвүүцэл нь хамаг гай зовлонг үүсгэж тарьсан уг сурвалж руу чиглэсэн өшөөтэй хонзонтой үзэн ядах үзэл болон хувирчээ. 

	Каролин ахдаа тийм их хайртай мөртөө өөрсдийнхөө гаслан зовлонгийн ганц буруутан этгээд болох тэр аймшигтай хүнийг очиж очиж одоо болсон хойно ад үздэг учир юу билээ? Тийм ариун сахил санваартан, тийм их шударга шулуун зантай, тийм их хөдөлмөрч нөгөөх муу ах нь үүнээс хойшид шоронд суусан гэдэг эгнэгт хусагдашгүй тамга даруулж нэрээ бузарлаад бусад хүмүүсийг бодвол илүүтэй хүндээр хэлмэгдсэн бөгөөд Каролин энэхэн агшинд тэр тухай мартсан боловч өөрт нь хэнээс ч илүү дотно хэвээрээ байлаа! Ээ дээ үгүй дээ, Саккар хэрхэвч уучлагдах учиргүй, түүнд одоо болтол мөн л итгэсээр байгаа, түүний сайн сайхан зантайг дурсаж санадаг хүмүүсээс эхлээд хэн ч байлаа гэсэн түүнийг өмөөрч хамгаалах ёсгүй, үхэх цагаа ирэх дээр тэр бүх нийтийн жигшил зэвүүцлээр хүрээлүүлэн гав ганцаараа аль муугаа үзэж үхэх болтугай!

	Каролин нэг мэдэхээ талбай дээр хүрээд ирчихсэн, өмнө нь мөнгөн зээлийн байшин сүндэрлэн харагдаж байв. Бүрэнхий болж байлаа. Тэр байшингийн цаагуур цухуйн харагдах өвлийн манантай тэнгэр дайрч эзэлсэн хотын дөл чандрууг биедээ шингээсэн юм уу гэмээр улаан хүрэн үүлтэй байсан тул түймрийн утаа нүүгэлтэн суунаглах мэт санагдаж байлаа. Сүйрэл болсон цагаас хойш нэг сарын өмнө хөндий хоосон болчихсон чийгтэй, гунигтай мөнгөн зээл маань өөрөө салхи бороонд задгай онгорхой хоцорч өлсгөлөн болоод хоосолж орхисон үр тарианы агуулах шиг харагдана. Энэ бол арван таван жил тутам зээлийг хоосолж газар дэлхийг нуралт сүйрлийн хэмхэрхий хэлтэрхийгээр дүүргэж байдаг зайлшгүй үе үе давтагддаг тахал өвчний аян «хар баасан гараг» хэмээн нэрийддэг зүйл даруй мөн байжээ. Жил сар өнгөрөхөд итгэл дахин төрж том том банк сэргэн босдог бөгөөд мөрийцөх шунал ч зугуухан амь орж дахин дүрсхийж цөмийг эхнээс нь бас дахин үүсгэж шинэ хямрал дэгдээн хамаг юмыг эвдэн бусниулж шинэ сүйрэлд хүргэдэг ажээ. Гэлээ ч гэсэн энэ удаад тэнгэр огторгуйн шаравтар утаан дунд хотоос баримжаагүй хол газраас галав юүлэх шахаж байгаа юм уу гэлтэй ямар нэгэн нүргээн чихэнд дүнгэнэн сонстож байлаа. 


АРВАН ХОЁРДУГААР БҮЛЭГ

	Мөрдөн байцаалт нь маш удааширсан тул Саккар, Гамлен хоёрыг баривчилснаас хойш долоон сар өнгөрч байхад хэргийг нь таслах тов гараагүй л байлаа. Долоо хоног тутам хоёр удаа ахыгаа эргэдэг байсан Каролин есдүгээр сарын дундуур нэгдэх өдөр гурван цагт Консьержерийн шоронд очихоор завдан байв. Мань хүн Саккарын нэрийг огт дурсахыг больсон төдийгүй түүнийг эргэмээр байна гэж хүн хэлэхэд лав л арван удаа эрс тэс татгалзсан байлаа. Шударга ёсыг баримтлан зүтгэсэн Каролинд Саккар байхгүйтэй адил болсон юм. Каролин ахыгаа аварч дөнгөх ч болов уу хэмээн найдсаар агсан тул эргэж ирж уулзах бүрийдээ сүүлчийнхээ хийсэн оролдлогын тухай хэлэх ярих юмтай, өөрийнх нь дуртай цэцгийн том баглаа барьсаар их л баяр баясгалантай, хөгжилтэй ирдэг байжээ. 

	Тэр даваа гарагийн өглөө мань хүнийг улаан лиш цэцгийн баглаа хийж байтал нь Орвьедо хатны зарц эмгэн Софи орж ирээд хатан түүнийг тун бушуухан ороод ирнэ үү гэж байна гэв. Каролин ч гайхах байтугай сандраад яаруухан дээшээ гарав. Тэр бээр дэлхий дахины банкийг баларч сүйрсэн даруй хөдөлмөрт дуртай болгох газрын нарийн бичгийн даргын албанаас мултарч гарсан болохоор сүүлийн хэдэн сарын турш хатантай уулзаагүй юм санжээ. Эдүгээ тэр гагцхүү Викторыг олж уулзах л гэж хааяа заримдаа Биногийн гудамжнаа очдог байв. Жаал хүү ч тэр газрын нарийн чанд сахилга журамд захирагдаж номхорсон бололтой дандаа газар шагайж явдаг болсон бөгөөд харин түүний зүүн хацар нь баруунаасаа зузаан тул уруул амыг нь доош нь дарчхаад нүүр царайг нь юм бүрийг дооглосон тэр мөртөө харгис хэрцгий дүртэй болгож харагдуулна. Викторын тухай л хэргээр дуудлаа ч гэж Каролин тэр дорхноо мэдэв. 

	Орвьедо хатан эцсийн бүлэгт хоосорч гүйцжээ. Итгэхдээ хялбархан хувь нийлүүлэгч нарынхаа өвөр халааснаас ноёны хулгайлж авсан өв хөрөнгө болох гурван зуун саяыг ядуучуудад эгүүлэн олгоно гэсэн хатны санаа биелэхэд ердөө л арваадхан жил хүрэлцээтэй байжээ. Түрүүчийнхээ нэг зуун саяыг хатан ухаан жолоогүй өглөг өгөхөд зарж үрэхэд нь эхний үед таван жил хэрэгтэй байсан болбол үлдсэн хоёр зуун саяыгаа өөрийн үүсгэн байгуулсан газруудыг улам илүү ухаан жолоогүй гоё тансаг байлгах билээ гэж дөрвөн жил хагасын дотор үрэн таран хийж орхижээ. Хөдөлмөрт дуртай болгох газар, Мари дагинын яслиуд, өнчин хүүхдийг асрах Иосиф гэгээний газар, Шатильон дахь тэтгэмжийн газар, Сен-Марсо дахь эмнэлгийн дээр бас одоо Эврегийн дүүрэгт байдаг үлгэр жишээ ферм, Ламаншийн хөвөөн дээрх хүүхдийн сувиллын хоёр газар, Ниццед байгуулсан өндөр настны хоёр дахь тэтгэврийн газар, цагаач хэрмэл улсыг хүлээн авч орогнуулдаг байр байшин, ажилчдын суурин номын сан, сургууль зэргийг францын муж бүхэнд бий болгосон ажээ. Урьд нь байж байсан тэтгэврийн газруудын тусын тулд үлэмж ихээхэн хөрөнгө мөнгө төсөвлөн оруулсныг хэлэх ч юун ажээ. Энэ бол ноён нөхрийнхөө олноос булааж авсан юмыг нь тэр олонд нь буцааж өгөх гэсэн хүсэл мөрөөдлийн илрэл байсан бөгөөд гэхдээ өрөвдөх буюу айхынхаа эрхэнд ядуучуудад үмх талхны булан хаяж өгсөн хэрэг биш, үгүй ээ, хатан бол жинхэнэ өгөөмөр өглөг өгөхийг бодож аргатай сувьдаг хүмүүст аз жаргалаа булаалгасан юу ч үгүй дорой жижигхэн хүмүүсийг элбэг дэлбэг хангалуун тохитой амьдралтай болгох энэ ертөнцийн хамаг сайн сайхныг хүртээх, товчоор хэлбэл их зам тосож гуйлгачилдаг хүмүүст баячуудын орд харшийг нээж өгч торгон дэвсгэр дээр унтуулж алтан аяганаас унд хоол уулгаж идүүлэх сэн гэж үнэн боджээ. Олон сая мөнгөөр цутгасан бороо энэ арван жилийн турш огт тасарсангүй ажээ, гантиг чулуун гуанз, саруулхан хөгжилтэй унтлагын өрөө, Лувр шиг дорвилог том байшин барилга, чухаг ховор ургамалтай цэцэрлэг зэргийг ядуучуудад барьж өгсөн юм. Гэрээгээр хөлсөлж ажиллуулсан улс уран барилгачинтай туйлын ярвигтай мунгинаж баймаажин арван жилд асар их ажил бүтээгээд түүний гар цэвэршиж гарт нь ганц ч сантим байхгүй болсон учраас за одоо ядуучуудаас булаасан юмаа өөрсдөд нь буцааж өгч гүйцлээ гэж хатны санаа амарч магнай тэнийсэн юм. Түүгээр үл барам хатан хэдэн баячуулын нэхэмжлэгээр хэдэн зуун мянган франк дутуу төлсөн бөгөөд ядуусыг тэтгэн туслах буян үйлдэж цацаж хийсгэсэн тэр их хөрөнгийн үлдэгдэл хаягдлаас хатны итгэмжлэгдсэн хүн ч, нотариат нь ч зохих тооны мөнгө олж цуглуулах гээд бүр ядчихжээ. Тэгээд ч эцсийн эцэст харшаа худалдана гэж зарлал бичээд гадаа хаалганыхаа үүдэн дээр наасан нь дээрэм тонуулын бузар буртаг арга, цус нөжөөр олж авсан заналт мөнгөний бүх байдаг ул мөрийг устгаж баллах эцсийн ажиллагаа нь тэр болсон буй за. 

	Эмгэн Софи дээшээ гарч хүлээж байгаад Каролиныг ирэхтэй зэрэг хатан дээр оруулж өгөв. Софи эмгэн ч одоо өдөр өнжихгүй үглэж уцаарладаг болжээ. Ай даа! Эзэгтэй хатныг сүрэл дээр хэвтэж насыг барна гэж би аль хэдийний ёрлож хэлдэг байсан юм, бас хатныг хүүхдээс өөр юманд дургүй болохоор нь дахин хүнтэй сууж хоёр дахь нөхрийнхөө хүүхдийг өсгөсөн дээргүй юу гэдэг байлаа. Энэ нь Софи эмгэн бол өөрийнхөө төлөө санаа зовсон хэрэг биш ээ, мань хөгшин аль хэдийнээс хойш хоёр мянган франкийн түрээс авсаар байгаа учир Ангулемийн орчим, өөрийнхөө нутагт амар жимэр насныхаа туйлыг үзэх бүрэн бололцоотой хойно гомдож гонгинохоор ч юмгүй байлаа. Гэтэл эзэн авгайгаа одоо өөрийнх нь амин тэжээл болж ирсэн сүү, талхандаа зарах ч мөнгөгүй хоцорсонд нь амар тайван сууж чадахгүй ажээ. Үүний улмаас ч тэр хоёр хоорондоо үргэлж муудалцдаг байжээ. Хатан итгэл төгс ариухан инээмсэглэлээрээ мишээгээд мөдхөн надад хүүрээ бүтээж оршуулах цагаан даавуунаас ондоо юм хэрэггүй болно. Ямар учраас гэвэл сарын эцсээр ертөнцийн амьдралаас чулуун цайзаар тусгаарлагдсан сүмд очиж сууна, тэнд аль хэдийний байр бэлтгүүлсэн юм, тэгээд өнө үүрд амар жимрийг эдэлнэ гэж хариулдаг байжээ. 

	Каролиныг ороход хатан, дөрвөн жилийн туршид л ямаршуу янзтай байдаг байсан бол түүн шигээ л байж байлаа. Хатан байнга өмсдөг хар даашинзтайгаа сүлжмэл алчуураараа үс гэзгээ зангидсан байв. Хэдийгээр гучин есөн настай боловч мөн л цэвэрхэн хэвээрээ бөгөөд харин нэг л гэм нь сувдан шүдтэй дугариг царай нь арван жил гянданд хоригдсон юм аятай шарлаж гундсан ажээ. Хөдөө газрын шүүгч түшмэдийн ажлын өрөө шиг давчхан тасалгаа нь элдэв бусын цаас новшоор хэзээ хэзээнээсээ илүү дараастай байсан бөгөөд үүнд төсөл төлөвлөгөө тэмдэглэл, нэхэмжлэл болон өнөөх гурван зуун саяыгаа бушуухан үрэн таран хийхийн тулд бичсэн бичиг цаас дүүрэн овоолгоотой харагдана. 

	— Хатагтай минь ээ хэмээн хатан ямарваа нэгэн сэтгэл догдлолоос цочоо нь гарч гүйцсэн зөөлхөн хоолойгоороо яаралгүй өгүүлрүүн, — өнөө өглөөгүүр дуулсан нэг юмны тухай танд сонсгоё гэж бодсон юм сан. Таны хөдөлмөрт дуртай болгох газар хүмүүжүүлэхээр өгсөн жаал хүү Викторын тухай юм л даа... 

	Каролины зүрх шаналгаатай түг түг цохилов. Ээ дээ, энэ мөн заяагүй хүүхэд шүү... 

	Эцэг нь баригдаад явахаасаа хэдхэн сарын өмнө нэг хүү байдгийг мэдсэн боловч очиж уулзана гэж амласаар байгаад хэлсэн амандаа хүрээгүй юм даг. Одоо тэр хүү юу болдог бол оо? Каролин хэдийгээр Саккарын тухай дурсан санахыг өөртөө цээрлэсэн боловч өөрийнхөө өргөж авсан үрийн төлөө үргэлж санаа зовох учир эрхгүй эцгийнх нь тухай бодоход хүрчээ. 

	— Өчигдөр муухай хэрэг гарчээ, хэмээн хатан залгаад хэлэв, — юугаар ч засаж цайруулах аргагүй гэмт хэрэг өдүүлсэн байна даа. 

	Тэгээд тэр аймшигтай муухай явдлыг өөрийнхөө хэнэггүй байдлаар ярьж өгөв. Гурав хоногийн өмнө Виктор толгойгоо тэсэхүйеэ бэрх өвдөж байна гээд хэвтэж эмчлүүлэхийг гуйжээ. Үнэндээ эмч түүнийг залхуу жаал баашилж байна гэж гадарласан боловч цаадхынх нь толгой байн байн өвддөг байсан үнэнтэй байжээ. Гэтэл гурван сар болоод л тоолж бүртгэдэг эмийн сангийн шүүгээнд байгаа эмийг тоолох ажилд нь жижүүрийн сувилагчид туслалцахаар Алиса де Бовилье өчигдөр хөдөлмөрт дуртай болгох газар ганцаараа, эхийгээ орхиод иржээ. Эмийн шүүгээ нь эмэгтэй хүүхдийн өрөөг эрэгтэй хүүхдийн өрөөнөөс тусгаарлах дунд нь хавчуулсан өрөөнд байдаг байсан бөгөөд эрэгтэйчүүдийнх нь өрөөнд тэр үед орондоо хэвтэж байсан Виктороос өөр хэн ч байгаагүй юм санжээ. Сувилагч хэдхэн минут гараад орж ирэхдээ Алиссаг алга болчихсон байхлаар нь гайхаж жаахан хүлээзнээд дараа нь эрж эхлэв. Эрэгтэй хүүхдийн өрөө дотор талаасаа түгжээтэй байсанд бүүр ч их гайхжээ. Юу болох нь энэ билээ? Сувилагч хонгилоор тойрч очоод шагайж хартал аймшигтай муухай юм өмнө нь харагдсан болохоор айн цочиж зогтусав, залуухан бүсгүйг орилж чарлана гээд нүүр амыг нь алчуураар боогоод орон дээр хэвтүүлчихсэн тул цаадах нь багтарч үхэх шахсан байлаа. Өмссөн даашинз нь замбараагаа алдаж бүдүүлгээр хүчирхийлүүлэн бузарлагдсан тэр эцэнхий туранхай охины доожоогүй бие нүцгэн ил гарсан байжээ. Мөнгөний хоосон түрийвч шалан дээр хэвтэнэ. Виктор ч алга болчихжээ. Эдгээр шинж тэмдгээр чухам юу болсныг сэргээн босгож болохтой ажээ. Том бүдүүн эр хүн шиг үслэг тэр арван тавтай жаал хүү лав Алисыг дуудсан байж таарна, цаадах нь түүнд аяга сүү дөхүүлж өгөхөөр ороод очтол нь тэр турь муутай бие, урт хүзүүг нь харж шохоорхоод бузар шунал сэргэсэн ажээ. Дутуу хагас хувцастай мань эр үсрээд буухын хамтаар тэр бүсгүй чарласан бөгөөд тэгэхлээр нь амыг нь таглаж орон дээр даавуу шиг шидэж хүчирхийлээд дээрэмдчихсэн ажээ. Виктор ч яаруухан хувцаслаад зугтааж гарсан байна. Гэвч үүнд үл ойлгогдох, гайхаш тасармаар, таагдашгүй оньсого хэчнээн их бий гэж санана даа! Ямар учраас тэдний ноцолдохыг, хүүхний туслаач гэж орилж чарлахыг ганц ч хүн сонсоогүй байх нь вэ? Тэр булай муухай хэрэг тийм түргэн, ердөө арваадхан минутын дотор яаж гардаг билээ? Хамгийн гол нь Виктор чухам яаж нэг ч ул мөр үлдээлгүй, яг л уур манантай адилхан арилж далд ордог билээ? Тун нарийн чанд нэгжиж сайн эрэл хийсний эцэст Виктор тус тэтгэврийн газар лав байхгүй гэж тогтоожээ. Хонгил руу харсан хаалгатай бие угаадаг өрөөгөөр л дамжиж гадагшаа гарсан нь лавтай, учир нь тэрхүү өрөөний нэг цонх нь бараг гудамж цэцэрлэгт тулж очсон хэд хэдэн давхар үзүүртэй дээврийн дээрээс онгойдог байсан ажээ. Гэсэн ч тэр зам маш осолтой бөгөөд түүгээр дамжаад хүн газар бууна гэж үнэмшихэд бэрхтэй байлаа. Зовж тарчилсан, цухалдаж сандарсан, цурхиртал уйлсан, их халуунтай муу Алиса хүүхнийг эх дээр нь аваачиж өгөөд оронд нь хэвтүүлжээ. 

	Каролин энэ яриаг сонсож суухдаа өөрийнхөө судсаар гүйдэг цусыг царцаж хөлдлөө гэж санав. Энэ булай муухай явдалтай төсөөтэй хачин жигтэй нэг дурсал санаанд нь сэртхийн орж иржээ. Саккар урьд хөөрхий муу Розалийг шатан дээр нухаж эзэмдэхдээ яг Викторыг олох үеэр мөрийг нь бэртээчихсэн тул Викторын мурийсан нүүр тийнхүү унасны тэмдэг ажээ, гэтэл өнөөх Виктор чинь мөн л эцэг шигээ зам дээрээ тохиолдсон анхны хүүхнийг хүчирхийлээд орхижээ. Ямар хачин хатуу сэтгэл гэж ийм байна аа! Мөхөж байгаа угсаа удмын эцсийн заяагүй үр сад болох тэр муу доожоогүй номхон охин бусадтай адил хань нөхөр олж сууж чадахгүй болохоор өөрийн биеийг бурханд зориулахаар завдаж байсан юм. Тэрхүү тэнэг мунаг, аймшигтай муухай учралд ямар нэгэн утга учир байгаа болов уу? Хорвоо юунд тэр хоёр амьтныг уулзуулсан юм бол оо?

	— Би таныг өчүүхэн төдий ч зэмлэх гээгүй байна шүү хатагтай гэж хатан эцэст нь хэлэв. Энэ болсон явдлын төлөө яльгүй ч гэсэн хариуцлага танд хүлээлгэвэл арай шударга биш юм болох сон, гэвч таны ач ивээлийг хүртсэн хүүхэд чинь үнэндээ аймшигтай байна шүү. 

	Тэгээд дараа нь санаандаа орж ирсэн нэг юмыг хэлэлгүй нэмээд өгүүлрүүн

	— Тухайлбал нэг орчинд ял зэмлэл хүлээлгүй сууж болохгүй юм аа... Өчнөөн төчнөөн гай зовлон тарьж хууль зүйд нийлэлцэхгүй хэрэг үйлдсэн тэр банкийг дэлбэ үсрэхэд би өөрийгөө бас хуйвалдаж хамсалцсан гэж санаад сэтгэл их л зовж байна шүү. Уг нь би өөрийнхөө гэр орныг тийм бузар гутамшигтай юмны үүр болгохыг зөвшөөрөх хэрэггүй л байсан юм аа... Одоо нэгэнт хөөдөж гүйцсэнээс хойш яая гэх вэ дээ, энэ байшинг ариутгаад авна биз, би ч би, өөрөө ч байхгүйтэй адил болчихсон хүн болохоор бурхан тэнгэр намайг эрхбиш өршөөнө байх аа. 

	Санаж явсныгаа одоо нэг биелүүлнэ дээ гэсэн бодол төрөө болов уу гэмээр ядмагхан инээвхийлэл нүүрт нь тодров. Хатан энэ хорвоогоос эгнэгт салж одлоо гэсэн бололтой гараа савах нь нүднээ үл үзэгдэх буянтай дагина мөдхөн арилж одохын шинж мэт. 

	Каролин түүний хоёр гарыг шүүрэн авч атгаад үнсэж гарав. Нинжин сэтгэлдээ зэмлүүлэн гүнээ өрөвдөж шаналж гүйцсэн Каролин утга холбоо муутай нэг юм бувтнан хэлэв. 

	— Та ч намайг шал хэрэггүй зөвтгөж байна л даа, миний буруу байгаа юм... Хөөрхий тэр золгүй бүсгүй дээр би очиж уулзъя гэж санаж байна. Би явлаа, одоохон гүйгээд хүрье... 

	Тэгээд Каролин ч гараад явлаа, хатан, эмгэн зарцтайгаа хоёулаа хамт амьдраад дөчин жилийн нүүрийг үзсэн хойно үүрд салж сарнихаар зэхэж юм хумаа эмхлүүлж гарлаа. 

	Түүнээс хоёрхон хоногийн өмнөхөн, хагас сайн өдөр де Бовилье хатагтай мөнгө хүүлэгчдэд өөрийнхөө харшийг арай чуу нэг орхиж, зайлахаар шийдэв. Харшаа дэнчинд бариулсны хүү процентыг төлж чадахаа больж дааж давшгүй их зарлагад орооцолдоод хэзээ л хамаг юмыг нь үнэ хаялцуулан худалддаг бол хэмээн үргэлж түгшиж суух болсон цагаас хойш сүүлчийн хагас жилд мань хүний аж байдал тэсэхүйеэ бэрх болсон учир итгэмжлэгдсэн хүн нь энэ юмаа цөмийг орхиж байр хөлслөөд суу, өөрөө түүний өр ширийг аялуулахыг бодох хооронд тэндээ бараг үрлэг зарлага гаргалгүй амь зууж байж болно биз гэж зөвлөсөн ажээ. Мань хатагтайд бас нэг зовлон учирч бүр хэцүүдээгүй сэн бол тэр хүний зөвшөөрөлгүй байшин харшийнхаа таазыг толгой дээрээсээ нурж унасан хэмхэрхий дор нь өөрийнхөө удам угсааг хадгална гэсээр баян чинээлэг дүр үзүүлэн нэрэлхдэг янзаараа нэрэлхсээр байж мэдэх сэн билээ. Бовильегийхний сүүлч болох түүний хүү Фердинанд гэгч нь аливаа нэгэн ажлаас ямагт хойш сууж байдаг юунд ч үл тэмцэх залуу бөгөөд зөвхөн өөрийнхөө тусгүй, арчаагүйгээс зугтааж зайлахын эрхээр пап ламын хөлсний цэрэг болсон чинь угийн маш эцэнхий туранхай ба урд зүгийн цоргисон халуун нарны пянг даахгүй байсаар уушгины цусан хатгалгаа авч Монтаны дэргэдэх тулалдаанд ч оролцож чадалгүй Ром хотноо нэр муутай насыг барсан ажээ. Тэгэхэд де Бовилье хатагтай гэв гэнэт орчлон хоосорсон юм шиг санагджээ, энэ бол түүний бодож санаж эрмэлзэж явсан юмс болоод өөрийнхөө нэр төрийг омог бардам хадгалан авч явахад нь тус нэмэр болсоор ирсэн бүхий л чадамгай арга хэрэглэн тордож байсан байр байдал нурж унасан нь тэр юм санжээ. Түүнээс хойш 24 цаг ч болоогүй байтал амьдрал нь доргиж донслоод үгүйрэл, элэг зүрх эмтэрмээр сүйрэл тал бүрээс цухуйн яаж ч далдлах аргагүй болов. Хөгшин морио зарчихлаа, зарц нараасаа үлдээж хоцорсон ганц тогооч нь хир тос болсон хормогчтойгоо гадагшаа явж хоёр су-гийн цөцгийн тос мөн ганц фунт түрэг шош худалдан авчрах болжээ. Хатагтай ч өөрөө ноорхой пальто, цоорхой шаахайтай гадуур явган явдаг болов. Энэ нь ёстой үгүйрэл хоосрол мөн байсан бөгөөд өнөөх гайтай сүйрлээс тэрхүү урьдын сайхан цагийг улайран хамгаалж орчин эрин үетэйгээ тэмцэлдсээр ирсэн авгайн нэрэлхэх цээрлэхийг ч хүртэл мөн хамтад нь арчиж үгүй хийсэн ажээ. Тэгээд ч мань хатагтай Тур-де-Дам гудамжинд орших хүний өмсчихсөн хуучин хувцсаар наймаа хийдэг байгаад сүүлдээ хуурмаг сахил хүртсэн тул лам хувраг хүмүүст л тавьц хэрэгсэлтэй тохижуулсан өрөөгөө хөлсөөр өгдөг болсон нэг авгайнд охинтойгоо хамт хоргодох болжээ. Тэр хоёр тэднийд уйтгартай бөгөөд лавширсан үгүйрлийн шинж тэмдэг агуулсан том ханхай өрөөнд ирж байрлав. Өрөөнийх нь цаад мухарт халхавч хаалтаар тагласан унтах хонгилд хоёр нарийхан ор тавиастай байсан ба уул байшингийн ханыг доторлосон цаасаар мөн өнгөлсөн тэр хонгил нь хаалгыг хаалттай байх цагаар өнөөх өрөө нь зочдын өрөө ч болбол болчихдог байсан тул тийнхүү зохицуулж байрлуулсан явдал нь хоёр эмэгтэйн сэтгэлийг ядахдаа зогоож тайтгаруулах ажээ. 

	Харин тэгээд де Бовилье хатагтайг шинэ байрандаа нүүж ирээд хоёр цаг болоогүй байтал, энэ бол бямба гарагт болсон хэрэг шүү, гаднаас огт санаандгүй, ер бусын этгээд орж ирээд бас дахиад сэтгэлийг нь зовоочхов. 

	Тэр хэн бэ? гэвэл тослог хөлс дааварласан эв хавгүй нүүр царайтай, даг дайр болчихсон хар хүрмэн цамцтай олс шиг эрчилж мушгиралдсан цагаан зангиа зүүчихсэн Буш байв. Мань хүн цаг үеийг нь тааруулав гэж бодсон бололтой вангийн гарын үсэгтэй, Леонни Крон хэмээх бүсгүйд арван мянган франк өгнө гэж үүрэг авсан хуучин хэргийг одоо арай чуу нэг сөхөж босгохоор шийдсэн ажээ. Буш орж ирмэгцээ өрөөг нь түргэхэн тойруулж хараад бэлэвсэн авгайн энэ байдлаар би мөнгө авч чадахгүй болчихсон юм биш биз дээ гэж санав. Хэрэг тохиолдсон цагт хүндлэн ёсорхож ч, хүлцэн тэсвэрлэж ч дөнгөхтэйгөө хүн болохоор мань эр гайхаш нь барагдсан хатагтайд уг хэргийнхээ учрыг удтал тайлбарлаж өгчээ. Түүний нөхрийн гарын үсэг бичгийн хэв мөн байгаа биз дээ? Ван залуухан бүсгүйд шохоорхож түүнтэй завхайрч байгаад сүүлд нь салах арга бодож олсон паянг нь энэ баримт аяндаа тодорхойлж өгөв. Бараг 15 жил өнгөрч улирсан юм учраас хууль ёсоор бол хатагтай үүнийг төлөх албагүй гэж хүртэл Буш нуусангүй хэлсэн юм. Гэтэл Буш зөвхөн үйлчлүүлэгч нэг авгайн өмнөөс төлөөлж яваа бөгөөд тэр авгай хэрэв хэлэлцэж тохирохгүй бол шүүхээр заргалдаж сүрхий шуугиан дэгдээнэ гэж шийдчихсэнийг өөрөө мэдсэн гэжээ. Хатагтай аль дивангарын шившигт явдал ийнхүү гэнэт сөхөгдөн босож ирсэнд зүрхээрээ харвуулан шархтаж царай нь бүр хувхай цайгаад явчихсан бөгөөд дэмий л хэзээ өнгөрсөн хойно хэлж ирсэнд гайхаж байгаагаа хэлэхэд нь Буш тэр үүрэг амлалттай бичгээ гээчхээд хожим ямар нэг авдрыг уудлахад ёроолоос нь гарлаа хэмээн бөөн юм санаанаасаа зохиож ирээд ярив. Гэлээ ч гэсэн хатагтай тэрхүү асуудлыг авч хэлэлцэхгүй гээд шийдэмгий няцаасан тул мань Буш мөн л эелдэгхэн янзаараа гарч одохдоо дараа заавал үйлчлүүлэгч авгайгаа дагуулж ирнэ гэхдээ харин маргааш биш, нөгөөдөр даваа гарагт уу, мягмар гарагт уу ирнэ, ямар учраас гэвэл тэр хүн сайн өдөр ажилладаг газраасаа холдож явж болдоггүй юм гэлээ. 

	Даваа гарагийн өдөр хатагтай маань Алиссад учирсан золгүй муухай явдлын дараахан, түүнийг дэмийрч солиорсон байдалтай байхад нь хүргэж ирж хэвтүүлсэн хойно нулимсаа асгаруулан охиныгоо арчлан сувилж байгаад өнөөх хааш яаш хувцасласан хүний тухай ч, түүний хэлж ирсэн шившигтэй явдлын тухай ч таг мартчихсан байжээ. Алисыгаа арайхийж нэг юм унтуулж аваад эх нь түүний дэргэд ирж дээр дээрээс нь нэмэрлэн балбасаар байгаа хувь заяаныхаа шаргуу цохилтод нам даруулж зовж зүдрээд сууж байтал нь гэв гэнэт мөн өнөөх Буш дахиад орж ирсэн бөгөөд энэ удаа Леонидыг дагуулаад иржээ. 

	— За хатагтай минь, миний хэлдэг үйлчлүүлэгч маань энэ шүү. Энэ хэргийг эцэс болгох хэрэгтэй байна даа. 

	Хатагтай тэр эмэгтэйг хараад цочисхийв. Тэр хүүхний өмсөж яваа хурц тод өнгөтэй даашинз, хөмсгөө хүртэл унжуулсан ширүүн хар хөхөл, өргөн мархгар нүүр, ер нь арван жилийн янхны амьдралд талхигдсан тэр эмэгтэйн хамаг л байдаг дүрийн царай алдсан аягүй муухай байдлыг харвал өдий олон жилээр уучлагдан мартагдаж яваа түүний эм хүний намба алдагдаж эрээ цээрээ барчихсан бололтой ажээ. Ээ бурхан минь! Ван байхдаа иймэрхүү л дор орчихсон амьтадтай ханилж өөрийг нь мэхэлдэг байж дээ!

	— Энэ хэргийг нэг тийш нь болгож үзье, хэмээн Буш хүчлэв, миний энэ үйлчлүүлэгч бол Фейдогийн гудамжинд тун зав чөлөөгүй байдаг хүн шүү. 

	— Фейдогийн гудамжинд гэнэ ээ? гэж хатагтай юу хэлж байгааг нь ойлголгүй лавлаад асуучхав. 

	— Тийм ээ, тийм тэндэх... янхны газар байдаг юм. 

	Хатагтай гайхаж тэвдэхдээ унтдаг булан руугаа хүрч очиж чичиргэнэсэн гараараа дутуу хаагдсан хаалгыг нь хаав. Алисын бие их халуурч хэвтсэн учир хөнжлийнхөө цаана хөдөлж хөрвөөжээ. Ай даа, Алиса л юм сонсолгүй хүн үзэлгүй дахиад унтчихаасай даа!

	— Хатагтай минь, та ойлгооч дээ, хэмээн Буш үргэлжлүүлэв, энэ бүсгүй өөрийнхөө өмнөөс хөөцөлдөөд аль гэж надад даалгасан юм, би бол зөвхөн энэ хүүхний л итгэмжит хүн билээ. Тийм ч учраас би үүнийг өөрөө биеэрээ ирж тантай уулзаад учир зовлонгоо яриг гэж санасан юм. За Леони яриач дээ. 

	Мань бүсгүй хүчээр тулгаж тохоосон дүрд төдий л нүүрмэг тоглож чадахгүй хий сандарч тэвдэхдээ зодуулсан нохойн нүд шиг булингартай том нүдээрээ вангийн хатан өөд харав. Хэдий тийм боловч мянган франк өгнө гэсэнд нь урам зориг ороод Бушийг бас дахиад вангийн бичиж үлдээсэн баталгааг ширээн дээр дэлгээд тавихад нь архинаас болж сөөчихсөн хоолойгоороо ярьж эхэлсэн нь:

	— Тийм ээ, тийм. Шарль ноёны надад өгсөн бичиг энэ мөн байна... Би бол Крон гэдэг хөтчийн охин, та ойлгож байна уу, хатагтай, бүрээчин Крон гэж нийтээрээ нэрлэдэг байсан Кроны охин... За тэгээд Шарль ноён үргэлж намайг эргүүлдэж элдэв бусын булай юм үйлдэх гээд байдаг байсан юм. Түүнд нь ч би бүүр залхаж гүйцэв. Залуу байхдаа бид ер нь юу ч мэддэггүй шүү дээ, тийм биз дээ?.. Тэгээд ч өвөгчүүлтэй маасганах тийм ч аятай байдаггүй юм билээ... За тэгээд л Шарль ноён энэ бичиг дээр гарынхаа үсгийг зураад өгсөн юм даа... Сүүлд нь үдэш орой болсон хойно намайг морины пинд аваад орчихсон... 

	Хатагтай тамд л хүний эдэлдэг зовлонг эдлэн зогсохдоо түүний яриаг таслаагүй бөгөөд харин гэнэт унтлагын булангаас ёолох чимээ аяархан сонстоход сэтгэл зовуурилан гараа өргөөд:

	— Та дуугүй байгаарай! гэв. 

	Гэтэл Леонидын ам халчхаад дуугүй болох дургүй байлаа. 

	— Гэлээ ч гэсэн мөнгөө төлөх л дургүй юм бол шударга залуухан бүсгүйн замыг алдуулах муухай л хэрэг л дээ... Аа тийм, хатагтай минь, таны тэр Шарль ноён чинь шулуухан луйварчин л байсан юм билээ. Миний энэ явдлаа ярьж өгсөн эмэгтэйчүүд цөм мөн ингэж байна лээ... Түүний мөнгө төлбөл зохих юм бишгүй байсныг танд лавтай хэлж чадах л юм сан. 

	— Дуугүй бай л даа! Дуугүй бай л даа! гэж хатагтай хэрэв л дахиад үг дуугарвал багалзуурдлаа шүү гэсэн байртай хоёр гараа урагш нь сарвайлган ууртайяа зандрав. 

	Леонид цочсондоо тохойгоо өргөж нүүрээ халхлав. Энэ нь хүнд алгадуулсаар байж далдирч сурчихсан янхан эмийн сурамгай хөдөлгөөн юм санжээ. Чимээ намдаж маш аягүй болов. Утлагын хонгилоос бас дахиад л ёолох, аяархан мэгшиж уйлах дуун сонстов. 

	— За та нар тэгээд надаар яалгах гээд байна даа? хэмээн хатагтай хамаг бие нь чичирчихсэн, дуугаа намтгаад асуув. 

	Тэгэхлээр нь Буш сая хажуугаас нь оролцож:

	— Энэ бүсгүй чинь мөнгөө л төлүүлж авах сан гэж бодож байна шүү дээ хатагтай минь, де Бовилье ван үүнийг муухай чадсан гэж энэ золгүй амьтны хэлж байгаа нь ч долоон зөв. Энэ бол жинхэнэ ёсоороо луйвардсан хэрэг мөн. 

	— Би л энэ яваа насандаа энэ мэтийн өрийг төлөх гэж явахгүй дээ. 

	— Хэрэвзээ тийм бол бид хоёр одоохон хөлсний тэргээр шүүхэд очоод зарга мэдүүлнэ. Би урьдаар бичиж зэхчхээд ирсэн, энэ байна. Үүнд энэ бүсгүйн дөнгөж саяын хэлж ярьсан баримтууд бичээстэй байгаа юм даг. 

	— Эрхэм ээ, энэ чинь арай дэндүү муухай сүрдүүлэг хавчлага шүү, та ч арай тэгэхгүй байлгүй дээ. 

	— Уучлаарай хатагтай, би нэн даруй гүйцэтгэнэ. Хэрэг чинь хэрэг шүү. 

	Хатагтайн бие цаглашгүй эцэж цуцаад сэтгэлээр аймшигтай гутрав. Эдүгээ болтол түүнийг дэмжин тэтгэсээр ирсэн омог бардам зан ч барагдаж тэсвэр хатуужил нь шавхарч урам зориг нь хугарав. Гуйж царайчилсан янзтай хоёр гараа зөрүүлээд хатагтайн хэлсэн нь:

	— Гэсэн ч та бидний ямаршуу байдалтай байгааг харсаар байна шүү дээ... Энэ өрөөг хар л даа... Бидэнд одоо үлдсэн юм огт байхгүй, маргааш идэх юмаа худалдаж авах ч мөнгөгүй байхаа магадгүй... Би мөнгө хаанаас олох вэ, арван мянган франк шүү? Ээ бурхан минь!

	Буш иймэрхүү хэмхэрхий хамхархай дотроос мөнгө чангааж авч сурчихсан хүний шинжтэй инээмсэглэв. 

	— Өө тан шиг иймэрхүү авгай нар хэзээд аргатай байдаг даг. Олигтойхон юмаа онгилоод эрэх л хэрэгтэй болно. 

	Хатагтай өглөө нь чемоданаа уудалж байгаад ил зуухан дээр тавьчихсан жижигхэн төмөр хайрцагтай юм руу Буш аль түрүүний ширтсээр байсан ажээ. Мань хүн тэр хайрцаг дотор л үнэ бүхий гоёлын зүйлс нь байгаа болов уу гэж гадарлаж байлаа. Түүний нүдэнд цог бадрах мэт гялалзаад ирэхээр нь хатагтай харцыг нь дагуулан хараад хамаг учрыг ойлгожээ. 

	— Гоёл чимэглэлийн зүйлс үү! гэж тэр хашхирав. Үгүй ээ, үгүй, хэрхэвч болохгүй!

	Тэгснээ тэр хайрцагтай юмаа хамгаалах гэсэн юм шиг шүүрээд авчээ. Түүнд нь дээр үеэс хадгалж ирсэн овог төрлийнх нь нүдтэй үнэтэй юмны шавхруу болох эрдэнийн хэдэн чулуу байсан бөгөөд тэдгээрийг хатагтай хамгийн хүнд бэрх цаг дундуур ч нандигнаж хадгалсаар ирсэн ажээ. Тэр нь түүний охины цорын ганц сүй бөгөөд ер тэднийд үлдсэн юм нь буйдаа байгаа нь тэр. 

	— Хэрхэвч болохгүй ээ, үхсэн минь дээр болно доо!

	Гэтэл энэ үеэр нь хаалга тогшоод Каролин гаднаас ороод ирсэн тул хэн хэн нь дув дуугүй болцгоожээ. Каролины сэтгэл туйлын их догдолж яарч тэвдсээр хүрэлцэн ирэхэд нь ийм санамсаргүй байдал тулгарсанд гайхахдаа босгон дээр зогтусав. Тэр бээр вангийн хатны сэтгэлийг зовоочихгүйн тулд дороо эргээд явахыг завдтал цаадах нь энэрч хайрлахыг гуйсан бололтой өөдөөс нь харсан тул бусдад анзаарагдахгүйг хичээгээд холхон суугаад өгөв. 

	Буш бас дахиад малгайгаа барьж авсан бөгөөд нөгөөх Леонид нь улам бүр өөртөө итгэхийг болиод хаалга руу буцаж ухрав. 

	— За тэгээд бид хоёр ч явах шив дээ хатагтай... 

	Гэсэн мөртөө мань хүн явж өгөхгүй зогсоод л байв. 

	Саяын орж ирсэн шинэ зочны өмнө вангийн хатныг дайрч доромжлох гэсэн юм аятай өнөөх л явдлыг цөмийг эхнээс нь хамгийн адгийн бүдүүлэг үг өгүүлбэр хэрэглэж байгаад ярьж гарсан бөгөөд гаднаас ирсэн тэр авгайг таниагүй юм шиг царай гаргаж байсан нь ажил хэргийнхээ харилцаанд түүний баримталдаг дүрэм горим юм санжээ. 

	— Баяртай хатагтай, бид хоёр шууд эндээс прокурорт очлоо. Мөн иймэрхүү мэдээ ч гурав хоногийн дотор сонинд гарна. Та л өөрөө буруутай болно. 

	— Сонинд гэнэ ээ! 

	Түүний баларсан гэр орны суурин дээр бас энэ муухай шившигт явдал нөмөрч бууна гэж үү! Тэдний удам угсааны хамаг баялаг нь арилж үгүй болсон нь бас багадаад бузар булай хог новш дунд хутгалдах болж байх шив дээ. Ядахдаа эцэг өвгөдийнхөө нэр төрийг аврах юм сан! Хатагтай хар аяндаа хайрцгаа уудлав. Түүнд нь ээмэг, бугуйвч гурван бөгж байсан тэр нь цөм очир алмас, бадмаараг шигтгээтэй хуучны хийцтэй ажээ. 

	Бушийг цовоо сэргэлэн гэгч нь ойртож очиход нь харвал нүднийх нь харц зөөлөрчихсөн, бараг энхрий маягтай байлаа. 

	— Ээ дээ энэ ч арван мянга хүрмээргүй л юм байна... Аль вэ үзье дээ. 

	Хүүхэнд дурлачихсан хүний гар хуруутай адил чичирч салганасан бүдүүн хуруугаараа мань эр тэдгээр чимэглэлийн зүйлсийг нэг нэгээр нь сугалж аваад эргүүлэн тойруулж өөд нь өргөж үзэхдээ эрдэнийн чулуу харсандаа олзуурхаж ид бах нь ханав. Ялангуяа бадмаараг чулууны цэвэрхэн туяарч байгаа түүний онцгой бахдалыг төрүүлжээ. Хуучин цагийн энэ очир алмасыг яана аа! Хийц маяг нь төдий л сайхангүй ч гэсэн яасан ус шиг өө сэвгүй тунгалаг цэвэрхэн юм бэ дээ!

	— Зургаан мянган франк! хэмээн Буш чингэж үнэлэхдээ догдолсон сэтгэлээ нууж хаахыг хичээн үнэ хаялцуулагчийн жишимгүй өнгөөр хэлэв. 

	— Би ч зөвхөн чулууг нь л бодож байна, хүрээг нь хайлуулах уу гэхээс биш, ондоо юманд хэрэгцээгүй болно. За тэгсэн ч яах вэ, арга тасрахад зургаан мянгад бодож авахад болох л юм аа. 

	Гэсэн хэдий боловч ийм гарз хохирол хүлээнэ гэдэг хатагтайн хувьд даанч хүнд байжээ. Бас дахин түүний зэвүү нь хөдөлж Бушийн гараас гоёл чимэглэлийнхээ зүйлийг булааж аваад татганасан гартаа чанга атгав. Үгүй, үгүй! Энэ чинь дэндэж байна! Эхийнх нь зүүж эдэлж авсан, одоо тэгээд охиныгоо хадамд очих өдөр зүүлгэх ёстой байсан энэ эрдэнийн чулууг нь ч хүртэл ангал руу хий гэж шаардана гэнэ ээ! Хатагтайн хоёр нүднээс гашуун гаслантай нулимс асгарч хацар дээгүүр нь урсахад туйлын их эмгэнэлт гашуудлын цогцос болж харагдсан учир Леонидийн сэтгэл уярч өрөвдөөд Бушийг дагуулаад гарах санаатай ханцуй дээрээс нь дугтчив. Леонидад явмаар санагджээ. Чухам үнэндээ, харахад ийм буянтай байрын тэр ядмаг хөгшин авгайг ингэж зовоож тарчилгах хэрэг түүнд юу байх билээ дээ? Гэтэл Буш хээвнэг санаа амар уйлахыг нь ажиглан харж зогсохдоо эмэгтэйчүүдийн нулимс асгаран гоожих бол тэдний зориг мохож шантарсны шинж тэмдэг мөн болохыг өөрийнх нь удаан жилийн туршлага гэрчлэх юм болохоор авч байж л сална даа хэмээн итгээд хүлээсээр л байлаа. 

	Тэрхүү аймшигтай муухай байдал хэчнээн удтал ч үргэлжлэх байсан байж мэднэ, гэтэл яг тэрхэн зуур эхэр татан уйлах сонстоод битүүлэг намуухан дуу гарсан нь Алиссагийнх юм санжээ. 

	— Хүүе ээж минь, цаадуул чинь чамайг ална шүү! гэж тэр унтдаг булангаас орилов. — Цаадуулдаа бүгдийг өгөөд явуул, цөмийг аваад явцгааг!.. Ээ ээж минь цаадуул чинь яваад өгөөсэй! Цаадуул чинь чамайг алчих нь ээ!

	Хатан бүр ч цөхрөөд гараа дохиж савлав. Мань авгай ч одоо бүүр хамаг юмаа, амь насаа ч хүртэл өгөхөөс буцахгүй байлаа. Охин нь сонсдогоо сонсчихоод ичиж зовохдоо үхэх шахаж байсан ажээ. Хатан гоёл чимэглэлийнхээ зүйлийг Буш руу чулуудаад вангийн хийж өгсөн баримт баталгааг арай чуу гэж ширээн дээр тавиулаад түрүүнд нь зугтаж гарсан Леонидын хойноос түлхээд гаргачихжээ. Тэгээд дараа нь унтдаг булангийн хаалгыг онгойлгож очоод Алиссын дэрэн дээр толгойгоо дэрлүүлэн унаж эх хүүхэн хоёулаа хамт хариугүй үхээнц дорой байдалтай уйлалдав. 

	Каролины зэвүү хүрч дундуур нь орж явчихмаар нэг үе байжээ. Энэ муу золигт хөөрхий тэр хоёр муу золгүй эмэгтэйг дээрэмдүүлнэ гэж үү? Гэсэн хэдий боловч Бушийн ярьсан шившигтэй муухай явдлыг сонсчихсон билээ. Хэрэг түйвээн гаргуулахгүй байхын тулд юу хийвэл болох вэ? Тэр хүн бол сүр далайлгасныхаа эцэст хүрч мэдэх хүн гэж Каролин мэдэж байлаа. Бас ч мань Каролин Бушийг байхад айхгүй боловч аягүй мэт эмээсээр байсан бөгөөд тэр хоёрыг хооронд нь холбосон нууц явдал түүнийг энэ хүний хань хамсаатан болгочихсон мэт санагдах ажээ. Ээ дээ, зовлон зүдүүр, бохир буртаг ер яасан барагддаггүй их юм бэ дээ! Ам хэлээрээ ч ажил хэргээрээ ч тус болж чадахгүйгээс хойш яах ч гэж ирлээ дээ гэж бодохоос Каролины дотор аягүй санагдав. Түүний аман дээр гарч ирсэн бүхий л үг өгүүлбэр, урьд өдөр нь болсон золгүй муухай явдлын талаар тусгаж хэлмээр, асуумаар юм бүхэн бол одоо болтол ухаан орж сайн чадаагүй, өөртөө учирсан гай гутамшгаас болж үхтлээ шаналж хэвтээ Алисыг дэргэдээ байхад нь хэлчхэж хараахан боломгүй, тавлаж доромжилсон чанартай мэт санагдаад ер болохгүй байжээ. Аливаа нэг тусламж үзүүлнэ гэдэг бол Каролины хувьд инээд хүрмээр өглөг өгөхтэй адил санагдах бөгөөд тэгээд л уг хэргийг шүүхээр орж таслагдтал мань хүн өөрөө яаж амь зуухыгаа мэдэхгүй болтол бүрмөсөн хоосорчихсон шүү дээ. Эцэстээ Каролин үнэн зүрхнээсээ ухаангүй өрөвдөж нүдээрээ дүүрэн нулимстай хамаг бие нь чичирсээр тэр хоёрын байгаа газар гүйж оржээ. 

	Урьд эрт цагт нэртэй цуутай хүчирхэг байсан де Бовильегийнхны хуучин удам угсаанаас юу үлдэж хоцров доо гэвэл хөлсний байрны доожоогүй муу хонгилд хоргодож байгаа нухлуулж балбуулсан үхээнц дорой үйлтэй хоёр амьтан л үлдсэн ажээ. де Бовильегийн эзэмшиж байсан газар нь бүхэл бүтэн вант улсын чинээтэй бөгөөд Луар мөрний урсгал дагуу хорин лье үргэлжилсэн ой хөвч, тариа ногооны газар, орд цайз тэднийх байсан билээ. Гэтэл хэдэн зуун жил өнгөрөхөд тэр их том нутаг нь зугуухан хунигдсаар ирсэн бөгөөд сүүлчийнх нь үлдсэн хэсгийг мань хатагтай учир зүгийг нь огт олохгүй байтлаа орчин цагийн панз наймааны шуурганд уруудуулаад шидчихсэн билээ. Эхлээд охиныхоо сүйд зоос зоосоор л хурааж хуньсан хорин мянгыг, дараагаар нь Облеэгээ дэнчинд бариулсан жаран мянгыг, сүүлдээ мөнхүү фермээ буйд нь өгөөд дуусгачихсан тул Сен-Лазарын гудамжинд байдаг хашаа ч тавьсан өрийг нь дарж хүчрэхээргүй болсон ажээ. Хатагтайн хүү өөрөөс нь хол газар нэр төргүй аль муугаа үзэж нас барав. Охин нь балмад этгээдэд бузарлуулан тамлагдсан байдаг. Хатагтай өөрөө язгууртан байрын хуучин маягийн төрх намбатай, гоолигхон өндөр нуруутай буурал эхнэр байсан бол одоо өнөөх гайтай сүйрэлд дайрагдаж хөнөөгдөөд үхээнц дорой, үйлтэй лайтай муу чавганц болчихсон байлаа. Алиса нь гоо үзэсгэлэн ч үгүй, залуу нас ч үгүй болж туранхай урт хүзүүгээ таглаж чадахгүй дотуур цамцтайгаа юм бүгд рүү солиорсон нүдээр гөлөрч харах бөгөөд өөрийнхөө гав ганцхан бахархдаг зүйл болох эр хүн хавьтаж ойртоогүй эмнэг цэвэрхэн биеэ бузарлуулан гутаасанд эмгэнэн харамсах сэтгэл тэрхүү нүдэнд нь тов тодхон харагдана. Тэгээд мань хоёр эмэгтэй зогсоо чөлөөгүй цурхиртал уйлалдсаар л байлаа. 

	Учир иймд Каролин ганц үг ч дуугаралгүй хоёулыг чанга тэвэрч аваад цээж биедээ наалдуулав. Мань хүн өөр яах ч учраа ололгүй, дэмий л тэр хоёртой хамт уйлж гарав. Нөгөөх хоёр үйлтэй амьтан ч түүнийг ойлгов. Тэр хоёрын нулимс улам ширүүн урссан боловч түрүүчийнх шигээ гашуун гуньхралтай байсангүй ажээ. Тайтгаруулах арга ч үнэндээ алга байлаа, гэсэн хэдий боловч амьжрах л хэрэгтэй юу ч болж байсан тэр амьжрах л хэрэгтэй юмнаас хойш доо... 

	Каролин бас эргээд гадаа гудамжнаа гартал Бушийг ямар нэгэн юмны тухай Мэшентэй зөвлөөд зогсож байхыг харжээ. Буш ч хөлсний сул тэрэг явсныг зогсоож Леонидыг дотогш нь чихэж суулгаад арилж одов. Каролин хажуугаар нь өнгөрөөд явах гэтэл Мэшен түүний өөдөөс шулуухан чиглээд ирлээ. Тэр чавганц уулзангуутаа Викторын тухай ярьж эхэлсэн бөгөөд өчигдрийн хөдөлмөрт дуртай болгох газар болж өнгөрсөн хэргийн талаар нэгд нэгэнгүй дуулж мэдчихсэн байгаагаар үзвэл гадаа Каролиныг отож харуулдаж байсан гэдэг илэрхий биз ээ. Мэшен, Саккарыг дөрвөн мянган франк төлөхгүй гэснээс хойш санаа амар сууж чадахыг болиод яавал тэр хэргээс бас дахиад ямар нэгэн ашиг олоод авч болдог бол хэмээн үргэлж бодол болсоор байжээ. Мань хүн оноо нь таарах юу магад вэ гэж горьдсоор байн байн очдог байсан Биногийн гудамж цэцэрлэгт өчигдөр очих нь ээ тэрхүү болсон явдлын тухай яриад өгчээ. Викторыг одоо даруй эрж сураглана гэж Каролинд хэлж байгаагаар бодвол тэр авгай лав өөртөө нэг төлөвлөгөө зохиочхоод яваа биз ээ. Тэр муу золгүй жаал хүүг өөдгүй муу зангийнх нь эрхшээлд орхивол шууд аюул болно, түүнийг бас дахиад л барьж авах хэрэгтэй, эс чингэвэл нэг л мэдэхэд ялтны сандал дээр суучихсан харагдах болзошгүй гэх мэтээр ярьж байхдаа Мэшен сэлхэрсэн нүдээрээ «аятайхан эхнэрийнхээ» нүүр өөд нарийвчлан ажиглаж харсаар байсан ба Каролины сэтгэл догдолсонд баярлан жаал хүүг олдох дээр үүнээс чинь таван франкийн алтан зоосыг бас дахиад суга суга татаад байж болохтой л юм байна гэж дотроо бодож байжээ. 

	— За хатагтай минь тэгвэл та бид хоёр ч тохиролцов шив дээ, би тэр хэргээр хөөцөлдье... Та хэрэв юу болж байгааг мэдэх сэн гэвэл Маркаде гудамжинд манайхаар очихыг битгий төвөгшөөгөөрэй, Фейдогийн гудамжинд Бушийнхаар очвол ч дээр биз ээ, би өдөр бүр дөрвөн цагийн үеэр тэнд байдаг шүү дээ. 

	Каролин бас л сэтгэлдээ шинэ сэв суулгаад гэртээ хүрч ирэв. Хэрэв өнөөх аюултай хүүхэд чинь дурандаа туйлж давхих боломжтой болж аваад цадаж ханахыг мэдэхгүй чоно шиг одоо олны дунд орчхоод ийш тийшээ үсэрч харайвал удамшлын дагуу өөртөө заяагдсан ямарваа нэгэн шунал хүслээ хангахын тулд хэчнээн гай зовлон учруулж болох вэ? Каролин түргэхэн ундаа уучхаад хөлсний тэрэг дуудаж бушуухан нэг сураг сонсох санаатай тэсэж ядан шоронд очихоосоо өмнө Биногийн цэцэрлэгт гудамжаар ороод гаръя гэж шийджээ. Гэтэл мань хүн зам зуурдаа элдвийг бодон уймарсаар байгаад эхлээд Максим дээр очиж түүнийг дагуулаад хөдөлмөрт дуртай болгох газар очиж ямар ч гэсэн түүний дүү нь болох Викторыг түүгээр хөөцөлдүүлэн олуулъя гэж бодов. Максим л ганцаараа баялаг хөрөнгөө хэвд нь хадгалж хоцорсон, Максим л ганцаараа энэ хэрэгт оролцож үнэнхүү тусламж үзүүлэх хүн мөн байгаа юм гэж санав. 

	Гэсэн чинь Каролиныг хатан хааны өргөн чөлөөнд оршдог жижгэвтэр гоё тансаг харшийн үүдний өрөө рүү ортол өөдөөс нь хүйт оргижээ. Бүрээс хийгчид ханан дахь хивс, хөшгийг хуулан зарц нар нь гэрийн тавьц хэрэгсэл, олон лаа барьдаг сууринд хүүдий углан далдалж байсан ба ширээ болон тавиурууд дээрээс хамж хураасан жижиг чимгийн зүйлүүдээс ямар нэгэн үхмэл нигшмэл үнэр гутах нь бүжигт наадмын маргааш өглөө гаргаад хаячихсан цэцгийн баглаатай адилавтар байв. Каролиныг ороход Максим унтдаг өрөөндөө хоёр лут том чемоданы дэргэд байж байсан бөгөөд хиа зарц нь эзэнтэн залуугийн, хурим хийсэн хүүхний хувцас шиг тансаг гоёмсог жигтэй сайхан дотоож хувцсыг мөнхүү чемоданд эвхэн далд хийж байгаа харагдав. 

	Максим Каролиныг харахтайгаа зэрэг эхлээд хүйтэн хуурай өнгөөр:

	— Аа энэ чинь та юу! Би танд зурвас бичиж орхих санаатай байсан, одоо тэр албанаасаа чөлөөлөгдлөө, яасан ашгүй юм бэ... Би чинь залхаж гүйцээд явлаа. 

	— Юу явлаа гэж?

	— Тийм ээ өнөө орой. Неапольд очиж бүх өвлийг тэнд өнгөрөөх юм байгаа. Максим гараараа дохиж хиагаа явуулчхаад үргэлжлүүлэхдээ:

	— Танд ямар санагдаж байна, зургаан сар Консьержерийн шоронд сууж байгаа эцэгтэй байх ямар сайн байх билээ дээ! Би ямар түүнийг ялтны сандал дээр хэвээ очиж суухыг нь хүлээлтэй биш... Уг нь би жуулчилж явах үнэн дургүй юм сан, гэсэн ч одоо яая гэх вэ дээ! Харин тэндхийн агаар амьсгал сайн болохоор би тэнд төдий их уйтгарлахгүй байх юуны магад вэ, юу ч гэсэн би бараг бүхий л хэрэгтэй гэсэн юмаа аваад явъя. 

	Каролин ийм нэгэн танхи хээнцэр цэвэрхэн залууг хараад бас эхнэрт нь ч юм уу, дурласан хүүхэнд нь ч юм үү хамаарах болов уу гэмээр эмэгтэй хүний ганц ч хувцас нэг ч өчүүхэн зүйл үзэгдэхгүй байгаа пиг дүүрэн чемоданыг нь харлаа, энд байгаа хамаг юм бол зөвхөн өөрийнхөө ганц бие гозон толгойг л өргөмжлөн тахиж байдгийг гэрчлэх ажээ. Гэлээ ч гэсэн Каролин ихээхэн зүрх зориг гаргаж хэлэхдээ:

	— Би таныг бас нэг зүйл дээр тус хүргэнэ үү гэж гуйх гэсэн юм аа... Тэгээд мань хүн өнөөх танхай балмад, хүчирхийлэгч, хулгайч Викторын тухай, ямар ч гэмт хэрэг өдүүлэхээ тоохгүй тэрхүү жаал хүүгийн оргосон тухай ярилаа. 

	— Тэр хүүг бид заяа мэдэг гэж зөнд нь орхиж болохгүй шүү дээ. Хамт явцгаая, нийлж аваад хөөцөлдөнө байгаа... 

	Максим, хүн алчихсан хүн л бузар гараа түүний далан дээр тавьсан юм аятай айж чичрээд хамаг нүүр нь зэвхий цайчихсан Каролины ярихыг таслав. 

	— За тэр дээ! Ганцхан энэ л дутуу байсан юм даа! Эцэг хулгайч, дүү дээрэмчин... Би аль өнгөрсөн долоо хоногт явчих гэж байснаа саатчихсан юм сан, бас тоогүй дээ... Гэвч энэ бол зэвүү хүрмээр юм, над шиг хүнийг иймэрхүү байдалд оруулна гэдэг даанч зэвүүн байна шүү. 

	Каролин хүчлэх гэж оролдсон боловч цаадах нь эв хавгүй тас дайраад:

	— Намайг амар байлгаач дээ! Тэр бүх гутрал дунд амьдрах танд тийм тааламжтай байгаа бол хамаагүй таны хэрэг. Би танд урьдаас сануулж л байсан даг, та ямар миний үгэнд орсон биш дээ, одоо өөртөө л гомдож уйлбал уйлахаас биш яах вэ дээ... Миний тухайд гэвэл би өөрийнхөө ганц хялгасыг ч гарздалгүй энэ бүхий л муусайн шаарнуудыг хогийн нүх рүү түлхэж орхино доо. 

	— За тийм бол баяртай шив дээ гээд Каролин босов. 

	— Баяртай. 

	Максим ч хиагаа бас дахин дуудаж авчраад замд ойр зуур хэрэглэдэг юмсаа хэрхэн далд хийж байгааг хэчнээн сүрхий хянамгай ажиж харж байхыг нь Каролин гарч явах зуураа үзээд өнгөрөв. Тэрхүү жижиг саванд хийсэн хэрэгсэл нь гадуураа алтадмал маш нарийн хийцтэй мөнгөн эдлэл байсан ба ялангуяа гар нүүрийн төмпөнг нь янагийн тэнгэр гэдэг зураг хуараар чимэглэсэн тул гойд ажээ. Хийх ажилгүй аагиа багтааж ядахдаа Неаполийн хурц наранд очиж сэтгэл амар жаргаж цэнгэхээр явахыг завдан байгаа Максимыг бодохдоо Каролин түүний дүүг хур бороотой бүрхэг орой гартаа хутга барьчхаад Лавилет юм уу, Шароннын бэхэлсэн эрэг хавийн ямар нэгэн бөглүү гудамжаар өлсгөлөн тэнүүчилж яваа болов уу гэж дотроо тов тодхон дүрслэн санаж байлаа. За даа хүмүүжил, эрүүл мэнд, оюун ухаан зэрэг ч цөм мөнгөний л асуудал юм шив дээ? Хэрэв хүн төрөлхтний бузар булай заяаны зан чанар нь хаа сайгүй ижилхэн байдаг бол соёлжилт иргэншил гэдэг маань үнэ бүхий үнэртэн цацаад л элбэг хангалуун амьдрахыг боддог ганцхан давуу талтай юм биш биз?

	Каролин хөдөлмөрт дуртай болгох газар хүрч ирэхтэйгээ зэрэг гэнэтхэн тэр байшин барилгын даанч дэндүү гоё тансаг болсон явдалд эсэргүүцэл тавимаар санагдав. Захиргааны конторт зориулсан сүрлэг том байшингаар хоорондоо холбогдсон нэгэнд нь эрэгтэй хүүхэд суух, нөгөөд нь эмэгтэй хүүхэд суух ийм хоёр аварга том жигүүрийн хэрэг юу ч билээ? Дотор талд нь цэцэрлэг шиг нэг их цэлгэр уужим хашаа байх хэрэг ч юу вэ, шаазангаар өнгөлсөн гал зуух, гантиг чулуун гуанз, ордонд байдагтай адилхан учиргүй их өргөн тэнүүн шат, хонгил ч юунд хэрэгтэй юм бэ? Тэр тохитой тавтай, эрүүл саруул нөхцөл дунд төрөлхийн гэм согогтой хүүхдийг л эрүүл ухаантай хүн болгон засаж чадахгүйгээс хойш ингэж тоймгүй их үрэлгэн тэтгэвэр үзүүлсний ч хэрэг юун билээ?

	Каролин тэр даруйдаа захирал дээр нь ороод юм бүхнийг нэгд нэгэнгүй сонсож мэдэх санаатай асууж шалгаан гарав. Гэтэл сайх болсон явдал мөн л хуучин шигээ тодорхой бус, захирал ч гэсэн вангийн хатнаас л сонссон зүйлийг давтсанаас өөр юм хэлсэнгүй ээ. Өчигдрөөс хойш байшин дотор ч, ойр тойрондоо ч Викторыг эрж олох гэж хөөцөлдсөөр байгаа боловч үр дүн гарсангүй бөгөөд тэр лав энэ хавиасаа холдоод Парисын аймаар том цүнхэл дотор ороод олдохгүй болчихжээ. Алисын түрийвчинд байсан гурван франк дөрөвхөн су-г хулгайлж авсан болохоор түүнд мөнгө баймааргүй юм даа. Хөөрхий ядмаг хоёр эмэгтэй де Бовильегийн нэрийг олны өмнө гутааж бузарлахгүй байя гэж бодоод захирал нь цагдан сэргийлэхээс тусламж эрээгүй байсан бөгөөд Каролин ч гэсэн үүнд нь олзуурхан талархаад өөрөө ямар нэгэн мэдээ олж сонсох сон хэмээн туйлын ихээр хүсэх боловч сэргийлэхэд мэдэгдэхгүй байя гэж амлажээ. Каролин эндээс юу ч олж мэдээгүйдээ хар буугаад гарч явахынхаа өмнө эмнэлэг дээгүүр ороод сувилагч нараас асууж лавлая гэж санажээ. Гэвч эндээс бас л юу ч олж сонссонгүй, харин тэрхүү дээд давхарт орших эрэгтэй, эмэгтэй хүүхдийн байрладаг хоёр тус өрөөний завсар хавчуулсан чимээ аниргүй жижигхэн тасалгааны нам гүм дунд хэдэн минут хэртэй түр амсхийгээд авчээ. 

	Завсарлага болж байсан учир доод давхраас хөгжөөнтэй шуугиан сонстож байсан бөгөөд мань хүн цэвэр агаар, элбэг хангалуун байдал, хөдөлмөр хийх явдал хэчнээн ачтай тустай болохыг дутуу үнэлж шударга бус байснаа сая ухаарч авчээ. Энд эрүүл чийрэг, бүлтэй чадалтай хүмүүс өсөж бойжиж байгаа нь дамжиггүй. Удамшлын согогийг улам лавшруулах юм уу, эсхүл хөнгөлж нимгэлдэг санамсаргүй тохиолыг бодоод үзвэл дунд зэргийн шударга дөрөв буюу таван хүн тутам нэг балмад этгээд оногдоно гэдэг чинь бузгай л байхгүй юу даа!

	Жижүүрийн сувилагчийг гарахаар нь Каролин агшин зуур ганцаараа үлдээд дор тоглож наадаж байгаа багачуудыг харах санаатай цонхон дээр очтол хажуу дахь өрөөнөөс дуулдсан охидын жингэнэсэн дуу гэнэт түүний анхаарлыг татсан ажээ. Хаалга нь дутуу хаалттай байсан тул өөрөө байгаагаа мэдэгдэлгүйгээр тэнд юу болж байгааг нь ажиглан мэдэж болмоор байжээ. Эмнэлгийн тэр өрөөний хамаг юм нь цав цагаан хана туурга нь ч дөрвөн жижиг орных нь урдуур татсан хөшиг нь ч нэлдээ цагаан байсан болохоор их л хөгжилтэйеэ харагдана. Цэлийтэл туссан нарны гэрэл туяа тэр бүхий л цав цагаан өнгийг алтдан шаргалтуулах бөгөөд хүүхдийн орыг харвал ийм нөмөрлөг дулаахан нөхцөлд навчлан дэлгэрсэн сараанын цэцэг лугаа адил аятай санагдана. Каролин зүүн гар дахь нэгдэх орон дээр Мадлен хэвтэж байхыг харжээ. Энэ бол Викторыг хүргэж ирсэн өдөр нь мөн энд хэвтээд чанамал жимстэй зүсмэл талх идэж байсан охин мөн байв. Эх эцэг нь архинд орчихсон улс байсан тул Мадлений бие махбод маш их гэмтэж согог суусан бөгөөд байн байн өвчилж хэвтдэг байсан юм, цус нь тун их багадсан, хүүхдэд баймгүй том нүдтэй тэр охин маш эцэнхий цонхигор учраас сүмийн цонхон дээр тосон будгаар зурчихсан дагинатай ч адилхан юм шиг харагдана. Тэр охин арван гурван настайдаа одоо орчлон хорвоод гав ганцаараа үлджээ, ямар учраас гэвэл эх нь архидаж байгаад нас барсан ба нэг хар хүн зургаан су-гаар тохиролцсон атал түүнийгээ өгөхгүй гэж загнаад савхин гутлын хоншоороор гэдэс рүү нь өшиглөчихсөн юм санжээ. Одоо тэр Мадлен цайвар шар үс гэзгээ сагсайлган унжуулчихсан, урт гэгч дан цагаан цамцтай орон дээрээ сөхөрч суугаад нөгөө гурван орон дээрээ хэвтэж байдаг гурван охинд мөргөж залбирахыг зааж байлаа. 

	— За хоёр гараа ингэж зөрүүлээд зүрх сэтгэлээ уужуухан болгоорой. Гурван охин ч мөн л орон дээрээ өвдгөөрөө суучихсан байв. Хоёр нь найм-есөн настай, гуравдах нь тав ч хүрээгүй хүүхэд юм. Урт цагаан цамц өмсөцгөөсөн сайхан ааштай төвлөрсөн нүүр царайтай, нарийхан гараа зөрүүлээд барьчихсан тэр охидыг харахад дээд тэнгэрийн бяцхан бурхадтай төстэй харагдана. 

	— За одоо та намайг дагаад миний юу хэлснийг давтаж хэлээрэй. Олигтойхон сонсож байгаарай... Бурхан минь, Саккар ноёныг үйлдсэн буяных нь төлөө ивээж хайрла аа, тэрийг урт наслуулж удаан жаргуул аа. 

	Тэгээд тэр дөрвөн жаал охин ийм ариун тунгалаг сэтгэлд бүрэн дүүрэн автагдаж бишрэнгүй залбирч хөөрхөн нялх хоолойгоороо дуугаа нийлүүлж:

	— Бурхан минь, Саккар ноёныг үйлдсэн буяных нь төлөө ивээж хайрла аа, тэрийг урт наслуулж удаан жаргуул аа, гэцгээв. 

	Каролины зэвүү хүрч ядахдаа тасагт нь гүйж орж өөрт нь сүсэг бишрэлийг доромжилсон, аягүй зохисгүй мэт санагдсан ийм уншлага уншихыг хориглон хүүхдүүдийг дуугүй болгож орхихоос буцахааргүй байлаа. Болохгүй болохгүй! Саккар ийм ариун хүүхдүүдийн хайрыг хүртэх эрх хувь байхгүй, хүүхдүүдээр Саккарын төлөө уншлага уншуулж залбируулна гэдэг чинь тэдний сэтгэл санааг бузарлана гэсэн хэрэг ээ. Гэснээ Каролин гэв гэнэт цочисхийгээд зогссон ба хоёр нүднийх нь нулимс хар аяндаа асгарав. Амьдралыг таньж мэдэх болоогүй байгаа эдгээр гэнэхэн амьтадтай юу боллоо гэж өөрийн гоморхол, өөрийн гашуун туршлагыг хуваалцах билээ? Саккар чинь эд нарт сайн байгаагүй гэж үү? Энэ газрыг чинь бараг төлөв зохион байгуулагч нь Саккар байсан шүү дээ, бас сар бүр хүүхдүүдэд бэлэг явуулдаг байсан шүү дээ, Каролины сэтгэл гүнээ хөдөлж зовуурилав. Тун их гай хөө тариад бас ач тустай үйл огт бүтээгээгүй тийм ялтан ч байдаггүй юм гэдгийг мань хүн бас дахин нэг ухаарав. Охидыг мөн өнөөх л уншлагаа бас дахиад эхлэхэд нь Каролин хамаг гай зовлонгийн буруутан этгээд бөгөөд солиорсоор байгаад бүхэл бүтэн ертөнцийг сүйдэлж орхисон тэр хар гайтай хүнийг тэнгэрээс өршөөх болтугай хэмээн наманчлан залбирсан бяцхан бурхдын цуурайтагч дуунаар гадагшаа гарч оджээ. 

	Каролин ордны гудамж цэцэрлэгийн хавьд ирээд Консьержерийн байшингийн өмнө хөлснийхөө тэрэгнээс буумагц аль өглөөний ахдаа аваачиж өгөхөөр бэлтгэчихсэн лиш цэцгийнхээ баглааг тэвдэж сандарч байгаад гэртээ мартчихсанаа сая санажээ. Хоёрхон су-гийн үнэтэй жижигхэн баглаа сарнай цэцэг худалддаг авгай шоронгийн дэргэд зогсож байхыг хараад цэцэгт их дуртай Гамлендаа аваачиж өгөхөөр тийм нэг жижиг баглааг худалдан авав. Каролиныг өөрийнхөө салан мартамхайг ярихаар Гамлен нэг инээмсэглэсэн боловч өнөөдөр мань хүн ер нь л гутрангуй мэт харагдав. Анхандаа шоронд орсныхоо дараахан хэдэн долоо хоногт Гамлен өөрийгөө төдий л ноцтой зэмлэж буруушаах юмгүй гэж итгэж байсан ажээ. Тэр бодохдоо өөрийгөө зөвтгөж цөхөхгүй гэдэг байв, учир юу вэ гэвэл: түүний өөрийнх нь дур саналыг харгалзахгүй дарга болгоод тавьчихсан, тэр өөрөө бараг цаг ямагт Парисаас хол зайтай газар байсан тул захиргааны ажил явууллагыг харж хянах боломжгүй байсан төдийгүй мөнгөн санхүүгийн аливаа нэгэн арилжаанд ороогүй билээ. Гэсэн хэдий боловч Каролин өмгөөлөгч нартай ярьж хий зовлон чирэгдэл болж хөөцөлдсөн нь амжилтгүй болсон зэргээс үзэхэд ямар сүрхий хүнд хариуцлага тулгах нь Гамленд ойлгомжтой болжээ. Түүний биеийг хуулиас гажууд үйлдсэн бүхий л хэрэгт оролцсон гэж үзэх нь байна, тэдгээрийн нэгийг нь ч гэсэн түүний оролцоогүй үйлдэгдсэн гэдэгт хэн ч үнэмшихгүй болсон ажээ. Саккарыг л аялдан дагалдаж оролцсон тэр гэмт хэргээс болоод түүний нэр гутаж гүйцжээ. Чухамхүү чингэснээс хойш ч мань эр хувь заяа яаж ч байсан хүлцэнгүй байхыг номлодог католик шашинтны хувьд өөрийн баримталж явдаг үл мэдэг гэнэхэн шүтлэг бишрэлийн хүчээр санаа сэтгэлийн төвшин амгалан байдлыг олж авсанд дүү хүүхэн нь их гайхсан ажээ. Каролин наранд чөлөөтэй байгаа мөртөө айхавтар хатуу сэтгэлтэй, сандарч тэвдсэн хүмүүсийн гадаад ертөнцөд үйлээ үзэж гүйж сандарч яваад ах дээрээ ирэх тоолон Жорж нь шоронгийнхоо хоосон тасалгаанд жишим ч үгүй инээмсэглээд сууж байдагт нь гайхдаг байсан бөгөөд энэхүү шүтлэгтэй том хүүхэд шиг ах нь харин тэндээ христосын тамлагдсаныг хар модоор дүрслэн сийлбэрлэснийг тойруулаад янз бүрийн хурц өнгө харшуулан зурсан шашны утгатай дөрвөн зураг өлгөчихсөн байж байжээ. Өөрийн биеийг бурхны мэдэлд шилжүүлсэн хойно уур зэвүүцэл арилж аливаа нэг хилсээр хэлмэгдэн зовох явдал бол амь аврагдахын баталгаа болно. Хааяа нэг түүний голыг гонсойлгодог ганцхан гэм нь үүсгэж эхэлчихсэн ажлаа сөнөөхөөр зогсоосон явдал даруй мөн ажээ. Тэр ажлыг хэн залгаад хийх аж даа? Усан замын нэгдсэн бүх нийтийн компани ба Кармилын мөнгөний уурхайн нийгэмлэгийн тийм амжилттай үүсгэсэн дорно дахиныг сэргээн мандуулах үйл хэргийг хэн залгамжлах бол оо? Брусс-Бейрут-Дамаскийн болон Смирна-Трапезундийн төмөр замын шугамыг хэн барьж дуусгах бол оо? Ямар хүн хуучин ертөнцийн судас руу залуу цус цутгаж өгөх бол доо? гэх зэргээр бодож байхдаа ч гэсэн мань Гамлен нэгэнт үүсгэсэн үйлс унтрах учиргүй гэдэг итгэл найдлагаа алдаагүй, өөрийгөө итгүүлсээр байсан бөгөөд зөвхөн тэр бүгдийг биелүүлэхээр заяагдсан хүн нь өөрөө биш болсон, тэнгэрээс цохож оносон хүн нь өөрөө байхыг больсонд л санаа сэтгэлээр шаналж зовох бөлгөө. Бурхан тэнгэр түүнийг ямар нүгэл хийлээ гээд орчин цагийн нийгмийг хувьсгаж өөрчлөх тавилантай «бурхдын бунхны эрдэнэсийн сан» хэмээх католик мөргөлтний банкийг түүгээр байгуулуулсангүй билээ гэж асуухад нь түүний хоолой бүр гойд чичирдэг ажээ. Тэр банк бол пап ламд засгийн эрхийг эгүүлэн олгож мөнгөн санхүүгийн талаар хязгааргүй ноёрхох ноёрхлыг еврей нараас булаан авч эцсийн бүлэгт бүх улс түмнийг нэг болгон нэгтгэх ёстой байсан юм санжээ. Тэрхүү банк заавал зайлшгүй байгуулагдана гэж Гамлен урьдчилан хэлсээр байлаа. Цагийг нь тулгарах дээр тэр банкийг үүсгэн байгуулахаар заяагдсан цэвэрхэн гартай санваартан гарч ирнэ гэж сүр бадруулан зарладаг байлаа. Хэрэв энэ өдөр тэр хүний саруул тунгалаг оюунд учирсан бол ганцхан юмнаас болсон байж таарна, чухам юунаас гэвэл яллагдагчийн байдалд орчхоод байгаа түүний биеийг ялтан хэрэгтэн болгохоор завдан буй одоо үед мань хүн гэв гэнэт бодохдоо шоронгоос гарсан хойноо тэрхүү ариун сайхан үйлсээ бүтээхээр түүний гар нь хэзээ ч ийм цэвэр болж чадахгүйд гомдоно. 

	Сонин хэвлэлд бичиж байгаагаар үзвэл олон нийтийн санал бага зэрэг түүнд ашигтай талаар өөрчлөгдөж байгаа бололтой гэж дүү хүүхнээ хэлэхэд нь Гамлен элдвийг бодсоор анхаарал муутай сонсож суулаа. Тэгснээ мань хүн гэв гэнэтхэн ямар ч шилжилт хийлгүйгээр, өдрөөр зүүдэлж байгаа хүний мэнэрсэн харцаар дүү өөдөө гөлөрч байгаад асуусан нь:

	— Чи яагаад түүнтэй очиж уулзахгүй байна даа?

	Каролины дотор пал хийгээд явчихсан бөгөөд мань хүн Саккарыг хэлж байна гэдгийг ч тэр дорхноо ухаарав. Тэгснээ үгүй, үгүй! гэсэн аятай толгойгоо сэгсрэв. Чингэхлээр нь Гамлен бүр шийдчихээд ичингүйрэн бараг шивгэнэн:

	— Цаадах хүн чинь чамд юутай адилхан байлаа, санаж байгаа биз... чи түүнтэй уулзахаасаа татгалзаж болохгүй шүү, түүн дээр ороод гар л даа!

	Ээ чааваас! Энэ чинь мэдчихжээ! Каролины царай час улайгаад мань хүн нүүрээ буруулахын тулд Гамленд тэврүүлэхийг л бодов. Хүн бүгдээс, нэн ялангуяа ах нь мэдээгүй байгаа гэж санаж явсан зүйлийг нь хэн түүнд хэлчхэв, тэр яагаад дуулчхаа вэ гэж Каролин чичиргэнэн тасалдсан хоолойгоор асуув. 

	— Хөөрхий миний муу Каролин, аль хэдийний юм шүү дээ... нэргүй захиа, бидэнд атаархаж явдаг муу улс бий шүү... Би энэ тухай чамд ердөө хэлээгүй байсан, яасан ч чиний дурын хэрэг, чи бид хоёр аливаа юмыг ав адилхан үзэхээ больчихсон улс шүү дээ... Гэсэн хэдий боловч би чамайг хорвоо ертөнц дээр хамгийн шилдэг эмэгтэй гэж санаж явдаг шүү... Цаадах дээрээ ороод гар аа. 

	Гамлен бас дахиад байнга инээмсэглэж байдаг баясгалантай дүрээрээ өнөөх христосын дүрсний ард хавчуулчихсан сарнай цэцгийнхээ жижигхэн баглаа авч

	— За май, гэж дүүгийнхээ гарт цэцгээ бариулаад нэмж хэлэв, — үүнийг цаадхадаа оруулж өг, тэгээд намайг ч гэсэн бас түүнд уурлаагүй байна гэж хэлээрэй. 

	Каролин ахыгаа ийнхүү сэтгэл хөдөлмөөр сайхан загнасанд гайхаш тасраад туйлын ихээр ичиж зовсон мөртөө бас дотор нь уужрах шиг аятайхан болж дахин эсэргүүцэж сөргөлцөлдсөнгүй ажээ. Тэгээд ч ер нь аль өглөөний мань хүнд өөрт нь Саккартай уулзсан ч яах вэ дээ гэсэн бодол бүдэг бадаг төрсөн ажээ. Ер нь тэгээд Викторын оргосон ба одоо хүртэл бодохоос л дотор зарсхийх болсон өнөөх аягүй муухай явдлын тухай Саккарт мэдэгдэлгүй байж болох уу даа! Саккар ч шоронд орсон анхныхаа өдрөөс эхлэн өөрийнхөө уулзах хүсэлтэй хүний нэгэнд Каролиныг оруулсан болохоор хуяг түүнийг очмогц хоригдлын өрөөнд оруулаад өгчээ. 

	Каролиныг ороод очиход нь жижигхэн ширээнийхээ ард буруу харж суугаад нэг хуудас дүүрэн тоо бай эрээчиж суулаа. Тэр бээр цовоо сэргэлэн босон харайж баяр хөөр болон дуу алдав. 

	— Энэ чинь та юу... үгүй ээ ер яасан сайхан санаатай хүн бэ! Би мөн их баяртай байна даа!

	Саккар түүний гарыг хоёр гараараа атгав. Каролин ч хий балмагдаад хэлэх үгээ олохгүй ичингүйрэн инээвхийлж байсан бөгөөд дараа нь ширээн дээгүүр овоолгоотой хэвтээ тоо бодоод тавилчихсан хуудаснууд дээр өнөөх ганц зоосныхоо муу цэцгийг сул гараараа тавьж орхив. 

	— Та чинь тэнгэр юм аа! хэмээн хурууг нь үнсэнгүүт бахдалтай шивгэнэв. Каролин арайхийж сая нэг юм ярьж эхлэв. 

	— Би таныг зүрх сэтгэлдээ эгнэгт буруушаан зэмлэчихсэн болохоор бидний хоорондын харилцаа өнө үүрд бүр тасарчихсан юм сан. Гэтэл ах маань таныг эргэж ор гээд болсонгүй... 

	— Тийм биш, үгүй, битгий чингэж ярь! Та даанч их ухаантай, дэндүү сайхан сэтгэлтэй хүн болох учраас намайг ойлгож уучилсан гэж хэлээч дээ... 

	Гэвч Каролин түүнийг гараараа зангаад зогсоов. 

	— Та бол надаас тийм ч их юм горьдсоны хэрэггүй ээ, гуйя. Би ч өөрөө мэдэхгүй л байна... Харин ирж үзэгдсэн минь яамай гэж танд санагдахгүй байна уу... Тэгээд би бас хажууд нь нэг гунигтай зүйл танд мэдэгдэх боллоо. 

	Чингээд мань хүн Викторын зэрлэгээр авирласан тухай, Алиса де Бовилье дээр дайрч буусан тухай, ухаан санаанд багтмааргүй ер бусын хачин аргаар оргож зугтаасан тухай одоо болтол түүнийг эрээд огт олж чадаагүй ба ер нь олох найдлага байгаа эсэх тухай цөмийг нэг амьсгаагаар аяархан ярьчихав. Цаадах нь түүнийг ярьж байхад ганц ч юм асуулгүй, нэг ч хөдлөлгүй сэтгэлээ ихэд догдлуулан сонсож суугаад дуугүй болохтой нь зэрэг нүднээс нь хоёр том бөөн нулимс бөмбөрч хацар дээгүүр нь урсав. 

	— Эвий хөөрхий... Эвий хөөрхий... хэмээн давтаж өгүүлэв. 

	Каролин Саккарын уйлж байхыг ганц ч удаа хараагүй болохоор сэтгэл нь туйлын ихээр хөдөлж гайхсан бөгөөд чухам хаанаас юм бэ, их л холоос нь, олон жилээр дээрэм хийгээд хатуужиж гүйцсэн чулуу шиг зүрхнийх нь угаас ундарч гарсан бололтой түүний тэрхүү хүнд тугалган нулимс нь даанч ер бусын жигтэй юм шиг харагджээ. Тийнхүү цухалдаж бухимдсандаа хэлсэн нь, 

	— Ээ дээ, мөн муухай хэрэг байна даа. Би тэр муу хүүхдийг чинь ядахдаа үнссэн ч үгүй шүү... Түүнтэй тэгээд л уулзаж чадаагүй л дээ. Ээ бурхан минь би тэр хүүхэдтэй заавал уулзъя гэсэн боловч надад ердөө зав олдсонгүй. Нэг ч сул чөлөөтэй минут олдоогүй юм даа, золигийн тэр бүхий л ажил намайг бүр амьдаар минь залгисан юм хойно доо... Аливаа ажлыг тэр дор нь эс амжуулбал нэг ч бүтэхийгээ үздэггүй нь хэзээ язааны жам ёстой юм шүү дээ... Та намайг одоо түүнтэй уулзаж чадахгүй гэж бүр лав санаж байна уу? Уг нь энд над дээр аваад ирсэн ч болох л юм шүү дээ. 

	Каролин толгойгоо сэгсрээд:

	— Тэр жаал одоо энэ муухай Парисын чухам аль овоохойд нь сууж байгааг хэн мэдэх аж даа?

	Саккар хэсэг тасархайтсан өгүүлбэр цувуулан хэлсээр хэдэн минут хэртэй тасалгаа дотуур ийшээ тийшээ гүйв. 

	— Тэр жаалыг надад олж өгч амжаагүй байтал нь одоо би бас дахиад алдчихлаа... Одоо ч миний олж уулздаг хөг өнгөрөх шив дээ... Яагаад болов гэвэл миний л аз дутлаа, даанч аз минь харьчихжээ!.. Ээ бурхан тэнгэр минь энэ бол дэлхий дахины банктай л яг адилхан хэрэг болжээ. 

	Саккар ширээнийхээ ард хүрч ирж суув. Каролин ч сандал авч өөдөөс нь хараад суулаа. Мань хүний гар хар аяндаа өөрийнхөө хэдэн сарын турш бэлтгэсэн тэр бүх овоолгоотой хуудсыг эмхлүүлж гарав. Тэр бээр Каролины өмнө өөрийгөө зөвтгөх гэсэн юм аятай мөрдөгдөж байгаа хэргийнхээ бүхий л явц болон өөрийгөө ингэж л өмгөөлбөл зохих юм гэж арга мэх заан тайлбарлаж өгчээ. Түүнд дор дурдсан бурууг хүлээлгэнэ гэсэн юм санжээ: ханшаа учир зүггүй хурдан хөөргөж нийгэмлэгийнхээ фондыг огт халдашгүй дархан хэвээр байна гэж хувь нийлүүлэгчдэдээ зориуд итгүүлэхийн тулд капитал хөрөнгөө тасралтгүй өсгөж нэмэгдүүлсэн; зөвхөн цаасан дээр л үнэ өртгийг нь төлсөн нэрийг хүлээж байсан; Сабатани мэтийн хий тавимал этгээдийн нэр дээр нээсэн дансаар хуурмаг захиалга явуулан хуурмаг татвар хураалгаж байсан; хуучин акцаа хүчингүй болгож байгаа нэрийдлээр хуурмаг ашиг хуваарилан олгосон; хамгийн эцэст нь тус нийгэмлэг өөрийнхөө гаргасан акцыг өөрөө худалдан авч ухаан жолоогүй панз үсэргэсний улмаас ханшаа хиймэл аргаар хэтэрхий хөөргөчихсөн тул дэлхий дахины банк хөрөнгө чинээгээ барж сөнөхөд хүрчээ. Тэдгээрийн хариуд мань Саккар маш дэлгэрэнгүй бөгөөд хурц догшин тайлбар өгч байлаа: тэр бол аливаа нэгэн банкны даргын л хийдгийг хийж байсан юм даг, гэхдээ харин өргөн далайцтай хүн болох хувьдаа арай илүү томоохон хэмжээгээр хийсэн байж мэднэ. Парист байгаа ямар нэгэн зээллэгийн байгууллагын удирдагч хэн ч атугай, хамгийн буурьтай суурьтайгийнх нь ч гэсэн, хэрэв тэд арай илүү логик бодлоготой сон бол мөн л өөртэй нь нэгэн адил шоронгийн нэг өрөөнд сууж байх ёстой. Үлдсэн бусад бүх хүмүүсийн үйлдсээр байдаг хууль бус ажиллагааны төлөө түүнийг ганцаарыг нь золигт гаргаж байна. Түүний нөгөөтээгүүр хариуцлага хүлээлгэхдээ ч гэсэн яасан хачин алаг үзэлтэй байдаг юм бэ. Ерөнхий хорооны гишүүн тэр бүх Дегремон, Гюре, Боэн мэтийн этгээдүүд хуралдаанд оролцсоны шанд төмөрлөг пайз тэмдгээр авцгаадаг байсан тавин мянган франкаасаа гадна хамаг ашгийн арван хувийг авч бүхий л луйврын зальхай ажиллагаанд ав адилхан хутгалдан оролцсон атал тэднийг чухам яагаад мөрдөж мөшгөхгүй байна вэ? Өөрөө чадал мөхөс ба хүнд хэтэрхий итгэснээс ийм болов гэж хэлсэн төдийгөөр аврагдаж өнгөрсөн ажиглагч зөвлөлийн гишүүд, тухайлбал Лавиньер ямар ч гэм зэмгүй мултарч гарсан нь ямар учиртай юм бэ? Энэ хэргийг шүүн таслах явдал бол даанч дэндүү хууль завхруулсан хэрэг даруй мөн болох нь ямар ч эргэлзээгүй юм. Учир юу вэ гэвэл өөрийгөө луйвардсан гэж Бушийн гаргасан гомдол зэмлэл нь баримтаар нотлогдоогүй болохоор түүнийг няцаах хэрэгтэй юм. Данс харааг анх удаа шалгамагц байцаагчаас гаргасан илтгэл бол дүүрэн алдаатай будилаантай болсон билээ. Хэрвээ оруулсан хөрөнгөнөөсөө ганц ч су шамшигдуулаагүй ба хувь нийлүүлэгч нэг бүрийдээ мөнгийг нь эргүүлээд олгочихсон байвал дээрх хоёр баримтын үндсэн дээр тус банкийг өрөө төлөх чадваргүй болов гэж үзэж албан ёсоор зарлаж хэрхэн болох ажээ? Энэ бол хувь нийлүүлэгчдийг хоосруулах гэсэн ганцхан зорилгын үүднээс л хийгдсэн болох нь илхэн байлаа. 

	Хэрэв тийм бол үнэхээр тэр зорьсондоо ч хүрчээ, сүйрлийн цар хэмжээ ч улам томорч хязгааргүй их болж байна. Үүний гэм буруутан гэж түүнийг Саккар яллах бус, харин дэлхий дахины банкийг оршуулахын тул Саккарыг устгахаар сүлбээлдэн тохиролцсон бүх этгээдийг, шүүхийн байгууллагыг л юуны өмнө яллавал зохино доо. 

	— Ай муусайн золигууд, тэд хэрэв намайг наранд чөлөөтэй байлгасан бол ер сайнаа үзэхгүй байсан л даа. Тийм ээ, тэд нар ер сайнаа үзэх ёсгүй байсан юм сан даа... 

	Саккарын ухаангүй муйхарлан байгаа нь үнэхээр их сүр жавхлантай харагдсан тул Каролин өөрийн эрхгүй биширч ширтсээр суулаа. Том том байгууллагыг удирдахад, хийсэн хөдөлмөрөөр нь хэмжиж шударгаар хөлс олгох боломжгүй байдаг учраас мөнгөн зээл дээр мөрийцөх явдал гарцаагүй шаардагдана гэж үздэг Саккарын хуучин онол санаанд нь орж панз наймаа хийхийг дэвшил хөгжил урган цэцэглэх шимтэй өтөг бордоо, хүний заяаны илүүдэл шунал гэж үздэг нь санагдав. Ичиж зовох, эрээлж цээрлэхийг мэдэхээ больчхоод аймшигтай машинаа өөрийн гараар бут үсэртэл халааж улайтгаад байгаа хүн чинь тэр өөрөө, Саккар өөрөө биш гэж үү? Чингэхдээ тэр машин нь хойноосоо дагуулж явсан үй олон амьтныг цөмийг бэртээж гэмтээсэн шүү дээ. Гурван мянган франкийн ханш гэдэг ийм огт учир утга нь үл олдох, солиотой ханш тогтоохын төлөө тэр л тэмүүлээд байгаагүй бил үү? Нэг зуун тавин саяын бэл хөрөнгөтэй, ханш гурван мянга дээр байх үед есөн зуун саятай тэнцэхүйц гурван зуун мянган тооны акцтай тийм нийгэмлэг чинь орлогоороо зарлагаа нөхөж оршин тогтож чадах уу даа? Тийм олон тооны акцад оногдвол зохих асар ихээхэн хэмжээний ашгийг түгээн хуваарилахад адаглаад л таван хувиар гэж бодлоо гэхэд туйлын их осол аюул гарч болзошгүй байгаагүй гэж үү?

	Гэтэл Саккар босоод шоронд суулгачихсан агуу их байлдан эзлэгчийн алхаа шиг хурдан алхаагаар давчхан өрөөн дотуураа хойш урагшаа холхин сэлгүүцэж гарав. 

	— Ээ муусайн луйварчид аа! Намайг энд суулгаж орхиод яах гэж байгаагаа та нар ч тун сайн мэдэж байгаа л даа. Жаахан байзнасан л бол би тэднийг цөмийг нь няц дарж ялах байсан юм сан даа. 

	Каролин гайхаж эсэргүүцэхдээ гараараа зангав:

	— Юуны чинь ялах гэж дээ? Ганц ч мөнгө танд үлдээгүй болохоор та ч ялагдаад байсан шүү!

	— Тэр ч тэгж таарна аа! хэмээн Саккар харамсаж маргав. Ялагдсанаараа би л өөдгүй муу золиг байх нь ээ! Үнэнч шударга байх, алдар цуу олох гэдэг чинь ердөө л амжилт олох гэсэн үг шив дээ. Өөрийгөө л ялуулж давагдахад хүргэж болохгүй, хэрэв чингэвэл маргааш нь тэнэг луйварчин гэж хэлэгдэх болно. Намайг юу юу гэцгээж байгааг би тун сайн мэдэж байна аа. Та ч түүнийг надад давтаж яриад яах вэ дээ. Одоо ч намайг ер ичиж зовох юмгүй хулгайч гэж нэрлээд тэр олон саяыг өвөртөө хийчихсэн гэж зэмлэл ял тулгаж байх шиг байна. Тиймгүй гэж үү? Хэрэв би тэдний гарт л нэг орчихвол цаадуул чинь намайг бүрмөсөн урж тастаад хаячихна. Намайг цаадуул чинь огцомхон бодолтой маанаг хүн гэцгээгээд энэрэнгүй царай гаргаж дал мөрөө хавчисхийж байдаг нь л даанч аягүй юм... Гэвч хэрэв би амжилт олсон байвал юу болох байсан гэж та бодож байна! Тийм ээ! Хэрэв би Гундерманыг ялчихсан, зээлийг эзэлчихсэн болов уу, хэрэв би одоо нийтэд алдаршсан алтны эзэн ноён болчихсон болов уу! Тэгвэл яах вэ? Яасан сүрхий ялалт болох сон бол! Би чинь баатар болж, Парис миний өлмий дор уначихсан хэвтэх байсан юм!

	Каролин түүний хэлсэнд эрс татгалзаж өгүүлрүүн:

	— Шударга ёс, логик ухаан цөм таны л эсрэг байсан шүү дээ. Та ер нь амжилт олж чадахааргүй байсан юм л даа. 

	Саккар түүний өмнө гэнэтхэн зогтусан ухаангүй уурлаж дуу алдаад, 

	— Намайг ер нь амжилт олж чадахааргүй байсан юм гэнэ ээ! Та болиорой! Миний мөнгө л хүрээгүй юм л даа, ганцхан үүнээс л хамаг хэрэг боллоо. Ватерлогийн өдөр хэрэв Наполеон дахиад нэг зуун мянган цэрэг тулалдаанд оруулсан бол тэр ялж газар дэлхийн зураг өөрөөр гарах байсан билээ. Түүнчлэн би тэрхүү ангал руу бас дахиад хэдэн зуун саяыг шидчихэж дөнгөсөн бол ертөнцийн эзэн суух байсан юм сан. 

	— Гэвч энэ чинь даанч муухай хэрэг ээ дээ! хэмээн Каролин зэвүүцсэн байдалтай хашхирав. — Яана гэнэ ээ! Өчнөөн хүнийг хоосруулж цус нулимсыг нь гоожуулсан чинь танд бас багадаад байна уу? Танд бас дахиад сүйрэл, дээрэмдүүлсэн айл өрх, аргагүйн эрхэнд гуйлга гуйхдаа хүрсэн үйлтэй гаслантай амьтад хэрэгтэй болж байна уу?

	Цаадах нь өрөөн дотуураа бас дахиад л тэсэж ядан алхалж ихэмсэг зантай эс тоомсорлосон байрын зангаараа үгээ дагалдуулан хариу хэлэхдээ

	— Амьдрал ч энэ зэргийн юмыг тооцдог гэж үү дээ! Бидний алхаж гишгэх бүрийд мянган хүн хөлд дарагдан үрэгддэг юм чинь. 

	Дуу чимээгүй болцгоов. Каролины хамаг бие хүйтэн оргиод Саккарын хойноос ажиглан сууна. Энэ чинь луйварчин юм уу, баатар юм уу? Хэн бэ? Энэ шоронд сууж өнгөрөөсөн зургаан сарын туршид мань хүний дотор ялагдан дийлэгдээд юу ч хийх эрхгүй болчихсон их жанжны ямаршуу бодол санаа төрөө юм бол гэж Каролин цочингуут өөрөөсөө асуулаа. Чингээд дөнгөж сая л эргэн тойрон хартал нь дөрвөн нүцгэн хана, нарийхан төмөр ор, будаггүй модон ширээ, хоёр сүрлэн сандал байж байлаа. Ер бусын, нүд гялбам гоёмсог тансаг байдалд туйлж сурчихсан хүн маань ийм болчих ч гэж дээ!

	Саккар эцэж цуцаад хөл нь солбиж туйвсан юм аятай гэв гэнэтхэн сандал дээрээ дахин суугаад дуугаа намтган Каролины өмнө үнэнхүү учраа тоочилгүй болохгүй болсон юм шиг ярьж эхэлсэн бөгөөд зах хязгааргүй ярив. 

	— Тийм ээ, Гундерманы хэлдэг зөв, мөнгөн зээл дээр хөөрч онгирч нээрээ болдоггүй юм байна... Энэ муу золиг доо! Түүнд ямар цус нөж, мэдрэл нерв гэж байх юм биш, тэр ямар эхнэр хүүхэн эзэмдэж, бургундийн ганц шил архи уучхаж чадах биш дээ, тийм ч учраас өөрт нь ганцхан болж байгаа юм! Тэр ер нь хэзээ ямагт ийм л байсан байх гэж надад санагдах юм. Түүний судсаар лав мөс гүйдэг байх аа... Би ч дэндүү сагсуурдаг хүн л дээ, энэ бол эргэлзээгүй юм. Миний ялагддагийн шалтгаан энэ л байгаа юм, чухам иймдээ л би чинь өчнөөн олон удаа хүзүүгээ булгалахад хүрлээ. Бас тэгээд хэдийгээр миний шунаг зан намайг алдаг ч гэсэн намайг амьдруулах хүчин чадал олгодог юм шүү. Тийм ээ, тэр л зан минь намайг давруулж хөөргөдөг, хүрч болмооргүй өндөрт өргөж гаргадаг, тэгээд дараагаар нь доош нь унагаахдаа мөнөөхөн өөрийнхөө үйлдэж бүтээсэн зүйлийг ганцхан цохилтоор эвдэлдэг юм. Жаргал цэнгэл эдэлнэ гэдэг чинь өөрөө өөрийгөө залгихыг хэлж байгаа ч байж мэднэ... Үнэндээ би энэ дөрвөн жилийнхээ тэмцлийг бодох дээр намайг миний хүсэж эрмэлзсэн, миний эзэмдэж авсан юм л хөөдөөд байсан нь надад бүүр тодорхой болж ирэх юм... Энэ ч эдгэршгүй юм бололтой. Би ч дүүрчихсэн эр биз ээ... 

	Гэтэл түүнд гэнэт ялан дийлэгчдээ хорссон уур хилэн бадрав. 

	— Ай даа, энэ Гундерман, энэ муу адгийн еврей элдвийг хүсдэггүйгээсээ болж ялна гэнэ ээ!... Ер нь еврей нар бүгдээрээ тийм дээ, эд нар чинь алтны бүхнийг чадагч хүчээр түрээ барьж хамаг улс түмнийг нэг нэгээр нь худалдан авсаар байгаад даян дэлхий дээр дангаараа ноёрхох аян замд яваа шаргуу бөгөөд хүйтэн сэтгэлтэн булаан эзлэгчид байгаа юм шүү дээ. Эдний угсаатан манай орныг дүүргэж нүдүүлж нулимуулсаар байгаа мөртөө биднийг ялж өөрсдөө мандсаар бүхэл бүтэн хэдэн зуун жил болж байна. Гундерман одоо нэг тэрбумтай байгаа, тэр тэгээд хоёр, арав, зуун тэрбумтай болно, тэгсээр байтал нэг мэдэхээ ертөнцийн эзэн суух вий дээ... Тэгнэ ч гэж би өчнөөн жилийн турш олон замын бэлчир бүхэн дээр зогсолтгүй орилсоор байгаа боловч намайг тоож ойшоох хүн нэгээхэн ч алга аа, намайг ингэхэд хүн бүхэн зээлийн хүний жирийн атаа жөтөө гэж ярьцгаадаг юм, гэтэл энэ бол миний яс мах шархирснаас үүсэх дуун билээ. Еврей нарыг үзэн ядах бол надад зөн билгээр тогтсон төрөлхийн заяаны зан чанар бөгөөд би түүнийг эхийнхээ сүүний хамт биедээ шингээж авсан юм. 

	— Яасан хачин юм бэ? гэж олон талын эрдэм мэдлэгийг онцгой өргөн хүлээц тэвчээртэй хосолсон Каролин бодлогоширсон бололтой шивнэв, — намайг санахад еврей нар чинь бусад хүн бүхэнтэй л адилхан улс байх юм. Тэд нар хэрэв бусдаас зожиг онцгойдуу байдаг бол тийм байдалд албын хүчээр хүргэчихсэн байлгүй дээ. 

	Саккар цаадхынхаа хэлж байгааг ч дуулж сонссон юмгүй улам их уурсаж үргэлжлүүлээд хэлэхдээ:

	— Хэд хэдэн гүрний засгийн газар тэд нартай амь нэгтэй, тэд муусайн золигуудын өмнө бялдуучилж байгаа нь юу юунаас илүү миний зэвүү хүрч байна. Эзэнт улс маань Гундерманд худалдагдаагүй гэж үү? Гундерманы л мөнгөгүй бол улсаа захирч чадахгүй болчихсон юм аятай! Үнэндээ гэхэд миний тэр ах шүү юм, өнөөх их хүн маань намайг бузар муухай чадлаа. Тэр тухай би танд хэлж яриагүй юм сан. Гэтэл би чинь зөөлхөн сэтгэлтэй хүн болохоороо сүйрэл болохоос өмнөхөн түүнтэйгээ бас эвлэрэх оролдлого хийж байлаа шүү дээ, миний энд байгаа учир юу вэ гэвэл ч цаадах чинь л ингүүлэх гэснээс юм шүү. За тэр ч яамай, би л садаа болоод байгаа бол тэр надаас хагацаг л даа. Ингэлээ гээд би түүнд гомдохгүй, харин тэр адгийн муу хар еврей нартай холбоо сүлбээтэй байгаад нь л зэвүү хүрээд ер болохгүй юм аа... Гундерманыг л ажил явдлаа үргэлжлүүлж байг гэж дэлхий дахины банкийг сөнөөж байна шүү дээ, та өөрөө бодоод үз л дээ! Туйлын хүчирхэг ямар ч католик банк байлаа гэсэн тэр, нийгэмд аюул занал учруулж байгаа юм шиг дарж устгах л болно чингэхдээ зөвхөн еврей нарыг бүрмөсөн ялуулахын төлөө л юм шүү дээ, тэд нар нь ч тун удахгүй бид бүхнийг бариад идчих болно оо. Харин Ругон өөрөө л сэрэмжтэй баймаар юм даа. Мань хүн л бусдаас урьдаар идүүлнэ, тогтож байхын төлөөнөө хамаг байдгийгаа худалдахаас ч буцахгүй, гэвч үхтлээ зууралдсаар байгаа өндөр тушаалаас нь хөөн зайлуулна даа. Цаадах чинь заримдаа Либералуудтай заримдаа хэмжээгүй эрхт засгийн талынхантай хоёр тийшээ холбирон бялдуучилж заль мэх хэрэглэж байгаа хэдий боловч тиймэрхүү арилжаа хийсэн хойно эцсийн эцэст гарцаагүй хүзүүгээ булгална... Хамаг юм нэгэнт заадсаараа зад тавьж байгаа юм болохоор хэрэвзээ Германтай дайтвал Франц ялагдана гэж хэлж байсан Гундерманы хүслэн биелэг! Яах вэ л дээ, бид ч бэлхэн л байцгаана. Одоо пруссууд хүрч ирээд манай мужуудыг булааж авах л үлдээд байх шив дээ... 

	Каролин түүнийг муу ёр ёрлох гэж байна гэсэн бололтой айж цочсон, гуйж гувшсан царайгаар зангаж зогсоогоод хэлэхдээ, 

	— Боль л доо, битгий тэгж яриач дээ! Та ингэж ярих эрхгүй шүү дээ. Бас тэгээд таныг баривчилсан явдалд ах чинь огт хамаагүй. Энэ бол шүүх яамны сайд Делькамбрын л хийсэн хэрэг гэж лавтай мэдээ гардаг газраас би сонссон шүү. 

	Саккар ч тэр даруйдаа уурлахыг болиод инээвхийлэн:

	— За тэр ч өшөөгөө авч л байгаа биз. 

	Каролин асуусан маягтай өөдөөс нь харсан учир цаадах нь нэмж хэлэв;

	— Бид хоёр ч хуучин тооцоотой улс байгаа юм. Би ч өөрийгөө шийтгүүлнэ гэж урьдаас мэдээд байгаа юм л даа. 

	Каролин ч үнэндээ тийм биз гэж гадарласан бололтой, цааш нь лавшруулж юм асуусангүй ээ. Хэсэгхэн дуугүй болцгоов. Саккар нь цээжиндээ хадаастай байгаа бодолд автагдан ширээн дээрээ хэвтэж байсан бичиг цаасыг дахиад аялуулах гэж оролдов. 

	— Хайрт найз минь, намайг ингэж эргэж ирсэн чинь бас их сайн байна даа. Дахин дахин ирж байна л гэж амламаар юм, яагаад гэвэл та надад зөв сайн зөвлөгөө өгч чадах юм сан, би ч гэсэн бодож төлөвлөснөө ярилцъя гэж санаж байна санжээ... Ай даа, хэрэв надад мөнгө байсан болов уу!

	Каролин сүүлийн хэдэн сарын туршид санаанаас нь салахгүй байсан нэг асуудлыг далимаар нь тодруулаад авъя гэж бодоод түүний яриаг яаруухан тасалж зогсоов. Өөрийнхөө амин хувьд байсан олон саяыг яачихсан бэ? Гадаадад гуйвуулчихсан уу? Эсвэл ганцхан өөрөө л мэддэг ямар нэгэн модны ёроолд нуучихсан уу?

	— Танд чинь мөнгө бий шүү дээ! Садоваян дараа авсан хоёр сая, гурван мянган акцаа гурван мянгын ханшаар зарсан бол есөн сая баймаар юм аа!

	— Надад уу даа? хэмээн цаадах нь дуу алдав. — Хайрт минь надад одоо ганц ч су байхгүй болсон шүү!

	Чингэхдээ даанч хүн үнэмшихээр, бүүр арга нь барагдсан аятай хэлсэн бөгөөд ихэд гайхсан бололтой өөдөөс нь харсан тул Каролин түүний хэлснийг үнэмшихгүй байж чадсангүй ажээ. 

	— Миний байгууллагууд сүйрч балрахад надад ганц су ч үлдэж байсан удаагүй билээ. Би чинь бусад бүх хүмүүстэй л хамт хоосорчихдог юм шүү дээ, мэдэв үү... Тийм ээ, би худалдсан ч үнэн л дээ, гэвч бас худалдаж аваад л байсан болохоор миний тэр есөн сая, түүний дээр надад хуучин байсан хоёр сая чухам хаашаа алга болчихсоныг танд тайлбарлаж хэлэхэд тун ч бэрхтэй байна даа. Хөөрхий зайлуул муу Мазод хүртэл би гуч-дөчин мянгын өртэй хоцорсон шиг санагдах юм... Ганц ч зоос байхгүй шүү! Урьдынхаа нэгэн адил юу ч үгүй хувхай хоосон болсон!

	Каролины дотор уужирч, баярлаад өөрөө ч ах нь ч хоосорчихсон тухай тоглоом тохуу болгож ярихад хүрчээ. 

	— Хэрэг явдлыг дууссан хойно ядахдаа нэг сар хэртэй дөнгөх юм үлдэх юм уу, үгүй юм уу би ч мэдэхгүй л байна... Ээ дээ энэ мөнгө үү, таны амласан есөн сая уу! Намайг яаж айлгадаг байсныг та санаж байгаа биз дээ! Ер нь би хэзээ ч тэгж айж түгшиж үзээгүй юм даг. Харин тэгээд банкны ашиг тусын тулд байдгийгаа өгчихсөн орой хэчнээн ч санаа амарчихсан гэж бодно оо!.. Нагац эгчээсээ бидний өв залгамжилж авсан гурван зуун мянган франк ч гэсэн мөн тэр дотор ороод арилсан шүү. Уг нь энэ бол төдий л шударга хэрэг биш л дээ. Гэлээ ч гэсэн ажил хөдөлмөр ороогүй амархан олдсон мөнгө тусгүй байдаг гэж би танд эс хэл лүү!.. Тэгээд ч би одоо хөгжилтэй, мөн ч инээхтэйгээ болоод явааг та харж байгаа биз дээ!

	Саккар цочмог хөдөлж ширээн дээрээс баахан бичиг цаас ухасхийн шүүрч авангуут түүгээр дэвж сэвж цаадхынхаа яриаг зогсоож хашхирахдаа:

	— Дэмий юм битгий яриач! Бид маш их баяжна шүү... 

	— Яалаа гэж дээ?

	— Та намайг төлөвлөгөөнөөсөө буцаж ухарсан гэж бодож байна уу? Би энд хөдөлмөрлөсөөр даруй зургаан сар болов, цөмийг дахиад сэргээхийн тул би шөнөжин нойргүй ажилладаг шүү, цаадах тэнэгүүд чинь хугацаанаас нь өмнө гаргачихсан балансыг гол төлөв миний буруу болгож усан замын бүхнийг нэгтгэсэн нэгдмэл компани, Кармил, Туркийн үндэсний банк энэ гурван асар том байгууллагаас ганцхан компанийг л өгвөл зохих ашгаа өгсөн гэж мэтгэцгээж байна! Чөтгөр алгад аа! Гэтэл нөгөө хоёр байгууллага нь чухамдаа намайг л тэнд очоогүй эзгүй байсны улмаас сөнөхийн даваан дээр гарсан юм шүү. Намайг суллах дээр би буцаж очоод ажил явдлаа гардаж авсан цагт, гайгүй үзээрэй дээ, үзээрэй... 

	Каролин гуйж царайчилсан бололтой гараа сарвайлган түүний яриаг зогсоохыг бодов. Гэтэл цаадах нь босон харайж намхан нурууныхаа энгээр эгцлэн зогсож байгаад жингэнэсэн чанга дуугаараа хашхирч өгүүлрүүн:

	— Цөмийг тооцоолж бодсоон, хамаг тоо бай нь цөм энэ байна, харахгүй юу!... Кармил ч, Туркийн банк ч хүүхдийн тоглоом л гэсэн үг ээ! Бид дорно дахинаа аварга их төмөр замын сүлжээтэй болгох хэрэгтэй, Иерусалим, Багдад бүрэн гүйцэд эзлэгдсэн бага Ази зэрэг Наполеоны сэлмээрээ эзэлж хараахан амжаагүй үлдээсэн бүхнийг бид алтаараа, төмөр хүрзээрээ эзэлж авах болно... Намайг мөрийгөө алдсаныг хүлээсэн гэж та юугаар нь бодов оо? Наполеон Эльба арал дээрээсээ эргээд ирсэн шүү дээ. Тэрчлэн намайг л нэг гарч ирж үзэгдлээ бол Парисын хамаг мөнгө над руу гол шиг урсаад орж ирнэ ээ. Харин энэ удаа Ватерло ч давтагдахгүй гэж би тангараглан батлах байна, яагаад гэвэл миний төлөвлөгөө тооны ухааны үүднээс сүүлчийн сантимыг хүртэл нарийвчлан бодогдсон юм шүү... Тэгсний эцэст бид сая гайхал Гундерманыг нэг унагааж авна даа! Надад дөнгөж дөрвөн зуу юм уу, магадгүй таван зуун саяыг өгөөд орхилоо бол ертөнц маань минийх болно доо!

	Каролин адаг сүүлдээ Саккарын хоёр гар дээрээс барьж авч наалдаад:

	— Боль доо, боль! Дуугүй болж үз, би айж байна!

	Гэвч тэр айхын хажуугаар эрхгүй бахдал төрж байгаагаа мэдрэв. Гадаад ертөнцөөс бив битүү таглагдсан энэ муу доожоогүй өрөөнд дөрвөн нүцгэн ханын дунд үхэх дургүй байгаа хүний шаргуу чанар чадал мөнх нэг юманд хий хоосон горьдох горьдлого үргэлжлэн нугаршгүй, цаглашгүй их чадал хүчин оргилж байгааг Каролин гэнэт мэдрэв. Мань хүн үүний өмнө Саккарт хүрсэн уураа ч түүний өдүүлсэн гэмт хэрэгт зэвүүцсэнээ ч одоо бүр мартжээ. Сэхээ авалгүй гай гамшиг тарьсан хувьдаа буруутай этгээд гэж Тэр бээр түүнийг зэмлэж байгаагүй бил үү? Бүх нийтээр жигшин зэвүүцэгч байдлын дунд ганцаараа аль муугаа үзэж үхээсэй гэж зүхэж хонзогнож байгаагүй бил үү? Эдүгээ мань Каролинд зөвхөн хортой бүхнийг үзэн ядаж гашуудалтай бүхнийг өрөвдөн хайрлах сэтгэл л үлдсэн ажээ. Тэр бас дахиад л Саккарын эрхшээлд автагдаж дур зоргоосоо ангид гадуур хүчирхэг нөлөөнд нь байгалийн хатуу догшин мөртөө яаж ч болшгүй юм шиг хүчирхийлэлд сөхрөхтэй адил бууж өглөө. Хэрвээ энэ нь зөвхөн эмэгтэй хүний сул дорой зан чанар мөн бол Каролин эх хүн болох сон гэсэн хангагдаагүй сэтгэлдээ захирагдан хүнд таалуулах сан гэж туйлын ихээр хүсэмжлэхийнхээ эрхэнд тэрхүү зан чанартаа бахдалтайяа зохилдсоор ажээ. Амьдралынх нь туршлага түүний гүн гүнзгий оюуныг их л олон юмтай эвлэрүүлэн зохицуулсаар ирсэн бөгөөд мань хүн тэр Саккарт үнэн хайртай учир хэдийгээр хүндлэхгүй ч гэсэн хайрладаг хэвээрээ бөлгөө. 

	— Хамаг хэрэг зүйл дуусжээ! гэж Каролин цаадхынхаа гарыг тавилгүй атгасан чигтээ атгасаар хэд дахин давтаж хэлэв. — Одоо нэгэнт ийм болсон хойно та сэтгэлээ тайтгаруулаад амарч болохгүй байна гэж үү?

	Саккарыг өлмий дээрээ өндийж босоод Каролиныг улам бүр залуужиж байдаг өтгөн бут цацаг шанаа руу нь унжчихсан түүний буурал үс гэзэгт хошуугаа хүргэх гэтэл Каролин хориглон зогсоогоод шийдэмгий бөгөөд ихээхэн гунигтай байрын өнгөөр үг болгон дээр цохилт хийж нэмэн хэлэв... 

	— Байг ээ, байг! Юм бүхэн зүйл дууссан, үүрд зүйл дууссан шүү дээ... Тантай салж хагацах ёс гүйцэтгэх боломжтой болсон ба та бид хоёрын хооронд одоо бие биедээ хар буруу санасан юм өчүүхэн ч үлдээгүйд би баяртай байна... За салцгаая даа!

	Каролиныг гадагшаа гарахад нь Саккар тийнхүү салж хагацаж байгаадаа үнэн голоосоо сэтгэл хөдлөн уярсан байртай ширээнийхээ хажууд зогсож байсан боловч түрүүнд тэвдэж сандрахдаа хольж хутгачихсан бичиг цаасыг гар нь өөрийн эрхгүй эмхлүүлж байв. Хоёрхон су-гаар авсан жижигхэн боодол цэцэг ч бутарч задарч унав, мань эр цаас хуудсаа эргүүлж үзэхийн хамт дээр нь байгаа сарнай цэцгийн дэлбэгийг хуруугаараа арчиж байсан бөлгөө. 

	Дөнгөж гурван сарын дараа, арван хоёрдугаар сарын дундуур арайхийж дэлхий дахины банкны хэргийг шүүн таслах болов. Тэрхүү хэргийг засан хүмүүжүүлэх цагдан сэргийлэхийн шүүхээр авч хэлэлцэхэд урт унжирсан таван хуралдаан болсон бөгөөд олон нийтийн сонирхлыг их хүчтэй татсан ажээ. Сүйрэл болсны тухай хэвлэлд учир зүггүй их шуугиан дэгдээв. Мөрдөн байцаалт удааширсан тухай хамгийн их жигтэй гайхалтай зүйл ярих болжээ. Прокурорын газраас бэлтгэж өгсөн, няцаашгүй логик ухааны жинхэнэ бүтээл болох ялын төлөвлөгөөг онцгой анхаарцгаасан бөгөөд түүнд хамгийн үл ялих өчүүхэн зүйлүүдийг эвлүүлэн ашиглаж хэрцгий догшноор мушгин ухварласан байлаа. Бас чингэхдээ ямар ял заахыг урьдаас шийдчихсэн юм шиг ч хэлэлцэж байв. Гамлены гэм буруугүй ив илхэн бөгөөд өөртөө тулгасан ялыг таван өдрийн турш маргаж сөргөцөлдсөн Саккар баатарлагаар биеэ авч байсан хэдий боловч, мөн өмгөөлөгч нар нь цогтой нухацтай үг хэлсэн хэдий боловч шүүгч нараас тэр хоёрыг хоёулыг нь таван жил гянданд хорих ба гурван мянган франкаар торгохоор тогтжээ. Гэсэн хэдий боловч яллагдагч этгээд хэргээ таслуулахаас нэг сарын өмнө даалтаар гарсан ба тийм учраас шүүхийн хурал дээр харуул манаачгүй ирсэн болохоор тэд нар давж заалдаад хорин дөрвөн цагийн дотор францын хилээс гадагшаа гарч одох эрхтэй байв. Ругон л уг хэргийг ийнхүү таслан шийтгэхийг шаардсан бөгөөд шоронд суугаа дүүгээ асарч тэтгэх ямар ч сонирхол түүнд байсангүй. Саккарыг явуулах ажлаар цагдан сэргийлэх өөрөө хөөцөлдсөн тул мань эр элдэв шуугиан гаргалгүй шөнийн галт тэргээр Бельги орохоор морджээ. Гамлен ч мөн л тэр өдөр нь Ром орохоор явав. 

	Бас гурван сар өнгөрч дөрөвдүгээр сар гарсан байтал Каролин хэд хэдэн ярвигтай хэрэгтэй орооцолдон саатаж Парист байсаар л байлаа. Түүний бие нэгэнт үүний урьд худалдана гээд зарлал сонсгол нь гарчихсан Орвьедогийн харшид урьдын адил өнөөх жижигхэн байрандаа байж л байлаа. За тэгээд сүүлчийнхээ төвөгтэй ажлыг амжуулж дуусгаад арайхийж нэг юм замд хөдлөхөөр шулуудахад нь түүний өвөрт үнэндээ ганц ч улаан зоос байсангүй бөгөөд гэхдээ харин ямар нэгэн өр шир ч үлдээсэнгүй байжээ. Чингээд маргааш нь мань хүн Парисаас мордож Ромд инженерийн бага шиг даруухан ажил олж авсан ах дээрээ очихоор завдаж байлаа. Гамлен ч дүүдээ хэдэн цагийн хичээл заах ажил оллоо гэж бичсэн тул цөмийг бас дахиад л эхлэх хэрэгтэй болсон аж. 

	Каролин өглөө нь босохдоо Парист өнгөрөөхөөр үлдсэн сүүлчийнхээ ганц өдөр Викторын сургийг гаргахаар бас нэг оролдож үзэлгүйгээр явчхаж арай боломгүй санагджээ. Эдүгээ болтол хийсэн хамаг эрэл сурал нь ямар ч үр дүнгүй өнгөрчээ. Гэвч тэр өнөөх Мэшен авгайн амлаж байсныг санаад түүнийг ямар нэгэн сураг гаргасан байх магадгүй гэж боджээ. Тэр авгайг олж уулзахын тулд дөрвөн цагт л Бушийнд очвол болох байв. Анхандаа Каролин юугаа хийх билээ? Энэ бүхэн чинь аль хэдийн өнгөрсөн шүү дээ! гэж бодоод очих гэснээ больжээ. Гэвч дараа нь Каролин үнэхээр өөрийнхөө үрийг алдчихаад оршуулсан булшин дээрээс нь буцахдаа түүнийг цэцгээр чимээгүй орхисон юм аятай зүрх нь лугшиж сэтгэл нь шаналж өвдөв. Дөрвөн цагтаа ч Фейдогийн гудамжинд хүрэлцэж иржээ. 

	Шатны талбар луу харсан хоёр хаалга нь хоёул онгорхой дэлгээстэй байлаа, гал зуухны харанхуй өрөөнд тогоотой ус даргилан буцалж мөнхүү байрын нөгөө өнцөгт байдаг Бушийн ажлын давчхан тасалгаанд түүний өөрийнх нь суудаг түшлэгтэй сандал дээр Мэшен суучхаад хуучин ширэн цүнхнээсээ том том багцаар нь гаргаж дэлгэсээр байгаа овоолгоотой цаасан дунд умбаж байгаа харагджээ. 

	— Аа, энэ чинь хатагтай та юу? Та аягүй цагаар бидэн дээр орж ирлээ дээ. Сигизмунд ноён нас барж байна, хөөрхий муу Буш ноён ч бүүр ухаан алдчихав. Түүнийг дүүдээ хэчнээн хайртай гэж санана. Цаадах чинь хорт утаанд хордсон амьтан шиг л тогтохгүй гүйгээд байна. Саяхан бас л эмч авчрах гээд гүйлээ. Буш ганц ч акц авалгүй, ганц ч вексель харж чадалгүй долоо хонож байгаа болохоор түүний энэ ажлыг би л хийлгүй болшгүй ээ. Харин аз дайрч би саяхан нэг ажлыг нь амжуулчихлаа! Ээ дээ мөн гоёхон ажил даа! Энэ л цаадах мууг чинь орох дээр эрхбиш жаахан тайтгаруулдаг болов уу даа. 

	Мэшений цүнхнээсээ атга атгаар нь гаргаж байгаа цаасан дотор дэлхий дахины банкны үнэ өртгөө алдчихсан акц байж байхыг таниад Каролины зүрх сэтгэл гүнээ догдолж Викторын тухай хэргээр энд ирснийгээ ч мартчихжээ. Нөгөөх авгай чинь элэгдэж хуучирсан дэлбэрэхээ шахсан ширэн цүнхнээсээ бөөн бөөн цаас гаргаж ирсээр байсан ба баяр хөөр болоод их яриа чалчаа болчихсон байлаа. 

	— Харж байна уу! Би энэ бүгдийг хоёр зуун тавьхан франкаар авлаа, энд нийтдээ таван мянга элбэг байна гэж бодоход ширхгийг л нэг су-гаар авсан байна... Ямар вэ дээ! Ганцхан су шүү! Энэ бол нөгөөх гурван мянган франкаар зарагдаж байсан акц шүү дээ! Энэ чинь жирийн цаасны өртгөөс яльгүй жаахан илүүтэй юм даа. Тийм ээ, жинлэж худалддаг цааснаас шүү! Гэлээ ч гэсэн энэ маань арай илүү үнэтэй, бид үүний чинь ширхэг нэг бүрээс арваас доошгүй мөнгө олно доо, дампуурч сүйрэгсдийн дунд иймэрхүү цаасны хэрэгцээ их байгаа юм аа. Энэ акц чинь их нэрд гарсан болохоор одоо хэр нь бас ашиглаж болохтойгоо байна. Үүнийг чинь пассив болгоод гүйлгэвэл тун аятайхан таарна. Өөрийгөө дэлхий дахиныхыг сүйрэхэд хохирсон хүн гэхгүй юу, тэгэхийг одоо маш дэгжин чамин гэлцдэг болжээ... Нэг үгээр хэлбэл надад туйлын их аз дайрчээ, худалдааны дараа энэ бүх барааг овоолж орхисон булшийг би шиншилж олсон юм, нэг тархи нь ширгэчихсэн тэнэг мангуу амьтны гэрт дэмий үрэгдэж байсан юм байхгүй юу. Тэр хүн иймэрхүү юмны учрыг ер мэдэхгүй болохоороо энэ бүхий л акцаа надад хэдхэн зоосоор өгчихлөө. Та намайг ямаршуу маягтай дайрч орсон гэж бодно!

	Тийм ээ, би ердөө цаг дэмий нөхцөөсөнгүй, хурдхан шиг цөмийг цэвэрлэж орхив!

	Мөнгөн санхүүгийн тулаан болсон талбай дээрээс олдсон сэгээр амь зуудаг махчин шувуу болох тэр авгайн магнай тэнийн бах нь ханаж байлаа, түүнийг өөхлүүлж таргалуулдаг ой гутмаар муухай идэш хүнснийх нь үнэр танар лагс бүдүүн биеэс нь ханх тавьж байв, богинохон шийдэмгий хуруу хумс нь одоо нэгэнт шаргалтаж хөгц үнэртүүлсэн тэдгээр үнэ цэнээ алдаж гүйцсэн акцыг үхсэн хүний хүүр мэт барьж тавьж тэмтчих ажээ. 

	Шатны талбар луу харсан хоёр хаалгатай адилхан хаалга нь дэлгээстэй байсан хажуугийн өрөөнөөс гэв гэнэтхэн хэн нэгэн хүний аяархан сандарч мэгдэрчихсэн дуу сонстов. 

	— За тэр Сигизмунд ноён бас дахиад л дэмий донгосож эхлэв. Аль өглөөнөөс хойш л дуу нь тасрахгүй байгаа юм аа... Ээ бурхан минь! Өнөөх ус нь ч буцлаад л байсан аж, би тэр тухай огт мартчихжээ! Энэ эм уудаг ус нь юм... Аятайхан эхнэр минь та нэгэнт энд байгаагаас хойш цаадхад чинь ямар нэг юмны хэрэг болж байх магад, юу ч гэсэн шагайгаад хараач дээ... 

	Мэшен гал зуухны өрөө рүү гүйлээ, аливаа нэгэн зовлон зүдүүр болж байгаа газар очихдоо дуртай Каролин ч Сигизмундийн тасалгаа руу оров. Дөрөвдүгээр сарын нарны хурц туяа нүцгэн ханхай тасалгааг нь хөгжилтэй болгон арван жилийх нь хөдөлмөрийн үр дүн болох зузаан зузаан гар бичмэл, тэмдэглэлээр битүү дараастай байдаг будаггүй жижиг модон ширээн дээрээс нь эгц шулуухан тусаж байлаа, тэнд нь урьдын нэг адил ном өрсөн тавиур, хоёр сүрэл сандлаас өмнөө юу ч байсангүй ажээ. Сигизмунд бүсэлхийдээ хүрсэн богинохон үстэй улаан даавуу цамцтай, нарийхан төмөр орон дээрээ эргэн тойрон жинтүү дэрээр ивүүлээд суучихсан байсан бөгөөд зарим нэгэн сүрьеэ өвчтөний уураг тархи нас барахаасаа өмнөхөн гойд сэргэж хурц ажилладаг тул зогсоо чөлөөгүй юм ярьсаар л байлаа. Тэр хүн мөн л дэмийрсээр байгаа боловч нэг хэсэг болоод хоромхон зуур дэмийрдэг нь гайхалтай ухаалаг байдлаар солигдож байв. Сэгсийтэл унжсан урт үсээр хүрээлэгдэн шуугдсан шулбагар нүүрэн дээр нь тормойн харагдах ердийн бус хачин том нүд нь ямар нэгэн юм асууж лавласан шинжтэй хий огторгуй руу чиглэн гөлөрчээ. Урьд өмнө нь огт нүүр учирч үзээгүй мөртөө мань хүн Каролиныг ороод очмогц дорхноо таних шиг болов. 

	— Аа энэ чинь та юу хатагтай!... Та миний нүдэнд үзэгдсэн юм, би таныг ирээч гэж чин сэтгэлээсээ урьж дуудсаар байлаа... Наашаа ойртоод ир л дээ, ойртоод ир, би танд нэг юмыг хэнд ч дуулдахааргүй хэлчих гэсэн юм сан. 

	Каролины хамаг бие дагжтал чичрэх боловч ойртож очоод орных нь хажуу дахь сандал дээр суух хэрэгтэй болжээ. 

	— Урьд нь би огт мэддэггүй байсан юм, гэвч одоо саянаас мэдэх боллоо... Миний ах цаасаар наймаалдаг юм байна шүү, түүний ажлын тасалгаанд хүн уйлж байхыг би сонслоо... Тийм ээ, тийм миний ах шүү! Ай даа энэ бол миний зүрхийг ёстой улайсгасан төмрөөр цоргих шиг санагдлаа. Тэр төмөр нь одоо болтол миний цээжинд хэвээрээ үлдэж намайг мөн л хайрсаар байна. Яагаад гэвэл мөнгөний дэргэд байгаа ядуусын зовлон зүдүүрийг харахад туйлын аймшигтай байдаг юм аа... За тэгээд одоо намайг үхэхтэй зэрэг ах маань миний цаас бичгийг бас л худалдчихна даа, би бол тэгүүлэх дургүй байна, тун дургүй байна!

	Түүний гуйж аргадсан дуу улам чангарсаар байлаа. 

	— Хатагтай та хар л даа, миний тэр бичиг цаас цаадах ширээн дээр чинь байгаа юм сан. Аль вэ, надад аваад өгөөч дээ, цомтгон боогоод орхиё, тэгсэн хойно та аваад яваарай, цөмийг аваад яваарай... Миний бичиг цаас л үрэгдвэл насан туршид хийсэн ажил хөдөлмөр минь балрах нь тэр болно шүү!

	Каролин түүний гуйсныг ёсоор болгохоо зориглож ядан байтал цаадах нь бүр аргадаж царайчилсан бололтой гараа сарвайлгаад:

	— Бурхан минь өршөөх болтугай! Би үхэхээсээ өмнө юмаа бүрэн бүтэн байна уу гэдгийг лавтайяа мэдэх сэн гэж санасан юм... Ах маань алга байгаа болохоор энэ цаас бичгээр битгий оролд, оролдвол өөрийгөө алах чинь тэр гэж хэлэх хүнгүй юм байна... Би таныг гуйя л даа... 

	Цаадхыгаа тийнхүү улайж царайчилсаар байхад нь Каролин яаж ч чадсангүй бууж өгөхөд хүрэв. 

	— Та ч өөрөө сайн ойлгож байх шив дээ, ах чинь цаас бичиг өөрт чинь хор болно гэснээс хойш миний ингэж дөхүүлж өгдөг буруу юм байна. 

	— Хор болно гэнэ ээ! Хаанаас даа! Тэгээд ч энэ бол одоо тийм ч чухал биш!.. Би өчнөөн олон шөнийн турш нойргүй ноцолдож байж арайхийж нэг ирээдүйн нийгмийг байгуулахчаа боллоо! Энэ бол хүн л ухаан санаандаа бодож төсөөлж чадахуйц хамгийн шударга, хамгийн сайхан жаргалтай нийгэм болно, цөмийг энд нэгд нэгэнгүй урьдаас тоймлон шийдчихсэн юм шүү... Би энэ бүтээлээ нарийвчлан боловсруулж завсраар нь зохих холбогдох тайлбар оруулж амжсангүйдээ л харамсаж байна даа! Харин миний бүх тэмдэглэл энд тоо ёсоороо бүрэн байна. Та ч үүнийг лав аварна шүү дээ, тийм ээ? Хожим хойно хэн нэгэн хүн бүрэн төгс цэгцэлж боловсруулаад ном болгож нийтлүүлнэ биз дээ... 

	Сигизмунд хатангир хоёр гараараа гар бичмэлээ барьж байгаад их л энхрийлэн хайрласан янзтай илбэн эргүүлж харахад нь хариугүй ширгэж муудчихсан хоёр нүд нь дахин гэрэл гэгээ цацарч сэргэх шиг болов. Түүний нэг л өнгийн чичиргэнэсэн хоолойгоор маш түргэн ярих нь туухайдаа татагдан хөтлөгдөж явдаг хананы цагны гинж далд битүү харжигнаж дуугарахыг санагдуулнам. Энэ нь үхэхийнхээ өмнө амь тэмцэн тарчлах тусам хурдалж зогсолгүй ажилласаар байгаа түүний уураг тархины механизм өөрөө шуугьж байна гэлтэй. 

	— Ай даа би тэрхүү шударга ёс, аз жаргал тогтсон нийгмийг мөн тов тодхон харж байна даа!... Тэндээс чинь бүгдээрээ хөдөлмөрлөдөг, хүн нэг бүр өөртөө оногдсон хэдий боловч чөлөөтэй хөдөлмөрийнхөө хувь нэмрийг оруулна. Улс үндэстэн гэдэг чинь асар том хоршоолсон нийгэм, үйлдвэрлэлийн зэвсэг багаж бол бүх нийтийн өмч байна, гаргасан бүтээгдэхүүн нь нийгмийн агуу их уужим агуулахуудад төвлөрөн хураагдана. Нийгмийн тустай хөдөлмөрийн тухайлсан хэсгийг үйлдсэнээр нийгмийн бүтээгдэхүүн дотроос хэрэглэх зохих хувиа олж авах эрхийг олгоно. Цаг бол үнэ бүхий зүйлийг хэмжих нийтлэг хэмжүүр болно, аливаа юмыг хийж үйлдэхэд л хэчнээн цаг зарцуулагдсан бол түүний үнэ өртөг төчнөөн гэж мэдэх хэрэг ээ, бүх үйлдвэрчний хороонд байх гав ганцхан солилцооны хэлбэр нь хийсэн хөдөлмөрийнх нь шан болох пиу тэмдэгт мөн бөгөөд тэр солилцоо нь нэгдлийн удирдлагын дор гүйцэтгэгдэнэ, гэхдээ хүүхэд багачуудыг хүмүүжүүлэх, хөгшид эмгэдийг асарч сувилах, тоног төхөөрөмж сэлбэж шинэтгэх, олон нийтийн үнэ төлбөргүй байгууллага ажиллуулах зэрэгт зарцуулах цорын ганцхан төрлийн татвараас өөр ямар ч урьдчилсан суутгал байх учиргүй болно... Мөнгө байхгүй болно, тэгэхлээр ч дамын панз наймаа, хулгай зэлгий, жигшүүртэй бузар худалдаа арилжаа, сувьдаг шунахай сэтгэлээр үүсэж бий болдог гэмт хэрэг цөм аяндаа арилж үгүй болно шүү дээ. Сүй бэлэгт нь болж эхнэр авах ч хүнгүй болно, өв хөрөнгөнд нь болж өвгөн настай эцэг эхийгээ багалзуурдах ч хүн гарахгүй болно, өвөр түрийндээ хийсэн юмыг нь яаж булаан авах билээ гэж замаар яваа хүнийг алж талах ч хүн байхгүй болж ирнэ... Эзэн ба ажилчин, пролетари ба хөрөнгөтөн зэрэг бие биедээ дайсагнагч анги устах дээр хэмжээлж хязгаарласан хууль цааз ч шүүх ч нэг хэсэг хүний шударга бусаар дээрэмдэж авсан баялгийг бусдын дайралтаас хамгаалах зэвсэгт хүчин ч цөм арилж үгүй болно!... Ажилгүй дэмий суух хүн байхгүй болохоор байрын хөлсөөр амьдардаг байшингийн эзэд байх ёсгүй, янхан эмстэй адилхан хэзээ аз завшаан тохиолдохыг харж суудаг акцаар амиа тэжээгчид алга болно, ер нь л нэг үгээр хэлбэл баян тарган, үгээгүй хоосон байдлын аль аль нь устаж үгүй болно оо!.. Энэ чинь жинхэнэ үнэнхүү шударга журам, эрхэм дээд цэцэн мэргэн чанар биш гэж үү? Эрхтэн дархтан ч байхгүй, өнчин өрөөсөн ч байхгүй, хүн нэг бүр нийт хүн төрөлхтний аз жаргалын цогцос бүрэлдэхүүн аятай тус тусынхаа аз жаргалыг өөр өөрсдийн гараар бүтээн байгуулна. 

	Сигизмунд улам бүр урам зориг орж байсан авч түүний дуу нь намжиж улам бүр аяархан болсоор байгаа нь түүний зөгнөж мөрөөдсөөр байгаа ирээдүй болох зүйл нь хэмжээ хязгааргүй өндөр уудам огторгуйд халин холдсоор замхарч одов уу даа гэмээр байлаа. 

	— За хэрэвзээ аар саар жижиг зүйлийг аваад үзэх юм бол... Захаар нь дүүрэн тайлбар бичээд цоохорлож орхисон тэр цаасыг хар л даа, энэ бол гэр бүлийн зохион байгуулалт сайн дурын холбоо, хүүхэд багачуудыг нийгмийн хөрөнгөөр тэжээж хүмүүжүүлэх явдлыг бичсэн байгаа юм... Гэхдээ энэ чинь эмх замбараагүй байдлыг тогтооно гэсэн хэрэг огт биш ээ. Нөгөөх нэг тэмдэглэлийг нь уншаад үзээч би үйлдвэрлэлийн салбар бүхэнд тухайн үйлдвэрлэлийг хэрэглээтэй нь зохицуулан бодит хэрэгцээний нормыг тогтоож байдаг албатай тушаан тохинуулагч хороо байгуулна гэж бодсон билээ... Түүнээс гадна бас өөр нэг зохион байгуулалтын нарийн асуудал, хот хөдөө гэж ялгахгүй, газар сайгүй аж үйлдвэрийн арми ч гэсэн, хөдөө аж ахуйн арми ч гэсэн өөрсдийнхөө шилж сонгосон дарга нарын удирдлагын дор гар өргөн баталж тогтоосон дүрэм журамд захирагдан ажиллацгаах болно... Үүнийг хар л даа! Миний л барагцаалан тооцоолсноор хорин жилийн дараа хэчнээн цагийн ажлын өдөртэй байх нь вэ гэдгийг мөн заачихсан байгаа юм. Үй олон тооны ажилчин шинээр ажилд орох ба гол нь машин хэрэглэсний хүчээр дөрвөн цагаас илүү, тэр ч байтугай, итгэлгүй гурван цагаас ч илүү ажиллахгүй болцгооно, тэгэхэд амьдралын сайн сайхныг үзэж цэнгэхэд хэчнээн цаг үлдэх бол оо. Энэ чинь цэргийн хуаран биш, энэ бол эрх чөлөө хөгжил цэнгэлийн хүрээлэн даруй мөн болох учраас яаж ч зугаалж цэнгэсэн хүн бүхний дур байх ба тус бүрийнхээ зүй ёсны хүслийг, тухайлж хэлбэл хайр сэтгэлийн баяр, бяр чадалтай, гоо сайхан, ухаалаг болж барагдашгүй баялаг байгаль дэлхийгээс өөрийнхөө хишгийг авч хүртэх баяр сэлтийг хангах завтай чөлөөтэй байцгаах болно. 

	Тэгээд Сигизмунд өөрийнхөө доожоогүй муу өрөөг ертөнцийн эзэн суучихсан юм аятай хангалуун байртай эргүүлэн харав. Мань хүн насаа элээтэл суусан энэ дөрвөн нүцгэн хананы хооронд, юу хэрэгтэйг ч үл мэдэх энэхүү үгүйрэл дунд насыг барж байхдаа ах дүүсэг элбэрэл журмаар дэлхийн баялгийг түгээж хуваарилсаар байжээ. Бүх нийтийн аз жаргал, түүнд өөрт нь л хүртэж оногдоогүйгээс биш, энэ хорвоод байсаар байгаа сайн сайхан юм бүхнийг санаандаа бусдад харамгүй түгээн өгч байхдаа тэр өөрөө хэзээ ч энэ бүгдээс эдэлж амсах цаг ирэхгүй гэдгийг мэдсээр байсан ажээ. Гаслан зовлонт хүн төрөлхтөнд эцэс сүүлчийнхээ бэлгийг барихын тулд ч энэ хүн өөрийнхөө үхлийг түргэтгэсэн юм санжээ... Түүний хоёр гар нь энд тэнд цацагдсан хуудсыг мэдээ тэнхээгүй барилсаар байв. Үхэлд эзлэгдэн сохорч юм үзэхийг больсон нүд нь хорвоогийн амьдралаас хол тэртээ орших цаглашгүй түмэн өлзий төгөлдөр замлинг л харж байгаа юм уу гэмээр санагдах бөгөөд нүүр царай нь ухаан алдам баяр бахдалаар гэрэлтэн туяарч байлаа. 

	— Ай даа! Ажил үйлс бүтээх хэчнээн өргөн уудам талбар байна вэ! Бүх хүн төрөлхтөн хөдөлмөрлөж, амьд мэнд яваа хүн бүхний гар хөдөлж хорвоо ертөнцийг сайн сайхан болгож байна!.. Эзгүй цөл, намаг балчиг, атар онгон газар алга болов! Тэнгисийн булан тохойг шороогоор чигжин дүүргэж уулсын саад бартааг газрын хөрснөөс арчин тонилгов, говь цөл нутгийг садарч цалгилсан элбэг дэлбэг усаар усалж үржил шимтэй хөндий болгон хувиргасаар байна. Биелүүлэн бүтээж болшгүй гайхамшиг гэж ер алга болов, урьд эртний аварга том гэгдсэн барилга байшингууд ч хөх инээд хүрмээр өчүүхэн жижигхэн, хүүхдийн юм мэт санагдана. Яв явсаар эцэстээ энэ дэлхий дээр чинь үнэхээр амьдарч болохгүй болно. Хүн гэдэг амьтан ч бүрэн төгс өслөө, хөгжлөө, өөрийнхөө хамаг хүслэнг хангаж амьдралын жинхэнэ эзэн болж авлаа. Сургууль болон үйлдвэрийн үүд хаалга хүн бүхний өмнө нээлттэй, хүүхэд багачууд тус тусынхаа авьяас чадварын дагуу дуртай ажлаа чөлөөтэй сонгож авцгаадаг болж байна. Гэвч он жил улирч өнгөрөхийн хамт нарийн чанд шалгалт хийж байж сая шилж сонгодог болно. Тэр үед бүх нийтээр боловсролтой болох нь хангалттай бус болж түүнээс үр ашгийг нь олж авах хэрэгтэй болно. Чингэснээр ч хүн бүр зохих тэнцэх байраа эзэлж авьяас билгийнхээ хэр хэмжээгээр ашиглагдах болж ирнэ. Үүний хүчээр ч хүн бүрийн ердийн чадвар сонирхлыг бодолцож нийгмийн албан үүргийг шударга ёсоор хуваарилах болно. Хүн бүр чадлынхаа хэрээр нийтийн тусын тулд ажиллах болно... Ээ дээ энэ мөн хүний хөдөлмөрийг зөв зохистой ашигладаг эрхэм дээд эрмэлзлийг шингээсэн идэвх хөдөлгөөнтэй баяр баясгалантай сайхан нийгэм шүү! Тэр нийгэмд бас хуучинтай адил биеийн хөдөлмөрийг ад үзэх ёсонд хазгай, агуу их яруу найрагч нь мужаан болчхож чадах, слесарь нь агуу их эрдэмтэн болчхож чадах ийм л нийгэм дээ! Ээ дээ ёстой нэг баяр цэнгэлийн нийгэм, бахдал хөөрийн хот оо доо! Хүн төрөлхтөн өчнөөн олон зуун жил түүнийг зорин дэвшиж явна... За түүний чинь цагаан хэрэм тэр харагдаж байна... Тэртээ тэнд... аз жаргал цацруулсан туяан дунд, нарны нүд гялбуулагч туяан дунд гэрэлтэж байгаа харагдана... 

	Түүний нүд нь харлаад сүүлчийнх нь хэлсэн ойлгомжгүй хэдэн үг хөнгөн өнгөцхөн амьсгаатай нь хамт уруул амнаас нь цухалзаад толгой нь унжиж нүүрэн дээр нь баяр бахдалын инээвхийлэл тунарч үлдэв. Тэр хүн нас барав. 

	Каролин өрөвдөхийн ихээр өрөвдөж сэтгэл уяран түүнийг харж байтал гэв гэнэт тасалгаа руу салхи шуурга ороод ирэх шиг болсон бөгөөд эргээд харахад нь Буш байлаа. Тэр учир зүггүй тэвдэж сандарсаар, аахилж, уухилсаар гэртээ эмч үгүй гүйж иржээ. Мэшен ч яг хойноос нь дагаж ирээд савтай усыг нь өнхрүүлчхээд эмийг нь бэлтгэж чадсангүй гэж тайлбарлаж байв. Гэтэл Буш өөрийнхөө жаал гэж нэрлэдэг хар хүүг амаа ангайлгачихсан, нүд нь хөдлөхөө больчихсон гэдрэг хараад огт хөдөлгөөнгүй хэвтэж байхыг үзмэгц цөмийг ойлгоод үхтлээ шархтсан араатан мэт чарлав. Тэр бээр ганцхан харайж дүүгийнхээ биед хүрээд түүнд амь оруулах гэж байгаа юм шиг бадируун чадалтай гараараа өөд нь өргөв. 

	Хүний цус сорогч энэ айхавтар амьтан, энэ бузар булай Парист ийм удаан болтол дээрэм хийж явсан, арван сү-гийн төлөө хүнийг хутгалж алахаас буцахгүй өнөөх харамч хүн маань тэсэхүйеэ бэрх уй гашуудал болон орилж бархирч байлаа. Ээ бурхан минь! Оронд нь хучиж унтуулдаг байсан, эх шиг нь адилхан энхрийлэн хайрладаг байсан Бушийн хүү шүү, байзнаарай! Хүү нь бүр үүрд тонилж, одов, түүний хүү! Түүний хүү ухаан гартал бачимдаж гангинаж байгаа Буш хөнжил дэвсгэр дээгүүр тараагаад хаячихсан бичиг данснуудыг нь шүүрэн авч дүүг нь алж өөрийнх нь хар хорыг буцалгасан тэрхүү ямар ч утгагүй хөдөлмөр бүтээлийг нь устгачихъя гэсэн бололтой хумхиж базлаад урж хаялав. 

	Каролины сэтгэл ч уярч зөөлрөв. Хөөрхий амьтан! Эдүгээ Буш маань түүнд зөвхөн өрөвдмөөр харагдана. За байз, хаана мөн иймэрхүү зэрлэг араатан аятай орилж бархирч байхыг сонслоо доо? Тэсэшгүй гашуун зовлон хүнд учирсны улмаас мөн ийнхүү орилж бархирч байхыг үүний өмнө нэг удаа үзээд бас л сэтгэл нь ингэж уярч байж билээ хэмээн эргэцүүлэн бодож байтал тэр чинь Мазогийнд болсон хэрэг байна, эцгийнхээ хүүрэн дээр эх нь хүүхдүүдтэйгээ мөн ирж орилж бархирч байсан шүү дээ гэж сая санаанд нь оров. Каролин энэхүү гаслангаас зайлсхийн гарах газаргүй болсноо мэдсэн юм шиг хэдэн минут эндээ байзнаж юухан хээхнийг хийлцэж хамжилцав. Чингээд дөнгөж гадагшаа гарахынхаа өмнөхөн Бушийн давчхан тасалгаанд Мэшентэй хоёулхнаа үлдчихээд байхдаа Викторын тухай хэргээр энд ирснээ сая санаж тэр тухай асуужээ. 

	— Аа, өнөөх Виктор уу? Тэр хэрэв одоо амьд байгаа бол хол яваа бололтой! Мэшен гурван сарын турш бүх Парисаар эргэн тойрон эрж сурч гүйсэн боловч ор сураггүй алга болсон тул бүүр залхаж цөхөрсөн юм санжээ. Тэр дээрэмчин хэзээ нэгэн цагт цаазаар авах газар өөрөө аяндаа гараад ирэх вий гэж ярьсныг Каролин айж эмээхдээ хөдөлж ч чадалгүй үг сүггүй сонсож суув. За түүний хөг ч тэгээд өнгөрчээ. Тэрхүү аймшигтай чөтгөр шулам тавигдаж өргөн дэлгэр ертөнцөд давшлан гараад удмаа даган хорлогдсон галзуу амьтан шиг хазаж авах бүрийдээ халдвараа хавтгай тарааж ийш тийшээ үсчин тэнүүчилж яваа биз дээ. 

	Каролиныг Вивьений гудамжнаа гартал ер бусын урьхан хонгор агаар нүүр өөд нь үлээв. Таван цаг болж байсан болохоор цэлмэг цайвар тэнгэрт шингэж байгаа нар холоос бараа нь харагдах цэцэрлэг гудамжны байшингууд дээрх өндөр хаяг пайзыг шаргалтуулан гийгүүлнэ. Мөнх залуу дөрөвдүгээр сарын увдист үзэсгэлэн Каролины хамаг биед хайр энхрийлэл шиг аятай шингэж зүрх сэтгэлийг нь нэвт баясгана. Мань хүний дотор уужран тайтгарч цээж дүүрэн амьсгаа авч санаа алдах зуураа өөрийгөө тийм ч их зовлонтой амьтан биш гэж саначихсан бөгөөд сэтгэл зүрхэндээ сөнөөгдөшгүй их итгэл найдлага сэргэн нэмэгдэж байгааг мэдэрч ухаарав. Ариун шударга ёс, амраг хайрын сэтгэл гэж үргэлж мөрөөддөг үл гүйцэлдэх мөрөөдөлдөө эцсийнхээ амьсгааг тасартал үнэнч хэвээр байсан тэрхүү бясалган санаашрагчийн цэвэр сайхан үхэл л лав Каролины сэтгэлийг уяруулж хөдөлгөсөн байж таарна. Мөнгөний жигшүүрт муухай халдвараас хүн төрөлхтнийг ариутган цэвэрлэх гэдэг бол мөн Каролины ч өөрийнх нь мөрөөдөл байсан шүү дээ. Бас нас барсан хүний ахын зэрлэгээр орилж чарласан ба нулимсаа асгаруулах чадалгүй болтол мэдээгээ алдчихсан гэж боддог байсан тэр аймшигт араатны цус нь шүүрч гоожсон зүрхнийх нь шарх, шаналж цөхөрснөөс үүссэн хайр энхрийлэл бас л Каролины сэтгэлийг уяруулсан ажээ. Гэвч тийм ч биш дээ. Агуу их гашуудал эмгэнэлийн дунд илэрч тодордог хүний агуу сайхан санааны тайтгаруулагч сэтгэгдлийг Бушийнхээс Каролин өвөрлөөд гарч одсон биш, харин газар дэлхий хэзээ ч гэсэн цэвэршиж эрүүлжихийн арга аврал байхгүй, бүхнийг нэвчин ялзруулагч бодисын зайг хаа явсан газар бүхэндээ замаар нэг цацалж хорвоо ертөнц даяар таварган харайлгаж яваа жижигхэн мангас Викторыг ор сураггүй алга болж эргэх найдваргүйд харамсан гарч одсон шүү дээ. Нэгэнт тийм болохоор түүний хамаг бие сэтгэлийг эзэмдэн догдлуулсан энэхүү баяр баясгалан чухам хаанаас гарна вэ?

	Каролин цэцэрлэгт гудамжнаа хүрч очоод зүүн тийшээ эргэж бужигнан нижигнэж байгаа үй олон дунд ормогц алхаагаа аажим болгон яваад хаврын анхилуун үнэр тэр аяараа ханх тавьсан голт борын болон салиуваа цэцгийн баглаа дүүрэн ачаастай байгаа жижиг тэрэгний өмнө хоромхон зуур зогсосхийснээ байгаад цаашаа явжээ. Гэтэл ундарч оргилох булаг лугаа адил түүний цээж биеэс баяр хөөрийн долгион алхах бүр сагаж хөөрөх тул дэмий л хоёр гараа зүрхэндээ наалдуулан тэрхүү долгионыг зогсоох гэж оролдох бөлгөө. Энэ чинь юу болж байна гэдгийг мань хүн өөрөө ч ухаарав, гэлээ ч гэсэн бууж өгөхгүй байхыг хичээх ажээ. Болохгүй ээ, болохгүй! Аймшигтай сүйрэл болсны зовлон гамшиг түүний сэтгэлд даанч шив шинэхэн мөр үлдээсэн хэвээрээ байгаа болохоор хөгжил баясалтай болох эрх түүнд байхгүй, энэ булаг шиг оргилон бургилагч мөнхийн хүчин чадлын нөлөөнд автагдах эрх ер байхгүй гэж бодогдоно. Тэгээд ч аягүй муухай явдлуудыг дурсан санаж шаналж явсныгаа дахин сэргээж уй гашуугаа хадгалах сан гэж хичээх ажээ. Юу боллоо гэж дээ! Хамаг юм нурж балраад тийм аймшигтай муухай гай гамшиг үзэж өнгөрүүлсний хойно бас инээхтэйгээ байна гэж үү! Тэрхүү муухай хөнөөлийг учруулахад ч өөрөө хамаарч оролцсоныгоо мартчихсан гэж үү! Чингээд насан туршид эмгэнэн гасалж явах учиртай баримтуудыг өөртөө нэг хоёр гурав, хэмээн дараа дараагаар нь цувруулан тоочиж гарав. Гэтэл элэг зүрхээ илбэж тэвэрсэн хоёр гарынх нь дор амьдруулагч шим шүүс улам бүр тэсэхүйеэ бэрх бургилан буцалсаар байлаа. Амьдралынх нь уг сурвалж амсар дүүрэн бялхаж ашдынхаа чөлөөт урсах замд тохиолдсон бүхий л саад тотгорыг арчин хусаж эвдэрхий хэмхэрхийг нь эрэг дээр гаргаж хаялсаар нарны туяарах гэрэлд тунгалаг усаа ялгуунаар цацруулсаар урсаж байх адил. 

	Тэгээд ч Каролин сэтгэлээ барьж чадалгүй дийлдсэнийг сая мэдэж мөнхийн шинэчлэлтийн давагдашгүй хүчирхэгт автан бууж өгөхөд хүрчээ. Мань хүн уйтгартай байж ер нь чаддаггүй гэж өөрөө ч инээнгүүт олонтоо хэлдэг байсан билээ. Тэр нь эдүгээ бүр тов тодхон болов, яагаад гэвэл Тэр бээр саяхан зовлон зүдүүрийг туйлд нь хүртэл эдэлж амслаа шүү дээ. Гэтэл түүний эвдэрч сүйдээд цусаа цувуулсан ч гэсэн, юу ч болж байсан үл хайхрах бөгөөд агшин хором өнгөрөх тусам улам ахиж нэмэгдсээр байгаа шаргуу махруун итгэл найдлага нь одоо бас л дахиад сэргэж ирлээ. Тэр одоо лав ямар нэгэн хий хоосон юманд л хуурагдахаа больсон гэдэг мэдээжийн хэрэг ээ. Амьдрал гэдэг бол байгальтай өөртэй нь ав адилхан ач тус болохдоо хойрго, даанч шударга бусаар ханддаг нь илэрхий байна. Гэтэл бид яагаад амьдралд ийм ухаангүй хайртай, амьдрал дунд орох билээ гэж тэмүүлж давхисаар, тоглоом өгнө шүү гэж амлахад нь дандаа хууртаж байдаг хүүхэдтэй адилхан амьдралд ямагт хөтлөгдөж явахдаа нүдэнд үл үзэгдэх хаа байгаа тэртээ алсын ямар нэгэн зорилгын төлөө мөрөөдсөөр байдаг билээ. Каролин Антенийн засмал зам руу эргээд орохдоо ер юу ч бодохоо больчихов. Эрдэм номыг сурч ихээхэн боловсорсон мань хүн яагаад ийм болчихсоны учир шалтгааныг бодож олох санаатай шал дэмий эрэлхийлсээр байж эцэж цуцаад сэтгэж бясалгахын хэрэг ч алга хэмээн шулуудсан ажээ. Эдүгээ тэр маань ердийн нэг л жаргалтай амьтан болчихсон цэлмэг тэнгэр, зөөлөн агаар салхинд баярлан өөрийнхөө биеийг ийм эрүүл саруул сайн байгаагийн юутай ч зүйрлэшгүй аз жаргалыг эдлэн жижигхэн чийрэг хөлийнхөө нухацтай чанга алхаж гишгэх чимээг дуртайяа чагнаж явлаа. Ай даа, амьд явна гэдэг юутай сайхан хэрэг вэ! Чухам үнэндээ энэ хорвоо дээр чинь үүнээс илүү баяр цэнгэл гэж байна уу даа? Амьдрал маань энэ л байж байгаа чигээрээ, хүчирхэг, чадал нь хэчнээн ч сүртэй аймшигтай байлаа гэсэн тэр, амьдрал маань түүний сөнөшгүй мөнхийн итгэл найдлагатай цуг яасан сайхан юм бэ дээ!

	Каролин маргааш нь орхиод явах ёстой байсан Сен-Лазарын гудамжнаа орших байрандаа эргэж ирээд явах бэлтгэл төхөөрөмжөө хийж дуусгав. Мөн өнөөх зургийнхаа хоосорсон өрөөний хаяагаар тойрч өнгөрөхдөө хамгийн сүүлд нэг л хуйлаас болгон эвхэж авах гэж бодож байсан төсөл зураг ба усан будгийнхаа зургийг харав. Харин тэгээд хуудас бүрийн өмнө очтол нь дөрвөн буланг нь даруулсан тавтай хадаасыг сугалах бүр ямар нэгэн бодол төрөөд түүний сэтгэлийг хоргодуулан саатуулсаар ажээ. Мань Каролин өөрийнхөө сэтгэл зүрхэнд үүрд гялалзагч өнгөт гэрэл цацруулж үлдээсэн бололтой хайрт орон болох Дорно оронд өнгөрүүлсэн аль урьдынхаа амьдралыг бас дахин сэргээж санав. Тэр бээр Парист өнгөрүүлсэн сүүлчийнхээ таван жилийг эргэцүүлэн бодож өөрийнхөө амьдралд дайрч ороод өнхрүүлж хөмөрч бусниулсан үй олон сая мөнгөний тэр айхавтар сүрхий салхи шуурга, тэр өдөр тутмын хэнээрэл догдлол, тэр ухаан жолоогүй ажиллагааг дагууд нь дахин сэргээж санав. Мөн тэгээд хожим багсайтал навчлан цэцэглэж мэдэх соёо сорволж мөнөөхөн утаа суунагласан хэмхэрхий балгасны дороос цухуйн үзэгдэж нар өөд хэрхэн тэмүүлж байхыг мэдчихжээ. Хэдийгээр Туркийн үндэсний банк Дэлхий дахины банкны хойноос орж сүйрсэн боловч усан замын бүх нийтийн нэгдсэн компани нь чийрэг зогсож давсан төдийгүй харин ч улам их амжилтыг олсон байлаа. Каролин тэгээд асар уужим багтаамжтай агуулах савуудын дундаас захиргааны байшин сүндэрлэн боссон Бейрутийн овидост эргийг бас дахиад өмнөө тов тодорхой харах шиг болж энэ агшинд түүний зураг дээр наалдсан тоосыг гөвж байлаа. Марсель бага азийн хаалга болж газрын дундад тэнгис нэгэнт эзлэгдсэн ба улс түмэн зуур хоорондоо ойртож бараг төлөв эвлэрцгээснээ ч байхаа ядахгүй буй за. Одоо түүний ханан дээрээс хуулж авч байгаа усан будгийн зураг бол Кармилийн хавцал байна шүү дээ! Эдүгээ тэндхийн хүн ам үлэмж олширсон гэж тун саявтар авсан нэг захидалд бичжээ. Анх эхлэхдээ тавхан зуугаад хүн оршин суудаг байсан уурхайн орчин тойрон дахь суурин бол одоо өөрийнхөө соёлтой тэрхүү үхээнц дорой зэрлэг хязгаарыг тэжээж тэтгэх зам, завод, сургуультай олон мянган хүн амтай бүхэл бүтэн хот болчхоод байна. Дараа нь засмал дардан замуудын зураг, тэгшлэлийн зураг Бейрутээс гараад Ангол-Алеппогоор дайрч Брусс орох төмөр зам тавих газрын зураг зэрэг бүхэл бүтэн мөчлөг том том хуудаснуудыг нэг нэгээр нь цувуулан хуйлж байлаа. Таврын хавцлаар галт тэрэг давхих болтол нэлээд олон жил өнгөрөх нь лавтай юм гэсэн хэдий боловч тэрхүү хавцалд хүртэл амьдрал тал бүрээс цутгаж ирсээр байна. Хүн төрөлхтний өлгий байсан тэр газар нутагт шинэ үеийнхний үр нэгэнт цацагдсан болох учраас ирээдүйн хөгжил дэвшил бол нарны элчит халуун цацраг туяа байнга тусаж байдаг тэрхүү гайхамшигтай сайхан улиралд ер бусын эрч чадалтай цэцэглэн дэлгэрэх нь дамжиггүй ээ. Харин тэнд чинь хорвоо ертөнц дахин шинээр сэргэж эцсийн эцэст хүн төрөлхтөн цээлхэн уудам чөлөө, цэлгэр их жаргалаа олж эдлэх юм шиг байгаа даа?

	Каролин зураг төслийнхөө хуйлаасыг утсаар чанга гэгч нь боож байв. Одоо хоёулаа Ром хотноо шинэ амьдрал зохиох санаатай байсан болохоор тэнд түрүүлж очоод түүнийг хүлээж байсан ахаас нь тэдгээр зургуудаа маш нарийн нямбай боож баглаж ирээрэй хэмээн захисан байжээ. Боодлынхоо уяаг зангидаж байх зуур нь Саккар гэв гэнэт санаанд нь оров. Сургийг нь дам сонсвол мань эр Голландад очоод суваг шуудуу татах нарийн төвөгтэй систем байгуулан далайн хажуугаас бүхэл бүтэн жижиг вант улсыг өмлөн тастаж авах зорилгоор өргөн уудам намгийг хатааж эврээх лут том ажил явдлыг үүсгэчхээд байна гэнэ ээ. Тийм ээ, Саккарын хэлдэг зөв байсан аж. Мөнгө чинь ирээдүйн хүн төрөлхтний ургаж цэцэглэх тэжээл бордоо болсон хэвээрээ байгаа ажээ. Мөнөөхөн хордуулан сүйтгэгч мөнгө маань нийгмийн аливаа нэгэн хөгжил дэвшлийн шимт зай, хүний л амь зуухыг хөнгөтгөж өгдөг агуу их үүсгэл бүхий амжилт олох явдалд аргагүй шаардагдах бордоо болсоор л байна аа. Энэ удаа чинь харин Каролинд хамаг юмны учир ойлгогдох болж байгаа юм биз, түүний шантарч мохдоггүй итгэл найдлага хөдөлмөр хийх л зайлшгүй чухал гэдэг үзэл дээр тулгуурлаж байсан юм биш биз дээ? Ээ бурхан минь дээ, үлэмж боловсронгуй, сайн сайхан, төгс төгөлдөр шударга ёс болон энхжих тэртээ алс дахь нүднээ үл үзэгдэх зорилго бид өөрсдөө ухамсарлахгүй байгаа боловч өөдөөс нь чиглэн тэмүүлсээр байдаг амьд яв, итгэж найдаж бай хэмээх давагдашгүй эрэлт шаардлагаар элэг зүрхийг маань дүүргэж байдаг өнөөх зорилго чинь энэ бүхий л онгилоод хаячихсан бузар булай новш дээгүүр, хүн төрөлхтний урагшаа алхаж гишгэх бүрийдээ хариуд нь төлсөөр байдаг, үгээр эвлүүлж хэлэхийн аргагүй, энэ бүхий л гаслан зовлонгийн дээгүүр, няц даруулчихсан үй олон амьтны хүүрэн дээгүүр цухуйж сүндэрлэн харагдах ч юм биш байгаа даа?

	Чингээд орой дээгүүрээ буурал үсээр чимэглэгдсэн гандаж гундашгүй залуухан зүс царайтай мань Каролин энэ өтөлж өвгөрсөн ертөнцөд дөрөвдүгээр сар эргээд ирэх бүрийдээ түүнд идэр залуу насыг шинэтгэн авчирч өгдөг юм шиг, юу ч болж байсан огт ажрахгүй баяр баясгалантай хэвээрээ байж байв. Мань хүн Саккартай нууцгай ханилчихсандаа хэрхэн ичиж зовдог байсныгаа дурсаж санахын хамт хайр сэтгэлийг хүмүүс ямар муухай бузарлаж балиартуулсан юм бэ дээ гэж бас хажуугаар нь бодож байлаа. Мөнгөнөөс болж үүсдэг бузар шившигтэй зүйлүүд болон гэмт хэргийн хамаг бурууг мөнгөн дээр л тохож овоолоод яах ч юм билээ дээ? Хайр сэтгэл амьдралыг үүсгэн байгуулагч хайр сэтгэл маань түүнээс арай бага шиг бузарлагдсан байна гэж үү?

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Анхны хэвлэлд орчуулаагүй байсан үгсийг орчуулан орууллаа (Цагаан бамбарууш)

	ламп - дэнлүү

	склад - агуулах

	бани - онгоц

	шляп - бүрх малгай

	платье - даашинз

	карман - халаас

	коридор - хонгил

	портфель - цүнх

	догм - номлол

	кнопк - бичгийн хадаас

	фантаз - мөрөөдөл

	пароход - хөлөг онгоц

	миллиард - тэрбум

	программ – төлөвлөгөө

	клиент - үйлчлүүлэгч

	роль - дүр 

	абстракт - хийсвэр

	танц – бүжиг

	визитны карт - нэрийн хуудас

	лимон - нимбэг

	костюм - хослол

	ванна – онгоц

	газ - хийн дэнлүү

	цилиндр - бортого

	Золушка - Үнсгэлжин

	Кризис - хямрал, сүйрэл

	реклам - зар сурталчилгаа

	запас - нөөц

	оркестр - найрал хөгжим

	кукол - хүүхэлдэй

	капитан - ахмад

	кампани - үйл ажил, компани

	атак - дайралт

	роль - дүр

	больниц - эмнэлэг 

	дежур - жижүүр

	сестра - сувилагч

	масло - цөцгийн тос

	доктор - эмч

	левкой - салиуваа

	больниц - эмнэлэг

	черниль – бэх

	гелиотроп – нарлаг цэцэг

	лозун – уриа

	ботинк – гутал

	командалдаг – удирддаг

	карниз – мөг

	виолончел – морин хийл

	
Заметки

		[←1]
	 Хэрээн нүд ногоо




	[←2]
	 Данийн нутаг болох Шлезвиг, Гольштиния хоёр мужийг хэлж байна. Прусс Австри хоёр тэдгээрийг булаалдан тэмцэлдэж байсан юм. 




	[←3]
	 Мексикийн бүгд найрамдах засгийн газар 1861 онд санхүүгийн бэрхшээлээс болоод гадаад гүрнээс авсан зээлээ төлж байсныг зогсоосон бөгөөд түүгээр далимдуулан Франц, Англи, Испани гурав 1861 оны эцсээр Мексикт зэвсэгт хүчнээ явуулсан юм. Төдхөн Англи, Испани хоёр цэргээ татаж авсан байтал Францын түрэмгий арми байлдааныхаа ажиллагааг өргөн хэмжээгээр өрнүүлжээ. 1863 оны зун Францын цэрэг Мехико хотноо довтлон ороод эзэнт улс тунхаглан Луи Бонапартын төлөөлөгч-Австрийн эрцгерцог Максимилианыг хаан ширээнд суулгахыг Нотаблиудын хуралд зэр зэвсгийн хүчээр тулгаж «зөвшөөрүүлсэн» билээ. 




	[←4]
	 1864 онд Маркс Энгельс хоёрын үүсгэн байгуулсан 1-р интернационалыг хэлж байгаа юм. 




	[←5]
	 1848 оны хувьсгалын дараа Италид Австрийн ноёрхлыг устгаж улс орноо нэгтгэхийн төлөө үндэсний эрх чөлөөний тэмцэл өрнөсөн юм. 1859 онд Луи Бонапарт Австри-Италийн дайнд хөндлөнгөөс оролцож Италийг хамгаалсан хэдий боловч III Наполеон Австрийг ялсан хэр нь түүнийг бүрмөсөн бут ниргэхэд саад учруулжээ. 




	[←6]
	 Кармил гэдэг уулын шил Палесстинд байдаг. 




	[←7]
	 1860 оны 9-р сарын 18-нд Кастельфидардогийн дэргэд болсон тулалдаанд пьемонтын цэрэг 1851 оны 12-р сарын 2-ны Бонапартын эргэлтийн дараа францаас хөөгдөж зайлсан генерал Ламорисьерээр командлуулсан папын цэргийг бут цохисон билээ. Тэгээд дийлэгдсэн генерал Ламорисьер Анканд зугтаж ирээд баривчлагдсан бөгөөд тэр ялагдлын дараа Францын шашны нам папад цэргийн тусламж үзүүлэхийг III Наполеоноос шаардсан байна. 




	[←8]
	 Энэ номд сүй бэлэг болон инжийг хольж хутгасан нь цөөнгүй (ЦБ)




	[←9]
	 Картуш Луи-Доминик гэдэг бол XVIII зууны эхний цуутай дээрэмчний нэг юм. 




	[←10]
	 Мейсонье-Жан-Луи-Эрнэст (1815-1891) гэдэг бол 1-р Наполеон ба түүний ач Луй Наполеонд зориулсан зургаараа хоёрдугаар эзэнт улсын үед их догь гэгдэж байсан Францын уран зураач, салоны академич уран зургийн төлөөлөгч хүн байжээ. 




	[←11]
	 1698 онд Людовик ХIV-ын Бастили шоронд хийсэн нууц хоригдол дандаа баг өмсөж байсан юмсанжээ. 




	[←12]
	 1859 оны 6-р сарын 24-нд Сольфериногийн дэргэд Францын цэрэг италийн цэрэгтэй нийлж австрийн цэргийн дайралтыг няцаагаад үлэмжхэн хохирол учруулсан бөгөөд австрийнхан буцаж ухарсан боловч холбоотон тэднийг мөрдөн хөөгөөгүй билээ. Үндэсний эрх чөлөөний хөдөлгөөнөөс айж сүрдсэн Лун Бонапарт нэгдсэн хүчирхэг Итали улс бий болоход тус дөхөм үзүүлэхгүй байх билээ гээд 1859 оньг 7-р сард Австритай салангид гэрээ байгуулахаа яарч түргэвчилжээ. 
 




	[←13]
	 Бисмаркийн санаачлагаар 3-р Наполеоныг хөндлөнгөөс оролцуулж байж Итали Пруссийн хооронд 1866 оны 4-р сард Австрийн эсрэг цэргийн гэрээ байгуулсан юм. Дайн болохоор Пруссийн талд дайтсаных нь шанд Италид Венец мужийг нь эргүүлж өгнө хэмээн амласан юмсанжээ. 




	[←14]
	 Итали-Австрийн дайн бол 1866 оны зургадугаар сарын 20-нд эхэлсэн юм. 




	[←15]
	 1866 оны долдугаар сарын 3-нд Садовая гэдэг газар австричууд пруссүүдтэй тулалдаад ялагдаж гарсан ажээ. 




	[←16]
	 1866 оны 6-р сарын 24-нд италичууд Кустоцце-гийн дэргэд бут ниргэгдсэн боловч австричууд олсон амжилтаа арвижуулж чадсангүй. Австри Прусстэй байлдаж ялагдаад Италитай дайны гал зогсоох хэлэлцээ хийхэд хүрлээ. Аравдугаар сарын 3-нд Луи Бонапартын хөндлөнгийн оролцоотой Венийн энх тайвны гэрээ байгуулагдсан билээ. 




cover.jpeg





images/ch2caroline.jpeg





images/ch12carolinesigismond.jpeg





images/ch7saccarddelcambrewoman.jpeg





images/ch5littlevictor.jpeg





images/image.png





images/ch9saccardbusch.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






